ಬೇಡ ಸಮುದಾಯ : ಸಂಸ್ಕೃತಿ ಮಹಿಳೆ
ಬುಡಕಟ್ಟು ಜನಾಂಗಗಳ ಅಧ್ಯಯನಗಳು ಸಾಂಸ್ಕೃತಿಕ ತಿಳಿವಳಿಕೆ ತುಂಬಾ ಸಹಕಾರಿ. ಈ ಬುಡಕಟ್ಟು ಸಮಾಜ ಮತ್ತು ಸಂಸ್ಕೃತಿಗಳು ಜೀವನ ಶೈಲಿಯ ವೈವಿಧ್ಯತೆಯಲ್ಲಿ ಏಕತೆಯನ್ನು ಉಳಿಸಿಕೊಂಡಿವೆ. ಇವರ ಸಂಸ್ಕೃತಿಯಲ್ಲಿ ಹೆಚ್ಚಿನದಾಗಿ ಅಧೀನ ಸಮುದಾಯದ ಕನಸು ಮತ್ತು ಸ್ಮೃತಿಗಳನ್ನು ಕಾಣುತ್ತೇವೆ. ಇವರ ಸ್ಮೃತಿಗಳು ಯುಗ-ಯುಗಗಳನ್ನು ದಾಖಲಿಸುತ್ತವೆ. ಸಮಷ್ಟಿಪ್ರಜ್ಞೆಯನ್ನು ತನ್ನ ಒಡಲೊಳಗೆ ಇಟ್ಟುಕೊಂಡಿರುವಂತಹ ಬುಡಕಟ್ಟಿನ ಸಮೂಹದಲ್ಲಿ ವಿಸ್ಮಯವಾದ ಸಾಂಸ್ಕೃತಿಕ ಅನನ್ಯತೆಯನ್ನು ನೋಡುತ್ತೇವೆ. ಇಲ್ಲಿನ ವ್ಯಕ್ತಿ-ಸಮಾಜ-ಸಂಸ್ಕೃತಿ-ಪ್ರಕೃತಿ ಇವೆಲ್ಲವು ಒಂದಕ್ಕೊಂದು ಪೂರಕವಾಗಿ ಬೆರೆತು ಪಾರಂಪರಿಕ ಜೀವನ ಮೌಲ್ಯಗಳನ್ನು ಗಟ್ಟಿ ಮಾಡಿವೆ. ಇಂತಹ ಅಪ್ಯಾಯಮಾನವಾದ ಬುಡಕಟ್ಟು ಸಂಸ್ಕೃತಿಯಲ್ಲಿ ಭೂಮಿಯ ವಾಸನೆ ಸಿದ್ದಿಯಾಗಿದೆ. ಹಾಗಾಗಿ ಜಾಗತಿಕ ಮಟ್ಟದಲ್ಲಿ ಸಾವಿರಾರು ಬುಡಕಟ್ಟುಗಳು ಉಸಿರಾಡುತ್ತಿವೆ. ಆಫ್ರಿಕಾದ ಬುಡಕಟ್ಟಿನ ಜನರಿಗೂ ಮತ್ತು ಭಾರತೀಯ ಬುಡಕಟ್ಟಿನ ಜನರಿಗೂ ಅವರವರ ಸಂಸ್ಕೃತಿಯಲ್ಲಿ ಸಾಕಷ್ಟು ಉಳವಿಗೆ ಸಹಕಾರಿಯಾಗಿದೆ. ಹಾಗೆಯೆ ಭಾರತೀಯ ಸಂಸ್ಕೃತಿಯಲ್ಲಿ ಅಸಂಖ್ಯಾತ ಬುಡಕಟ್ಟು ಸಂಸ್ಕೃತಿಗಳು ವಿಶಿಷ್ಟ ಶೈಲಿಯಲ್ಲಿ ರೂಪಗೊಂಡಿರುತ್ತವೆ. ಇಲ್ಲಿನ ಪ್ರತಿಯೊಂದು ಬುಡಕಟ್ಟು ಜನಾಂಗಗಳ ಜೀವನಶೈಲಿ, ಮೂಢನಂಬಿಕೆ, ಆಚಾರ-ವಿಚಾರ, ಸಂಪ್ರದಾಯ, ವಿಧಿ-ನಿಯಮ, ವೃತ್ತಿ, ಕಾನೂನು, ಕಟ್ಟಳೆ, ಸಂಸ್ಕೃತಿ ಹೀಗೆ ಇನ್ನೀತರ ಹತ್ತು ಹಲವು ಆಚರಣೆಗಳಲ್ಲಿ ಬಹುರೂಪಿಯಾದಂತಹ ವಿಸ್ಮಯ ಲೋಕವನ್ನೇ ನೋಡುತ್ತೇವೆ. ಇಂತಹ ವಿಸ್ಮಯ ಲೋಕದೊಳಗಿನ ಸಂಸ್ಕೃತಿಯ ಅಧ್ಯಯನವನ್ನು ಕೈಗೊಳ್ಳುವುದರಿಂದ ಸಮಾಜದ ಒಳನೋಟಗಳು ನಮ್ಮ ಅರಿವಿಗೆ ಬರುತ್ತವೆ. ಆದ್ದರಿಂದಲೇ ಭಾರತವನ್ನು ಆಳಲು ಬಂದ ಬ್ರಿಟಿಷರು ಇಲ್ಲಿನ ಸಂಸ್ಕೃತಿಯ ಅಧ್ಯಯನವನ್ನು ಮಾಡಿದ್ದಾರೆ. ಅದರಲ್ಲೂ ಮುಖ್ಯವಾಗಿ ವೆರಿಯರ್, ಎಲ್ಲಿನ್‌ರಂತಹ ಸಂಶೋಧಕರು ಭಾರತದ ಬುಡಕಟ್ಟುಗಳು ಬಗ್ಗೆ ಅಧ್ಯಯನ ಕೈಗೊಂಡು ಅವರ ಉದ್ಧಾರಕ್ಕಾಗಿ ತಮ್ಮನ್ನು ಸಂಪೂರ್ಣ ಅರ್ಪಿಸಿಕೊಂಡಿದ್ದಾರೆ.
ಕರ್ನಾಟಕ ರಾಜ್ಯವು ದಕ್ಷಿಣ ಭಾರತದಲ್ಲಿ ಸಾಂಸ್ಕೃತಿಕವಾಗಿ ಶ್ರೀಮಂತವಾದುದು. ಈ ರಾಜ್ಯವು ತನ್ನ ಒಡಲಲ್ಲಿ ಅನೇಕ ಬುಡಕಟ್ಟು ಜನಾಂಗಗಳನ್ನು ಗರ್ಭೀಕರಿಸಿಕೊಂಡಿದೆ. ಕರ್ನಾಟಕವು ಪ್ರಾದೇಶಿಕವಾಗಿ ವಿಭಿನ್ನ ಸಂಸ್ಕೃತಿಯ ಬುಡಕಟ್ಟು ಜನಾಂಗಗಳನ್ನು ಹೊಂದಿದೆ. ಈ ರಾಜ್ಯದಲ್ಲಿ ಬಹು ಮುಖ್ಯವಾಗಿರುವ ಬುಡಕಟ್ಟುಗಳೆಂದರೆ ಸೋಲಿಗರು, ಗೊಂಡರು, ಕೊರಗರು, ಸಿದ್ಧಿಯರು, ಜೇನು ಕುರುಬರು, ಕಾಡು ಕುರುಬರು, ಹಸಲರು, ಹಾಲಕ್ಕಿ ಒಕ್ಕಲಿಗರು, ಯರವರು, ಮುಕ್ರಿಯರು, ಕಾಡುಗೊಲ್ಲರು ಮತ್ತು ಮ್ಯಾಸಬೇಡರು. ಈ ಎಲ್ಲಾ ಬುಡಕಟ್ಟುಗಳು ಕಲ್ಮಾತಕವಾದ ಸಾಂಸ್ಕೃತಿಕ ಅನನ್ಯತೆ ಹೊಂದಿ, ಸಮಾಜ ಮತ್ತು ಸಂಸ್ಕೃತಿಯ ಜೊತೆ ವಿಶಿಷ್ಟವಾದ ಮೌಲ್ಯಗಳನ್ನು ರೂಢಿಸಿಕೊಂಡಿವೆ. ಹಾಗಾಗಿ ಇಂತಹ ಬುಡಕಟ್ಟಿನ ಸಂಸ್ಕೃತಿಯ ಮೇಲೆ ವಿಶಿಷ್ಟವಾದ ಅಧ್ಯಯನಗಳು ನಡೆದಿವೆ. ಆ ಅಧ್ಯಯನಗಳು ಬುಡಕಟ್ಟು ಸಂಸ್ಕೃತಿಯ ಸಮಷ್ಟಿ ಪ್ರಜ್ಞೆಯನ್ನು ಗುರುತಿಸಿರುತ್ತವೆ.
ಅದರಲ್ಲೂ ಮುಖ್ಯವಾಗಿ ಮ್ಯಾಸ ಬೇಡರ ಸಂಸ್ಕೃತಿಯ ಮೇಲೆ ಸಾಕಷ್ಟು ಅಧ್ಯಯನಗಳು ನಡೆದಿವೆ. ಬೇಡ ಜನಾಂಗದವರು ಬಯಲು ಸೀಮೆಯಾದ ಚಿತ್ರದುರ್ಗ ಜಿಲ್ಲೆಯಲ್ಲಿ ಹೆಚ್ಚಾಗಿ ವಾಸವಾಗಿದ್ದಾರೆ. ಈ ಅಧ್ಯಯನಗಳು ಅವರ ಸಂಸ್ಕೃತಿ ಮೇಲೆ ವಿಸ್ಮಯಕಾರಿಯಾದ ಬೆಳಕು ಚೆಲ್ಲಿದೆ. ಮ್ಯಾಸಬೇಡರ ಸಂಸ್ಕೃತಿಯನ್ನು ಪ್ರಧಾನ ಅಂಶವಾಗಿಟ್ಟುಕೊಂಡು ಅನೇಕ ವಿದ್ವಾಂಸರು ಸಂಶೋಧನೆ ನಡೆಸಿ ಬೇರೆ ಜಗತ್ತಿಗೆ ಆ ಸಂಸ್ಕೃತಿಯನ್ನು ಪರಿಚಯಿಸಿದ್ದಾರೆ. ಪ್ರಮುಖವಾಗಿ ಇ. ಧರ್ಸ್‌‌ಟನ್‌,
[1]ಎಲ್‌.ಕೆ. ಅನಂತಕೃಷ್ಣ ಅಯ್ಯರ್ ಮತ್ತು ಹೆಚ್‌.ವಿ.ನಂಜುಂಡಯ್ಯ,[2]ಡಾ.ಕೃಷ್ಣಮೂರ್ತಿ ಹನೂರು,[3]ಡಾ.ಎಂ.ಜಿ. ಈಶ್ವರಪ್ಪ,[4]ಪ್ರೊ. ಲಕ್ಷ್ಮಣ್ ತೆಲಗಾವಿ,[5]ಡಾ. ಮೀರಾಸಾಬಿಹಳ್ಳಿ ಶಿವಣ್ಣ,[6]ಡಾ.ಕರಿಶೆಟ್ಟಿ ರುದ್ರಪ್ಪ,[7]ಪ್ರಭಾಕರ ಎ.ಎಸ್‌.,[8]ಡಾ. ಪೂಜಾರಹಳ್ಳಿ ವಿರೂಪಾಕ್ಷಿ,[9]ಇನ್ನು ಮುಂತಾದವರು ಕೈಗೊಂಡಿದ್ದಾರೆ. ಈ ಎಲ್ಲಾ ವಿದ್ವಾಂಸರು ಮ್ಯಾಸಬೇಡರ ಸಂಸ್ಕೃತಿಯನ್ನು ಸಾಮಾಜಿಕ ಹಿನ್ನೆಲೆಯಲ್ಲಿ ವೈಜ್ಞಾನಿಕವಾಗಿ, ಮನೋವಿಶ್ಲೇಷಣೆಯ ದೃಷ್ಟಿಯಿಂದ ತಾತ್ವಿಕವಾಗಿ, ಸಾಂಸ್ಕತಿಕವಾಗಿ ಅಧ್ಯಯನವನ್ನು ಮಾಡಿದ್ದಾರೆ.
ಮ್ಯಾಸಬೇಡರು ಅಂದರೆ ಯಾರು? ಅವರ ಮೂಲ ಏನು? ಎಂಬುದರ ಬಗ್ಗೆ ಸಾಕಷ್ಟು ಚರ್ಚೆಗಳು ನಡೆದಿವೆ. ಒಬ್ಬೊಬ್ಬರು ಒಂದೊಂದು ರೀತಿಯ ಅಭಿಪ್ರಾಯವನ್ನು ವ್ಯಕ್ತಪಡಿಸುತ್ತಾರೆ. ಅದರಲ್ಲಿ ಮುಖ್ಯವಾಗಿ ಒಂದು ಅಭಿಪ್ರಾಯವನ್ನು ಇಲ್ಲಿ ಹೇಳಬೇಕಾಗುತ್ತದೆ. ಈ ಮ್ಯಾಸಬೇಡರು ಮ್ಯಾಸ ಮಂಡಲದಲ್ಲಿ ವಾಸಿಸುವ ಜನರು. ಇಂದಿನ ದಿನಗಳಲ್ಲಿ ಹಟ್ಟಿ (ಊರು) ಎಂದು ಕರೆಯುತ್ತಾರೆ. “ಈ ಮ್ಯಾಸಮಂಡಲ ಪ್ರಾರಂಭ ಆಗಿದ್ದೇ ದ್ವಾಪರಯುಗದ ಕೊನೆಯಲ್ಲಿ ಶ್ರೀ ಕೃಷ್ಣ ಮೂಗನಾಯಕ ಅಂತಕ್ಕಂತವನಿಗೆ ಗೋವುಗಳನ್ನೆಲ್ಲ ಪಾಲನೆ ಮಾಡುವ ಜವಾಬ್ದಾರಿಕೊಟ್ಟು ಆತ ವೈಕುಂಠ ಸೇರಿದ ಅಂತ ಪ್ರತೀತಿ. ಮೂಗನಾಯಕನೇ ನಮ್ಮ ಮ್ಯಾಸ ಮಂಡಲದ ಪೂರ್ವಜ”.[10] ಮೂಗನಾಯಕನಿಂದ ಪಶುಪಾಲನೆ ಪ್ರಾರಂಭವಾಯಿತು. “ಮ್ಯಾಸಬೇಡ” ಎಂಬ ವಿಶೇಷಣ ಪಶುಗಳನ್ನು “ಮೇಯಿಸುವ” ಈ ಶಬ್ದವೇ ಕ್ರಮೇಣ ಮೇಸು>ಮೈಸು>ಮ್ಯಾಸ ಎಂದು ರೂಪಾಂತರಗೊಂಡಂತೆ ಕಾಣುತ್ತದೆ.[11] ಮ್ಯಾಸಬೇಡರನ್ನು ಇನ್ನೊಂದು ರೀತಿಯಲ್ಲಿಯೂ ವ್ಯಾಖ್ಯಾನ ಮಾಡಬಹುದು. ಸಾಮಾನ್ಯವಾಗಿ ಮ್ಯಾಸಬೇಡರು ಮೂಲತಃ ಬೇಡರು. ಇವರು ಪ್ರಾಚೀನಕಾಲದಲ್ಲಿ ಕಿರಾತರಾಗಿ ಕಾಡಿನಲ್ಲಿ ವಾಸಿಸುತ್ತಿದ್ದರು. ಇವರ ವೃತ್ತಿ ಬೇಟೆಯಾಡುವುದು. ಹೀಗೆ ಇವರು ಬೇಟೆಯಾಡಿ ಅರಣ್ಯಗಳಲ್ಲಿ ಜೀವಿಸುತ್ತಿದ್ದರಿಂದ ಬೇಡರು ಎಂದು ಕರೆದರು. ಕ್ರಮೇಣ ಬೇಡ ಎಂಬುದು ಇವರಿಗೆ ಜಾತಿ ಸೂಚಕ ಪದವಾಗಿ ಬಳಕೆ ಆಯಿತು. ಆಮೇಲೆ ಬೇಡರು ಒಂದೇ ಕಡೆ ವಾಸಿಸಲು ಪ್ರಾರಂಭ ಮಾಡಿದರು. ಆಗ ಅಲ್ಲಿನ ಬೇಡರು ಬೇಟೆ, ಪಶುಪಾಲನೆ ಮತ್ತು ಕೃಷಿಯನ್ನು ತಮ್ಮ ವೃತ್ತಿಯನ್ನಾಗಿ ಮಾಡಿಕೊಂಡು ಬದುಕತೊಡಗಿದರು. ತರುವಾಯ ಇದೇ ಬೇಡರು ನಾಡಿನಾದ್ಯಂತ ಚದುರಿ ಬೇರೆ ಬೇರೆ ಹೆಸರುಗಳಿಂದ ಗುರ್ತಿಸಿಕೊಂಡಿದ್ದಾರೆ. ಆದರೆ ಆ ಎಲ್ಲಾ ಹೆಸರಿನ ಮೂಲವೇ ಬೇಡ. ಈ ಬೇಡ ಎಂಬ ಪದವೇ ಜನಪದರ ಸಂಸ್ಕೃತಿಯಲ್ಲಿ ಇಂದಿಗೂ ಉಳಿದಿದೆ.
ಶಿಷ್ಟ ಸಮಾಜದಲ್ಲಿನ ಇತಿಹಾಸ ದಾಖಲೆಗಳನ್ನು ಪರಿಶೀಲಿಸಿದಾಗ ಬೇಡರನ್ನು ವಿವಿಧ ರೀತಿಯಲ್ಲಿ ಗುರುತಿಸಿರುವುದು ನಮಗೆ ತಿಳಿಯುತ್ತದೆ. ಕದಂಬರು ಇವರನ್ನು ಬೇಡ ಎಂದು ಗುರುತಿಸಿದರೆ, ಶಾತವಾಹನರು ತಳವಾರ ಎಂದು ಗುರುತಿಸಿದ್ದಾರೆ. ಅದೇ ರೀತಿ ವಡ್ಡಾರಾಧನೆ ಎಂಬ ಗದ್ಯಕೃತಿಯಲ್ಲಿ “ತಳವಾರ” ಎಂಬ ಹೆಸರು ಬರುತ್ತದೆ. ಕ್ರಮೇಣ ರಾಷ್ಟ್ರಕೂಟರು “ನಾಯಕ” ಪದವಿಗೆ ಬಡ್ತಿ ಕೊಟ್ಟಿದ್ದಾರೆ. ಹಾಗೆಯೇ ಮುಂದುವರೆಯದಂತೆ ವಿಜಯನಗರ ಸಾಮ್ರಾಜ್ಯದ ಕಾಲದಲ್ಲಿ ಪ್ರಜೆಗಳು, ಸೈನಿಕರು, ಸೇವಕರು ಹೆಚ್ಚಿನ ಪಾಲು ಬೇಡರೇ ಆಗಿದ್ದರು ಎಂಬ ಮಾಹಿತಿ ನಮಗೆ ಇತಿಹಾಸದಿಂದ ತಿಳಿಯುತ್ತದೆ. ನಂತರ ಹೀಗೆಯೇ ಕಾಲಚಕ್ರ ತಿರುಗಿದಂತೆ ಬೇಡರು ಸಾಕಷ್ಟು ಅವಕಾಶಗಳನ್ನು ಪಡೆದುಕೊಂಡರು. ಇವರು ರಾಜಕೀಯ ನಿಪುಣತೆಯನ್ನು ಪಡೆದು ತಮ್ಮದೆ ಆದ ದುರ್ಗ ಕೋಟೆಗಳನ್ನು ಕಟ್ಟಿ ತಮ್ಮ ಅಸ್ತಿತ್ವವನ್ನು ಭದ್ರಮಾಡಿಕೊಂಡರು. ಕಂಪಿಲರಾಯ, ಕುಮಾರರಾಮ, ಹಲಗಲಿಯ ಬೇಡರು, ಸಿಂಧೂರಿನ ಬೇಡರು, ಚಿತ್ರದುರ್ಗದ ನಾಯಕರು ಹೀಗೆ ಅನೇಕ ಬೇಡನಾಯಕರು ಸಾಮ್ರಾಜ್ಯವನ್ನು, ಪಾಳೆ-ಪಟ್ಟುಗಳನ್ನು ಕಟ್ಟಿಕೊಂಡು ದೇಶ ಆಳಿದರು. ಈ ಬೇಡರು ಹೆಚ್ಚು ಕಡಿಮೆ ಕರ್ನಾಟಕದ ಎಲ್ಲಾ ಭಾಗಗಳಲ್ಲಿ ತಮ್ಮನ್ನು ಬೇರೆ ಬೇರೆ ಹೆಸರುಗಳಿಂದ ಗುರ್ತಿಸಿಕೊಂಡಿದ್ದಾರೆ.
ಇಂದಿನ ಕರ್ನಾಟಕದ ಎಲ್ಲಾ ಭಾಗಗಳಲ್ಲಿಯೂ ಈ ಬೇಡರು (ನಾಯಕರು) ಇದ್ದಾರೆ. ರಾಯಚೂರು, ಗುಲ್ಬರ್ಗ, ಬೆಳಗಾವಿ, ಬಳ್ಳಾರಿ, ಶಿವಮೊಗ್ಗ, ತುಮಕೂರು, ಮೈಸೂರು, ಚಾಮರಾಜನಗರ, ದಾವಣಗೆರೆ, ಚಿತ್ರದುರ್ಗ ಇನ್ನೂ ಮುಂತಾದ ಎಲ್ಲಾ ಜಿಲ್ಲೆಗಳಲ್ಲಿಯೂ ಇವರು ಬೇರೆ ಬೇರೆ ಹೆಸರಿನಲ್ಲಿ ವಾಸವಾಗಿದ್ದಾರೆ. ಬೇಡ, ವಾಲ್ಮೀಕಿ, ತಳವಾರ, ಬೆಸ್ತ, ನಾಯಕ, ಪಾಳೆಗಾರ, ಮ್ಯಾಸಬೇಡ, ಪರಿವಾರದವ ಊರುಬೇಡ, ಎಂದು ಮುಖ್ಯವಾಗಿ ಇವರು ಗುರುತಿಸಿಕೊಂಡಿದ್ದಾರೆ. ಇಷ್ಟೆಲ್ಲಾ ಹೆಸರುಗಳಿಂದ ಕರೆದಿದ್ದರೂ “ನಾಯಕ” ಜನಾಂಗವೆಂಬುದು ಇಡೀ ಕರ್ನಾಟಕದಲ್ಲಿ ಪ್ರಸಿದ್ಧಿಯಾಗಿದೆ. ಈ ಬೇಡರು “ಕರ್ನಾಟಕದಲ್ಲಿ ಹಾವನೂರು ವರದಿ ಪ್ರಕಾರ ೧೭ ಪರ್ಯಾಯ ಹೆಸರುಗಳಿಂದ ಇವರು ಗುರುತಿಸಿಕೊಂಡಿದ್ದಾರೆ. ೧೯೯೧ ಡಿಸೆಂಬರನಲ್ಲಿ ೪ (ಜಾತಿಯ ಪ್ರಭೇದ) ಹೆಸರುಗಳನ್ನು ಸಂವಿಧಾನದಲ್ಲಿ ಪುನಃ ಅಂಗೀಕರಿಸಿ ಪರಿಶಿಷ್ಟ ವರ್ಗಕ್ಕೆ ಸೇರಿಸಲಾಗಿದೆ.[12] ಕರ್ನಾಟಕ ಸರ್ಕಾರದ ಮೀಸಲಾಯತಿಯ ನಿಯಮಾನುಸಾರ ಬೇಡ (ನಾಯಕ) ಜನಾಂಗದವರನ್ನು ಪರಿಶಿಷ್ಟ ವರ್ಗಕ್ಕೆ ಸೇರಿಸಿದ್ದಾರೆ. ಇವರು ಸರ್ಕಾರದ ಯಾವುದೇ ಸರ್ಕಾರಿ ಹುದ್ದೆಗಳನ್ನು ತೆಗೆದುಕೊಳ್ಳುವಾಗ ೩% ಮೀಸಲಾತಿಯಲ್ಲಿಯೇ ತೆಗೆದುಕೊಳ್ಳಬೇಕು. ಹೀಗೆ ಕರ್ನಾಟಕ ಸರ್ಕಾರ ನಾಯಕ ಜನಾಂಗದವರಿಗೆ ಶೇ. ೩ರಷ್ಟು ಮೀಸಲಾತಿಯನ್ನು ಕೊಟ್ಟು ತನ್ನ ಜವಾಬ್ದಾರಿಯನ್ನು ಕಳೆದುಕೊಂಡಿದೆ.
ಬೇಡ ಜನಾಂಗದ ಸಾಂಸ್ಕೃತಿಕ ವಿವರಗಳು ಹೆಚ್ಚಿನದಾಗಿ ಮ್ಯಾಸಬೇಡರಲ್ಲಿ ಕಂಡು ಬರುವುದರಿಂದ ಇಲ್ಲಿನ ಅಧ್ಯಯನಕ್ಕೆ ಪ್ರಧಾನವಾಗಿ ಮ್ಯಾಸಬೇಡರನ್ನು ಆಯ್ಕೆ ಮಾಡಿಕೊಂಡು ಪೂರಕವಾಗಿ ವಿವಿಧ ರೀತಿಯಲ್ಲಿ ಗುರುತಿಸಿಕೊಂಡಿರುವ ಬೇಡ ಸಮುದಾಯವನ್ನು ತೆಗೆದುಕೊಳ್ಳಲಾಗಿದೆ. ಕರ್ನಾಟಕದ ಯಾವುದೇ ಮೂಲೆಯಲ್ಲಿ ವಾಸಿಸುವ ಬೇಡರು ಸಾಂಸ್ಕೃತಿಕವಾಗಿ ಏಕ ರೀತಿಯ ಸಂಸ್ಕೃತಿ ಹೊಂದಿದ್ದಾರೆ. ಇಂತಹ ಏಕರೀತಿ ಸಂಸ್ಕೃತಿಯ ವೈಶಿಷ್ಟತೆಯನ್ನು ಮ್ಯಾಸಬೇಡರಲ್ಲಿ ಕಾಣುತ್ತೇವೆ. ಹಾಗಾಗಿ ಇವರನ್ನು ಮುಖ್ಯವಾಹಿನಿಯಲ್ಲಿ ಇಟ್ಟುಕೊಂಡು ಅಲ್ಲಿನ ಸಾಂಸ್ಕೃತಿಕ ವಿವರಗಳನ್ನು ಕುರಿತು ಚರ್ಚೆ ಮಾಡಲಾಗುತ್ತದೆ. ನಾಯಕ ಜನಾಂಗವೆಂದೇ ಗುರುತಿಸಿಕೊಂಡಿರುವ ಮ್ಯಾಸಬೇಡರು ಹೆಚ್ಚಾಗಿ ಚಿತ್ರದುರ್ಗ ಜಿಲ್ಲೆಯಲ್ಲಿ ವಾಸವಾಗಿದ್ದಾರೆ. ಚಿತ್ರದುರ್ಗ ಜಿಲ್ಲೆ ಕರ್ನಾಟಕದ ಮಧ್ಯಭಾಗದಲ್ಲಿದೆ. ಈ ಜಿಲ್ಲೆ ಬರಗಾಲ ಪೀಡಿತ ಪ್ರದೇಶವೆಂದು ಗುರುತಿಸಿಕೊಂಡಿದ್ದರೂ ಸಾಂಸ್ಕೃತಿಕವಾಗಿ, ಚಾರಿತ್ರಿಕವಾಗಿ, ಐತಿಹಾಸಿಕವಾಗಿ, ಪರಂಪರೆಯ ಉದ್ದಕ್ಕೂ ಒಳ್ಳೆಯ ಹೆಸರನ್ನು ಪಡೆದುಕೊಂಡಿದೆ.
ಚಿತ್ರದುರ್ಗ ಜಿಲ್ಲೆಯಲ್ಲಿ ವಾಸಮಾಡುವ ಮುಖ್ಯ ಬುಡಕಟ್ಟು ಜನಾಂಗಗಳೆಂದರೆ ನಾಯಕರು ಮತ್ತು ಗೊಲ್ಲರು. ಇಲ್ಲಿನ ನಾಯಕರನ್ನು ಮ್ಯಾಸಬೇಡರು (ಮ್ಯಾಸನಾಯಕರು) ಮತ್ತು ಊರಬೇಡರು (ಊರನಾಯಕರು) ಎಂದು ಗುರುತಿಸಿದರೆ, ಗೊಲ್ಲರನ್ನು ಕಾಡುಗೊಲ್ಲರು ಮತ್ತು ಊರಗೊಲ್ಲರು ಎಂದು ಗುರುತಿಸಿರುತ್ತಾರೆ. ಮ್ಯಾಸಬೇಡರು ಮತ್ತು ಕಾಡುಗೊಲ್ಲರಿಗೆ ಸಹೋದರ ಸಂಬಂಧಗಳಿವೆ. ಎರಡು ಬುಡಕಟ್ಟುಗಳಲ್ಲಿ ಜೀವನ ಶೈಲಿ, ಆಹಾರ, ಉಡುಪು, ಕೃಷಿ, ಆಚರಣೆ, ಸಂಪ್ರದಾಯ, ನಂಬಿಕೆ, ಹಬ್ಬ-ಹರಿದಿನ, ಮದುವೆ ಇನ್ನೂ ಮುಂತಾದ ಸಂದರ್ಭಗಳಲ್ಲಿ ಸಾಕಷ್ಟು ಸಾಮ್ಯತೆ ಕಾಣುತ್ತೇವೆ. ಹೇಗೆಂದರೆ, “ಹಳೆಯ ತಲೆಮಾರಿನ ಮ್ಯಾಸನಾಯಕರ ಯಜಮಾನರು ಕಾಡುಗೊಲ್ಲರಂತೆ ತಲೆಕೂದಲನ್ನು ಕತ್ತರಿಸದೆ “ತುರುಬು” ಕಟ್ಟುವುದನ್ನು ಇಂದೂ ಕಾಣಬಹುದು (ಆದರೆ ಮುಂದಲೆಯ ಕೂದಲನ್ನು ಚಂದ್ರಾಕಾರವಾಗಿ ಕತ್ತರಿಸುತ್ತಾರೆ). ಕಾಡುಗೊಲ್ಲ ಹೆಂಗಸರು ಮೇಲುರವಿಕೆ (ಕುಪ್ಪಸ) ತೊಡದಿರುವಂತೆ, ಹಳೆಯ ಕಾಲದ ಮ್ಯಾಸಬೇಡರ ಹೆಂಗಸರೂ ರವಿಕೆ ತೋಡುವುದಿಲ್ಲ. ಕಾಡುಗೊಲ್ಲರ ಹೆಂಗಸರು ಮುಂಗೈಗೆ “ಗೊಲ್ಲಕಡಗ” ಧರಿಸಿದರೆ, ಅದನ್ನೇ ಹೋಲುವಂತಹ “ಬುದ್ದು” ಎಂಬ ಹಿತ್ತಾಳೆಯ ಆಭರಣವನ್ನು ಇವರು ಮುಂಗೈಗೆ ತೊಡುತ್ತಾರೆ.[13] ಹೀಗೆ ಮ್ಯಾಸಬೇಡರು ಮತ್ತು ಕಾಡುಗೊಲ್ಲರ ಸಂಸ್ಕೃತಿಯಲ್ಲಿ ಅನನ್ಯವಾದಂತಹ ಸಾಮ್ಯತೆ ಕಾಣುತ್ತೇವೆ. ಹಾಗಾಗಿ ಈ ಎರಡೂ ಬುಡಕಟ್ಟು ಸಂಸ್ಕೃತಿಯಲ್ಲಿ ಒಂದೇ ರೀತಿಯ ಜೀವನ ಕ್ರಮವಿದೆ.
ಕರ್ನಾಟಕವು ವಿವಿಧ ರೀತಿಯ ಕುಲ, ಜಾತಿ, ಮತ, ಧರ್ಮಗಳನ್ನು ಹೊಂದಿದೆ. ಇದರಲ್ಲಿ ನಾಯಕ ಜನಾಂಗವು ಒಂದು ಭಾಗವಾಗಿ ಉಸಿರಾಡುತ್ತಿದೆ. ಉತ್ತರ ಕರ್ನಾಟಕ, ಮಧ್ಯಕರ್ನಾಟಕ ಮತ್ತು ಮೈಸೂರು ಕರ್ನಾಟಕ ಹಾಗೂ ಮಂಗಳೂರು ಕರ್ನಾಟಕಗಳಲ್ಲಿ ನಾಯಕ ಜಾತಿಯವರು ತಮ್ಮದೇ ಆದ ರೀತಿಯಲ್ಲಿ ವೃತ್ತಿಗಳಲ್ಲಿ ಸೇರಿಕೊಂಡು ತಮ್ಮ ಅಸ್ತಿತ್ವವನ್ನು ಉಳಿಸಿಕೊಂಡಿದ್ದಾರೆ. ಉತ್ತರ ಕರ್ನಾಟಕದ ರಾಯಚೂರು, ಬೆಳಗಾವಿ, ಗುಲ್ಬರ್ಗಗಳಲ್ಲಿ ಬೇಡ, ವಾಲ್ಮೀಕಿ, ನಾಯಕ, ಪಾಳೆಗಾರ ಎಂದು ಗುರುತಿಸಿದರೆ, ಅದೇ ಮೈಸೂರು ಕರ್ನಾಟಕದಲ್ಲಿ ಪರಿವಾರದವರು, ನಾಯಕರು, ತಳವಾರ, ಪಾಳೆಯಗಾರರು ಎಂದು ಗುರುತಿಸಿದ್ದಾರೆ. ಹಾಗೆಯೇ ಮಧ್ಯ ಕರ್ನಾಟಕದಲ್ಲಿ ನಾಯಕ, ತಳವಾರ, ಪಾಳೆಯಗಾರ ಎಂದು ಕರೆಸಿಕೊಂಡಿದ್ದಾರೆ. ಮಂಗಳೂರು ಕರ್ನಾಟಕದಲ್ಲಿಯೂ ನಾಯಕರು ತುಂಬಾ ಕಡಿಮೆ ಪ್ರಮಾಣದಲ್ಲಿದ್ದಾರೆ. ಅಲ್ಲಿಯ ನಾಯಕರು “ಬೆಸ್ತರು” ಎಂದು ಗುರುತಿಸಿಕೊಂಡಿದ್ದಾರೆ. ಹೀಗೆ ಇರುವ ನಾಯಕರು ಚಿತ್ರದುರ್ಗ ಭಾಗದಲ್ಲಿ ಸಾಂಸ್ಕೃತಿಕವಾಗಿ ತುಂಬಾ ವಿಶಿಷ್ಟವಾಗಿ ಇದ್ದಾರೆ. ಈ ಚಿತ್ರದುರ್ಗ ಜಿಲ್ಲೆಯ ನಾಯಕರುಗಳು ತಮ್ಮನ್ನು ಊರುನಾಯಕರು (ಊರುಬೇಡ) ಮತ್ತು ಮ್ಯಾಸ ನಾಯಕರು (ಮ್ಯಾಸಬೇಡ) ಎಂದು ವಿಭಾಗ ಮಾಡಿಕೊಂಡಿದ್ದಾರೆ. ಆದರೆ ಬೇಡ, ವಾಲ್ಮೀಕಿ, ತಳವಾರ, ಪರಿವಾರದವರು ಪಾಳೆಯಗಾರರಲ್ಲಿ ಈ ರೀತಿಯ ವಿಭಜನೆ ಕಂಡು ಬರುವುದಿಲ್ಲ. ಇಲ್ಲಿನ ಪ್ರತಿಯೊಂದು ಭಾಗದ ನಾಯಕರುಗಳಲ್ಲಿ ಅಣ್ಣ-ತಮ್ಮಂದಿರಾಗಿ ಗುರುತಿಸಿಕೊಳ್ಳುವ ಕುಲಗಳು. ನೆಂಟರಿಷ್ಟರಾಗಿ ಗುರುತಿಸಿಕೊಳ್ಳುವ ಕುಲಗಳು ಮಾತ್ರ ಕಂಡುಬರುತ್ತವೆ. ಈ ರೀತಿಯ ಕುಲಗಳನ್ನು ಮ್ಯಾಸಬೇಡರು ಮತ್ತು ಊರ ಬೇಡರಲ್ಲಿಯೂ ನೋಡುತ್ತೇವೆ.
ಪ್ರಾಚೀನ ಕಾಲದಲ್ಲಿ ಮ್ಯಾಸಬೇಡರು ಅರಣ್ಯ (ಅಡವಿ) ಗಳಲ್ಲಿ ವಾಸವಾಗಿದ್ದಾರೆ. ಊರಬೇಡರು ಊರುಗಳಲ್ಲಿ ವಾಸವಾಗಿದ್ದರು. ಈ ಎರಡು ಪಂಗಡಗಳ ಕುಟುಂಬಗಳು ಚಿತ್ರದುರ್ಗ ಜಿಲ್ಲೆಯ ಎಲ್ಲಾ ಭಾಗದಲ್ಲಿ ಕಂಡು ಬರುತ್ತವೆ. ಅದರಲ್ಲೂ ಚಿತ್ರದುರ್ಗ ಜಿಲ್ಲೆಯ ಚಳ್ಳಕೆರೆ, ಮೊಳಕಾಲ್ಮೂರು ಮತ್ತು ಚಿತ್ರದುರ್ಗಗಳಲ್ಲಿ ಮ್ಯಾಸಬೇಡರು ಹೆಚ್ಚಿನದಾಗಿ ಇದ್ದಾರೆ. ಅದೇ ರೀತಿ ಹಿರಿಯೂರು, ಹೊಸದುರ್ಗ, ಹೊಳಲ್ಕೆರೆ ಭಾಗದಲ್ಲಿ ಊರನಾಯಕರು ಹೆಚ್ಚಾಗಿ ಸಿಗುತ್ತಾರೆ. ಮ್ಯಾಸ ಮಂಡಲಗಳಲ್ಲಿ ವಾಸಿಸುವ ನಾಯಕರನ್ನು ಎಂದು ಗುರುತಿಸಿದ್ದಾರೆ. ಆದರೆ ಎರಡೂ ಜನಾಂಗದವರು ಇಂದು ಹೆಚ್ಚಿನದಾಗಿ ಊರುಗಳಲ್ಲಿ ವಾಸವಾಗಿದ್ದಾರೆ. ಇವರು ವಾಸಮಾಡುವ ಕೇರಿಗಳನ್ನು ಮ್ಯಾಸ ಬೇಡರ ಕೇರಿ, ಊರ ಬೇಡರ ಕೇರಿ ಎಂದು ಇವತ್ತಿಗೂ ಕರೆಯುತ್ತಾರೆ. “೨೦೦೧ರ ಜನಗಣತಿ ಪ್ರಕಾರ ಸು. ೩,೪೬೩೯೮೬ ಜನ ಈ ಪರಿಶಿಷ್ಟ ವರ್ಗದ ಜನರಿದ್ದಾರೆ.” ಇದರಲ್ಲಿ ೧೭೫೬೨೩೮ ಪುರುಷರು, ೧೭೦೭೭೪೮ ಮಹಿಳೆಯರಿದ್ದಾರೆ. ಈ ಊರಬೇಡರಿಗಿಂತ ಮ್ಯಾಸಬೇಡರು ಸಾಂಸ್ಕೃತಿಕ ಜೀವನದ ಬಗ್ಗೆ ಇಲ್ಲಿಯವರೆಗೂ ಸಾಕಷ್ಟು ಸಂಶೋಧನೆಗಳು ನಡೆಯುತ್ತಾ ಬಂದಿವೆ. ಇಡಿಯಾಗಿ ಮ್ಯಾಸಬೇಡರ ಸಮಾಜ ಮತ್ತು ಸಂಸ್ಕೃತಿ ಕುರಿತು ಅಧ್ಯಯನಗಳು ನಡೆದಿವೆಯಾದರೂ ಬೇಡರ ಮಹಿಳಾ ಸಂಸ್ಕೃತಿ ಬಗ್ಗೆ ಪ್ರತ್ಯೇಕ ಸಂಶೋಧನೆಗಳು ಇದುವರೆಗೂ ನಡೆದಿಲ್ಲ. ಹಾಗಾಗಿ, ಈಗ ಕರ್ನಾಟಕ ಸಾಹಿತ್ಯ ಅಕಾಡೆಮಿಯವರು “ಸಂಸ್ಕೃತಿ ಮಹಿಳಾ ಮಾಲಿಕೆ” ಎಂಬ ಯೋಜನೆ ಕೈಗೆತ್ತಿಕೊಂಡು ಮಹಿಳೆಯರ ಸಾಂಸ್ಕೃತಿಕ ಪರಿಸರದ ಬಗ್ಗೆ ಹೆಚ್ಚಿನ ಅಧ್ಯಯನ ಕೈಗೊಳ್ಳಲು ಅವಕಾಶ ಮಾಡಿಕೊಟ್ಟಿರುವುದು ಸ್ವಾಗತಾರ್ಹವಾದುದು.
ಇಂದು ಮಹಿಳಾ ಅಧ್ಯಯನವೆಂಬುದು ಜಾಗತಿಕ ಮಟ್ಟದಲ್ಲಿ ಅಂತರ್ಶಾಸ್ತ್ರೀಯ ವಿಷಯವಾಗಿ ರೂಪಿತವಾಗಿದೆ.
ಸ್ವಾತಂತ್ರ್ಯದ ಸಂದರ್ಭದಲ್ಲಿ ಸಮಾಜದಲ್ಲಿನ ಕುಟುಂಬ ವಿವಾಹ, ಜಾತಿ ಮತ್ತು ಇನ್ನಿತರ ಅಂಶಗಳ ಮೇಲೆ ಅಧ್ಯಯನ ಮಾಡುವಾಗ ಮಹಿಳೆಯರ ಅಧ್ಯಯನವನ್ನು ಮಾಡಿದ್ದಾರೆ. ಅಲ್ಲಿನ ಅಧ್ಯಯನದಲ್ಲಿ ಮೇಲುವರ್ಗದ, ಮಧ್ಯಮ ವರ್ಗದ, ಗ್ರಾಮೀಣ ಮತ್ತು ನಗರ ಸಂಸ್ಕೃತಿಯ ಮಹಿಳಾ ಅಧ್ಯಯನಗಳು ನಡೆದಿದ್ದರೂ ಕೂಡ ಸ್ತ್ರೀಪರ ದೃಷ್ಟಿಕೋನಗಳು ಸರಿಯಾದ ರೀತಿಯಲ್ಲಿ ಇರಲಿಲ್ಲ. ಅದರಲ್ಲೂ ಬುಡಕಟ್ಟು ಜನಾಂಗಗಳ ಮಹಿಳಾ ಅಧ್ಯಯನಗಳು ಶಿಸ್ತುಬದ್ಧವಾಗಿ ನಡೆಯಲು ಸಾಧ್ಯವಾಗಿಲ್ಲ. ೧೯೬೦ರ ದಶಕದಲ್ಲಿ ಅಮೆರಿಕಾದಲ್ಲಿ ಮಹಿಳಾ ಅಧ್ಯಯನ ಶಿಸ್ತು ಬದ್ಧವಾಗಿ ಉಗಮವಾಯಿತು. ಆ ನಂತರ ಜಾಗತಿಕ ಮಟ್ಟದಲ್ಲಿ ಹೊಸ ಅಂದೋಲನ ಸೃಷ್ಟಿಯಾಯಿತು. ಇತ್ತೀಚಿನ ದಿನಗಳಲ್ಲಿ ಮಹಿಳಾ ಅಧ್ಯಯನವು ಹೊಸ ಹೊಸ ಆಯಾಮಗಳನ್ನು ಪಡೆದು ತನ್ನ ವಿಸ್ತಾರವನ್ನು ವ್ಯಾಪಕವಾಗಿ ಬೆಳೆಸಿಕೊಂಡಿದೆ.
ಈ ಹಿನ್ನಲೆಯಲ್ಲಿ ಬೇಡರ ಮಹಿಳೆಯನ್ನು ಕುರಿತು ನಿರ್ಧಿಷ್ಟವಾಗಿ ಅಧ್ಯಯನ ಮಾಡುವುದು ಒಂದು ರೀತಿಯ ಹೊ ಸವಿಷಯವಾಗಿದೆ. ಪಿತೃ ಪ್ರಧಾನ ಸಮಾಜದ ಪರಂಪರೆಯಲ್ಲಿ ಇಲ್ಲಿಯವರೆವಿಗೂ ಮಹಿಳೆಯನ್ನು ಕುರಿತು ಚಿಂತನೆ ನಡೆದಿಲ್ಲ ಅಂತ ಅಲ್ಲ. ಅಲ್ಲಿಯೂ ಒಟ್ಟು ಸಮಾಜದ ಅಧ್ಯಯನದ ಸಂದರ್ಭದಲ್ಲಿ ಮಹಿಳೆಯನ್ನು ಗುರುತಿಸಿದ್ದಾರೆ. ಬೇಡ ಜನಾಂಗದ ಸಂಸ್ಕೃತಿಯನ್ನು ಕುರಿತು ವಿಶ್ಲೇಷಣೆ ಮಾಡಿ ಚರ್ಚೆ ಮಾಡ್ತಾ ಇರುವಾಗ ಸಂಶೋಧಕರು ಪುರುಷಕೇಂದ್ರಿತ ನೆಲೆಯಲ್ಲಿ ನೋಡಿದ್ದಾರೆ. ಆದರೆ ಇಂದು ಮಹಿಳೆಯನ್ನೇ ಪ್ರಧಾನವಾಗಿಟ್ಟುಕೊಂಡು ಅಧ್ಯಯನಗಳು ನಡೆಯುತ್ತಿವೆ. ಮಹಿಳೆಯ ಬದುಕಿನ ವಿವಿಧ ಮುಖಗಳಾದ ಅವಳ ಜೀವನ, ವೃತ್ತಿ, ಕಷ್ಟ-ಸುಖ, ನೋವು-ನಲಿವು ವಿವಿಧ ಆಚರಣೆಗಳಲ್ಲಿ ಇವಳ ಸ್ಥಾನಮಾನ, ಹೀಗೆ ಇನ್ನೂ ಕೆಲವು ಕ್ಷೇತ್ರಗಳನ್ನು ಕೇಂದ್ರೀಕರಿಸಿಕೊಂಡು ಇಲ್ಲಿ ಅಧ್ಯಯನ ಮಾಡಲಾಗಿದೆ. ಸಮಾಜ ಸಂಸ್ಕೃತಿಯ ಕಾಲಗರ್ಭದಲ್ಲಿ ಸಿಲುಕಿ ನಿರಂತರವಾಗಿ ಬದಲಾವಣೆಗೊಳಪಟ್ಟಿರುತ್ತದೆ. ಇಂತ ವ್ಯವಸ್ಥೆಯಲ್ಲಿನ ಮಹಿಳೆಯ ಸ್ಥಾನಮಾನಗಳು ಹೇಗೆ ಇವೆ? ಅವಳು ಪುರುಷನಷ್ಟೇ ಪ್ರಧಾನಳಾಗಿ ಹೇಗೆ ನಿಲ್ಲುತ್ತಾಳೆ? ಎನ್ನುವ ಕಡೆ ಇಲ್ಲಿ ಯೋಚಿಸಲಾಗಿದೆ. ಹೆಣ್ಣು-ಗಂಡು ಜೈವಿಕ ಕ್ರಿಯೆಯಲ್ಲಿ ಪ್ರಕೃತಿದತ್ತವಾಗಿ ಬದಲಾವಣೆಹೊಂದಿರಬಹುದು. ಆದರೆ ಶಕ್ತಿ-ವ್ಯಕ್ತಿ ಚಿಂತನೆಯಲ್ಲಿ ಮಹಿಳೆಗೆ ಪುರುಷನನ್ನು ಮೀರಿ ನಿಲ್ಲುವ ಶಕ್ತಿ ಇದೆ. ಇಲ್ಲಿ ಮಹಿಳೆ ಸಾಮಾಜಿಕ ವ್ಯವಸ್ಥೆಯ ಬಂದಿಯಾಗಿ ಅವನು ಕೊಟ್ಟಂತಹ ಸ್ಥಾನಮಾನಗಳನ್ನು ಸ್ವೀಕರಿಸುತ್ತಾ ಬಂದಿದ್ದಾಳೆ. ಇಂದು ಈ ಎಲ್ಲಾ ಸ್ಥಿತಿಯನ್ನು ಮೀರಿ, ಗಂಡು-ಹೆಣ್ಣು ಇಬ್ಬರು ಸರಿಸಮಾನರು ಎಂಬುದನ್ನು ಚಾರಿತ್ರಿಕ ಹಿನ್ನೆಲೆಯಲ್ಲಿ ಗುರುತಿಸಬೇಕಾಗಿದೆ. ಈ ಮಾದರಿಯನ್ನು ಸಂಕ್ರಮಣ ಸ್ಥಿತಿಯಲ್ಲಿರುವ ಬೇಡ ಮಹಿಳೆಗೂ ಅನ್ವಯಿಸಬಹುದಾಗಿದೆ.
ಬೇಡರ ಹೆಣ್ಣು ಪುರುಷಕೇಂದ್ರಿತ ಸಮಾಜದಲ್ಲಿದ್ದರೂ ಅವಳಿಗೆ ಸ್ವತಂತ್ರಯ ಇದೆ. ಅವಳು ಆ ಸಮುದಾಯದಲ್ಲಿ ಜೀವನಪೂರ್ತಿ ದುಡಿಯುತ್ತಾಳೆ. ಅವಳಿಗೆ ಅಕ್ಷರ ಜ್ಞಾನ ಇಲ್ಲದಿದ್ದರೂ ತಿಳಿವಳಿಕೆ ಇದೆ. ಜೀವನ ಮೌಲ್ಯಗಳು ಅವಳ ರಕ್ತದ ಕಣಕಣಗಳಲ್ಲಿ ಭದ್ರವಾಗಿ ನೆಲೆಯೂರಿವೆ. ಇವಳಿಗೆ ಸ್ತ್ರೀವಾದ, ಸ್ತ್ರೀಶೋಷಣೆ, ಸ್ತ್ರೀಪರಚಿಂತನೆ ಇಂತಹ ಯಾವ ಸಿದ್ಧಾಂತಗಳ ಅರಿವು ಆಗಲಿ ಇಲ್ಲ. ಇವು ಶಿಷ್ಟ ಸಮಾಜದಲ್ಲಿ ಹುಟ್ಟಿಕೊಂಡ ಸಿದ್ಧಾಂತವಾಗಿವೆ. ಆದರೆ ಅನಕ್ಷರಸ್ಥ ಸಮುದಾಯದ ಹೆಣ್ಣು ಜಾನಪದ ಸಂಸ್ಕೃತಿಯಲ್ಲಿ ಇದ್ದರೂ ಅವಳು ನೈಜತೆಯನ್ನು ಬೆಳೆಸಿಕೊಂಡಿದ್ದಾಳೆ. ಬೇಡರ ಕೆಲವು ಹೆಣ್ಣು ಮಕ್ಕಳು ಪುರುಷನಷ್ಟೇ ಸಮರ್ಥವಾಗಿ ಕೌಟುಂಬಿಕ ಜವಾಬ್ದಾರಿಯನ್ನು ಹೊಂದಿದ್ದಾರೆ. ಪ್ರಸ್ತುತ ಸಾಮಾಜಿಕ ಸಂದರ್ಭದಲ್ಲಿ ಮಹಿಳೆ ಹೇಗೆ ಬದುಕುತ್ತಿದ್ದಾಳೆ ಮತ್ತು ಅವಳು ಸಾಮಾಜಿಕ ಸಂಸ್ಥೆಗಳಲ್ಲಿ ಹೇಗೆ ತನ್ನನ್ನು ತೊಡಗಿಸಿಕೊಂಡಿದ್ದಾಳೆ ಎನ್ನುವುದನ್ನು ಪ್ರಧಾನವಾಗಿ ಇಲ್ಲಿ ನೋಡಬೇಕಾಗಿದೆ.

ಬೇಡ ಸಮುದಾಯ : ಸಂಸ್ಕೃತಿ ಮಹಿಳೆ
ಕುಟುಂಬ ಮತ್ತು ಮಹಿಳೆ:
ಬೇಡರ ಜನಾಂಗದಲ್ಲಿ ಕುಟುಂಬಕ್ಕೆ ಅತಿ ಪ್ರಾಮುಖ್ಯತೆ ಇದೆ. ಮೂಲಭೂತವಾಗಿ ಕುಟುಂಬದ ಆಧಾರಸ್ತಂಭ ಮಹಿಳೆ. ಮಗುವಿಗೆ ಮೊದಲ ಗುರು ತಾಯಿ, ಕುಟುಂಬದ ಒಳಗಿನ ಎಲ್ಲಾ ವಹಿವಾಟುಗಳಲ್ಲಿ ಸಕ್ರಿಯವಾಗಿ ಪಾಲ್ಗೊಳ್ಳುವ ಹೆಣ್ಣು ಪುರುಷಪ್ರಧಾನ ವ್ಯವಸ್ಥೆಯಲ್ಲಿ ಎಲ್ಲಿಯೋ ಒಂದು ಕಡೆ ಮೂಲೆಗುಂಪಾಗಿ ಇದ್ದಾಳೆ. ಈ ಬೇಡ ಜನಾಂಗದಲ್ಲಿ ಮಧ್ಯಮ ವರ್ಗದ ಕುಟುಂಬಗಳು ಮತ್ತು ಬಡತನದ ಕುಟುಂಬಗಳನ್ನು ಕಾಣುತ್ತೇವೆ. ಪ್ರತಿಯೊಂದು ಸಮಾಜದಲ್ಲಿಯೂ ಅಲ್ಲಿನ ಹೆಣ್ಣಿಗೆ ಆ ನಿಯಮ ಇದ್ದೇ ಇದೆ. ಅಂದರೆ, ಹೆಣ್ಣು ಹುಟ್ಟಿನಲ್ಲಿ ತಂದೆಯ ಆಶ್ರಯದಲ್ಲಿ ಇರಬೇಕು ಎಂಬ ನಿಯಮ. ಈಗಲೂ ಈ ನಿಯಮವನ್ನು ಬೇಡಜನಾಂಗದ ಕುಟುಂಬ ವ್ಯವಸ್ಥೆಯಲ್ಲಿ ಕಾಣುತ್ತೇವೆ.
ಬೇಡ ಜನಾಂಗದ ಕುಟುಂಬಗಳಲ್ಲಿ ತಂದೆಯೇ ಮನೆಯ ಯಜಮಾನ, ಅವನೇ ಮನೆಯ ವ್ಯವಹಾರವನ್ನು ನೋಡಿಕೊಳ್ಳುವುದು. ಒಂದು ವೇಳೆ ತಂದೆ ಇರದೆ ಇದ್ದರೆ ಹಿರಿಯ ಮಗ ಮನೆಯ ಯಜಮಾನ ಆಗುತ್ತಾನೆ. ಇದು ಬೇಡ ಜನಾಂಗದ ಒಂದು ನಿಯಮ. ಆದರೆ ಎಲೆಯ ಮರೆಯ ಕಾಯಿಯಂತೆ ಮನೆಯೊಳಗೆ ಇದ್ದ ಹೆಣ್ಣು ಕುಟುಂಬದಲ್ಲಿನ ಯಜಮಾನನ ಹೆಂಡತಿಯಾಗಿ, ತಾಯಿಯಾಗಿ ತನ್ನ ಸಲಹೆ ಸಹಕಾರವನ್ನು ಕೊಡುತ್ತಾಳೆ. ಇದು ನಾಲ್ಕು  ಗೋಡೆಯ ಮಧ್ಯೆ ಇರುವ ಕ್ರಿಯೆಯಾಗಿರುತ್ತದೆ. ಇದು ಕರ್ನಾಟಕದ ಬೇಡರ ಜಾತಿಯಲ್ಲಿ ಸಹಜವಾಗಿ ಕಂಡುಬರುತ್ತದೆ. ಮ್ಯಾಸ ಬೇಡ ಆಗಿರುಬಹುದು, ಪರಿವಾರದವರು ಆಗಿರಬಹುದು, ವಾಲ್ಮೀಕಿ ಆಗಿರಬಹುದು, ತಳವಾರ ಆಗಿರಬಹುದು, ಪಾಳೆಯಗಾರರಾಗಿರಬಹುದು, ನಾಯಕರಾಗಿರಬಹುದು, ಊರಬೇಡರಾಗಿರುಬಹುದು. ಈ ಎಲ್ಲಾ ಜನಾಂಗಗಳಲ್ಲಿಯೂ ಈ ವ್ಯವಸ್ಥೆಯನ್ನು ಕಾಣುತ್ತೇವೆ.
ಬೇಡ ಸಮಾಜವು ಪುರುಷ ಪ್ರಧಾನ ಸಮಾಜವಾಗಿರುವದರಿಂದ ಕುಟುಂಬಗಳಲ್ಲಿ ಗಂಡು ಮಗು ಜನನವಾದರೆ ತುಂಬಾ ಸಂತೋಷ ಪಡುತ್ತಾರೆ. ಈ ಸಮುದಾಯದಲ್ಲಿ ಹಬ್ಬದ ವಾತಾವರಣ ತುಂಬಿರುತ್ತದೆ. ಅದೇ ಹೆಣ್ಣು ಮಗು ಜನನವಾದರೆ ಸಹಜವಾಗಿ ಸ್ವೀಕರಿಸುತ್ತಾರೆ. ಮ್ಯಾಸಬೇಡ ಕುಟುಂಬಗಳಲ್ಲಿ “ಗಂಡು”ಮಗುವಿನ ಜನನದ ಬಗ್ಗೆ ಹೆಚ್ಚಿನ ಆದ್ಯತೆ ಕೊಡುತ್ತಾರೆ. ಆ ಮಗು ಮುಂದಿನ ವಾರಸುದಾರ ಅಂತ ಪರಿಗಣಿಸಿ ಆ ಮಗುವಿನ ಬೆಳವಣಿಗೆಯಲ್ಲಿ ವಿಶೇಷ ಕಾಳಜಿ ವಹಿಸುತ್ತಾರೆ. ಈ ಕಾಳಜಿಯನ್ನು ವಾಲ್ಮೀಕಿ, ಪರಿವಾರದವರು, ನಾಯಕರು ಇನ್ನಿತರರಲ್ಲಿಯೂ ಕಾಣುತ್ತೇವೆ. ಒಂದು ವೇಳೆ ಕುಟುಂಬದಲ್ಲಿನ ಹೆಂಗಸು ಬರೀ ಹೆಣ್ಣು ಮಕ್ಕಳನ್ನು ಹೆರಿಗೆ ಆಗ್ತಾ ಇದ್ದರೆ, “ಗಂಡು” ಮಗು ಹುಟ್ಟುವವರೆಗೂ ಹೆರಿಗೆ ಆಗ್ತಾನೆ ಇರುತ್ತಾರೆ. ಹೀಗಾಗಿ ನಾವು ಮ್ಯಾಸಬೇಡರ ಸಮಾಜದಲ್ಲಿ ಒಬ್ಬೊಬ್ಬ ಹೆಂಗಸು ೬-೮-೧೦ ಹೆಣ್ಣು ಮಕ್ಕಳನ್ನು ಹೆರಿಗೆ ಆಗಿ ಕೊನೆಗೆ ಗಂಡು ಮಗು ಹುಟ್ಟಿರುವುದನ್ನು ಕಾಣುತ್ತೇವೆ. ಹಳೆಯ ಕಾಲದ ಪರಿವಾರದವರ ಸಮಾಜದಲ್ಲಿಯೂ ಇದು ಕಂಡುಬರುತ್ತದೆ. ಇದು ಸಂಪೂರ್ಣ ಅನಕ್ಷರಸ್ಥ ಕುಟುಂಬಗಳಲ್ಲಿ ಕಂಡುಬರುತ್ತದೆ. ಈ ಬೇಡರ ಪುರುಷನಿಗೆ ಕಿತ್ತು ತಿನ್ನುವ ಬಡತನವಿದ್ದರೂ ಗಂಡು ಮಗು ಹುಟ್ಟಬೇಕು. ಒಂದು ವೇಳೆ ಮೊದಲ ಹೆಂಡತಿಗೆ ಬರಿ ಹೆಣ್ಣು ಮಕ್ಕಳು ಹುಟ್ಟುತ್ತಾ ಇದ್ದರೆ, ಗಂಡು ಮಗುವಿಗಾಗಿ ಇನ್ನೊಂದು ಮದುವೆ ಆಗಿರುವುದು ಇಲ್ಲಿ ಕಂಡುಬರುತ್ತದೆ. ಆದರೆ, ಈ ಅನಕ್ಷರಸ್ಥ ಪುರುಷನಿಗೆ ಗಂಡು ಮಗು ಹುಟ್ಟುವಿಕೆಗೆ ಪುರಷನೇ ಕಾರಣನಾಗುತ್ತಾನೆ ಎಂಬುದು ತಿಳಿಯದೇ ಹೋಗಿರುತ್ತದೆ. ಗಂಡು ಮಗುವಿನ ಹುಟ್ಟಿಗೆ ಕಂಡ-ಕಂಡ ದೇವರಿಗೆ ಹರಕೆ ಹೊತ್ತು ಕೊಳ್ಳುತ್ತಾರೆ.
ಇದೇ ಬೇಡ ಜನಾಂಗದ ಅಕ್ಷರಸ್ಥ ಕುಟುಂಬ ಮತ್ತು ತಿಳಿವಳಿಕೆ ಇರುವ ಕುಟುಂಬಗಳಲ್ಲಿ ಹೆಣ್ಣು ಅಥವಾ ಗಂಡು ಎರಡರಲ್ಲಿ ಯಾವುದಾದರೂ ಸರಿ, ಒಂದು ಅಥವಾ ಎರಡು ಮಕ್ಕಳು ಸಾಕು ಎಂಬ ಅಭಿಪ್ರಾಯಕ್ಕೆ ಕೆಲವರು ಬಂದಿರುತ್ತಾರೆ. ಇತ್ತೀಚೆಗೆ ಅನಕ್ಷರಸ್ಥ ಕುಟುಂಬಗಳು ಇದನ್ನು ಅನುಸರಿಸುತ್ತಿವೆ.
ಕರ್ನಾಟಕದ ಬೇಡರ ಕುಟುಂಬಗಳಲ್ಲಿ ಹೆಣ್ಣಿನ ಪಾತ್ರ ಬಹಳ ಮುಖ್ಯವಾಗಿದೆ. ಇವರ ಕುಟುಂಬಗಳಲ್ಲಿ ಅವಿಭಕ್ತ ಕುಟುಂಬಗಳೂ ಮತ್ತು ವಿಭಕ್ತ ಕುಟಂಬದ ಮಹಿಳೆಗಿಂತ ಹೆಚ್ಚಿನದಾಗಿರುತ್ತದೆ. ಇಂದಿನ ದಿನಗಳಲ್ಲಿ ಅವಿಭಕ್ತ ಕುಟುಂಬಗಳು ಬೇರೆ ಬೇರೆ ಸಮಾಜಗಳಲ್ಲಿಯೂ ಬಹುಮಟ್ಟಿಗೆ ವಿಘಟನೆಯಾಗುತ್ತಿವೆ. ಅದು ಬೇಡರ ಸಮುದಾಯದಲ್ಲಿಯೂ ಕಂಡುಬರುತ್ತದೆ.
ಬೇಡರ ಮಹಿಳೆ ತನ್ನ ಕುಟಂಬದ ಶ್ರೇಯಸ್ಸಿಗೆ ತುಂಬಾ ಕಷ್ಟ ಪಡುತ್ತಾಳೆ. ಕುಟುಂಬದ ಯಜಮಾನನು ಹೊರಗಿನ ಕೆಲಸದಲ್ಲಿ ನಿರತನಾದರೆ ಅವನು ಆ ಕೆಲಸ ಮುಗಿಸಿಕೊಂಡು ಮನೆಗೆ ಬಂದ ಮೇಲೆ ನೆರೆ-ಹೊರೆಯ ಸ್ನೇಹಿತರೊಂದಿಗೆ ಹರಟೆ ಹೊಡೆಯುತ್ತಾನೆ. ಅದೇ ಅವನ ಹೆಂಡತಿಗೆ ಕೈತುಂಬಾ ಕೆಲಸವಿರುತ್ತದೆ. ಅವಳು ಅಡಿಗೆ ಮಾಡುವ ಕೆಲಸದಿಂದ ಹಿಡಿದು ಮಕ್ಕಳ ಆರೈಕೆ, ಲಾಲನೆ ಪಾಲನೆ ನೋಡಿಕೊಳ್ಳುತ್ತಾಳೆ. ಜೊತೆಗೆ ಗಂಡನ ಸರಿಸಮಾನವಾಗಿ ಹೊರಗಿನ ಕೃಷಿಕ್ಷೇತ್ರದಲ್ಲೂ ದುಡಿಯುತ್ತಾಳೆ. ಮನೆಯೊಳಗಿನ ಕೆಲಸ-ಕಾರ್ಯಗಳಲ್ಲಿ ಪುರುಷನಿಗಿಂತ ಅವಳ ಪಾತ್ರ ಹೆಚ್ಚಿನದಾಗಿರುತ್ತದೆ. ಅಷ್ಟೇ ಅಲ್ಲ, ತೋಟಗಾರಿಕೆ, ಪಶುಪಾಲನೆ ಇನ್ನಿತರ ಕ್ಷೇತ್ರಗಳಲ್ಲಿಯೂ ನಿರತಳಾಗುತ್ತಾಳೆ. ಈ ರೀತಿ ಬೇಡರ ಮಹಿಳೆ ಕೌಟುಂಬಿಕ ಜೀವನದಲ್ಲಿ ನಿರಂತರವಾಗಿ ಕೆಲಸದಲ್ಲಿ ಭಾಗಿಯಾಗಿರುತ್ತಾಳೆ. ಇದು ಬೇಡರ ಎಲ್ಲಾ ಸಮುದಾಯಗಳಲ್ಲಿಯೂ ಕಂಡುಬರುತ್ತದೆ.
ಬೇಡರ ಮಹಿಳೆ ಕೌಟುಂಬಿಕ ಜೀವನದಲ್ಲಿ ಸಂಸಾರವನ್ನು ಜವಾಬ್ದಾರಿಯಿಂದ ನೋಡಿಕೊಳ್ಳುತ್ತಾಳೆ. ಇದು ಗಂಡ ದುಡಿದು ಹಾಕುವುದಕ್ಕಿಂತ ಮಿಗಿಲಾದದು. ಕುಟುಂಬದಲ್ಲಿ ಬೇಕು-ಬೇಡಗಳ ಬಗ್ಗೆ ಅವಳಿಗೆ ಸರಿಯಾದ ಪ್ರಜ್ಞೆ ಇರುತ್ತದೆ. ಇವಳು ನೆರೆಯೊರೆಯವರ ಜೊತೆ ಕೊಡು-ಕೊಳ್ಳುವಿಕೆಯ ಸಂದರ್ಭದಲ್ಲಿ ಜಾಗೃತಳಾಗಿರುತ್ತಾಳೆ. ಅವಳಿಗೆ ಸೂಕ್ಷ್ಮಪ್ರಜ್ಞೆ ಇರುತ್ತದೆ. ಪ್ರತಿಯೊಂದು ಬೇಡರ ಮನೆಗೆ ಬಂದು ಹೋಗುವ ನೆಂಟರಿಷ್ಟರನ್ನು ಜಾಗರೂಕತೆಯಿಂದ ನೋಡಿ ಕಳುಹಿಸುವ ಜವಾಬ್ದಾರಿ ಹೆಣ್ಣಿಗೆ ಇರುತ್ತದೆ. ಆಮೇಲೆ ಅವಳಲ್ಲಿ ಸ್ವಲ್ಪ ಸ್ವಾರ್ಥವು ಇರುತ್ತದೆ. ಬೇಡರ ಪುರುಷರಿಗೆ ಯಾವಾಗಲೂ ಸ್ವಲ್ಪ ಧಾರಾಳತನ ಇದೆ. ಆದರೆ ಬೇಡರ ಮಹಿಳೆಯರು ಜಿಪುಣರಾಗಿರುತ್ತಾರೆ. ಏಕೆಂದರೆ ಅವರಿಗೆ ಮನೆಯ ಆರ್ಥಿಕ ಸ್ಥಿತಿ ಪುರುಷರಿಗಿಂತ ಚೆನ್ನಾಗಿ ತಿಳಿದಿರುತ್ತದೆ. ಆದ್ದರಿಂದಲೇ ಅವಳು ಯಾವಾಗಲೂ ಮನೆಗೆ ಬರುವ ಆದಾಯದ ಕಡೆ ಸದಾ ಗಮನ ಹರಿಸುತ್ತಾಳೆ. ಇದು ಬೇಡ ಜನಾಂಗದ ಕುಟುಂಬದಲ್ಲಿನ ಮಹಿಳೆಯರ ಪ್ರಮುಖ ಲಕ್ಷಣವಾಗಿರುತ್ತದೆ.
ಬೇಡರ ಕುಟುಂಬದ ಮಹಿಳೆ ಶ್ರಮಜೀವಿ. ಅವಳು ಕುಟುಂಬದಲ್ಲಿ ಸಾಕಷ್ಟು ಕಷ್ಟ ಪಟ್ಟು ಬಿಸಿಲು, ಮಳೆಯನ್ನದೆ ದುಡಿಯುತ್ತಾಳೆ. ಅದರಲ್ಲೂ ಗ್ರಾಮೀಣ ಪ್ರದೇಶದ ಬೇಡರ ಹೆಣ್ಣುಮಕ್ಕಳು ನಗರ ಪ್ರದೇಶದ ಹೆಣ್ಣುಮಕ್ಕಳಗಿಂತ ಹೆಚ್ಚಿನ ಶ್ರಮಜೀವಿಗಳು. ಬೇಡರ ಹೆಂಗಸು ಎಷ್ಟೇ ದುಡಿದರೂ ಅದರ ಶ್ರೇಯಸ್ಸು ಮನೆಯ ಯಜಮಾನನಿಗೆ ಸಿಗುತ್ತದೆ. ಅವಿಭಕ್ತ ಕುಟುಂಬಗಳಲ್ಲಿನ ಯಜಮಾನನು ಬರೀ ಉಸ್ತುವಾರಿ ಕೆಲಸ ಮಾಡುತ್ತಿರುತ್ತಾನೆ. ಉಳಿದ ಸದಸ್ಯರು ಶ್ರಮ ಪಟ್ಟು ದುಡಿಯುತ್ತಿರುತ್ತಾರೆ. ಅದರಲ್ಲೂ ಮಹಿಳೆ ತುಂಬಾ ಕೆಲಸ ಮಾಡುತ್ತಾಲೆ. ದೊಡ್ಡ ದೊಡ್ಡ ಕುಟುಂಬ ವರ್ಗದವರು ತಮ್ಮ ಮನೆಗೆ ಸೊಸೆಯನ್ನು ತರುವಾಗ ಎಂಥ ಕೆಲಸ ಇದ್ದರೂ ಮಾಡುವಂತಹ ಶಕ್ತಿಯುತ ಹೆಣ್ಣನ್ನು ಬಯಸುತ್ತಾರೆ. ಮಗನಿಗೆ ಹೆಣ್ಣು ನೋಡಲು ನೆಂಟರ ಮನೆಗೆ ಹೋದಾಗ ಆ ಹುಡುಗಿಯನ್ನು ನೋಡಿ ಇವಳು ದೈಹಿಕವಾಗಿ ಸಮರ್ಥಳಿದ್ದಾಳೆಯೇ ಎಂಬುದನ್ನು ಸೂಕ್ಷ್ಮವಾಗಿ ಗಮನಿಸಿ ತೀರ್ಮಾನಿಸುತ್ತಾರೆ. ಇದನ್ನೂ ಇಂದಿಗೂ ಪ್ರತಿಯೊಂದು ಗ್ರಾಮೀಣ ಪ್ರದೇಶದ ಬೇಡರ ಅವಿಭಕ್ತ ಕುಟುಂಬದ ಸಮಾಜದಲ್ಲಿ ಕಾಣುತ್ತೇವೆ. ಮ್ಯಾಸ ಬೇಡರ ಕುಟುಂಬಗಳಲ್ಲಿ ಇದನ್ನೇ ಪ್ರಧಾನವಾಗಿ ಪರಿಗಣಿಸುತ್ತಾರೆ. ಹಾಗೆಯೇ ಮೈಸೂರು ಮತ್ತು ಚಾಮರಾಜ ನಗರಗಳ ಪರಿವಾರದ ನಾಯಕರು ಹೀಗೆಯೇ ತೀರ್ಮಾನಿಸುತ್ತಾರೆ. ಒಟ್ಟಿನಲ್ಲಿ ಎಲ್ಲಾ ಬೇಡರ ಕೌಟುಂಬಿಕ ವ್ಯವಸ್ಥೆಯಲ್ಲಿ ಇದು ಕಂಡುಬರುತ್ತದೆ. ಬೇಡರ ಮಹಿಳೆಯ ಶ್ರಮದ ಪ್ರತಿಫಲ ಕುಟುಂಬದ ಯಜಮಾನನಿಗೆ ಸಿಗುತ್ತದೆ. ಅವಳ ಕುಟುಂಬದ ಏಳಿಗೆಯನ್ನು ನೋಡುತ್ತ ಇರುವ ಸಮಾಜ ತನ್ನ ಮನೆಯ ಯಜಮಾನನನ್ನು ಹೊಗಳಿದರೆ ಅವಳಿಗೆ ಎಲ್ಲಿಲ್ಲದ ಸಂತೋಷ, ಸಂಭ್ರಮ, ಅಷ್ಟೇ ಅಲ್ಲ, ಆ ಸಮಾಜ ಅವನ ಶ್ರೇಯಸ್ಸಿಗೆ ದಾರಿದೀಪವಾದ ಆ ಹೆಂಗಸನ್ನು ಕೊಂಡಾಡದೆ ಇರಲಾರದು. ಅವನ ಹೆಂಡತಿ, ತಾಯಿ ಇಲ್ಲದಿದ್ದರೆ ಅವನ ಜೀವನ ನಡೆಯುವುದೇ ಇಲ್ಲ ಅಂತ ಹೆಮ್ಮೆಯಿಂದ ಅವಳನ್ನು ಸಮರ್ಥಿಸಿ ಕೊಳ್ಳುತ್ತಾರೆ. ಇಂತಹ ಕಡೆ ಹೆಣ್ಣಿನ ಸ್ವಾತಂತ್ಯ್ರ, ಶ್ರಮ ಪರಿಣಾಮಕಾರಿಯಾಗಿರುತ್ತದೆ. ಹೀಗೆ ಬೇಡರ ಕುಟುಂಬಗಳಲ್ಲಿನ ಹೆಣ್ಣಿನ ಪಾತ್ರ ತುಂಬಾ ಮುಖ್ಯವಾಗಿದೆ. ಈ ಹಿನ್ನೆಲೆಯಲ್ಲಿ ಅನೇಕ ಮ್ಯಾಸ ಬೇಡರ ಕುಟುಂಬದ ಮಹಿಳೆಯರನ್ನು ದಾಖಲೆ ಮಾಡಬಹುದು. ತುರವರನೂರಿನ ಭಾಗ್ಯಮ್ಮ, ಕೂನಬೇವಿನ ಬೋರಮ್ಮ, ಬೆಳಗಟ್ಟದ ತಳವಾರ ಬೋರಮ್ಮಾ, “ನೆಲಗೇತನ ಹಟ್ಟಿಯ  ಚೆನ್ನಮ್ಮ, ನನ್ನಿವಾಳದ ಪಾಲವ್ವ, ಬಚ್ಚುಬೋರನ ಹಟ್ಟಿಯ ಪಾಪಮ್ಮ, ಹುಣಸೆಕಟ್ಟೆಯ ಸೂರಮ್ಮಾ, ರುಮಾಗಟ್ಟೆಯ ಮೀನಾಕ್ಷಮ್ಮ ಮುಂತಾದ ಕುಟುಂಬಗಳನ್ನು ನೆನಪು ಮಾಡಿಕೊಳ್ಳಬಹುದು.
ಮ್ಯಾಸ ಬೇಡರ ಮತ್ತು ಊರ ಬೇಡರ ಕುಟುಂಬಗಳಲ್ಲಿ ಹೆಣ್ಣು ಬಂಜೆಯಾದರೆ ಅವಳನ್ನು ಮಕ್ಕಳನ್ನು ಹಡೆಯುವ ಗೊಡ್ಡಿ ಎಂದು ಕರೆಯುತ್ತಾರೆ. ಅಂತಹ ಎಷ್ಟೋ ಹೆಂಗಸರು ಬೇಡರ ಸಮುದಾಯಗಳಲ್ಲಿ ಸಿಗುತ್ತಾರೆ. ಬಂಜೆಯಾದ ಹೆಂಗಸರು ಎಷ್ಟೇ ಕಷ್ಟ ಪಟ್ಟು ದುಡಿದು ಸಂಸಾರ ನಡೆಸಿದರೂ ಕೂಡ ಅವಳಿಂದ ತಾಯ್ತನವನ್ನು ನಿರೀಕ್ಷೆ ಮಾಡುತ್ತಾರೆ. ಅಂತಹ ಸಂದರ್ಭದಲ್ಲಿ ಅವಳ ಗಂಡನಿಗೆ ಪುನಃ ಇನ್ನೊಂದು ಮದುವೆ ಮಾಡುತ್ತಾರೆ. ಹಿರಿಯ ತಂದೆ-ತಾಯಿಗಳಿಗೆ ತಮ್ಮ ಮಕ್ಕಳಿಂದ ಮೊಮ್ಮಕ್ಕಳನ್ನು ಕಾಣುವ ಬಯಕೆ ಹೆಚ್ಚಾಗಿರುತ್ತದೆ. ಅದೆಲ್ಲಕ್ಕಿಂತ ಮುಖ್ಯವಾಗಿ ಮುಂದಿನ ಮನೆಯ ವಾರಸುದಾರನ ನಿರೀಕ್ಷೆ ಹೆಚ್ಚಾಗಿರುತ್ತದೆ. ಬೇಡರ ಕುಟುಂಬಗಳಲ್ಲಿನ ಹಿರಿಯ ತಂದೆ-ತಾಯಿಗಳು ಸೊಸೆಯ ಒಪ್ಪಿಗೆ ಪಡೆದು ಅವಳ ನೇತೃತ್ವದಲ್ಲಿ ಗಂಡನಿಗೆ ಇನ್ನೊಂದು ಮದುವೆ ಮಾಡುತ್ತಾರೆ. ಇಂತಹ ಕಡೆ ಬಂಜೆಯಾದ ಹೆಣ್ಣು ಮಾನಸಿಕವಾಗಿ ಸಂಘರ್ಷಕ್ಕೆ ಗುರಿಯಾದರೂ ತಮ್ಮ ಸಮಾಜದ ನೀರಿಕ್ಷೆಯನ್ನು ಮೀರಿ ಪ್ರತಿಭಟಿಸಲಾರದೆ ಅಸಹಾಯಕಳಾಗಿ ವ್ಯವಸ್ಥೆಯ ಬಂಧಿಯಾಗಿರುತ್ತಾಳೆ. ಇದು ನಾನು ಪಡೆದು ಬಂದ ಕರ್ಮ ಅಂತ ಭಾವಿಸಿಕೊಳ್ಳುತ್ತಾಳೆ. ಆಮೇಲೆ  ಆ ಬಂಜೆ ಹೆಣ್ಣುಮಕ್ಕಳೇ ತನ್ನ ಗಂಡನಿಗೆ ಮದುವೆ ಮಾಡುವಲ್ಲಿ ಸಹಾಯ ಹಸ್ತ ನೀಡುತ್ತಾರೆ. ಮ್ಯಾಸಬೇಡರ ದೊಡ್ಡಗಟ್ಟದ ಜಯಮ್ಮ, ನಂದೀಪುರದ ಸಣ್ಣಮ್ಮ, ಸೊಂಡೆಕೊಳದ ಕೆಂಚಮ್ಮ (ಚಿತ್ರದುರ್ಗದ ಭಾಗದವರು) ಇವರು ತಮ್ಮ ತಮ್ಮ ಗಂಡಂದಿರಿಗೆ ಮಕ್ಕಳ ಸಲುವಾಗಿ ಎರಡನೆ ಮದುವೆ ಮಾಡಿದ್ದಾರೆ. ಮುಂದೆ ಇವರಲ್ಲಿ ಒಬ್ಬ ಗಂಡನಿಗೆ ಇಬ್ಬರು ಹೆಂಡಿತಿಯರಾಗಿ ಕೆಲವು ಕಡೆ ಅನ್ಯೂನ್ಯವಾಗಿದ್ದರೆ, ಇನ್ನು ಕೆಲವರಲ್ಲಿ ವಿರಸವನ್ನು ಕಾಣುತ್ತೇವೆ. ಈ ರೀತಿಯ ಕ್ರಿಯೆಗಳು ಬೇಡರ ಬಹುತೇಕ ಕುಟುಂಬಗಳಲ್ಲಿ ಕಂಡುಬರುತ್ತವೆ.
ಬೇಡರ ಇತ್ತೀಚಿನ ಕೆಲವು ಕುಟುಂಬಗಳಲ್ಲಿ ಅವಿಭಕ್ತಿ ಕುಟುಂಬದ ವಿಘಟನೆ ಕಾಣುತ್ತೇವೆ.
ಬೇಡರ ಕುಟುಂಬಗಳಲ್ಲಿ ಗಂಡ ಅತಿ ಕುಡುಕನಾಗಿದ್ದರೆ, ಜೂಜು ಕೋರನಾಗಿದ್ದರೆ, ವ್ಯಭಿಚಾರಿಯಾಗಿದ್ದರೆ ಅಂತಹ ಸಂದರ್ಭದಲ್ಲಿ ಮನೆಯ ಒಡೆತನವನ್ನು ಮಹಿಳೆ ವಹಿಸಿಕೊಂಡಿರುವದನ್ನು ನಾವು ನೋಡುತ್ತೇವೆ. ಇದು ಇತ್ತೀಚಿನ ಬೆಳವಣಿಗೆ ಆಗಿದೆ. ಕುಟುಂಬದ ಸದಸ್ಯರೆಲ್ಲರೂ ದುಡಿದು ಹಣ ಸಂಪಾದನೆ ಮಾಡಿದರೆ ಆ ಹಣವನ್ನೆಲ್ಲಾ ಮನೆಯ ಯಜಮಾನ ಹಾಳು ಮಾಡುವ ಸಮಯದಲ್ಲಿ ಹೆಂಡತಿ ಜಾಗೃತಳಾಗುತ್ತಾಳೆ. ಆ ಹೆಣ್ಣೇ ಅವನಿಗೆ ಮಟ್ಟ ಹಾಕುತ್ತಾಳೆ. ಇಂತಹ ಕಡೆ ಶಿಷ್ಟ ಸಮಾಜದ ಮಹಿಳಾವಾದವಾಗಲಿ, ಸ್ತ್ರೀವಾದವಾಗಲಿ ಬಂದು ಯಾವುದೇ ರೀತಿಯ ಹೋರಾಟ ಮಾಡಿಲ್ಲ. ಆ ಮೆಲೆ ಅರಿವನ್ನೂ ಮೂಡಿಸಿರುವುದಿಲ್ಲ. ಇಂತಹ ವಾತಾವರಣದಲ್ಲಿಯೇ ಇದ್ದ ಬೇಡರ ಅನಕ್ಷರಸ್ಥ ಮಹಿಳೆಯು ಇಂದು ಜಾಗೃತಳಾಗಿದ್ದಾಳೆ. ಅವಳು ಸಹಜವಾಗಿಯೇ ತಪ್ಪು-ಸರಿಯನ್ನು ಗುರುತಿಸುವಂತಹ ಕಾರ್ಯತಂತ್ರವನ್ನು ಬಳಸಿಕೊಂಡಿದ್ದಾಳೆ. ಅವಳಿಗೆ ತನ್ನ ಕುಟುಂಬದ ಅಳಿವು ಮತ್ತು ಉಳಿವಿನ ಬಗ್ಗೆ ಸದಾ ಯೋಚನೆ ಇರುತ್ತದೆ. ತನ್ನ ಗಂಡ ಕೆಟ್ಟ ಮಾರ್ಗವನ್ನು ಹಿಡಿದಾಗ ಅವಳು ಒಳ್ಳೆಯ ಮಾರ್ಗದಲ್ಲಿಯೇ ಶ್ರಮಪಟ್ಟು ಒಂದು ಬಂಡಾಯವನ್ನು ಸೃಷ್ಟಿಮಾಡಿ ಮನೆತನದ ಅಧೋಗತಿಯನ್ನು ತಪ್ಪಿಸಿ ಒಂದು ತಹಬದಿಗೆ ತಂದುಕೊಳ್ಳುತ್ತಾಳೆ. ಇದನ್ನು ಮ್ಯಾಸಬೇಡರ, ಊರಬೇಡರ, ಮತ್ತು ವಾಲ್ಮೀಕಿ ಪರಿವಾರದವರ ತುಂಬಾ ಬಡತನದ ಕುಟುಂಬಗಳಲ್ಲಿ ಕಾಣುತ್ತೇವೆ. ಈ ಬೇಡರ ಕುಟುಂಬಗಳು ಎಲ್ಲಾ ಭಾಗಗಳಲ್ಲಿಯೂ ಹೆಚ್ಚಿನ ಪಾಲು ಆರ್ಥಿಕವಾಗಿ ದಿವಾಳಿ ಹೊಂದಿವೆ. ಹಾಗಾಗಿ ಇಂತಹ ಸಂಸಾರಗಳಲ್ಲಿ ಮಹಿಳೆಯೇ ವಾಮಮಾರ್ಗವನ್ನು ಹಿಡಿದ ಗಂಡನನ್ನು ಮಿಟ್ಟಿ ನಿಲ್ಲುತ್ತಾಳೆ. ಇದು ಸಂಸಾರದ ಒಳಗಿನ ಕ್ರಿಯೆ. ಆದರೆ ಅದೇ ಗ್ರಾಮಸ್ಥರು ಸೇರಿಕೊಂಡು ಯಾವುದಾದರೂ ಸಂದರ್ಭದಲ್ಲಿ ಅಂತಹ ಕುಟುಂಬಗಳನ್ನು ಗುರುತಿಸುವಾಗ ಅವಳ ಗಂಡನ ಹೆಸರನ್ನೇ ಪ್ರಮುಖವಾಗಿ ತೆಗೆದುಕೊಳ್ಳುತ್ತಾರೆ. ತನ್ನ ಗಂಡನ ಅಧಿಕಾರ ಮನೆಯಲ್ಲಿ ಏನೂ ನಡೆಯುವುದಿಲ್ಲ ಅಂತ ಗೊತ್ತಿದ್ದರೂ ಸಾಮಾಜಿಕವಾಗಿ ಅದನ್ನು ಆ ಮಹಿಳೆ ತೋರ್ಪಡಿಸುವುದಿಲ್ಲ. ಇಂತಹ ಕಡೆಯ ಮಹಿಳೆ ಗಂಡಸಿನ ಸರಿಸಮನಾಗಿ ಬದುಕುತ್ತಾಳೆ. ಮೂಲತಃ ಅವಳು ಅನಕ್ಷರಸ್ಥಳಾದರೂ ಅವಳಿಗೆ ನೈತಿಕ ಜವಾಬ್ದಾರಿ ಇದೆ. ಆದರೂ ಇದನ್ನು ಒಟ್ಟು ಬೇಡರ ಜನಾಂಗಗಳಿಗೆ ಸಾರ್ವತ್ರೀಕರಿಸಿ ಹೇಳಲು ಸಾಧ್ಯವಾಗುವುದಿಲ್ಲ. ಅದರಲ್ಲೂ ಮಧ್ಯಮವರ್ಗದ ಕುಟುಂಬಗಳಲ್ಲಿ ಇಂತಹ ಸ್ಥಿತಿ ಇಲ್ಲ. ಯಾವ ಕುಟುಂಬಗಳಲ್ಲಿ ದಿವಾಳಿತನ ಕಾಣುತ್ತೇವೆಯೋ ಅಂತಹ ಕಡೆ ಹೆಂಗಸರು ಸಾಮಾಜಿಕ ಪ್ರಜ್ಞೆ ಬೆಳೆಸಿಕೊಂಡು ನಾವು ನೆರೆಹೊರೆಯವರಂತೆ ಬದುಕಬೇಕು ಎಂಬ ಗುರಿ ಇಟ್ಟುಕೊಂಡು ಛಲದಿಂದ ಬದುಕುತ್ತಿದ್ದಾರೆ.
ಧಾರ್ಮಿಕ ಆಚರಣೆ ಮತ್ತು ಮಹಿಳೆ:
ಬೇಡರು ಮೂಲದಲ್ಲಿ ಅರಣ್ಯವಾಸಿಗಳಾಗಿದ್ದರಿಂದ ಗಂಡು-ಹೆಣ್ಣು ಎನ್ನುವ ವ್ಯತ್ಯಾಸ ತೋರಿಸದೆ ಎಲ್ಲರೂ ಸಕ್ರಿಯವಾಗಿ ಧಾರ್ಮಿಕವಾಗಿ ಆಚರಣೆಯಲ್ಲಿ ತೊಡುತ್ತಿದ್ದರು. ಹೀಗೆ ಬೆಳೆದು ಬಂದ ಈ ಬೇಡರ ಸಂಸ್ಕೃತಿಯಲ್ಲಿ ಸಾಂಸ್ಕೃತಿಕ ವೀರರು ಜನ್ಮ ತಾಳಿದರು. ಇಲ್ಲಿ ಮುಖ್ಯವಾಗಿ ಗಮನಿಸಬೇಕಾದ ಅಂಶವೆಂದರೆ ಈ ಸಾಂಸ್ಕೃತಿಕ ವೀರರಲ್ಲಿ ಮಹಿಳೆ ಇರುವುದು ಇವರೆಲ್ಲರೂ ಮ್ಯಾಸ ನಾಯಕರೆಂಬುದನ್ನು ಮರೆಯುವಂತಿಲ್ಲ.
ಮ್ಯಾಸನಾಯಕ ಸಾಂಸ್ಕೃತಿಕ ವೀರಾದ ಯರಮಂಚಿನಾಯಕ, ಗಾದರಪಾಲನಾಯಕ, ಜಗಳೂರು ಪಾಪನಾಯಕ (ಜಗಳೂರಜ್ಜ) ಕಂಪಳರಾಯ, ಯೆರಗಟನಾಯಕ , ಕೊಡಗಲು ಬೊಮ್ಮಯ್ಯ, ನಾಯ್ಕನಹಟ್ಟಿ ತಿಪ್ಪೇಸ್ವಾಮಿ, ದಡ್ಡಿ ಸೂರನಾಯಕ, ಮೊಮ್ಮದೇವರು, ಗೌರಸಮುದ್ರ ಮಾರಮ್ಮ, ದಡ್ಲು ಮಾರಮ್ಮ, ಕಂಪಳಮಾರಮ್ಮ, ಗುಡ್ಡದ ಮಾರಮ್ಮ ಇವರೆಲ್ಲರೂ ಮ್ಯಾಸಬೇಡರ ಸಾಂಸ್ಕೃತಿಕ ವೀರರಾಗಿ ಕಂಡುಬರುತ್ತಾರೆ. ಕಾಲ ಕ್ರಮೇಣ ಈ ವೀರರು ಮ್ಯಾಸ ಬೇಡರ ಮನೆದೇವರುಗಳಾಗಿ ರೂಪ ತಾಳಿದ್ದಾರೆ.
ಕರ್ನಾಟಕದ ಬೇಡ ಜನಾಂಗದಲ್ಲಿ ಮ್ಯಾಸ ಬೇಡರು ತುಂಬಾ ಮುಖ್ಯರಾಗುತ್ತಾರೆ. ಇವರು ಸಾಂಸ್ಕೃತಿಕವಾಗಿ, ಧಾರ್ಮಿಕವಾಗಿ ತುಂಬಾ ವಿಶಿಷ್ಟವಾಗಿ ಕಂಡುಬರುತ್ತಾರೆ. ಬೇಡರಲ್ಲಿ ವಾಲ್ಕ್ಮೀಕಿ, ಬೇಡ ಮತ್ತು ಪರಿವಾರದವರಿಗಿಂತ ಮ್ಯಾಸಬೇಡರು ಸಾಂಸ್ಕೃತಿಕ ಅನನ್ಯತೆ ಉಳಿಸಿಕೊಂಡಿದ್ದಾರೆ.
ಇವರ ಮುಖ್ಯವಾದ ಅಂತಹ ಸಾಂಸ್ಕೃತಿಕ ಆಚರಣೆಗಳ ಹಿನ್ನೆಲೆಯಲ್ಲಿ ಮಹಿಳೆಯನ್ನು ಗುರುತಿಸಬಹುದು. ಅಂತಹ ಆಚರಣೆಗಳಲ್ಲಿ ಮುಖ್ಯವಾದವುಗಳೆಂದರೆ ಗುಗ್ಗರಿ ಹಬ್ಬ, ಎತ್ತಿನ ಗಬ್ಬ, ಹಿರಿಯರ ಹಬ್ಬ, ಮಾರಮ್ಮನ ಹಬ್ಬಗಳಾಗಿವೆ.
ಗುಗ್ಗರಿ ಹಬ್ಬ: ಈ ಹಬ್ಬ ಮ್ಯಾಸಬೇಡರ ವಿಶಿಷ್ಟವಾದ ಹಬ್ಬವಾಗಿದೆ. ಮ್ಯಾಸಬೇಡರು ತಮ್ಮ ಜಮೀನುಗಳಲ್ಲಿ ಹೊಸದಾಗಿ ಬೆಳೆದಂತಹ ದ್ವದಳ ಧಾನ್ಯಗಳಾದ ಹುರುಳಿ, ತೊಗರಿ, ಹಲಸಂದೆ, ಹೆಸರುಕಾಳು ಮುಂತಾದವುಗಳನ್ನು “ಗುಗ್ಗರಿ ಹಬ್ಬ” ಮಾಡುವವರೆಗೂ ಒಂದು ಕಾಳನ್ನು ಯಾರೂ ಬಳಸುವಂತಿಲ್ಲ ಮತ್ತು ಬೇಯಿಸುವಂತಿಲ್ಲ. ಈ ದ್ವಿದಳಧಾನ್ಯಗಳನ್ನು ಕುಲಸ್ಥರೆಲ್ಲಾ ಸೇರಿ ಒಂದು ದಿನ ಮನದೇವರ ಸನ್ನಿಧಿಯಲ್ಲಿ ಬೇಯಿಸಿ (ಮಡಿಕೆಯಲ್ಲಿ ಕಾಳು ಮತ್ತು ನೀರು ಹಾಕಿ ಕಟಟಿಗೆಯ ಬೆಂಕಿಯಿಂದ ಬೇಯಿಸುವುದು) ಎಲ್ಲರೂ ಪೂಜೆ ಮಾಡಿ ಸಂತೋಷದಿಂದ ಹಂಚಿಕೊಂಡು ತಿನ್ನುವುದು. ಇವರ ಮನೆದೇವರುಗಳು ಪೆಟ್ಟಿಗೆ ದೇವರಗಳಾಗಿರುತ್ತವೆ. ಪ್ರಾರಂಭದಲ್ಲಿ ಮ್ಯಾಸಬೇಡರು ಪಶೂಪಾಲಕರಾಗಿದ್ದರು. ಹಾಗಾಗಿ ಒಂದು ಊರಿನಿಂದ ಇನ್ನೊಂದು ಊರಿಗೆ ವಲಸೆ ಹೋಗುತ್ತಿದ್ದರು. ಅಂತಹ ಸಂದರ್ಭದಲ್ಲಿ ಬಿದುರಿನ ಪೆಟರಟಿಗೆಯಲ್ಲಿ ತಮ್ಮ ದೇವರುಗಳನ್ನು ಇಟ್ಟುಕೊಂಡು ನೀರು-ನೆರಡಳು-ಆಹಾರ ಸಿಗುವ ಕಡೆ ವಾಸವಾಗುತ್ತಿದ್ದರು. ಆದ್ದರಿಂದ ಇವರ ದೇವರುಗಳು ಪೆಟ್ಟಿಗೆ ದೇವರುಗಳಾಗಿರುತ್ತವೆ. ಈ ದೇವರುಗಳಿಗೆ ಪ್ರಮುಖ ಹಬ್ಬವಾಗಿ ಆಚರಿಸುವುದೇ ಗುಗ್ಗರಿ ಹಬ್ಬ. ಚಳ್ಳಕೆರೆಯ ಸಮೀಪದ ನನ್ನಿವಾಳದಿಂದ ಹಿಡಿದು ದಾವಣಗೆರೆ ಸಮೀಪದ ಮಿಂಚೇರಿ ಗುಡ್ಡದವರೆಗೂ ಮ್ಯಾಸಬೇಡರು ಈ ಗುಗ್ಗರಿ ಹಬ್ಬ ಆಚರಿಸುತ್ತಾರೆ.
ಗುಗ್ಗರಿ ಹಬ್ಬ ಮ್ಯಾಸಬೇಡರ ವಿಶಿಷ್ಟಹಬ್ಬ. ಈ ಮ್ಯಾಸಬೇಡರುಗಳಲ್ಲಿ ಮುಖ್ಯವಾಗಿ ಕುಲಸ್ಥರು ಒಟ್ಟಿಗೆ ಸೇರಿಕೊಳ್ಳುತ್ತಾರೆ. ಗುಗ್ಗರಿ ಹಬ್ಬದ ದಿನ ಮನೆದೇವರ ಸನ್ನಿಧಿಯಲ್ಲಿ ಇವರೆಲ್ಲರು ಸೇರಿ ಹಬ್ಬ ಆಚರಿಸುತ್ತಾರೆ. ಅಂದು ಕುಟುಂಬದ ಪ್ರಮುಖ ಸದಸ್ಯರು ಅಲ್ಲಿಗೆ ಹೋಗುತ್ತಾರೆ. ಹಬ್ಬದ ದಿನ ಮಹಿಳೆಯರ ಪಾತ್ರ ತುಂಬಾ ಮುಖ್ಯವಾಗುತ್ತದೆ. ಆ ಹೆಂಗಸರು ಮನೆಯಿಂದ ಹೊರಡುವಾಗ ಅಕ್ಕಿ ಮೀಸಲುಧಾನ್ಯಗಳು, ಹಣ್ಣು-ಕಾಯಿ ಇವುಗಳನ್ನು ತೆಗೆದುಕೊಂಡು ಹೋಗುತ್ತಾರೆ. ಅಂದು ಹಬ್ಬದ ದಿನ ಉಪವಾಸದಿಂದ ಇರುತ್ತಾರೆ.
ಅಂದು ಮ್ಯಾಸಬೇಡರ ಮಹಿಳೆಯ ಕೆಲಸ ಮುಖ್ಯವಾಗುತ್ತದೆ. ಕುಲದ ಹೆಂಗಸರು ದೇವರ ಸಾನ್ನಿಧ್ಯದಲ್ಲಿ ದ್ವಿದಳ ಧಾನ್ಯದ ಗುಗ್ಗರಿಯನ್ನು ಬೇಯಿಸಿ ದೇವರಿಗೆ ಗುಗ್ಗರಿಯ ಎಡೆ ಹಾಕಿ ಆಮೇಲೆ ಪಾಯಸ, ಅನ್ನ, ಸಾರು ನೈವೇದ್ಯ ಮಾಡಿ ಪೂಜೆ ಮಾಡಿ ಊಟಮಾಡುತ್ತಾರೆ. ಗುಗ್ಗರಿಹಬ್ಬದ ದಿನ ಊರ ಹೊರಗಿನ ಜನಿಗಿ ಹಳ್ಳಕ್ಕೆ ದೇವರನ್ನು ಕರೆದುಕೊಂಡು ಹೋಗಿ ಗಂಗಾದೇವತೆ ಪೂಜೆ ಮಾಡಿಕೊಂಡು ಬರುತ್ತಾರೆ. ಮ್ಯಾಸಬೇಡರು ದೇವರನ್ನು ಹೊಳೆಗೆ ಕರೆದಕೊಂಡು ಹೋಗುವಾಗ ವಾದ್ಯ-ಗೋಷ್ಠಿಗಳ ನಾದದೊಂದಿಗೆ ಕರೆದುಕೊಂಡು ಹೋಗುತ್ತಾರೆ. ಇಂತಹ ಕಡೆ ಪೂಜಾರಿ ಮನೆಯ ಹೆಂಗಸರು ಮತ್ತು ಕುಲದ ಹೆಂಗಸರು ಅಲ್ಲಿ ಸೇರಿರುತ್ತಾರೆ. ಯಾರಾದರೂ ಒಬ್ಬಳು ಪೂಜಾರಿ ಮನೆಯ ಹೆಂಗಸು ದೇವರ ಕಳಸ ಹಿಡಿದುಕೊಂಡು ದೇವರ ಮುಂದೆ ಮುಂದೆ ಹೋಗುತ್ತಾಳೆ. ಹಾಗೆಯೇ ಹಿಂದೆ ಬರುವ ಹೆಂಗಸರು ದೇವರನ್ನು ಮುಖದಯವಾಗಿ ಭಾವಿಸಿಕೊಂಡು ಸೋಬಾನೆಪದಗಳ ಮುಖಾಂತರ ಹಾಡಿ ಹೊಗಳುತ್ತಾರೆ. ಕೆಲವರು ದೇವರಿಗೆ ಓಕಳಿನೀರು ತೆಗೆಯುತ್ತಾರೆ. ನನ್ನಿವಾಳ, ಪೆತ್ತಂಬರಹಟ್ಟಿಯಿಂದ ಪ್ರಾರಂಭವಾದ ಗುಗ್ಗರಿಹಬ್ಬ ಮಧ್ಯದಲ್ಲಿನ ಹುಣಸೆಕಟ್ಟಿ, ಸುಲ್ತಾನಿಪುರ, ಬೊಮ್ಮಕ್ಕನಹಳ್ಳಿ, ಮಿಂಚೇರಿ ಆಚೇಗಿನ ಗಂಜಿಗ್ಟಿ, ಇಲ್ಲಿಯವರೆಗೂ ಈ ಹಬ್ಬ ನಡೆಯಸುತ್ತದೆ. ಮ್ಯಾಸಬೇಡರ ಸಾಂಸ್ಕೃತಿಕ ವೀರರಾದ ಗಾದ್ರಿಪಾಲನಾಯಕ ಜಗಳೂರಜ್ಜನ ಉತ್ಸವದ ದಿನ ಗುಗ್ಗರಿ ಹಬ್ಬ ನಡೆಯುತ್ತದೆ. ದ್ವಿದಳ ಧಾನ್ಯಗಳನ್ನು ಇಲ್ಲಿ ಬಳಸಿದ ಮೇಲೆಯೇ ಮನೆಗಳಲ್ಲಿ ಅಡಿಗೆ ಮಾಡಲು ಬಳಸುತ್ತಾರೆ. ಈ ವಿಷಯದಲ್ಲಿ ಹೆಂಗಸರು ಜಾಗೃತರಾಗಿರುತ್ತಾರೆ. ಇದು ಮಧ್ಯ ಕರ್ನಾಟಕದ ಬಯಲು ಸೀಮೆಯ ಬಹುಪಾಲನ್ನು ಆವರಸಿಕೊಂಡಿದೆ. ಈ ಹಬ್ಬವು ಪ್ರತಿವರ್ಷ ಶಿವರಾತ್ರಿ ಆಸುಪಾಸಿಗೆ ಶರುವಾಗಿ ಆಮೇಲೆ ಯುಗಾದಿ ಹತ್ತಿರದವರೆಗೂ ನಡೆಯುತ್ತದೆ. ಇನ್ನು ಕೆಲವು ಕಡೆ ಕಾರ್ತೀಕ ಮಾಸದಲ್ಲಿ ಆಚರಿಸುತ್ತಾರೆ.
ಚಳ್ಳಕೆರೆ ಸಮೀಪದ ನನ್ನಿವಾಳ ಮ್ಯಾಸಬೇಡರ ಸಾಂಸ್ಕೃತಿಕ ಕೇಂದ್ರ. ಅಲ್ಲಿ ಗುಗ್ಗರಿಹಬ್ಬ ನಡೆಯುವಾಗ ಜೊತೆಗೆ ಢಿಕ್ಕಿ ಹಬ್ವು ನಡೆಯುತ್ತದೆ. ಮ್ಯಾಸಬೇಡರ ಪೆಟ್ಟಿಗೆ ದೇವರುಗಳಲ್ಲಿ ಬಂಗಾರ (ಹುಲಿ) ದೇವರಿಗೆ ತೆಂಗಿನಕಾಯಿ ಒಡೆಸುವ ಹಾಗಿಲ್ಲ. ಆದರೆ ಹೆಂಗಸರು ಅದರ ನಿಮಿತ್ತವಾಗಿ ತಲೆಯ ಢಿಕ್ಕಿ ಹಬ್ಬ ಆಚರಿಸುತ್ತಾರೆ. ಆ ದೇವರಿಗೆ ಹರಕೆ ಹೊತ್ತ ಅತ್ತೆ-ಸೊಸೆಯರು ಒಬ್ಬರಿಗೊಬ್ಬರು ತಲೆಯ ಕೂದಲು ಹಿಡದು ಫಟ್‌ಫಟ್‌ಎಂದು ಢಿಕ್ಕಿ ಹೊಡೆಯುತ್ತಾರೆ. ಇದನ್ನು ಢಿಕ್ಕಿ ಒಡೆಯುವ ಹಬ್ಬವೆಂದು ಕರೆಯುತ್ತಾರೆ. ಹೀಗೆ ಢಿಕ್ಕಿ ಹೊಡೆದುಕೊಳ್ಳುವ ಮೂಲಕ ತೆಂಗಿನಕಾಯಿ ಒಡೆಸಿದ ತೃಪ್ತಿ ಪಟ್ಟುಕೊಳ್ಳುತ್ತಾರೆ. ಇದೊಂದು ಸಾಂಸ್ಕೃತಿಕ ಆಟವೂ ಆಗಿದೆ. ಬದುಕಿನ ಸಂದರ್ಭದಲ್ಲಿ ಅತ್ತೆ-ಸೊಸೆಯರಿಗೆ ಯಾವಾಗಲೂ ಬಹುಪಾಲು ಮೈಮನಸ್ಸು ಇದ್ದೇ ಇರುತ್ತದೆ. ದೇವರ ಹರಕೆ ತೀರಿಸಕೊಳ್ಳುವ ಸಂದರ್ಭದಲ್ಲಿ ಈ ಢಿಕ್ಕಿ ಹೊಡೆದುಕೊಳ್ಳುವ ಕ್ರಿಯೆಯನ್ನು ಕಂಡುಕೊಳ್ಳುತ್ತಾರೆ.  ಇದು ಅತ್ತೆ-ಸೊಸೆಯರಲ್ಲಿ ಪರೋಕ್ಷವಾಗಿ ವೈಮನಸ್ಸುಗಳನ್ನು ದೂರ ಮಾಡುತ್ತದೆ. ಢಿಕ್ಕಿ ಹೊಡೆದುಕೊಳ್ಳುವ ಕ್ರಿಯೆಯನ್ನು ಅತ್ತೆ-ಸೊಸೆಯರು ಮಾತ್ರ ಮಾಡುತ್ತಾರೆ. ಹೀಗೆ ಗುಗ್ಗರಿ ಹಬ್ಬದಲ್ಲಿ ಢಿಕ್ಕಿ ಹಬ್ಬು ಪ್ರಾಮುಖ್ಯತೆಯನ್ನು ಗಳಿಸಿಕೊಂಡಿದೆ. ಇದು ನನ್ನಿವಾಳ ಎಂಬ ಊರಿನಲ್ಲಿ ನಡೆಯುವುದು.
ಬೇಡ ಸಮುದಾಯ : ಸಂಸ್ಕೃತಿ ಮಹಿಳೆ
ಎತ್ತಿನ ಹಬ್ಬ:
ಬೇಡರು ಪಶುಪಾಲಕರಾಗಿರುವುದರಿಂದ ಎತ್ತಿನ ಹಬ್ಬವನ್ನು ಮಾಡುತ್ತಾರೆ. ಇದು ಮ್ಯಾಸಬೇಡರಲ್ಲಿ ವಿಶಿಷ್ಟವಾಗಿ ಆಚರಣೆಯಾಗುತ್ತದೆ. ಎತ್ತಿನಹಬ್ಬ ಎಂದರೆ ಇಲ್ಲಿ ದನ-ಕರುಗಳ ಹಬ್ಬೆಂದೇ ಅರ್ಥ ಇದೆ. ಬಸವನ ಹಬ್ಬವನ್ನು ಬೇಡರಾಗಿ ಬೇರೆ ಬೇರೆ ಹೆಸರಿನಲ್ಲಿ ಗುರುತಿಸಿಕೊಂಡಿರುವ ನಾಯಕ ಜನಾಂಗದವರಲ್ಲಿ ಉತ್ತರ ಕರ್ನಾಟಕದ ಬೇಡರು ಕಾರಹುಣ್ಣಿಮೆ ದಿನ ಆಚರಿಸದರೆ ಅದೇ ಮೈಸೂರು ಕರ್ನಾಟಕದ ಜನರು ಸಂಕ್ರಾಂತಿ ಹಬ್ಬದ ದಿನ ಆಚರಣೆ ಮಾಡುತ್ತಾರೆ. ಆದರೆ ಮಧ್ಯದಲ್ಲಿರುವ ಚಿತ್ರದುರ್ಗದ ಮ್ಯಾಸನಾಯಕರು ಇದನ್ನೇ ತುಂಬಾ ವಿಶಿಷ್ಟವಾಗಿ ಆಚರಣೆ ಮಾಡುತ್ತಾರೆ.
ಮ್ಯಾಸಬೇಡರು ತಮ್ಮ ಮನೆದೇವರುಗಳಾದ ಗಾದ್ರಿಪಾಲನಾಯಕ, ಜಗಳೂರಜ್ಜ, ಯರಗಟನಾಯಕ, ಕಂಪಳರಾಯ, ಇನ್ನು ಮುಂತಾದ ದೇವರುಗಳಿಗೆ ದನ-ಕರುಗಳನ್ನು ದೇವರ ಹೆಸರಿನಲ್ಲಿ ಬಿಟ್ಟಿರುತ್ತಾರೆ. ಈ ದನಕರುಗಳನ್ನು ಕಣ್ಣಿ ಹಾಕಿ ಕಟ್ಟುವುದಿಲ್ಲ. ಅವುಗಳನ್ನು ರಪ್ಪದಲ್ಲಿ ಬಿಟ್ಟಿರುತ್ತಾರೆ. ಆ ರಪ್ಪವನ್ನು ದೇವರ ಎತ್ತಿನ ರಪ್ಪ ಎಂದು ಕರೆಯುತ್ತಾರೆ. ಆ ದನ-ಕರುಗಳನ್ನು ನೋಡಿಕೊಳ್ಳಲು “ಕಿಲಾರಿ” ಯನ್ನು ನೇಮಕ ಮಾಡುತ್ತಾರೆ. ಕಿಲಾರಿ ಎಂದರೆ ಗೋವುಗಳನ್ನು ಕಾಯುವವನು. ಕುಲದ ಹಿರಿಯ ನಾಯಕರು ಮನೆದೇವರ ಸನ್ನಿಧಿಯಲ್ಲಿ ಸೇರಿಕೊಂಡು ತಮ್ಮ ಕುಲದ ವ್ಯಕ್ತಿಯನ್ನು ಕಿಲಾರಿಯಾಗಿ ನೇಮಕ ಮಾಡಿಕೊಳ್ಳುತ್ತಾರೆ. ಆ ವ್ಯಕ್ತಿಗೆ ಶಾಸ್ತ್ರೋಕ್ತವಾಗಿ ಮುದ್ರೆಯನ್ನು ಒತ್ತುತ್ತಾರೆ. ಅಂದು ಆ ವ್ಯಕ್ತಿಗೆ ತಲೆಗೆ ಬಿಳಿಯ ರುಮಾಲು, ಹೆಗಲಿಗೆ ಕರಿಕಂಬಳಿ, ಸೊಂಟಕ್ಕೆ ಬಿಳಿಯ ನಿಕ್ಕರ್ ಉಡಿಸುತ್ತಾರೆ. ಕೈಗೆ ಬೆತ್ತವನ್ನು ಕೊಡುತ್ತಾರೆ. ಇದು ಮನೆ ದೇವರ ನಾಗಮುರಿ ಬೆತ್ತವನ್ನು ಪ್ರತಿಬಿಂಬಿಸುತ್ತದೆ. ಆ ವ್ಯಕ್ತಿ ಕಿಲಾರಿಯಾದ ಮೇಲೆ ತುಂಬಾ ಕಟ್ಟುನಿಟ್ಟಾಗಿ ಇರಬೇಕು. ಕಿಲಾರಿ ಮದುವೆ ಆಗಿರುತ್ತಾನೆ. ಇಲ್ಲಿ ಅವನ ಹೆಂಡತಿಯ ಪಾತ್ರವು ಮುಖ್ಯವಾಗುತ್ತದೆ. ಅವಳು ಎಷ್ಟೋ ದಿನ ಗಂಡನಾದ ಕಿಲಾರಿಯನ್ನು ಬಿಟ್ಟು ಇರಬೇಕಾಗುತ್ತದೆ. ಕಿಲಾರಿಯ ವಾಸ ಹೆಚ್ಚಿನ ಪಾಲು ದೇವರ ಎತ್ತುಗಳ ರಪ್ಪವೇ ಅಗಿರುತ್ತದೆ. ಕಿಲಾರಿಯು ಎರಡು ವಾರಕ್ಕೋ, ಮೂರು ವಾರಕ್ಕೋ ಒಂದೂ ಸಾರಿ ಮನೆಗೆ ಬಂದು ಹೋಗುತ್ತಾನೆ. ಎಲ್ಲಾ ಕುಲಸ್ಥರು ಸುಗ್ಗಿಯ ಕಾಲದಲ್ಲಿ ಗೌರವಪೂರ್ವಕವಾಗಿ ಜೀವನ ನಿರ್ವಹಣೆಗೆ ಕಾಳು-ಕಡಿಗಳನ್ನು ಕೊಡುತ್ತಾರೆ. ಅವರು ಕಿಲಾರಿಯನ್ನು ದೇವರ ಸಮಾನ ನೋಡುತ್ತಾರೆ. ದೇವರ ಎತ್ತುಗಳನ್ನೇ ಪ್ರಧಾನವಾಗಿಟ್ಟುಕೊಂಡು ದೇವರ ಎತ್ತಿನ ಜಾತ್ರೆ ಮಾಡುತ್ತಾರೆ. ಇಂದಿಗೂ ಚಿತ್ರದುರ್ಗ ತಾಲೂಕಿನ ಬೆಳಗಟ್ಟಿ ಗ್ರಾಮದ ಮ್ಯಾಸ ಬೇಡರು ಈ ಹಬ್ಬವನ್ನು ಮಾಡುತ್ತಾರೆ. ಊರಬೇಡರೂ ಈ ಹಬ್ಬವನ್ನು ಆಚರಿಸುತ್ತಾರೆ.
ಬೆಳಗಟ್ಟದಲ್ಲಿನ ಮ್ಯಾಸ ಬೇಡರು ಅಲ್ಲಿನ ಪ್ರಮುಖ ದೇವರಾದ ಯರಗಟನಾಯಕನನ್ನು ಹೊರಡಿಸಿಕೊಂಡು ಊರ ಸಮೀಪದ ಗುಡ್ಡಕ್ಕೆ (ದೇವರ ಎತ್ತಿನ ರಪ್ಪ ಇರುವ ಜಾಗ) ಹೋಗಿ ಅಲ್ಲಿ ಎರಡು ದಿನ ವಾಸ್ತವ್ಯ ಮಾಡುತ್ತಾರೆ. ಅವರು ದೇವರ ಎತ್ತುಗಳನ್ನು ಕಿಲಾರಿಯ ನೇತೃತ್ವದಲ್ಲಿ ಪೂಜಿಸುತ್ತಾರೆ. ಹರಕೆ ಹೊತ್ತು ಬಂದ ಭಕ್ತಾದಿಗಳು ಮನೆಯಿಂದ ರಟ್ಟಬುತ್ತಿಯನ್ನು ದೇವರ ಎತ್ತುಗಳಿಗೆ ಮಾಡಿಕೊಂಡು ತಂದಿರುತ್ತಾರೆ. ವಿಶೇಷವಾಗಿಯೇ ಸಜ್ಜೆ ರೊಟ್ಟಿಯನ್ನು ಮಹಿಳೆಯರು ಮಾಡಿಕೊಂಡು ತಂದಿರುತ್ತಾರೆ. ಈ ದೇವರ ಹತ್ತಿನ ಜಾತ್ರೆ ಅಕ್ಟೋಬರ್ ಕೊನೆಗೆ ಅಥವಾ ನವೆಂಬರ್ ಮೊದಲವಾರ ನಡೆಯಸುತ್ತದೆ. ಯರಗಟನಾಯಕನ ಒಕ್ಕಲೋರು ಬಂದು ಇಲ್ಲಿ ಸೇರುತ್ತಾರೆ. ಅಲ್ಲಿ ದೇವರ ಪೂಜೆಯನ್ನು ಮಾಡುವಾಗ ಮತ್ತೈದೆಯರು ಆರತಿ ಬೆಳಗುತ್ತಾರೆ. ಅವರು ದೇವರನ್ನು ಸೋಬಾನೆಯ ಮೂಲಕ ಕೊಂಡಾಡುತ್ತಾರೆ. ಮಕ್ಕಳು ಆಗದೆ ಇರುವ ಹೆಂಗಸರು ಒಂದು ದಿನರಾತ್ರಿ ದೇವರ ಎತ್ತುಗಳ ರಪ್ಪದಲ್ಲಿ ನಿದ್ರೆಮಾಡುತ್ತಾರೆ. ಜೊತೆಗೆ ಬೇರೆ ಏನಾದರೂ ಕಾಯಿಲೆ ಇದ್ದಾಗಲೂ ಹೊಗಿ ರಪ್ಪದಲ್ಲಿ ಮಲಗುತ್ತಾರೆ. ಅವರ ದೇವರ ಮೇಲಿನ ಅತಿಯಾದ ನಂಬಿಕೆಯನ್ನು ಇದು ಬೆರಳು ಮಾಡಿ ತೋರಿಸುತ್ತದೆ. ದೇವರ ಎತ್ತಿನ ರಪ್ಪದಲ್ಲಿ ಒಂದು ರಾತ್ರಿ. ಹೆಂಗಸರು ನಿದ್ರೆ ಮಾಡಿ ಬಂದರೆ ತುಂಬಾ ಒಳ್ಳೆಯದಾಗುತ್ತದೆ ಎಂಬುದು ಬಲವಾದ ನಂಬಿಕೆ. ಇಂದಿಗೂ ಪ್ರತಿವರ್ಷ ಈ ಭಾಗದಲ್ಲಿ ಎತ್ತಿನಹಬ್ಬ ಮಾಡುತ್ತಾರೆ. ಈ ಜಾತ್ರೆಗೆ ನೆಂಟರಿಷ್ಟರು, ಬಂಧು-ಬಳಗ ಎಲ್ಲಾ ಸೇರುತ್ತಾರೆ. ಜೊತೆಗೆ ಊರಿನಲ್ಲಿರುವ ಬೇರೆ ಬೇರೆ ಜನಾಂಗದವರು ಈ ಹಬ್ಬವನ್ನು ಆಚರಿಸುತ್ತಾರೆ. ಕೆಳವರ್ಗದವರಲ್ಲಿನ ಮಾದಿಗರು, ಬೋವಿಗಳು, ಚಲವಾದಿಗಳು ಈ ಹಬ್ಬವನ್ನು ಮಾಡುತ್ತಾರೆ. ಅದರಲ್ಲೂ ಮಾದಿಗ ಜನಾಂಗದವರು ವಿಶೇಷವಾಗಿ ದೇವರ ಎತ್ತಿನ ಹಬ್ಬವನ್ನು ಆಚರಣೆ ಮಾಡುತ್ತಾರೆ.
ದೇವರ ಎತ್ತಿನ ಜಾತ್ರೆಯಲ್ಲಿ ಕಿಲಾರಿಯು ದೇವರ ಎತ್ತು-ಹಸುಗಳಲ್ಲಿ ಪ್ರಮುಖ ಹೋರಿಗೆ ಕಾಲಿಗೆ ಗಗ್ರ, ಮೈಯಿಗೆ ಜೂಲು, ಕೊರಳಿಗೆ ಘಂಟೆಸರ, ಕೋಡಿಗೆ ಕೋಡಣಸು ಹಾಕಿ ಹೂವಿನ ಅಲಂಕಾರ ಮಾಡಿ ದೇವರ ರೀತಿಯಲ್ಲಿ ಪೂಜಿಸುತ್ತಾನೆ. ಅಲ್ಲಿ ಸೇರಿರುವ ಭಕ್ತಾದಿಗಳು ಪೂಜೆ ಮಾಡಿ ಹಣ್ಣು-ಕಾಯಿ ಮಾಡಿಸುತ್ತಾರೆ. ಹೆಂಗಸರು ಆ ದೇವರ ಎತ್ತಿಗೆ ದೀರ್ಘದಂಡ ನಮಸ್ಕಾರ ಹಾಕುತ್ತಾರೆ. ಹೀಗೆ ಅಲಂಕಾರ ಮಾಡಿರುವ ದೇವರ ಎತ್ತನ್ನು ಇನ್ನಿತರ ಎತ್ತುಗಳ ಗುಂಪಿನಲ್ಲಿ ಓಡಿಸುತ್ತಾರೆ. ಆ ದೇವರ ಎತ್ತು ಕಾಲಿಗೆ ಗಗ್ರ ಧರಿಸಿದಾಗ ಅದು ದೇವರ ಸ್ವರೂಪವೇ ಎಂದು ಭಕ್ತಾದಿಗಳು ಭಾವಿಸಿಕೊಳ್ಳುತ್ತಾರೆ. ಆ ದೇವರ ಎತ್ತು ಓಡುವುದನ್ನು ನೋಡುವುದೇ ಒಂದು ರೋಮಾಂಚನವಾದ ಅನುಭವ. ಹೊಸದಾಗಿ ಮದುವೆಯಾದ ಹೆಂಗಸು ತನ್ನ ಗಂಡನೊಂದಿಗೆ ಜಾತ್ರೆಗೆ ಬರಲೇಬೇಕು ಎಂಬುದು ರೂಢಿಯಾಗಿದೆ. ಈ ಹಬ್ಬವನ್ನು ಮ್ಯಾಸಬೇಡರು ಹೆಚ್ಚಾಗಿ ವಾಸಿಸುವ ನನ್ನಿವಾಳ, ಗಂಜಿಗಟ್ಟಿ, ಕಂಪಳ ದೇವರಹಟ್ಟಿ, ಮುಚ್ಚುಗುಂಟೆ ಇನ್ನೂ ಮುಂತಾದ ಕಡೆ ಆಚರಿಸುತ್ತಾರೆ.
ಕರ್ನಾಟಕದ ಬೇರೆ ಬೇರೆ ಭಾಗಗಳಲ್ಲಿ ಬೇರೆ ರೀತಿ ಈ ಹಬ್ಬವನ್ನು ಆಚರಿಸುತ್ತಾರೆ. ಗುಲ್ಬರ್ಗದ ಶೋರಾಪುರ, ಬೆಳಗಾವಿಯ ಯಮಕನ ಮರಡಿ, ಬಳ್ಳಾರಿ ಹಾಗೂ ರಾಯಚೂರು, ಧಾರವಾಡ, ಗದಗ, ಹಾವೇರಿ ಇನ್ನೂ ಮುಂತಾದ ಉತ್ತರಕರ್ನಾಟಕದ ಬೇಡರು ಕಾರಹುಣ್ಣಿಮೆ ಎನ್ನು ಹಬ್ಬವನ್ನು ಆಚರಿಸುತ್ತಾರೆ. ಆ ಹಬ್ಬದಲ್ಲಿ ಕರ್ನಾಟಕದ ಮಧ್ಯಭಾಗದಲ್ಲಿನ ಮ್ಯಾಸಬೇಡರು ಆಚರಿಸುವ ಎತ್ತಿನ ಹಬ್ಬದಲ್ಲಿ ಹೋರಿಗೆ ಅಲಂಕಾರ ಮಾಡುವಂತೆ ಅವರು ಅಲ್ಲಿನ ಹೋರಿಗೆ ಅಲಂಕಾರ ಮಾಡಿ ಓಡಿಸುತ್ತಾರೆ. ಇದು ಅಲ್ಲಿನ ಒಂದು ವಿಶೇಷ ಹಬ್ಬವಾಗಿದೆ. ಹಾಗೆಯೇ ಮೈಸೂರು, ಚಾಮರಾಜನಗರ, ಹಾಸನ ಭಾಗಗಳಲ್ಲಿ ಹೋರಿಗಳನ್ನೇ ಪ್ರಧಾನವಾಗಿಟ್ಟುಕೊಂಡು ಸಂಕ್ರಾಂತಿ ಹಬ್ಬವನ್ನು ಮಾಡುತ್ತಾರೆ. ಹೀಗೆ ಬೇಡರ ಸಂಸ್ಕೃತಿಯಲ್ಲಿ ಎತ್ತಿನ ಹಬ್ಬ ವಿಶೇಷವಾಗಿ ಆಚರಣೆಗೊಳ್ಳುತ್ತಿದೆ.
ಹಿರಿಯ ಹಬ್ಬ:
ಆಶ್ವಯುಜ ಮಾಸದಲ್ಲಿ ಈ ಹಬ್ಬ ಬರುತ್ತದೆ. ಬೇಡರ ಪ್ರತಿಯೊಂದು ಕುಟುಂಬದಲ್ಲಿ ಈ ಹಬ್ಬ ಮಾಡುತ್ತಾರೆ. ತಮ್ಮ ತಮ್ಮ ಕುಟುಂಬಗಳಲ್ಲಿ ಮರಣ ಹೊಂದಿದ ಹಿರಿಯ ಸದಸ್ಯರನ್ನು ನೆನಪು ಮಾಡಿಕೊಳ್ಳುವುದು ಇಲ್ಲಿನ ಪ್ರಮುಖ ಉದ್ದೇಶವಾಗಿದೆ. ಜೊತೆಗೆ ತಮ್ಮ ಸಾಂಸ್ಕೃತಿಕ ವೀರರಿಗೂ ಪೂಜೆ ಸಲ್ಲಿಸುತ್ತಾರೆ. ಪರಂಪರೆಯುದ್ದಕ್ಕೂ ತಮ್ಮೊಡನೆ ಬಂದ ಆಯುಧಗಳು, ನಾಗಮುರಿಬೆತ್ತ, ಬಿಲ್ಲು, ಬಾಣ, ಭರ್ಜಿ, ಕಡಾರಿ, ಕತ್ತಿಯನ್ನು ಪೂಜಿಸುವರು. ಇದು ಪ್ರಮುಖವಾಗಿ ಮ್ಯಾಸಬೇಡರಲ್ಲಿ ಕಂಡು ಬರುತ್ತದೆ. ಕರ್ನಾಟಕದ ಎಲ್ಲಾ ಬೇಡರು ಈ ಹಬ್ಬವನ್ನು ಮಾಡುತ್ತಾರೆ. ವಾಲ್ಮೀಕಿ ಮತ್ತು ಬೇಡರು ದೀಪಾವಳಿ ಹಬ್ಬ ದಿನ ಈ ಹಿರಿಯರ ಹಬ್ಬವನ್ನು ಆಚರಿಸುತ್ತಾರೆ. ಅದರಲ್ಲೂ ವಿಶೇಷವಾಗಿ ಕಿರಿದಿಹುಣ್ಣಿಮೆಯಲ್ಲಿ ಮಾಡುತ್ತಾರೆ. ಹಾಗೆಯೇ ಪರಿವಾರದವರು ಪಕ್ಷ ಅಂತ ದಸರಾ ಹಬ್ಬದ ಸಮಯದಲ್ಲಿ ಆಚರಿಸುತ್ತಾರೆ. ಅವರು ಪಕ್ಷದ ಹಬ್ಬದಲ್ಲಿ ಮಾಂಸದ ಊಟವನ್ನು ಮಾಡಿ ಹಿರಿಯರ ಹಬ್ಬವನ್ನು ಮಾಡುತ್ತಾರೆ. ಅದರಲ್ಲೂ ಮಂಡ್ಯ, ಮೈಸೂರು, ಚಾಮರಾಜನಗರ ಭಾಗದ ಪರಿವಾರದವರು ಪಕ್ಷದ ಹಬ್ಬವನ್ನು ತುಂಬಾ ಜೋರಾಗಿ ಮಾಡುತ್ತಾರೆ. ಆ ಹಬ್ಬದಲ್ಲಿಯೂ ಹಿರಿಯರನ್ನು ನೆನಪು ಮಾಡಿಕೊಳ್ಳುವುದೇ ಪ್ರಧಾನ ಅಂಶವಾಗಿರುತ್ತದೆ. ಈ ಹಬ್ಬಗಳಲ್ಲಿ ಬೇಡರ ಮನೆಗಳಲ್ಲಿ ಹಿರಿಯ ಸೊಸೆ ಒಂದ್ಹೊತ್ತು ಉಪವಾಸ ಇರಬೇಕು. ಅವಳು ಉಪವಾಸ ಇದ್ದುಕೊಂಡೇ ಅಂದಿನ ಅಡಿಗೆ ಮಾಡಬೇಕು. ಆ ದಿನ ಮನೆದೇವರ ನೆನೆಯುತ್ತಾ, ಹಿರಿಯ ತಲೆಮಾರಿನ ಮರಣಹೊಂದಿದ ವ್ಯಕ್ತಿಗಳನ್ನು ಹೆಚ್ಚಿನದಾಗಿ ನೆನಪು ಮಾಡಿಕೊಳ್ಳುತ್ತಾರೆ. ಮನೆಯ ಸದಸ್ಯರೆಲ್ಲರೂ ಈ ಹಬ್ಬದಲ್ಲಿ ಪಾಲ್ಗೊಳ್ಳುವರು. ಹಿರಿಯರನ್ನು ಪೂಜಿಸಲು ದೇವರ ಸನ್ನಿಧಿಯಲ್ಲಿ ಎರಡು ಮಣ್ಣಿನ ಮಡಿಕೆ (ಗಂಗೆ ತುಂಬಿದ)ಗೆ ಅಲಂಕಾರ ಮಾಡುತ್ತಾರೆ. ಒಂದು ಮಡಿಕೆಗೆ ಅಜ್ಜ ಧರಿಸುವ ಬಟ್ಟೆಗಳನ್ನು ಉಡಿಸಿದರೆ (ಸುತ್ತಿದರೆ), ಮತ್ತೊಂದು ಮಡಿಕೆಗೆ ಅಜ್ಜಿ ಧರಿಸುವ ಬಟ್ಟೆ ಸುತ್ತುತ್ತಾರೆ. ಮನೆಯ ಹಿರಿಯ ಸೊಸೆಯ ಮಾಂಗಲ್ಯಸರವನ್ನು ಅಜ್ಜಿಯನ್ನಾಗಿ ಅಲಂಕಾರ ಮಾಡಿರುವ ಮಣ್ಣಿನ ಮಡಿಕೆಗೆ ಹಾಕುತ್ತಾರೆ. ಹೀಗೆ ಮರಣ ಹೊಂದಿದ್ದ ಮನೆಯ ಹಿರಿಯರನ್ನು ದೇವರ ಸ್ವರೂಪದಲ್ಲಿ ಆರಾಧನೆ ಮಾಡುತ್ತಾರೆ. ಇಲ್ಲಿ ಕುಟುಂಬದಲ್ಲಿನ ಹಿರಿಯ ಸೊಸೆಯ ಪಾತ್ರ ಬಹಳ ಮುಖ್ಯವಾಗುತ್ತದೆ. ಅಂದು ಅಣ್ಣ-ತಮ್ಮಂದಿರು ನೆಂಟರಿಷ್ಟರು ಎಲ್ಲಾ ಒಟ್ಟಿಗೆ ಸೇರಿಕೊಂಡು ಮಾಡಿದ ಸಿಹಿ ಅಡಿಗೆಯನ್ನು ಒಟ್ಟಿಗೆ ಸೇವಿಸುತ್ತಾರೆ. ಇದು ಬೇಡರಲ್ಲಿ ಪ್ರಮುಖ ಹಬ್ಬವಾಗಿದೆ. ಈ ಹಬ್ಬಕ್ಕೆ ಮನೆಯ ಹೆಣ್ಣು ಮಗಳನ್ನು ಗಂಡನ ಮನೆಯಿಂದ ಕರೆದುಕೊಂಡು ಬಂದು ಹೊಸಬಟ್ಟೆ ತೊಡಿಸಿ ಮಡಿಲಿಗೆ ಒಡ್ಲಕ್ಕೆ ಹಾಕುತ್ತಾರೆ. ಇದು ಪರಂಪರೆಯ ಉದ್ದಕ್ಕೂ ನಡೆದು ಬಂದ ನಂಬಿಕೆ ಮತ್ತು ಆಚರಣೆಯಾಗಿದೆ.
ಮಾರಮ್ಮನ ಹಬ್ಬ:
ಚಿತ್ರದುರ್ಗದ ಭಾಗದಲ್ಲಿ ಇರುವ ಮ್ಯಾಸಬೇಡರು ಮತ್ತು ಊರಬೇಡರು ಈ ಹಬ್ಬವನ್ನು ತಪ್ಪದೆ ಆಚರಣೆ ಮಾಡುತ್ತಾರೆ. ಮಾರಮ್ಮ ಹೆಣ್ಣುದೇವತೆ ಸಾಮಾಜಿಕ ಸಂದರ್ಭದಲ್ಲಿ ಮಕ್ಕಳಿಗೆ ದಡಾರದಮ್ಮ, ಅಮ್ಮ, ಪ್ಲೇಗು, ಸಿಡುಬುಗಳು ಏಳುತ್ತಿದ್ದವು. ಇಂತಹ ಅಮ್ಮಗಳ ಆದಿದೇವತೆ ಈ ಮಾರಮ್ಮ ಎಂಬ ನಂಬಿಕೆ ಜನಪದರಲ್ಲಿ ಬಲವಾಗಿ ಬೇರೂರಿದೆ. ಚಿತ್ರದುರ್ಗ, ತುಮಕೂರು, ದಾವಣಗೆರೆ ಭಾಗದ ಬಹುತೇಕ ಬೇಡರು ಮಕ್ಕಳಿಗೆ ಏನಾದರೂ ಈ ರೀತಿಯ ಪಿಡುಗುಗಳು ಸಂಭವಿಸಿದರೆ ಮಾರಮ್ಮನಿಗೆ ಮೀಸಲು ಕಟ್ಟಿಕೊಳ್ಳುತ್ತಾರೆ. ಅಂದರೆ, ಬರುವ ವರ್ಷದ ಮಾರಮ್ಮನ ಹಬ್ಬದಲ್ಲಿ ಮಕ್ಕಳಿಗೆ ಬೇವಿನ ಸೀರೆ ಸೇವೆ ಮಾಡಿಸುತ್ತೇವೆ ಅಂತ ಹರಕೆ ಮಾಡಿಕೊಳ್ಳುತ್ತಾರೆ. ಇದು ಪ್ರಮುಖವಾಗಿ ಮ್ಯಾಸಬೇಡರು ಮತ್ತು ಊರಬೇಡರಲ್ಲಿ ಕಂಡು ಬರುತ್ತದೆ. ಹಾಗೆಯೇ ಮನೆಯ ಹೆಂಗಸರು ಆರೋಗ್ಯವಾಗಿ ಇಲ್ಲದೆ ಇದ್ದರೆ ಅಂತಹ ಸಮಯದಲ್ಲಿಯೂ ಮಾರಮ್ಮನಿಗೆ ಬೇವಿನ ಸೀರೆ ಉಡಿಸುತ್ತೇವೆ ಎಂದು ಮೀಸಲು ಕಟ್ಟಿಕೊಳ್ಳುತ್ತಾರೆ. ಸಂಪೂರ್ಣ ಮೂಢನಂಬಿಕೆಗಳಿಗೆ ಬದ್ಧರಾಗಿ ಬದುಕುವ ಅನಕ್ಷರಸ್ಥ ಬೇಡರ ಸಮುದಾಯದಲ್ಲಿ ಈ ಆಚರಣೆಯನ್ನು ನೋಡುತ್ತೇವೆ. ಮಾರಮ್ಮನ ಹಬ್ಬ ಚಿತ್ರದುರ್ಗ ಭಾಗದ ಬೇಡರಲ್ಲಿ ಹೆಚ್ಚಿನ ಪ್ರಾಮುಖ್ಯ ಪಡೆದುಕೊಂಡಿದೆ.
ಮಾರಮ್ಮನ ಮೂಲ ಸ್ಥಾನ ಚಿತ್ರದುರ್ಗದ ಚಳ್ಳಕೆರೆ ತಾಲೂಕಿನ ಗೌರಸಮುದ್ರದಲ್ಲಿದೆ. ಹಾಗಾಗಿ ಈ ಹೆಣ್ಣು ದೇವತೆಯನ್ನು ಗೌರಸಮುದ್ರದ ಮಾರಮ್ಮ ಎಂದು ಕರೆಯುತ್ತಾರೆ. ಗೌರಸಮುದ್ರದಲ್ಲಿ ಮಾರಮ್ಮನ ಜಾತ್ರೆ ಶ್ರಾವಣ ಮುಗಿದ ನಂತರ ಬರುವ ಮೊದಲನೆ ಮಂಗಳವಾರ ನಡೆಯುತ್ತದೆ. ನಂತರದ ಮೂರು ವಾರಗಳಲ್ಲಿ ಚಿತ್ರದುರ್ಗ ಜಿಲ್ಲೆಯ ಗ್ರಾಮೀಣ ಮತ್ತು ನಗರ ಪ್ರದೇಶಗಳಲ್ಲಿನ ಬೇಡರು ಆಚರಿಸುತ್ತಾರೆ. ಬೇರೆ ಜನಾಂಗದವರು ಮಾರಮ್ಮನ ಹಬ್ಬ ಮಾಡುತ್ತಾರೆ. ಮೊಳಕಾಮ್ಲೂರು ಮತ್ತು ಚಳ್ಳಕೆರೆ ತಾಲೂಕಿನ ಬೇಡರುಗಳಲ್ಲಿ ಈ ದೇವರ ಹೆಸರಿನ ಕುಲದವರು ಇದ್ದಾರೆ. ಅವರನ್ನು ಮಾರಮ್ಮನ “ಬುಟಗಲೋರು” ಅಂತ ಕರೆಯುತ್ತಾರೆ. ಇವರು ತುಂಬ ಭಕ್ತಿಯಿಂದ ಮಾರಮ್ಮನ ಹಬ್ಬ ಮಾಡುತ್ತಾರೆ.
ಮಾರಮ್ಮನ ಹಬ್ಬದ ದಿನ ಬೇಡರ ಹೆಂಗಸರ ಪಾತ್ರ ಮುಖ್ಯವಾಗುತ್ತದೆ. ಅಂದು ಮನೆಯ ಹಿರಿಯ ಸೊಸೆಯಂದಿರು ಒಂದ್ಹೊತ್ತಿನ ಉಪವಾಸವಿದ್ದು ಮಡಿಯಾಗಿ ಮಾರಮ್ಮನಿಗೆ ಬೇಳೆ, ಅಕ್ಕಿ, ಕಾಯಿ, ಹಣ್ಣು, ಊದಿನಕಡ್ಡಿ ಕರ್ಪೂರ, ಹೂವು, ಬೇವಿನ ಸೊಪ್ಪು ಹಾಗೂ ಎಡೆ ತೆಗೆದುಕೊಂಡು ದೇವರ ಸನ್ನಿಧಿಗೆ ಹೋಗಿ ಪೂಜೆ ಮಾಡಿಕೊಂಡು ಬರುತ್ತಾರೆ. ಜೊತೆಗೆ ಹರಕೆ ಹೊತ್ತ ಮಕ್ಕಳು, ಹೆಂಗಸರು ಬೇವಿನ ಸೀರೆ ಧರಿಸಿ, ಬರುತ್ತಾರೆ. ಅವರು ದೇವಸ್ಥಾನವನ್ನು ಮೂರು ಸಾರಿ ಸುತ್ತಿ ಆಮೇಲೆ ಸ್ವಲ್ಪ ದೂರಕ್ಕೆ ಹೋಗಿ ಬೇವಿನ ಸೀರೆ ಕಳಚಿ ಹೊಸಬಟ್ಟೆ ಧರಿಸಿ ಮನೆಗೆ ಬಂದು ಒಂದ್ಹೊತ್ತು ಊಟ ಬಿಡುತ್ತಾರೆ. ಇದು ಇಂದಿಗೂ ಸಾಂಪ್ರದಾಯಿಕ ಕುಟುಂಬವರ್ಗದವರಲ್ಲಿ ನಡೆಯುತ್ತದೆ. ಇದು ಒಂದು ನಂಬಿಕೆ ಅಷ್ಟೆ. ಮಾರಮ್ಮ ಮಾಂಸಾಹಾರಿ ಆಗಿರುವುದರಿಂದ ಬೇಡರು ಮೇಕೆ (ಆಡು) ಕುರಿಗಳನ್ನು ಕಡಿದು ಸಂತೋಷದಿಂದ ಹಬ್ಬ ಮಾಡುತ್ತಾರೆ. ಹಬ್ಬದ ದಿನ ಮಹಿಳೆಯರು ಭಕ್ತಿಯಿಂದ ದೇವರ ಸ್ತುತಿ ಮಾಡುತ್ತಾ ಕೆಲಸದಲ್ಲಿ ನಿರತರಾಗಿರುತ್ತಾರೆ.
ಕರ್ನಾಟಕದ ಬೇರೆ ಭಾಗದಲ್ಲಿರುವ ಬೇಡರು ಮಾರಮ್ಮನ ಹಬ್ಬ ಮಾಡುತ್ತಾರೆ. ಮೈಸೂರು ಭಾಗದ ಪರಿವಾರದವರು ಮಾರಮ್ಮನ (ಮಾರಿ) ಜಾತ್ರೆಯನ್ನು ಏಪ್ರಿಲ್‌ಮೇ ತಿಂಗಳಲ್ಲಿ ಆಚರಿಸುತ್ತಾರೆ. ಅದೇ ರೀತಿ ಬಳ್ಳಾರಿ ಭಾಗದಲ್ಲಿಯೂ ಆಚರಿಸುತ್ತಾರೆ. ಪ್ರಾದೇಶಿಕವಾಗಿ ವಾಸಿಸುತ್ತಿರುವ ಬೇಡರು ವಿವಿಧ ರೀತಿಯ ಹಬ್ಬ-ಹರಿದಿನಗಳನ್ನು ಮಾಡುತ್ತಾ ಬಂದಿದ್ದಾರೆ. ಇವರು ಬೇರೆ ಜಾತಿ, ಜನಾಂಗ, ಧರ್ಮದ ಜನರ ಜೊತೆಗೆ ಬದುಕ್ತಾ ಇರುವುದರಿಂದ ಅವರು ಆಚರಿಸುವ ಹಬ್ಬಗಳನ್ನು ಮಾಡುತ್ತಾರೆ. ಹಾಗಾಗಿ ಪ್ರತಿಯೊಂದು ಜಿಲ್ಲೆಯ ಬೇಡರು ಅಲ್ಲಿನ ಗ್ರಾಮದೇವತೆಗಳನ್ನು, ಸುತ್ತ ಮುತ್ತಲಿನ ವಿವಿಧ ರೀತಿಯ ಹೆಸರಿನ ದೇವರನ್ನು ಪೂಜೆ ಮಾಡುತ್ತಾರೆ. ಬೇಡರು ಹಿಂದೂ ಧರ್ಮದವರಾಗಿರುವುದರಿಂದ ಬಹುದೇವರ ಆರಾಧನೆಯನ್ನು ಮಾಡುತ್ತಾ ಇದ್ದಾರೆ. ಧರ್ಮಸ್ಥಳದ ಮಂಜುನಾಥ, ತಿರುಪತಿ ತಿಮ್ಮಪ್ಪ, ಮಂತ್ರಾಲಯದ ರಾಘವೇಂದ್ರ, ಹೀಗೆ ಇನ್ನೂ ಹತ್ತು ಹಲವು ಪುಣ್ಯಕ್ಷೇತ್ರಗಳಿಗೆ ಹೋಗಿ ಪೂಜೆ ಮಾಡುತ್ತಾ ಬಂದಿದ್ದಾರೆ. ಪ್ರತಿಯೊಂದು ಗ್ರಾಮಗಳಲ್ಲಿ ಬೇಡರ ಮೇಲೆ ಸಾಕಷ್ಟು ದೇವರ ಪ್ರಭಾವ ಆಗಿರುತ್ತದೆ. ಚಿತ್ರದುರ್ಗದ ಬೇಡರು ಇತ್ತೀಚೆಗೆ ಅಜ್ಜಯ್ಯ ದೇವರ ಆರಾಧಕರಾಗಿದ್ದಾರೆ. ಈ ದೇವರ ಮೂಲ ಸ್ಥಾನ ಉಕ್ಕಡಗಾತ್ರಿ, ಅಜ್ಜಯ್ಯ ದೇವರು ಸಾಮಾನ್ಯ ವರ್ಗದ ಜನರ ಜೀವನಕ್ರಮದಲ್ಲಿ ದಟ್ಟವಾಗಿ ಬೇರೂರಿದೆ. ಹೀಗೆ ಪ್ರತಿಯೊಂದು ಊರುಗಳಲ್ಲಿಯೂ ಸ್ಥಳೀಯ ಕೆಲವು ದೇವರ ಪ್ರಭಾವ ಬೇಡರ ಮೇಲೆ ಆಗಿರುತ್ತದೆ. ಅಜ್ಜಯ್ಯ ದೇವರಿಗೆ ಮಹಿಳೆಯರು ಹೆಚ್ಚಿನ ಆರಾಧಕರಾಗಿದ್ದಾರೆ.
ಬೆಳಗಟ್ಟದ ಮಹದೇವಮ್ಮ ವಿಶೇಷವಾಗಿ ಈ ದೇವರನ್ನು ಆರಾಧನೆ ಮಾಡುತ್ತಾಳೆ. ಮಹದೇವಮ್ಮ ಮ್ಯಾಸಬೇಡರ ಮಹಿಳೆ. ಈಕೆ ಸಂಸಾರಿ ಮತ್ತು ಅನಕ್ಷರಸ್ಥ ಮಹಿಳೆ ಇವರು ಸುಮಾರು ೧೦ ವರ್ಷದಿಂದ ಅಜ್ಜಯ್ಯನ ಆರಾಧಕಳಾದಳು. ಮಹದೇವಮ್ಮನ ಮೇಲೆ ಅಜ್ಜಯ್ಯ ದೇವರು ಬರಲು ಪ್ರಾರಂಭವಾಯಿತು. ಕ್ರಮೇಣ ಭಕ್ತಾದಿಗಳು ದೇವರ ಹತ್ತಿರ ಬರಲು ಪ್ರಾರಂಭಿಸಿದರು. ಭಕ್ತಾದಿಗಳು ಪ್ರಭಾವದಿಂದ ಆ ಊರಿನಲ್ಲಿ ಅಜ್ಜಯ್ಯನ ದೇವಸ್ಥಾನ ನಿರ್ಮಿತವಾಯಿತು. ಸಾವಿರಾರು ಭಕ್ತಾದಿಗಳು ಹುಟ್ಟಿಕೊಂಡರು. ಪ್ರತಿದಿನ ದೇವಸ್ಥಾನದಲ್ಲಿ ಪೂಜೆ-ಪುನಸ್ಕಾರ ಪ್ರಾರಂಭವಾಯಿತು. ಅದರಲ್ಲಿಯೂ ಸೋಮವಾರ, ಗುರುವಾರ ವಿಶೇಷ ಪೂಜೆ ಆರಂಭವಾಗಿದೆ. ಈಗ ಇಲ್ಲಿ ಪ್ರತಿವರ್ಷಕ್ಕೆ ಒಂದುಸಾರಿ ಶಿವರಾತ್ರಿ ಹಬ್ಬದ ದಿನ ರಥೋತ್ಸವ ನಡೆಯುತ್ತದೆ. ಅಂದು ಸಾವಿರಾರು ಭಕ್ತಾದಿಗಳು ಬಂದು ಸೇರುತ್ತಾರೆ. ಇಂದು ಆ ಅಜ್ಜಯ್ಯನ ದೇವಸ್ಥಾನ ದೊಡ್ಡ ಧಾರ್ಮಿಕ ಕೇಂದ್ರವಾಗಿದೆ. ಈ ದೇವರನ್ನು ನಿರ್ಮಿಸಿರುವ ಮತ್ತು ಪೂಜೆಯನ್ನು ಮಾಡುವ ಮ್ಯಾಸಬೇಡರ ಮಹಿಳೆ. ಇಂದು ಮಹದೇವಮ್ಮ ಅಜ್ಜಯ್ಯನ ಪೂಜಾರಿಣಿಯಾಗಿ ದೇವರ ಸ್ವರೂಪಿಣಿಯಾಗಿ, ಕಂಡು ಬರುತ್ತಾಳೆ. ಆ ಮಹದೇವಮ್ಮನ ಮೇಲೆ ಅಜ್ಜಯ್ಯದೇವರು ಬಂದು ಭಕ್ತಾದಿಗಳ ಕಪ್ಪಗಳಿಗೆ ಒಳ್ಳೆಯ ದಾರಿ ತೋರಿಸುತ್ತಾನೆ. ಹೀಗೆ ನಮ್ಮ ಭಾರತೀಯ ಸಂಸ್ಕೃತಿಯಲ್ಲಿ “ದೇವರು” ವಿವಿಧ ರೂಪವನ್ನು ತಾಳಿ ಸಾಂಸ್ಕೃತಿಕವಾಗಿ ಭದ್ರಕೋಟೆ ಸೃಷ್ಟಿಸುತ್ತದೆ. ಹಿಂದೂ ಧರ್ಮದವರು ಮೂಢನಂಬಿಕೆ, ಸಂಪ್ರದಾಯ, ದೇವರು-ಧರ್ಮಗಳ ಮೇಲೆ ಬಲವಾದ ನಂಬಿಕೆ ಇಟ್ಟುಕೊಂಡಿರುತ್ತಾರೆ. ಈ ಕ್ರಿಯೆಗಳು ಬೇಡರ ಸಂಸ್ಕೃತಿಯಿಂದಲೂ ದೂರವಾಗಿಲ್ಲ. ಅಲ್ಲಿಯೂ ಎಲ್ಲಾ ಕಡೆಯಲ್ಲಿಯೂ ಬೇರೆ ಬೇರೆ ರೀತಿಯಲ್ಲಿ ದೇವರು ಕಂಡುಬರುತ್ತಾರೆ. ಹೀಗೆ ದೇವರು ಮತ್ತು ಧರ್ಮ ಮನುಷ್ಯನ ಒಂದು ಭಾಗವಾಗಿ ಕಂಡುಬರುತ್ತದೆ. ಜನಸಾಮಾನ್ಯರ ಜೀವನದಲ್ಲಿ, ಬುಡಕಟ್ಟಿನ ಜನರಲ್ಲಿ ದೇವರು-ಧರ್ಮಗಳು ಒಂದು ನಾಣ್ಯದ ಎರಡು ಮುಖಗಳಾಗಿ ಕಂಡು ಬರುತ್ತವೆ.
ಉತ್ತರ ಕರ್ನಾಟಕದ ಬೆಳಗಾಂ, ಧಾರವಾಡ, ರಾಯಚೂರು, ಗುಲ್ಬರ್ಗಾ, ದಾವಣಗೆರೆ, ಹಾವೇರಿ ಇನ್ನಿತರ ಜಿಲ್ಲೆಗಳಲ್ಲಿನ ಬೇಡರ ಮಹಿಳೆ ಎಲ್ಲಮ್ಮನ ಆರಾಧಕಳಾಗಿದ್ದಾಳೆ. ಎಲ್ಲಮ್ಮ ದೇವತೆಯ ಮೂಲಸ್ಥಾನ ಬೆಳಗಾವಿ ಜಿಲ್ಲೆಯ ಸವದತ್ತಿ, ಬೇಡರನ್ನು ಸೇರಿಸಿಕೊಂಡಂತೆ ಕೆಳವರ್ಗದ ಮಹಿಳೆಯರು ಈ ದೇವರ ಮುದ್ರೆ ಹೊತ್ತಿಸಿಕೊಂಡು ಆ ದೇವರ ಸಾಂಕೇತಿಕವಾಗಿ ತಲೆಯ ಮೇಲೆ ಬಿಂದಿಗೆ ಸ್ವರೂಪದಲ್ಲಿ ಅಥವಾ ಬಿದಿರಿನ ಚಪ್ಪಟೆಯಾಕಾರದ ಪುಟ್ಟಿಯನ್ನು ಹೊರುತ್ತಾರೆ. ಆ ತಲೆಯ ಮೇಲಿನ ದೇವರಿಗೆ ಬೇವಿನ ಸೊಪ್ಪು ಮುಡಿಸಿ, ಹಸಿರಿನ ಗಾಜಿನಬಳೆ ತೊಡಿಸಿ ಅಲಂಕಾರ ಮಾಡಿ ಕುಂಕುಮ ಅರಿಶಿಣದಿಂದ ರೂಪಿಸಿರುತ್ತಾರೆ. ಚಿತ್ರದುರ್ಗದ ಮ್ಯಾಸಬೇಡ ಮತ್ತು ಊರಬೇಡ ಮಹಿಳೆಯರನ್ನು ಸೇರಿಸಿಕೊಂಡಂತೆ ಕೆಳವರ್ಗದ ಮಹಿಳೆಯರಲ್ಲಿಯೂ ಎಲ್ಲಮ್ಮ ದೇವತೆಯನ್ನು ಹೊತ್ತುಕೊಳ್ಳುವವರನ್ನು ನೋಡುತ್ತೇವೆ. ಈ ಎಲ್ಲಮ್ಮನ ಮುದ್ರೆ ಹೊತ್ತಿರುವವರು ತುಂಬಾ ಬಡತನದಿಂದ ಬದುಕುತ್ತಾರೆ. ಇವರು ಹೆಚ್ಚಿನ ಪಾಲು ಅನಕ್ಷರಸ್ಥರಾಗಿರುತ್ತಾರೆ. ಮ್ಯಾಸಬೇಡರಲ್ಲಿ ಮುಖ್ಯವಾಗಿ ಬಳ್ಳಕಟ್ಟೆಯ ರೇವಮ್ಮ, ಸುಲ್ತಾನಿಪುರದ ಬೋರಮ್ಮ, ಹನುಮಕ್ಕ, ಜಾನಕೊಂಡದ ತಿಪ್ಪಮ್ಮ, ಹೀಗೆ ಇನ್ನೂ ಅನೇಕ ಮಹಿಳೆಯರ ಹೆಸರನ್ನು ದಾಖಲಿಸಬಹುದು. ಪ್ರತಿ ಮಂಗಳವಾರ, ಶುಕ್ರವಾರ ಈ ದೇವರ ಪೂಜೆ ನಡೆಯುತ್ತದೆ. ಇಲ್ಲಿಯೂ ಜನಸಾಮಾನ್ಯರು ಭಕ್ತಾದಿಗಳಾಗಿರುತ್ತಾರೆ. ಪ್ರತಿ ಮಂಗಳವಾರ, ಶುಕ್ರವಾರ ವಿಶೇಷ ಪೂಜೆ ನಡೆಯುವಾಗ ಭಕ್ತಾದಿಗಳು ತಮ್ಮ ಕಷ್ಟಗಳನ್ನು ಪರಿಹರಿಸಿಕೊಳ್ಳಲು ಅಲ್ಲಿಗೆ ಹೋಗುತ್ತಾರೆ. ಇವರಿಗೆ ಕಾಯಿಲೆಗಳು ಕಾಣಿಸಿಕೊಂಡರೆ ಹೆಚ್ಚಿನದಾಗಿ ತಾವು ವಾಸಿಸುವ ಪ್ರದೇಶದಲ್ಲಿನ ಇಂತಹ ದೇವರ ಮೊರೆ ಹೋಗುತ್ತಾರೆ. ಇತ್ತೀಚೆಗೆ ಪ್ರತಿಯೊಂದು ಹಳ್ಳಿಗಳಲ್ಲಿ ಆಸ್ಪತ್ರೆ ವ್ಯವಸ್ಥೆ ಇರುವುದರಿಂದ ಸ್ವಲ್ಪ ಮಟ್ಟಿಗೆ ದೇವರ ಮೊರೆ ಹೋಗುವುದು ಕಡಿಮೆಯಾಗಿದೆ. ಆದರೂ ಇನ್ನೂ ಈ ನಂಬಿಕೆಗಳು ಜನಸಾಮಾನ್ಯರಿಂದ ದೂರವಾಗಿಲ್ಲ.
ಬೇಡರ ಮಹಿಳೆ ವಿವಿಧ ರೀತಿಯ ದೇವರ ಹೆಸರಿನಲ್ಲಿ ತಮ್ಮ ಕಾಯಕಗಳನ್ನು ಮಾಡಿಕೊಂಡು ಹೋಗುತ್ತಿದ್ದಾಳೆ. ಬೇಡ ಜನಾಂಗದಲ್ಲಿ ದೇವರು, ಧರ್ಮ, ನಂಬಿಕೆ, ಸಂಪ್ರದಾಯ, ಮೂಢ ನಂಬಿಕೆ, ಆಚರಣೆ, ವಿಧಿ-ನಿಯಮಗಳು ಹೆಚ್ಚಿನ ಕುಟುಂಬಗಳಲ್ಲಿ ಇನ್ನೂ ರೂಢಿಯಲ್ಲಿವೆ. ಅದರಲ್ಲಿಯೂ ಮಹಿಳೆಯರು ಹೆಚ್ಚಿನ ಪ್ರಮಾಣದಲ್ಲಿ ಆಚರಣೆಗಳಲ್ಲಿ ಪಾಲ್ಗೊಳ್ಳುತ್ತರೆ. ಈ ಮಹಿಳೆ ವರ್ಷದ ೩೬೫ ದಿನವು ಒಂದಲ್ಲಾ ಒಂದು ದೇವರ ಸ್ತುತಿಸುತ್ತಾ, ಆರಾಧನೆ ಮಾಡುತ್ತ ಬದುಕುತ್ತಾಳೆ. ಇವರಲ್ಲಿ ಶಿಕ್ಷಣದ ಕೊರತೆ, ಸಾಲದ್ದಕ್ಕೆ ಕಿತ್ತು ತಿನ್ನುವ ಬಡತನ ಕೆಲವರಲ್ಲಿ ಕಂಡು ಬರುತ್ತದೆ. ಅಂತಹ ಸಮಯದಲ್ಲಿ ಏನಾದರೂ ತೊಂದರೆ ಮಹಿಳೆಯರಿಗೆ ಕಂಡುಬಂದರೆ ಅವರು ದೇವರ ಮೊರೆ ಹೋಗುತ್ತಾರೆ. ಅಲ್ಲಿ ದೇವರ ಹೆಸರಿನಲ್ಲಿ ನೆಮ್ಮದಿ ಕಾಣುತ್ತಾರೆ. ಹೀಗೆ ಬೇಡರ ಮಹಿಳೆಗೆ ಮತ್ತು ಧರ್ಮಕ್ಕೂ ಅವಿನಾಭಾವ ಸಂಬಂಧವಿದೆ. ಧರ್ಮವು ಇವರಲ್ಲಿ ಜೀವನದ ಒಂದು ಭಾಗವಾಗಿದೆ.
ವಿವಾಹ ಪದ್ಧತಿ:
ಬೇಡರಲ್ಲಿ ಮದುವೆಯೆಂಬುದು ಒಂದು ಪ್ರಮುಖ ಸಾಂಸ್ಕೃತಿಕ ಆಚರಣೆ. ಇವರು ತಮ್ಮ ಮಕ್ಕಳಿಗೆ ೧೮-೨೦ರ ವಯಸ್ಸಿನಲ್ಲಿ ಮದುವೆ ಮಾಡಲು ತೀರ್ಮಾನಿಸುತ್ತಾರೆ. ಅನಕ್ಷರಸ್ಥ ಮನೆಗಳಲ್ಲಿ ಮಗಳು ಮೈ ನೆರೆಯುವುದಕ್ಕಿಂತ ಮುಂಚೆ ಮದುವೆ ಮಾಡಿರುವ ದಾಖಲೆಗಳು ದೊರೆಯುತ್ತವೆ. ಆದರೆ ಇತ್ತೀಚಿನ ದಿನಗಳಲ್ಲಿ ಇವರಲ್ಲಿಯೂ ಸ್ವಲ್ಪ ಮಟ್ಟಿನ ಸುಧಾರಣೆ ಕಾಣುತ್ತಿದ್ದೇವೆ.
ಬೇಡರಲ್ಲಿ ತಮ್ಮ ಮಕ್ಕಳಿಗೆ ಮದುವೆ ಮಾಡುವಾಗ ಕುಲ, ಮನೆದೇವರು ಮತ್ತು ಕಟ್ಟಿಮನೆಗಳನ್ನು ಪ್ರಧಾನ ಅಂಶಗಳನ್ನಾಗಿ ಪರಿಗಣಿಸುತ್ತಾರೆ.
ಮ್ಯಾಸ ಬೇಡ ಮತ್ತು ಊರ ಬೇಡರ ಹುಡಗ-ಹುಡುಗಿ ಕೊಡುಕೊಳ್ಳುವಿಕೆ ಮದುವೆಗಳು ನಡೆಯುವುದಿಲ್ಲ. ಇಬ್ಬರಲ್ಲಿಯೂ ನಿಷಿದ್ದ. ಮ್ಯಾಸಬೇಡರು ಹುಡುಗ ಅಥವಾ ಹುಡುಗಿ ಊರಬೇಡರಲ್ಲಿನ ಹುಡುಗಿ-ಹುಡುಗರನ್ನು ಮದುವೆ ಮಾಡಿಕೊಂಡರೆ ಅವರು ನಿಯಮವನ್ನು ಮುರಿದಂತೆಯೇ ಲೆಕ್ಕ. ನಮ್ಮ ಕುಲವನ್ನು ಭಂಗಗೊಳಿಸಿದವರು ಅಂತ ಭಾವಿಸಿಕೊಳ್ಳುತ್ತಾರೆ. ಮದುವೆಯಾದ ಗಂಡು-ಹೆಣ್ಣನ್ನು ಹಬ್ಬ-ಹರಿದಿನ, ಮುದುವೆ-ಮುಂಜಿ, ಯಾರಾದರೂ ಸತ್ತಾಗ ಆಚರಣೆಗಳಲ್ಲಿ ಸೇರಿಸಿಕೊಳ್ಳುವುದಿಲ್ಲ. ಅಂತಹ ಸಮಾಜದಲ್ಲಿ ಮದುವೆ ಮಾಡಿಕೊಂಡವರು ಮಾನಸಿಕ ಹಿಂಸೆಯನ್ನು ಅನುಭವಿಸುತ್ತಾರೆ. ಇತ್ತೀಚೆಗೆ ಇವರಲ್ಲಿ ನಿಯಮ ಮೀರಿ ಮದುವೆ ಮಾಡಿಕೊಂಡಿದ್ದಾರೆ. ಹೀಗೆ ಮದುವೆಯಾಗಲು ಸಾಮಾಜಿಕ ಸಂದರ್ಭ, ಇಬ್ಬರಲ್ಲಿನ ಪ್ರೀತಿ ಕಾರಣ ಇರಬಹುದು. ನಿದರ್ಶನಕ್ಕೆ ಹೇಳುವುದಾದರೆ ಧನಂಜಯ ಮ್ಯಾಸಬೇಡರ ಹುಡುಗ, ಕವಿತಾ ಊರಬೇಡರ ಹುಡುಗಿ (ಇವರಿಬ್ಬರು ಬೆಳಗಟ್ಟಿ ಗ್ರಾಮದವರು) ಮದುವೆಯಾಗಿ ಬೇರೆ ಊರಿನಲ್ಲಿ ವಾಸ ಮಾಡುತ್ತಾ ಇದ್ದಾರೆ. ಒಂದು ವೇಳೆ ಅದೇ ಊರಿನಲ್ಲಿ ವಾಸಮಾಡಿದರೆ ಕುಲಸ್ಥರು ಅವರನ್ನು ನೆಮ್ಮದಿಯಿಂದ ಬದುಕಲು ಬಿಡುವುದಿಲ್ಲ. ಅಲ್ಪಸ್ವಲ್ಪ ಶಿಕ್ಷಣ ಪಡೆದ ಅವರಿಬ್ಬರೂ ಬೇರೆ ಊರಿನಲ್ಲಿ ನೆಲೆಸಿದ್ದಾರೆ. ಹೀಗೆ ಮ್ಯಾಸಬೇಡರು ಮತ್ತು ಊರ ಬೇಡರಲ್ಲಿ ಮದುವೆ ನಡೆಯುವುದಿಲ್ಲ. ಆದರೆ ಇತ್ತೀಚೆಗೆ ಶಿಕ್ಷಣ ಪಡೆದು ನೌಕರಿಯಲ್ಲಿರುವವರು ಕಟ್ಟು ಪಾಡುಗಳನ್ನು ಮೀರಿ ಇಬ್ಬರು ನಾಯಕರೇ ಎಂಬುದನ್ನು ಪರಿಗಣಿಸಿಕೊಂಡು ಮದುವೆ ಮಾಡಿಕೊಳ್ಳುತ್ತಿದ್ದಾರೆ. ಇವರು ಮನೆ ದೇವರು, ಕಟ್ಟಿಮನೆಗಳಿಂದ ದೂರವಿರುತ್ತಾರೆ. ಅಂದರೆ ಅವರ ಒಡನಾಟ ಹೆಚ್ಚಾಗಿ ಇರುವುದಿಲ್ಲ. ಮೇಲಾಗಿ ಇವರು ಸರ್ಕಾರಿ ಕೆಲಸ ತೆಗೆದುಕೊಂಡು ಬೇರೆ ನಗರಗಳಲ್ಲಿ ವಾಸಿಸುತ್ತಿರುವುದರಿಂದ ಜನಾಂಗದಲ್ಲಿನ ಕಟ್ಟುಪಾಡುಗಳು, ನಿಯಮಗಳು ಹೆಚ್ಚಿನ ರೀತಿಯಲ್ಲಿ ಅವರ ಮೇಲೆ ಪ್ರಭಾವ ಬೀರುವುದಿಲ್ಲ. ಇತ್ತೀಚೆಗೆ ಅಂತರ್ಜಾತಿ ವಿವಾಹಗಳು ಇವರಲ್ಲಿ ಕಂಡುಬರುತ್ತವೆ. ಹಾಗೆಯೇ ಪರಿವಾರದವರು, ವಾಲ್ಮೀಕಿಯರು, ಪಾಳೆಗಾರರು, ಬೇಡರು ಇವರಲ್ಲಿ ಕುಲದ ನಿಯಮದಂತೆ ಬೇರೆ ಕುಲದಿಂದ ಹೆಣ್ಣು ತಂದು ಮದುವೆ ಮಾಡುತ್ತಾರೆ. ಅವರಲ್ಲಿಯೂ ಒಂದೇ ಕುಲದಲ್ಲಿ ಮದುವೆ ಮಾಡುವುದಿಲ್ಲ. ಒಂದೇ ಕುಲದವರನ್ನು ಇವರು ಅಣ್ಣ-ತಮ್ಮಂದಿರು ಎಂದು ಭಾವಿಸಿಕೊಳ್ಳುತ್ತಾರೆ.
ಮದುವೆಯ ಆಚರಣೆಯಲ್ಲಿ ಮಹಿಳೆಯ ಪಾತ್ರ ಮುಖ್ಯವಾಗಿದೆ. ಪೋಷಕ ವರ್ಗದಲ್ಲಿ ಹೆಂಗಸು ತುಂಬಾ ಕೆಲಸ ಮಾಡುತ್ತಾಳೆ. ಮ್ಯಾಸಬೇಡರು ಮದುವೆ ಮಾಡುವಾಗ ಪ್ರಾರಂಭದ ದಿನಗಳಲ್ಲಿ ಹೆಣ್ಣಿನ ಮನೆಗೆ ಹೋಗಿ ವಧುದಕ್ಷಿಣೆ ಕೊಟ್ಟು ಹೆಣ್ಣು ತರುತ್ತಿದ್ದರು. ಆದರೆ ಇಂದಿನ ದಿನಗಳಲ್ಲಿ ಹೆಣ್ಣಿನ ಕಡೆಯವರು ವರದಕ್ಷಿಣೆ ಕೊಟ್ಟು ಹೆಣ್ಣು ತರುತ್ತಿದ್ದರು. ಆದರೆ ಇಂದಿನ ದಿನಗಳಲ್ಲಿ ಹೆಣ್ಣಿನ ಕಡೆಯವರು ವರದಕ್ಷಿಣೆ ಕೊಟ್ಟು ಮಗಳನ್ನು ಮದುವೆ ಮಾಡಿಕೊಡುತ್ತಾರೆ. ಇದು ಇಂದು ಸಹಜವಾಗಿದೆ. ಮೈಸೂರು, ಚಾಮರಾಜನಗರ ಜಿಲ್ಲೆಗಳ ಪರಿವಾರದ ಹೆಣ್ಣಿನ ಪೋಷಕರು ಗಂಡಿನ ಕಡೆಯವರಿಗೆ ವರದಕ್ಷಿಣೆ ಕೊಟ್ಟು ಖರ್ಚಿಟ್ಟು ಅದ್ಧೂರಿಯಾಗಿ ಮದುವೆ ಮಾಡುತ್ತಾರೆ. ಉತ್ತರ ಕರ್ನಾಟಕದ ಧಾರವಾಡ, ಬೆಳಗಾಂ, ರಾಯಚೂರು ಇನ್ನೂ ಮುಂತಾದ ಜಿಲ್ಲೆಗಳಲ್ಲಿ ಗಂಡಿನ ಕಡೆಯವರೆ ಖರ್ಚು ಇಟ್ಟು ಹೆಣ್ಣನ್ನು ಮದುವೆ ಮಾಡಕೊಳ್ಳುತ್ತಾರೆ.
ಹೆಣ್ಣಿನ ಹಿನ್ನೆಲೆಯಲ್ಲಿ ಮದುವೆಯ ಆಚರಣೆಯನ್ನು ಹೀಗೆ ಇರುತ್ತದೆ ಅಂತ ಹೇಳಬಹುದು: ಹೆಣ್ಣನ್ನು ಮದ್ಲಿಂಗಿತ್ತಿ ಮಾಡುವಾಗ ಐದು ಜನ ಮುತ್ತೈದೆಯರು ಸೇರಿಕೊಳ್ಳುತ್ತಾರೆ. ಪೂಜಾರಿ ಗದ್ದಿಗೆ (ಕರಿಕಂಬಳಿ) ಹಾಸುತ್ತಾನೆ. ಮನೆದೇವರ ಹೆಸರಿನಲ್ಲಿ ಗದ್ದಿಗೆ ಪೂಜೆ ಮಾಡಿ ಹುಡುಗಿಯನ್ನು ಗದ್ದಿಗೆ ಮೇಲೆ ಕೂರಿಸುತ್ತಾನೆ. ಐದು ಜನ ಮುತ್ತೈದೆಯರು ಮದ್ಲಿಂಗಿತ್ತಿ ಮೈಕೈಗೆ ಅರಿಶಿಣ ಲೇಪನ ಮಾಡುತ್ತಾರೆ. ತಲೆಗೆ ಹಾಲು-ತುಪ್ಪ ಹಾಕುತ್ತಾರೆ. ಶಾಸ್ತ್ರ ಮಾಡುತ್ತಾರೆ. ಆಮೇಲೆ ಸ್ನಾನ ಮಾಡಿಸುತ್ತಾರೆ. ನಂತರ ದೇವಿ ಸನ್ನಿಧಿಯಲ್ಲಿಯೇ ಹುಡುಗಿಯ ಕೈಗೆ ಕಂಕಣ ಕಟ್ಟುತ್ತಾರೆ. ಆಮೇಲೆ ಮುತ್ತೈದೆಯರು ಶಾಸ್ತ್ರ ಮಾಡುತ್ತಾರೆ. ಈ ಶಾಸ್ತ್ರ ಮುಗಿದ ಮೇಲೆ ಮದುವೆಯಾಗಿ ಮಾಮನೆ ಶಾಸ್ತ್ರ ಮುಗಿಯುವವರೆಗೂ ಒಬ್ಬಳೇ ಎಲ್ಲಿಯೂ ಹೋಗುವ ಹಾಗಿಲ್ಲ. ಐದು ಜನ ಮುತ್ತೈದೆಯರು ಕೈಗೆ ಕಂಕಣ ಕಟ್ಟಿ ಕೊಳ್ಳುತ್ತಾರೆ. ಅವರು ಅವಳ ಮದುವೆ ಶಾಸ್ತ್ರ ಮುಗಿಯುವವರೆಗೂ ಜೊತೆಯಲ್ಲಿಯೇ ಇರಬೇಕು. ಹೀಗೆ ಆ ಮುತ್ತೈದೆ ಹೆಣ್ಣು ಮಕ್ಕಳ ಪಾತ್ರ ಆ ಸಂದರ್ಭದಲ್ಲಿ ಬಹಳ ಮುಖ್ಯವಾಗುತ್ತದೆ. ದೇವರಮನೆಯಿಂದ ವಾಪಸು ಮನೆಗೆ ಕರೆದುಕೊಂಡು ಹೋಗಿ ಅಲ್ಲಿಯೂ ಅಂದು ರಾತ್ರಿ ಐದು ಬಾರಿ ಮದ್ಲಿಂಗಿತ್ತಿ ಶಾಸ್ತ್ರ ಮಾಡುತ್ತಾರೆ. ಅದೇ ರೀತಿ ಗಂಡಿನ ಮನೆಯಲ್ಲಿ ನಡೆಯುತ್ತದೆ.
ಮ್ಯಾಸ ಬೇಡರಲ್ಲಿ ಮೊದಲ ದಿನದ ಕಾರ್ಯಕ್ರಮವನ್ನು ದೇವರ ಊಟದ ದಿನ ಅಂತ ಕರೆದರೆ, ಪರಿವಾರದವರು ಚಪ್ಪರದೂಟ ಅಂತ ಕರಿಯುತ್ತಾರೆ. ಬೇಡರಲ್ಲಿ ಬಹುಪಾಲು ಮೊದಲ ದಿನದ ಮದುವೆಯ ಕಾರ್ಯಕ್ರಮವನ್ನು ದೇವರಿಗೆ ಹೆಚ್ಚಿನ ಪಾಲು ಮೀಸಲಿಡುತ್ತಾರೆ. ಆ ದಿನದಲ್ಲಿ ಕುಲಸ್ಥರು ಎಲ್ಲ ಸೇರಿಕೊಳ್ಳುತ್ತಾರೆ. ಮದುವೆಯ ಕಾರ್ಯಕ್ರಮದಲ್ಲಿ ಮುಹೂರ್ತ ಬಹಳ ಮುಖ್ಯವಾದ ಘಟ್ಟ. ಈ ಮುಹೂರ್ತಕ್ಕೆ ನೆಂಟರಿಷ್ಟರು, ಬಂಧು-ಬಳಗ, ಪರಿಚಯದವರು, ಬೇರೆ ಬೇರೆ ಜನಾಂಗದವರು ಬಂದು ಸೇರುತ್ತಾರೆ. ಮ್ಯಾಸಬೇಡರಲ್ಲಿ ಕೆಲವು ಕಡೆ ಮನೆದೇವರ ಪೂಜಾರಿ ಕೆಲವು ಕಡೆ ಕುಲದ ಹಿರಿಯವ್ಯಕ್ತಿ, ಕೆಲವುಕಡೆ ಊರಿನ ಹೈನೇರು, ಕೆಲವು ಕಡೆ ಬ್ರಾಹ್ಮಣ ಪುರೋಹಿತ ಬಂದು ಹುಡುಗನಿಂದ ಹುಡುಗಿಗೆ ತಾಳಿ ಕಟ್ಟಿಸುವ ಶಾಸ್ತ್ರ ಮಾಡುತ್ತಾರೆ. ಇದು ಎಲ್ಲಾ ಬೇಡರಲ್ಲಿ ಇದೆ.
ತಾಳಿ ಕಟ್ಟುವ ಶಾಸ್ತ್ರ ಮಾಡುವ ಮೊದಲು ಮದ್ಲಿಂಗನ ಎದುರಿಗೆ ಮದುವೆ ಮಂಟಪದ ಕೆಳಗೆ (ಚಪ್ಪರದ ಕೆಳಗೆ) ಕುಲದ ಮುಖ್ಯಸ್ಥರು ಸೇರಿಕೊಂಡು ಅನುಭವಿ ವ್ಯಕ್ತಿಯಿಂದ ಗದ್ದಿಗೆ ಹಾಸಿ ವೀಳ್ಯೆದೆಲೆಶಾಸ್ತ್ರ ಮಾಡುತ್ತಾರೆ. ಈ ಶಾಸ್ತ್ರದಲ್ಲಿ ಎಲ್ಲಾ ಕುಲಸ್ಥರಿಗೆ, ದೇವರ ಒಕ್ಕಲರಿಗೆ ವೀಳ್ಯೆದೆಲೆ ಮತ್ತು ಅಡಿಕೆ ಕೊಡುತ್ತಾರೆ. ಇದು ಎಲ್ಲರ ಒಪ್ಪಿಗೆಯನ್ನು ಮದುವೆಗೆ ತೆಗೆದುಕೊಂಡಂತೆ ಅಂತ ಭಾವಿಸಿಕೊಳ್ಳುತ್ತಾರೆ. ಕರ್ನಾಟಕದ ಎಲ್ಲಾ ಬೇಡರ ಮದುವೆಯ ಆಚರಣೆಯಲ್ಲಿ ಇದು ಕಂಡುಬರುತ್ತದೆ. ಈ ವೀಳ್ಯೆದೆಲೆ ಶಾಸ್ತ್ರ ಬಂದವರಲ್ಲಿ ಸೌಹಾರ್ದತೆಯ ಬೆಸುಗೆಯನ್ನು ಬೆಸೆಯುವುದಾಗಿದೆ. ಈ ಗದ್ದಿಗೆಯ ಮೇಲೆಯೇ ಗಂಡಿನವರು ತಂದಿರುವ ಧಾರೆಸೀರೆ, ಮದುವೆಸೀರೆ, ತಾಯಿಸೀರೆಗಳನ್ನು ಹೆಣ್ಣಿನ ಕಡೆಯ ಮೂರು ಜನ ಹೆಂಗಸರನ್ನು ಕರೆಸಿಕೊಂಡು ಒಂದೊಂದಾಗಿ ಕೊಡುತ್ತಾರೆ. ಆ ಹೆಂಗಸರು ಸೀರೆಗಳನ್ನು ತೆಗೆದುಕೊಂಡು ಹೋಗಿ ಮದ್ಲಿಂಗಿತ್ತಿಯ ಅದರಲ್ಲಿನ ಧಾರೆಸೀರೆ ಹುಡುಗಿ ಒಡ್ಲಕ್ಕಿ ಹಾಕಿ ತಾಯಿಯ ತವರುಮನೆಯಿಂದ (ಮದ್ಲಿಂಗಿತ್ತಿಯ ತಾಯಿಯ ತವರುಮನೆ) ಸೋದರ ಮಾವ ತಂದಿದ್ದ (ಹೆಣ್ಣುತಾಳಿ) ತಾಳಿಯನ್ನು ಅಲ್ಲಿಯೇ ಕಟ್ಟಿಸುತ್ತಾರೆ. ಆ ಸಂದರ್ಭದಲ್ಲಿ ಸೋದರ ಮಾವನ ಹೆಗಲ ಮೇಲೆ ಹೊಸ ಬಟ್ಟೆ ಹಾಕುತ್ತಾರೆ. ಆಮೇಲೆ ಸೋದರ ಮಾವ ತನ್ನ ಸೊಸೆಯ ಕೈಹಿಡಿದುಕೊಂಡು ಮದ್ಲಿಂಗ ಇರುವ ಜಾಗಕ್ಕೆ (ಮದುವೆ ಮಂಟಪ) ಬರುತ್ತಾನೆ. ಮದ್ಲಿಂಗಿತ್ತಿಗೆ ತಲೆಯ ತುಂಬಾ ಹೂಗಳನ್ನು ಮುಡಿಸುತ್ತಾರೆ. ಬಿಳಿಯಧಾರೆ ಸೀರೆ ಉಟ್ಟು-ಹಣೆಗೆ ಬಾಸಿಂಗವನ್ನು ಕಟ್ಟಿಕೊಂಡು ಮೇಲು ಮುಸುಕು ಹಾಕಿಕೊಂಡಿರುತ್ತಾಳೆ. ಆ ಸಂದರ್ಭದಲ್ಲಿ ಮದ್ಲಿಂಗಿತ್ತಿಯ ಅಭಿಮುಖವಾಗಿ ಮದ್ಲಿಂಗ ಇರುತ್ತಾನೆ. ಅವನಿಗೂ ತಲೆಗೆ ರುಮಾಲು, ಬಿಳಿಯ ಅಂಗಿ, ಕಚ್ಚೆ ಪಂಚೆ ತೊಟ್ಟು ಹಣೆಗೆ ಬಾಸಿಂಗ ಕಟ್ಟಿರುತ್ತಾರೆ. ಆಮೇಲೆ ಪುರೋಹಿತನೋ, ಪೂಜಾರಿಯೋ, ಕುಲದ ಹಿರಿಯವ್ಯಕ್ತಿಯೋ ಹೈನೆರೋ ಯಾರಾದರೂ ಇವರಲ್ಲಿ ಒಬ್ಬರು ಶಾಸ್ತ್ರೋಕ್ತವಾಗಿ ತಾಳಿ ಕಟ್ಟಿಸುತ್ತಾರೆ. ಬಂದು ಸೇರಿದ್ದ ಜನರು ತಾಳಿಕಟ್ಟುವಾಗ ಅಕ್ಷತೆ ಕಾಳನ್ನು ಮದ್ಲಿಂಗ-ಮದ್ಲಿಂಗಿತ್ತಿಗೆ ಹಾಕಿ ಶುಭ ಹಾರೈಸುತ್ತಾರೆ. ಆಮೇಲೆ ಬಂಧು-ಬಳ, ನೆಂಟರಿಷ್ಟರು ನವದಂಪತಿಗಳಿಗೆ ಹಾಲು-ತುಪ್ಪ ಬಿಡುತ್ತಾರೆ. ಇದು ನವ ದಂಪತಿಗಳಿಗೆ ಶುಭ ಹಾರೈಸುವಂತಹ ಆಚರಣೆ.
ಮದುವೆಯಾದ ಹುಡುಗ-ಹುಡುಗಿಯರನ್ನು ಸೂರ್ಯ ನಮಸ್ಕಾರ ಮಾಡಿಸಲು ತಾಳಿ ಕಟ್ಟಿಸಿದ ಪೂಜಾರಿ ಮದುವೆ ಮಂಪಟದಿಂದ ಹೊರಗೆ ಕರೆತರುತ್ತಾನೆ. ಆಮೇಲೆ ಅವರು ಹಿರಿಯರಿಂದ ಆಶೀರ್ವಾದ ಪಡೆಯುತ್ತಾರೆ. ಬಂದಿದ್ದ ಜನರು ಹೊಸ ಜೋಡಿಗಳಿಗೆ ಮುಯ್ಯಿ ಮಾಡುತ್ತಾರೆ. ಮುಯ್ಯಿ ಎಂದರೆ ಏನಾದರೂ ವಸ್ತುಗಳನ್ನೋ, ಹಣವನ್ನೋ ನೆನಪಿಗೋಸ್ಕರ ಕೊಡುವುದು. ಅಲ್ಲಿ ಸೇರಿದ್ದ ಜನರು ಮದುವೆಯ ಊಟ ಮಾಡದೆ ಹೋಗುವುದಿಲ್ಲ. ಗಂಡು ಮತ್ತು ಹೆಣ್ಣಿನ ತಂದೆ-ತಾಯಿಗಳ ಪಾತ್ರ ಮಿಗಿಲಾಗಿರುತ್ತದೆ. ಇಬ್ಬರ ಕಡೆಯ ಪೋಷಕರು ಬಂದಿದ್ದ ಸಂಬಂಧಿಕರಿಗೆ ಆತಿಥ್ಯ ಮಾಡಿ ಕಳುಹಿಸುತ್ತಾರೆ.
ಮದುವೆಯ ದಿನ ಹೆಣ್ಣಿನ ಪಾತ್ರ ತುಂಬಾ ಮುಖ್ಯವಾಗುತ್ತದೆ. ಇಲ್ಲಿ ಕೆಲವು ಮುಖ್ಯ ಆಚರಣೆಯಲ್ಲಿ ಪುರುಷರು ಪ್ರಧಾನರಾಗುತ್ತಾರೆ. ಅದರಲ್ಲೂ ಮದುವೆಯ ಮಂಟಪದ ಕೆಳಗೆ ಗದ್ದಿಗೆ ಹಾಸಿ ವೀಳ್ಯೆದೆಲೆ ಶಾಸ್ತ್ರ ಮಾಡುವಾಗ ಪುರಷರ ಪಾತ್ರ ಹಿರಿದಾದುದು. ಆದರೆ ಮದುವಣಗಿತ್ತಿ ಮಾಮನೆ ಶಾಸ್ತ್ರ, ಗಂಗಮ್ಮನ ಶಾಸ್ತ್ರ ಮಾಡುವಾಗ ಹೆಣ್ಣು ಮಕ್ಕಳ ಪಾತ್ರ ತುಂಬಾ ಮುಖ್ಯವಾಗಿರುತ್ತದೆ. ಹಾಗಾಗಿ ಹೆಂಗಸರು ಮದುವೆಗಳಲ್ಲಿ ಪ್ರಧಾನ ಪಾತ್ರ ವಹಿಸುತ್ತಾರೆ.
ಮುಹೂರ್ತ ಮುಗಿದ ಮೇಲೆ ಹೆಣ್ಣು ಗಂಡನೊಂದಿಗೆ ಅವನ ಮನೆಗೆ ಹೋಗಬೇಕು. ಮೊದಲಿಗೆ ಮನೆಯ ಒಳಗೆ ಹೆಂಡತಿ ಹೋಗುವ ಮೊದಲು ಮನೆಯ ಮುಖ್ಯ ಬಾಗಿಲಿನ ಹೊಸ್ತಿಲಿಗೆ ಗಂಡ-ಹೆಂಡತಿಯ ಎಡ/ಬಲ ಪಾದಗಳನ್ನು ಇಟ್ಟು ಪೂಜೆಮಾಡಿ ಆ ಜಾಗದಲ್ಲಿ ಮೊಳೆಯನ್ನು ಹೊಡೆಯುತ್ತಾರೆ. ಈ ಮೊಳೆ ಒಡೆಯುವ ಶಾಸ್ತ್ರ ಮ್ಯಾಸಬೇರಡ ಮತ್ತು ಊರಬೇಡರಲ್ಲಿ ಪ್ರಮುಖ ಆಚರಣೆಯಾಗಿದೆ. ಆ ಮನೆಗೆ ಮದುವೆಯಾದ ಹೊಸ ಹೆಣ್ಣು ಬಾಗಿಲಿಗೆ ಮೊಳೆ ಹೊಡೆಸಿಕೊಂಡು ಒಳಗೆ ಬಂದ ಮೇಲೆ ಅವಳಿಗೆ ಆ ಮನೆಯಲ್ಲಿ ಸಂಪೂರ್ಣ ಅಧಿಕಾರ ಸಿಕ್ಕಿರುತ್ತದೆ. ಗ್ರಾಮೀಣ ಪ್ರದೇಶದ ಕೆಲವು ಕುಟುಂಬಗಳಲ್ಲಿ ಅತ್ತೆ-ಸೊಸೆಯರು ಜಗಳ ಮಾಡುವಾಗ ಅತ್ತೆಗೆ ಸೊಸೆಯಾದವಳು ಜಗಳ ಅತಿರೇಕವಾದಾಗ ಹೀಗೆ ಅನ್ನುವುದುಂಟು ನಾನು ಈ ಮನೆಗೆ ಸುಮ್ಮನೆ ಬಂದಿಲ್ಲ: ಮೊಳೆ ಹೊಡ್ಕೊಂಡು ಬಂದಿದೀನಿ ಅಂತ ಅಧಿಕಾರವಾಣಿಯಿಂದ ಮಾತನಾಡುವುದುಂಟು. ಮದುವಣಗಿತ್ತಿ ಮೊದಲಿಗೆ ಒಳಗೆ ಪ್ರವೇಶ ಮಾಡುವಾಗ ಮೊಳೆಹೊಡೆದ ಮೇಲೆ ಅಕ್ಕಿ ತುಂಬಿರುವ ಸೇರನ್ನು ಕಾಲಲ್ಲಿ ಹೊಡೆದು ಒಳಗೆ ಹೋಗುತ್ತಾಳೆ. ಇದು ಬೇಡರ ಪರಿವಾರ, ವಾಲ್ಮೀಕಿ, ಮುಂತಾದ ಜನಾಂಗಗಳಲ್ಲಿ ಕಂಡುಬರುತ್ತದೆ.
ಬೇಡರಲ್ಲಿ ಹೆಣ್ಣಿಗೆ ಮಾಮನೆ ಶಾಸ್ತ್ರ ಮಾಡಿಸಿ ಹೊಳೆಯಿಂದ ಗಂಗಮ್ಮನನ್ನು ಮಾಡಿಸಿಕೊಂಡು ಮನೆಗೆ ಬಂದರೆ ಅಲ್ಲಿಗೆ ಮದುವೆ ಆಚರಣೆ ಮುಗಿಯುತ್ತದೆ.
ಋತುಮತಿಯಾದಾಗ:
ಬೇಡರು ಮೂಲದಲ್ಲಿ ಚಿಕ್ಕ ಚಿಕ್ಕ ಗುಡಿಸಲಿನಲ್ಲಿ ವಾಸಿಸುತ್ತಿದ್ದರಿಂದ ಋತುಮತಿಯಾದ ಹೆಣ್ಣನ್ನು ಹತ್ತು ಹನ್ನೆರಡು ದಿನಗಳ ಕಾಲ ಗುಡಿಸಲಿನಿಂದ ಹೊರಗೆ ಇಡುವರು. ಹೆಣ್ಣಿನ ಸೋದರ ಮಾವನಿಂದ ಹೊಂಗೆ ಅಥವಾ ಬೇವಿನ ಸೊಪ್ಪಿನ ಹಸಿರು ಗುಡಿಸಲು ಹಾಕಿಸುವರು. ಇದನ್ನು ಪರಿವಾರದಲ್ಲಿ ಸೊಪ್ಪೊ ಹಾಕೋದು ಅಂತ ಕರೀತಾರೆ. ಆ ಹಸಿರುಗುಡಿಸಲಲ್ಲಿ ಮೈನೆರೆತ ಹೆಣ್ಣು ಹತ್ತು-ಹನ್ನೆರಡು ದಿನ ಒಬ್ಬಳೇ ಇರಬೇಕು. ಇವಳಿಗೆ ಈ ದಿನಗಳು ಸೂತಕದಿನವಾಗಿರುತ್ತವೆ. ಪ್ರಕೃತಿದತ್ತವಾಗಿ ಆ ಹೆಣ್ಣಿನ ದೇಹದಲ್ಲಿ ಋತುಚಕ್ರದ ಚಲನೆ ಉಂಟಾಗಿದ್ದರಿಂದ ಆ ಸಮಯದಲ್ಲಿ ದೇಹದಿಂದ ರಕ್ತಮಿಶ್ರಿತ ಮುಟ್ಟು ಆಗುತ್ತಿರುತ್ತದೆ. ನಿರಂತರವಾಗಿ ಸು. ೫-೬ದಿನ ಆಗಬಹುದು. ಹಾಗಾಗಿ ಇವರು ಚಿಕ್ಕ-ಚಿಕ್ಕ ಗುಡಿಸಲಿನಲ್ಲಿ ಒಟ್ಟಿಗೆ ವಾಸಿಸುವಾಗ ಅವಳನ್ನು ಇಂತಹ ಸಂದರ್ಭದಲ್ಲಿ ತೊಂದರೆಯಾಗುತ್ತದೆ ಎಂದು ತಿಳಿದು ತಾತ್ಕಾಲಿಕ ಹಸಿರು ಗುಡಿಸಲಿನಲ್ಲಿ ಅವಳನ್ನು ಇಡುತ್ತಾರೆ. ಆಮೇಲೆ ಕ್ರಮೇಣ ಇದು ಒಂದು ಆಚರಣೆಯಾಗಿದೆ. ಹೆಣ್ಣು ಋತುಮತಿಯಾದಳೆಂದರೆ ಅವಳು ತಾಯ್ತನ ಕಾಣಲು ಅರ್ಹತೆ ಹೊಂದಿದಂತೆ ಆಮೇಲೆ ಅವಳ ದೈಹಿಕ ಚರ್ಯೆಗಳು ಸಂಪೂರ್ಣ ಬದಲಾವಣೆಗೊಳಪಡುತ್ತವೆ.
ಪ್ರತ್ಯೇಕ ಹಸಿರು ಗುಡಿಸಲಿನಲ್ಲಿ ವಾಸಿಸುವ ಆ ಹೆಣ್ಣು ದೈಹಿಕವಾಗಿ ಬ್ಲಿಡಿಂಗ್‌ಹೋಗುವುದರಿಂದ ಅವಳು ತುಂಬಾ ಕೃಶಳಾಗುತ್ತಾಳೆ. ಅಂತಹ ಸಂದರ್ಭದಲ್ಲಿ ನೆಂಟರಿಷ್ಟರು, ಸಂಬಂಧಿಕರು ಒಳ್ಳೊಳ್ಳೆ ಊಟ, ಸಿಹಿತಿಂಡಿಗಳನ್ನು ಮಾಡಿ ತಂದು ಕೊಡುವರು. ಇದು ಬೇಡರಲ್ಲಿ ಒಬ್ಬರಿಗೊಬ್ಬರು ಸಹಾಯ ಮಾಡುವ ಪದ್ಧತಿ ಆಗಿದೆ. ಹೆಣ್ಣು ಋತುಮತಿಯಾದ ದಿನ, ಸೋದರ ಅತ್ತೆ ಅಥವಾ ಜಾಕೀಟಿನ ಬಟ್ಟೆ ಕೊಟ್ಟು ಅವಳ ಮಡಿಲಿಗೆ ಒಡ್ಲಕ್ಕಿ ಹಾಕುವರು. ೧೨ನೇ ದಿನ ಮುಗಿಯುವವರೆಗೆ ಋತುಮತಿಯಾದ ಹೆಣ್ಣು ಹಸಿರು ಗುಡಿಸಲಿನಲ್ಲಿ ವಾಸ ಇರುತ್ತಾಳೆ. ಆ ದಿನಗಳಲ್ಲಿ ಅವಳ ದೇಹಕ್ಕೆ ಅರಿಶಿಣ ಬಳಿಯುವರು. ಅಂದಿನ ದಿನಗಳಲ್ಲಿ ಯಾರೂ ಅವಳನ್ನು ಮುಟ್ಟುವುದಿಲ್ಲ. ಹಸಿರು ಗುಡಿಸಲಿನಲ್ಲಿ ವಾಸಿಸುವ ಋತುಮತಿಯಾದ ಹೆಣ್ಣು ಸಂಪೂರ್ಣ ದಿನಪೂರ್ತಿ ವಿಶ್ರಾಂತಿಯಿಂದ ಇರುತ್ತಾಳೆ. ಇದು ಒಂದು ರೀತಿಯಲ್ಲಿ ಆರೋಗ್ಯಕರವಾದ ಬೆಳವಣಿಗೆಯಾಗಿದೆ. ಮ್ಯಾಸಬೇಡರಲ್ಲಿ ಶುಚಿಯನ್ನು ಬಯಸುತ್ತಿದ್ದರು ಎಂಬುದಕ್ಕೆ ಇದು ಸಾಕ್ಷಿಯಾಗಿದೆ.
ಕೊನೆಯ ದಿನ ಹಸಿರುಗುಡಿಸಲಿನಿಂದ ಋತುಮತಿಯಾದ ಹೆಣ್ಣನ್ನು ಎಬ್ಬಿಸುವ ಶಾಸ್ತ್ರ ಮಾಡುತ್ತಾರೆ. ಅಂದು ಪೋಷಕರು ಸಿಹಿ ಅಡಿಗೆ ಮಾಡಿಸಿರುತ್ತಾರೆ. ಶಾಸ್ತ್ರಮಾಡುವಾಗ ಋತುಮತಿಯಾದ ಹೆಣ್ಣಿಗೆ ಹೊಸಬಟ್ಟೆ ಉಡಿಸಿ ಊರ ಹೊರಗಿನ ತಂಗಟಿ ಗಿಡ ದಾಟಿಸುವರು. ಆಮೇಲೆ ದೇವಸ್ಥಾನಕ್ಕೆ ಕರೆದುಕೊಂಡು ಹೋಗಿ ಪೂಜೆ ಮಾಡಿಸುವರು. ನಂತರ ಮನೆ ಹತ್ತಿರ ಅವಳ ಸೋದರಮಾವನಿಂದ ಅವರ ನಾಲಿಗೆಗೆ ಬೆಂಕಿಯಿಂದ ಕಾಸಿದ ಬೇವಿನ ಕಡ್ಡಿ ಮುಟ್ಟಿಸುವರು. ಅಲ್ಲಿಗೆ ಅವಳ ಮೈಲಿಗೆ ಹೋಯಿತು ಅಂತ ಭಾವಿಸುತ್ತಾರೆ. ಅಂದು ರಾತ್ರಿ ಆ ಹೆಣ್ಣನ್ನು ಕೂರಿಸಿ ಆರತಿ ಮಾಡುವರು. ಅಂತಹ ಸಂದರ್ಭದಲ್ಲಿ ಅಲ್ಲಿಗೆ ಬಂದು ಸೇರಿದ್ದ ಹೆಂಗಸರ ಪಾತ್ರ ಮುಖ್ಯವಾಗುತ್ತದೆ. ಮುತ್ತೈದೆಯರು ಸೇರಿಕೊಂಡು ಸೊಬಾನೆ ಹಾಡುವರು. ಹೊಸ ಸೀರೆಯನ್ನು ಋತುಮತಿಯಾದ ಹುಡುಗಿಗೆ ಉಡಿಸಿ ಸಂಭ್ರಮಿಸುವರು. ನಂತರ ಹತ್ತಿರದ ಹಳ್ಳಕ್ಕೆ ಹೋಗಿ ಗಂಗಾದೇವತೆ ಮಾಡಿಕೊಂಡು ಬರುವರು. ವಾಲ್ಮೀಕಿ, ಬೇಡ, ನಾಯಕ, ಪರಿವಾರದವರೆಲ್ಲರೂ ಈ ಆಚರಣೆ ಮಾಡುವರು.
ಋತುಮತಿಯಾದ ಹೆಣ್ಣು ಊಟ ಮಾಡುವ ಪದ್ಧತಿಯನ್ನು ಮ್ಯಾಸಬೇಡ ಹೆಣ್ಣುಮಗಳಾದ ಜಯಮ್ಮ (ಪೇಲಠಹಟ್ಟಿ) ಹಿಗೆ ವಿವರಿಸುವರು: ಋತುಮತಿಯಾದಾಕೆ ಮೊದಲನೆ ದಿನ ಕಿರುಬೆರಳಿನಿಂದ ಒಂದೊಂದೆ ಅಗಳು ತೆಗೆದುಕೊಂಡು ತಿನ್ನಬೇಕು. ಎರಡನೆ ದಿನ ಮೂರುಬೆರಳು, ನಾಲ್ಕುನೆದಿನ ನಾಲ್ಕು ಬೆರಳು, ಐದನೆ ದಿನ ಐದುಬೆರಳು ಉಪಯೊಗಿಸಿ ಆಹಾರವನ್ನು ತಿನ್ನಬೇಕು ಅಂತ ಹೇಳುತ್ತಾರೆ. ಬಹುತೇಕ ಮ್ಯಾಸಬೇಡ, ಊರಬೇಡ ಹೆಂಗಸರು ಋತುಮತಿಯಾದಾಗ ಹೀಗೆ ಮಾಡುತ್ತಾರೆ. ಸಂಪ್ರದಾಯ ಮತ್ತು ಮೂಢನಂಬಿಕೆಗೆ ಬದ್ಧರಾಗಿರುವ ಮನೆಗಳಲ್ಲಿ ಈ ಪದ್ಧತಿ ಇಂದಿಗೂ ಇದೆ. ಆದರೆ ಶಿಕ್ಷಣ ಪಡೆದ ಮಹಿಳೆಯರಲ್ಲಿ ಮತ್ತು ಮುಂದುವರೆದ ಕುಟುಂಬಗಳಲ್ಲಿ ಹೆಚ್ಚಿನದಾಗಿ ಕಂಡುಬರುವುದಿಲ್ಲ. ಅದರಲ್ಲೂ ನಗರಗಳಲ್ಲಿ ವಾಸಿಸುವ ಜನರಲ್ಲಿ ಇಂತಹ ಆಚರಣೆಗಳು ಹೆಚ್ಚಿನದಾಗಿ ಕಂಡುಬರುವುದಿಲ್ಲ.
ಮ್ಯಾಸಬೇಡರು ಹೆಚ್ಚಿನ ಪಾಲು ವಾಸಿಸುವ ನೆಲಗೆತ್ತನಹಟ್ಟಿ (ಚಿತ್ರದುರ್ಗ ಜಿಲ್ಲೆ ಚಳ್ಳಕೆರೆ ತಾಲೂಕು)ಯಲ್ಲಿ ಋತುಮತಿಯಾದ ಹೆಣ್ಣು ಮಗಳಿಗೆ ಅವಳ ಸೋದರ ಅತ್ತೆಯಿಂದ ನೀರು ಹಾಕಿಸಿ ಆ ದಿನವೇ ತಾವು ವಾಸಿಸುವ ಮನೆಗೆ ಬಿಟ್ಟು ಕೊಳ್ಳುತ್ತಾರೆ. ಆಮೇಲೆ ಆ ಹೆಣ್ಣಿಗೆ ಮದುವೆ ನಿಗದಿಯಾದ ದಿನಕ್ಕೆ ೧೦-೧೨ದಿನ ಮುಂಚಿತವಾಗಿ ಅವಳನ್ನು ಮನೆಯಲ್ಲಿ ಒಂದು ವಾಸಿಸಲು ಬಿಡುತ್ತಾರೆ. ಋತುಮತಿಯಾದಾಗ ಮಾಡುವ ಆಚರಣೆಯನ್ನು ಈಗ ಮಾಡುತ್ತಾರೆ. ಆವಾಗ ಅವಳ ದೇಹಕ್ಕೆ ಅರಿಶಿಣ ಲೇಪನ ಮಾಡುತ್ತಾರೆ. ನೆಂಟರಿಷ್ಟರು, ನೆರೆ-ಹೊರೆಯವರು, ಸಂಬಂಧಿಕರು, ಅಣ್ಣ ತಮ್ಮಂದಿರ ಮನೆಯವರು ಅವಳಿಗೆ ಸಿಹಿ ಅಡಿಗೆ ಮಾಡಿ ತಂದುಕೊಡುತ್ತಾರೆ. ಆ ದಿನಗಳಲ್ಲಿ ವಿಶೇಷವಾದ ಊಟವನ್ನು ಆ ಹೆಣ್ಣಿಗೆ ಕೊಡುತ್ತಾರೆ. ೧೦-೧೨ದಿನ ಹೀಗೆ ಮಾಡಿ ಕೊನೆಯ ದಿನ ಶಾಸ್ತ್ರ ಮಾಡುತ್ತಾರೆ. ಪರಿವಾರದವರಲ್ಲಿಯೂ ಹೀಗೆ ಕೆಲವು ಕಡೆ ಮಾಡ್ತಾರೆ. ಮೈಸೂರು ಜಿಲ್ಲೆಯ ನಂಜನಗೂಡು ತಾಲೂಕಿನ ಕಡಕೋಳದ ಕಡೆಯ ಪರಿವಾರದವರಲ್ಲಿ ಕೆಲವರು ಹುಡುಗಿ ಕುಳ್ಳಿ ಹಾಕ್ತಾಳೆ ಅಂತ ಋತುಮತಿಯಾದಾಗ ಮಾಡುವ ಆಚರಣೆಯನ್ನು ಮದುವೆಗೆ ಮುಂಚಿನ ೧೦-೧೨ದಿವಸದಲ್ಲಿ ಮಾಡುತ್ತಾರೆ. ಕರ್ನಾಟಕದ ಎಲ್ಲಾ ಬೇಡರಲ್ಲಿ ಹೆಚ್ಚಿನದಾಗಿ ಈ ಆಚರಣೆಯನ್ನು ಮಾಡುತ್ತಾರೆ.
ಬೇಡ ಸಮುದಾಯ : ಸಂಸ್ಕೃತಿ ಮಹಿಳೆ
ಬುಡಕಟ್ಟು ಜನಾಂಗಗಳ ಅಧ್ಯಯನಗಳು ಸಾಂಸ್ಕೃತಿಕ ತಿಳಿವಳಿಕೆ ತುಂಬಾ ಸಹಕಾರಿ. ಈ ಬುಡಕಟ್ಟು ಸಮಾಜ ಮತ್ತು ಸಂಸ್ಕೃತಿಗಳು ಜೀವನ ಶೈಲಿಯ ವೈವಿಧ್ಯತೆಯಲ್ಲಿ ಏಕತೆಯನ್ನು ಉಳಿಸಿಕೊಂಡಿವೆ. ಇವರ ಸಂಸ್ಕೃತಿಯಲ್ಲಿ ಹೆಚ್ಚಿನದಾಗಿ ಅಧೀನ ಸಮುದಾಯದ ಕನಸು ಮತ್ತು ಸ್ಮೃತಿಗಳನ್ನು ಕಾಣುತ್ತೇವೆ. ಇವರ ಸ್ಮೃತಿಗಳು ಯುಗ-ಯುಗಗಳನ್ನು ದಾಖಲಿಸುತ್ತವೆ. ಸಮಷ್ಟಿಪ್ರಜ್ಞೆಯನ್ನು ತನ್ನ ಒಡಲೊಳಗೆ ಇಟ್ಟುಕೊಂಡಿರುವಂತಹ ಬುಡಕಟ್ಟಿನ ಸಮೂಹದಲ್ಲಿ ವಿಸ್ಮಯವಾದ ಸಾಂಸ್ಕೃತಿಕ ಅನನ್ಯತೆಯನ್ನು ನೋಡುತ್ತೇವೆ. ಇಲ್ಲಿನ ವ್ಯಕ್ತಿ-ಸಮಾಜ-ಸಂಸ್ಕೃತಿ-ಪ್ರಕೃತಿ ಇವೆಲ್ಲವು ಒಂದಕ್ಕೊಂದು ಪೂರಕವಾಗಿ ಬೆರೆತು ಪಾರಂಪರಿಕ ಜೀವನ ಮೌಲ್ಯಗಳನ್ನು ಗಟ್ಟಿ ಮಾಡಿವೆ. ಇಂತಹ ಅಪ್ಯಾಯಮಾನವಾದ ಬುಡಕಟ್ಟು ಸಂಸ್ಕೃತಿಯಲ್ಲಿ ಭೂಮಿಯ ವಾಸನೆ ಸಿದ್ದಿಯಾಗಿದೆ. ಹಾಗಾಗಿ ಜಾಗತಿಕ ಮಟ್ಟದಲ್ಲಿ ಸಾವಿರಾರು ಬುಡಕಟ್ಟುಗಳು ಉಸಿರಾಡುತ್ತಿವೆ. ಆಫ್ರಿಕಾದ ಬುಡಕಟ್ಟಿನ ಜನರಿಗೂ ಮತ್ತು ಭಾರತೀಯ ಬುಡಕಟ್ಟಿನ ಜನರಿಗೂ ಅವರವರ ಸಂಸ್ಕೃತಿಯಲ್ಲಿ ಸಾಕಷ್ಟು ಉಳವಿಗೆ ಸಹಕಾರಿಯಾಗಿದೆ. ಹಾಗೆಯೆ ಭಾರತೀಯ ಸಂಸ್ಕೃತಿಯಲ್ಲಿ ಅಸಂಖ್ಯಾತ ಬುಡಕಟ್ಟು ಸಂಸ್ಕೃತಿಗಳು ವಿಶಿಷ್ಟ ಶೈಲಿಯಲ್ಲಿ ರೂಪಗೊಂಡಿರುತ್ತವೆ. ಇಲ್ಲಿನ ಪ್ರತಿಯೊಂದು ಬುಡಕಟ್ಟು ಜನಾಂಗಗಳ ಜೀವನಶೈಲಿ, ಮೂಢನಂಬಿಕೆ, ಆಚಾರ-ವಿಚಾರ, ಸಂಪ್ರದಾಯ, ವಿಧಿ-ನಿಯಮ, ವೃತ್ತಿ, ಕಾನೂನು, ಕಟ್ಟಳೆ, ಸಂಸ್ಕೃತಿ ಹೀಗೆ ಇನ್ನೀತರ ಹತ್ತು ಹಲವು ಆಚರಣೆಗಳಲ್ಲಿ ಬಹುರೂಪಿಯಾದಂತಹ ವಿಸ್ಮಯ ಲೋಕವನ್ನೇ ನೋಡುತ್ತೇವೆ. ಇಂತಹ ವಿಸ್ಮಯ ಲೋಕದೊಳಗಿನ ಸಂಸ್ಕೃತಿಯ ಅಧ್ಯಯನವನ್ನು ಕೈಗೊಳ್ಳುವುದರಿಂದ ಸಮಾಜದ ಒಳನೋಟಗಳು ನಮ್ಮ ಅರಿವಿಗೆ ಬರುತ್ತವೆ. ಆದ್ದರಿಂದಲೇ ಭಾರತವನ್ನು ಆಳಲು ಬಂದ ಬ್ರಿಟಿಷರು ಇಲ್ಲಿನ ಸಂಸ್ಕೃತಿಯ ಅಧ್ಯಯನವನ್ನು ಮಾಡಿದ್ದಾರೆ. ಅದರಲ್ಲೂ ಮುಖ್ಯವಾಗಿ ವೆರಿಯರ್, ಎಲ್ಲಿನ್‌ರಂತಹ ಸಂಶೋಧಕರು ಭಾರತದ ಬುಡಕಟ್ಟುಗಳು ಬಗ್ಗೆ ಅಧ್ಯಯನ ಕೈಗೊಂಡು ಅವರ ಉದ್ಧಾರಕ್ಕಾಗಿ ತಮ್ಮನ್ನು ಸಂಪೂರ್ಣ ಅರ್ಪಿಸಿಕೊಂಡಿದ್ದಾರೆ.
ಕರ್ನಾಟಕ ರಾಜ್ಯವು ದಕ್ಷಿಣ ಭಾರತದಲ್ಲಿ ಸಾಂಸ್ಕೃತಿಕವಾಗಿ ಶ್ರೀಮಂತವಾದುದು. ಈ ರಾಜ್ಯವು ತನ್ನ ಒಡಲಲ್ಲಿ ಅನೇಕ ಬುಡಕಟ್ಟು ಜನಾಂಗಗಳನ್ನು ಗರ್ಭೀಕರಿಸಿಕೊಂಡಿದೆ. ಕರ್ನಾಟಕವು ಪ್ರಾದೇಶಿಕವಾಗಿ ವಿಭಿನ್ನ ಸಂಸ್ಕೃತಿಯ ಬುಡಕಟ್ಟು ಜನಾಂಗಗಳನ್ನು ಹೊಂದಿದೆ. ಈ ರಾಜ್ಯದಲ್ಲಿ ಬಹು ಮುಖ್ಯವಾಗಿರುವ ಬುಡಕಟ್ಟುಗಳೆಂದರೆ ಸೋಲಿಗರು, ಗೊಂಡರು, ಕೊರಗರು, ಸಿದ್ಧಿಯರು, ಜೇನು ಕುರುಬರು, ಕಾಡು ಕುರುಬರು, ಹಸಲರು, ಹಾಲಕ್ಕಿ ಒಕ್ಕಲಿಗರು, ಯರವರು, ಮುಕ್ರಿಯರು, ಕಾಡುಗೊಲ್ಲರು ಮತ್ತು ಮ್ಯಾಸಬೇಡರು. ಈ ಎಲ್ಲಾ ಬುಡಕಟ್ಟುಗಳು ಕಲ್ಮಾತಕವಾದ ಸಾಂಸ್ಕೃತಿಕ ಅನನ್ಯತೆ ಹೊಂದಿ, ಸಮಾಜ ಮತ್ತು ಸಂಸ್ಕೃತಿಯ ಜೊತೆ ವಿಶಿಷ್ಟವಾದ ಮೌಲ್ಯಗಳನ್ನು ರೂಢಿಸಿಕೊಂಡಿವೆ. ಹಾಗಾಗಿ ಇಂತಹ ಬುಡಕಟ್ಟಿನ ಸಂಸ್ಕೃತಿಯ ಮೇಲೆ ವಿಶಿಷ್ಟವಾದ ಅಧ್ಯಯನಗಳು ನಡೆದಿವೆ. ಆ ಅಧ್ಯಯನಗಳು ಬುಡಕಟ್ಟು ಸಂಸ್ಕೃತಿಯ ಸಮಷ್ಟಿ ಪ್ರಜ್ಞೆಯನ್ನು ಗುರುತಿಸಿರುತ್ತವೆ.
ಅದರಲ್ಲೂ ಮುಖ್ಯವಾಗಿ ಮ್ಯಾಸ ಬೇಡರ ಸಂಸ್ಕೃತಿಯ ಮೇಲೆ ಸಾಕಷ್ಟು ಅಧ್ಯಯನಗಳು ನಡೆದಿವೆ. ಬೇಡ ಜನಾಂಗದವರು ಬಯಲು ಸೀಮೆಯಾದ ಚಿತ್ರದುರ್ಗ ಜಿಲ್ಲೆಯಲ್ಲಿ ಹೆಚ್ಚಾಗಿ ವಾಸವಾಗಿದ್ದಾರೆ. ಈ ಅಧ್ಯಯನಗಳು ಅವರ ಸಂಸ್ಕೃತಿ ಮೇಲೆ ವಿಸ್ಮಯಕಾರಿಯಾದ ಬೆಳಕು ಚೆಲ್ಲಿದೆ. ಮ್ಯಾಸಬೇಡರ ಸಂಸ್ಕೃತಿಯನ್ನು ಪ್ರಧಾನ ಅಂಶವಾಗಿಟ್ಟುಕೊಂಡು ಅನೇಕ ವಿದ್ವಾಂಸರು ಸಂಶೋಧನೆ ನಡೆಸಿ ಬೇರೆ ಜಗತ್ತಿಗೆ ಆ ಸಂಸ್ಕೃತಿಯನ್ನು ಪರಿಚಯಿಸಿದ್ದಾರೆ. ಪ್ರಮುಖವಾಗಿ ಇ. ಧರ್ಸ್‌‌ಟನ್‌,
[1]ಎಲ್‌.ಕೆ. ಅನಂತಕೃಷ್ಣ ಅಯ್ಯರ್ ಮತ್ತು ಹೆಚ್‌.ವಿ.ನಂಜುಂಡಯ್ಯ,[2]ಡಾ.ಕೃಷ್ಣಮೂರ್ತಿ ಹನೂರು,[3]ಡಾ.ಎಂ.ಜಿ. ಈಶ್ವರಪ್ಪ,[4]ಪ್ರೊ. ಲಕ್ಷ್ಮಣ್ ತೆಲಗಾವಿ,[5]ಡಾ. ಮೀರಾಸಾಬಿಹಳ್ಳಿ ಶಿವಣ್ಣ,[6]ಡಾ.ಕರಿಶೆಟ್ಟಿ ರುದ್ರಪ್ಪ,[7]ಪ್ರಭಾಕರ ಎ.ಎಸ್‌.,[8]ಡಾ. ಪೂಜಾರಹಳ್ಳಿ ವಿರೂಪಾಕ್ಷಿ,[9]ಇನ್ನು ಮುಂತಾದವರು ಕೈಗೊಂಡಿದ್ದಾರೆ. ಈ ಎಲ್ಲಾ ವಿದ್ವಾಂಸರು ಮ್ಯಾಸಬೇಡರ ಸಂಸ್ಕೃತಿಯನ್ನು ಸಾಮಾಜಿಕ ಹಿನ್ನೆಲೆಯಲ್ಲಿ ವೈಜ್ಞಾನಿಕವಾಗಿ, ಮನೋವಿಶ್ಲೇಷಣೆಯ ದೃಷ್ಟಿಯಿಂದ ತಾತ್ವಿಕವಾಗಿ, ಸಾಂಸ್ಕತಿಕವಾಗಿ ಅಧ್ಯಯನವನ್ನು ಮಾಡಿದ್ದಾರೆ.
ಮ್ಯಾಸಬೇಡರು ಅಂದರೆ ಯಾರು? ಅವರ ಮೂಲ ಏನು? ಎಂಬುದರ ಬಗ್ಗೆ ಸಾಕಷ್ಟು ಚರ್ಚೆಗಳು ನಡೆದಿವೆ. ಒಬ್ಬೊಬ್ಬರು ಒಂದೊಂದು ರೀತಿಯ ಅಭಿಪ್ರಾಯವನ್ನು ವ್ಯಕ್ತಪಡಿಸುತ್ತಾರೆ. ಅದರಲ್ಲಿ ಮುಖ್ಯವಾಗಿ ಒಂದು ಅಭಿಪ್ರಾಯವನ್ನು ಇಲ್ಲಿ ಹೇಳಬೇಕಾಗುತ್ತದೆ. ಈ ಮ್ಯಾಸಬೇಡರು ಮ್ಯಾಸ ಮಂಡಲದಲ್ಲಿ ವಾಸಿಸುವ ಜನರು. ಇಂದಿನ ದಿನಗಳಲ್ಲಿ ಹಟ್ಟಿ (ಊರು) ಎಂದು ಕರೆಯುತ್ತಾರೆ. “ಈ ಮ್ಯಾಸಮಂಡಲ ಪ್ರಾರಂಭ ಆಗಿದ್ದೇ ದ್ವಾಪರಯುಗದ ಕೊನೆಯಲ್ಲಿ ಶ್ರೀ ಕೃಷ್ಣ ಮೂಗನಾಯಕ ಅಂತಕ್ಕಂತವನಿಗೆ ಗೋವುಗಳನ್ನೆಲ್ಲ ಪಾಲನೆ ಮಾಡುವ ಜವಾಬ್ದಾರಿಕೊಟ್ಟು ಆತ ವೈಕುಂಠ ಸೇರಿದ ಅಂತ ಪ್ರತೀತಿ. ಮೂಗನಾಯಕನೇ ನಮ್ಮ ಮ್ಯಾಸ ಮಂಡಲದ ಪೂರ್ವಜ”.[10] ಮೂಗನಾಯಕನಿಂದ ಪಶುಪಾಲನೆ ಪ್ರಾರಂಭವಾಯಿತು. “ಮ್ಯಾಸಬೇಡ” ಎಂಬ ವಿಶೇಷಣ ಪಶುಗಳನ್ನು “ಮೇಯಿಸುವ” ಈ ಶಬ್ದವೇ ಕ್ರಮೇಣ ಮೇಸು>ಮೈಸು>ಮ್ಯಾಸ ಎಂದು ರೂಪಾಂತರಗೊಂಡಂತೆ ಕಾಣುತ್ತದೆ.[11] ಮ್ಯಾಸಬೇಡರನ್ನು ಇನ್ನೊಂದು ರೀತಿಯಲ್ಲಿಯೂ ವ್ಯಾಖ್ಯಾನ ಮಾಡಬಹುದು. ಸಾಮಾನ್ಯವಾಗಿ ಮ್ಯಾಸಬೇಡರು ಮೂಲತಃ ಬೇಡರು. ಇವರು ಪ್ರಾಚೀನಕಾಲದಲ್ಲಿ ಕಿರಾತರಾಗಿ ಕಾಡಿನಲ್ಲಿ ವಾಸಿಸುತ್ತಿದ್ದರು. ಇವರ ವೃತ್ತಿ ಬೇಟೆಯಾಡುವುದು. ಹೀಗೆ ಇವರು ಬೇಟೆಯಾಡಿ ಅರಣ್ಯಗಳಲ್ಲಿ ಜೀವಿಸುತ್ತಿದ್ದರಿಂದ ಬೇಡರು ಎಂದು ಕರೆದರು. ಕ್ರಮೇಣ ಬೇಡ ಎಂಬುದು ಇವರಿಗೆ ಜಾತಿ ಸೂಚಕ ಪದವಾಗಿ ಬಳಕೆ ಆಯಿತು. ಆಮೇಲೆ ಬೇಡರು ಒಂದೇ ಕಡೆ ವಾಸಿಸಲು ಪ್ರಾರಂಭ ಮಾಡಿದರು. ಆಗ ಅಲ್ಲಿನ ಬೇಡರು ಬೇಟೆ, ಪಶುಪಾಲನೆ ಮತ್ತು ಕೃಷಿಯನ್ನು ತಮ್ಮ ವೃತ್ತಿಯನ್ನಾಗಿ ಮಾಡಿಕೊಂಡು ಬದುಕತೊಡಗಿದರು. ತರುವಾಯ ಇದೇ ಬೇಡರು ನಾಡಿನಾದ್ಯಂತ ಚದುರಿ ಬೇರೆ ಬೇರೆ ಹೆಸರುಗಳಿಂದ ಗುರ್ತಿಸಿಕೊಂಡಿದ್ದಾರೆ. ಆದರೆ ಆ ಎಲ್ಲಾ ಹೆಸರಿನ ಮೂಲವೇ ಬೇಡ. ಈ ಬೇಡ ಎಂಬ ಪದವೇ ಜನಪದರ ಸಂಸ್ಕೃತಿಯಲ್ಲಿ ಇಂದಿಗೂ ಉಳಿದಿದೆ.
ಶಿಷ್ಟ ಸಮಾಜದಲ್ಲಿನ ಇತಿಹಾಸ ದಾಖಲೆಗಳನ್ನು ಪರಿಶೀಲಿಸಿದಾಗ ಬೇಡರನ್ನು ವಿವಿಧ ರೀತಿಯಲ್ಲಿ ಗುರುತಿಸಿರುವುದು ನಮಗೆ ತಿಳಿಯುತ್ತದೆ. ಕದಂಬರು ಇವರನ್ನು ಬೇಡ ಎಂದು ಗುರುತಿಸಿದರೆ, ಶಾತವಾಹನರು ತಳವಾರ ಎಂದು ಗುರುತಿಸಿದ್ದಾರೆ. ಅದೇ ರೀತಿ ವಡ್ಡಾರಾಧನೆ ಎಂಬ ಗದ್ಯಕೃತಿಯಲ್ಲಿ “ತಳವಾರ” ಎಂಬ ಹೆಸರು ಬರುತ್ತದೆ. ಕ್ರಮೇಣ ರಾಷ್ಟ್ರಕೂಟರು “ನಾಯಕ” ಪದವಿಗೆ ಬಡ್ತಿ ಕೊಟ್ಟಿದ್ದಾರೆ. ಹಾಗೆಯೇ ಮುಂದುವರೆಯದಂತೆ ವಿಜಯನಗರ ಸಾಮ್ರಾಜ್ಯದ ಕಾಲದಲ್ಲಿ ಪ್ರಜೆಗಳು, ಸೈನಿಕರು, ಸೇವಕರು ಹೆಚ್ಚಿನ ಪಾಲು ಬೇಡರೇ ಆಗಿದ್ದರು ಎಂಬ ಮಾಹಿತಿ ನಮಗೆ ಇತಿಹಾಸದಿಂದ ತಿಳಿಯುತ್ತದೆ. ನಂತರ ಹೀಗೆಯೇ ಕಾಲಚಕ್ರ ತಿರುಗಿದಂತೆ ಬೇಡರು ಸಾಕಷ್ಟು ಅವಕಾಶಗಳನ್ನು ಪಡೆದುಕೊಂಡರು. ಇವರು ರಾಜಕೀಯ ನಿಪುಣತೆಯನ್ನು ಪಡೆದು ತಮ್ಮದೆ ಆದ ದುರ್ಗ ಕೋಟೆಗಳನ್ನು ಕಟ್ಟಿ ತಮ್ಮ ಅಸ್ತಿತ್ವವನ್ನು ಭದ್ರಮಾಡಿಕೊಂಡರು. ಕಂಪಿಲರಾಯ, ಕುಮಾರರಾಮ, ಹಲಗಲಿಯ ಬೇಡರು, ಸಿಂಧೂರಿನ ಬೇಡರು, ಚಿತ್ರದುರ್ಗದ ನಾಯಕರು ಹೀಗೆ ಅನೇಕ ಬೇಡನಾಯಕರು ಸಾಮ್ರಾಜ್ಯವನ್ನು, ಪಾಳೆ-ಪಟ್ಟುಗಳನ್ನು ಕಟ್ಟಿಕೊಂಡು ದೇಶ ಆಳಿದರು. ಈ ಬೇಡರು ಹೆಚ್ಚು ಕಡಿಮೆ ಕರ್ನಾಟಕದ ಎಲ್ಲಾ ಭಾಗಗಳಲ್ಲಿ ತಮ್ಮನ್ನು ಬೇರೆ ಬೇರೆ ಹೆಸರುಗಳಿಂದ ಗುರ್ತಿಸಿಕೊಂಡಿದ್ದಾರೆ.
ಇಂದಿನ ಕರ್ನಾಟಕದ ಎಲ್ಲಾ ಭಾಗಗಳಲ್ಲಿಯೂ ಈ ಬೇಡರು (ನಾಯಕರು) ಇದ್ದಾರೆ. ರಾಯಚೂರು, ಗುಲ್ಬರ್ಗ, ಬೆಳಗಾವಿ, ಬಳ್ಳಾರಿ, ಶಿವಮೊಗ್ಗ, ತುಮಕೂರು, ಮೈಸೂರು, ಚಾಮರಾಜನಗರ, ದಾವಣಗೆರೆ, ಚಿತ್ರದುರ್ಗ ಇನ್ನೂ ಮುಂತಾದ ಎಲ್ಲಾ ಜಿಲ್ಲೆಗಳಲ್ಲಿಯೂ ಇವರು ಬೇರೆ ಬೇರೆ ಹೆಸರಿನಲ್ಲಿ ವಾಸವಾಗಿದ್ದಾರೆ. ಬೇಡ, ವಾಲ್ಮೀಕಿ, ತಳವಾರ, ಬೆಸ್ತ, ನಾಯಕ, ಪಾಳೆಗಾರ, ಮ್ಯಾಸಬೇಡ, ಪರಿವಾರದವ ಊರುಬೇಡ, ಎಂದು ಮುಖ್ಯವಾಗಿ ಇವರು ಗುರುತಿಸಿಕೊಂಡಿದ್ದಾರೆ. ಇಷ್ಟೆಲ್ಲಾ ಹೆಸರುಗಳಿಂದ ಕರೆದಿದ್ದರೂ “ನಾಯಕ” ಜನಾಂಗವೆಂಬುದು ಇಡೀ ಕರ್ನಾಟಕದಲ್ಲಿ ಪ್ರಸಿದ್ಧಿಯಾಗಿದೆ. ಈ ಬೇಡರು “ಕರ್ನಾಟಕದಲ್ಲಿ ಹಾವನೂರು ವರದಿ ಪ್ರಕಾರ ೧೭ ಪರ್ಯಾಯ ಹೆಸರುಗಳಿಂದ ಇವರು ಗುರುತಿಸಿಕೊಂಡಿದ್ದಾರೆ. ೧೯೯೧ ಡಿಸೆಂಬರನಲ್ಲಿ ೪ (ಜಾತಿಯ ಪ್ರಭೇದ) ಹೆಸರುಗಳನ್ನು ಸಂವಿಧಾನದಲ್ಲಿ ಪುನಃ ಅಂಗೀಕರಿಸಿ ಪರಿಶಿಷ್ಟ ವರ್ಗಕ್ಕೆ ಸೇರಿಸಲಾಗಿದೆ.[12] ಕರ್ನಾಟಕ ಸರ್ಕಾರದ ಮೀಸಲಾಯತಿಯ ನಿಯಮಾನುಸಾರ ಬೇಡ (ನಾಯಕ) ಜನಾಂಗದವರನ್ನು ಪರಿಶಿಷ್ಟ ವರ್ಗಕ್ಕೆ ಸೇರಿಸಿದ್ದಾರೆ. ಇವರು ಸರ್ಕಾರದ ಯಾವುದೇ ಸರ್ಕಾರಿ ಹುದ್ದೆಗಳನ್ನು ತೆಗೆದುಕೊಳ್ಳುವಾಗ ೩% ಮೀಸಲಾತಿಯಲ್ಲಿಯೇ ತೆಗೆದುಕೊಳ್ಳಬೇಕು. ಹೀಗೆ ಕರ್ನಾಟಕ ಸರ್ಕಾರ ನಾಯಕ ಜನಾಂಗದವರಿಗೆ ಶೇ. ೩ರಷ್ಟು ಮೀಸಲಾತಿಯನ್ನು ಕೊಟ್ಟು ತನ್ನ ಜವಾಬ್ದಾರಿಯನ್ನು ಕಳೆದುಕೊಂಡಿದೆ.
ಬೇಡ ಜನಾಂಗದ ಸಾಂಸ್ಕೃತಿಕ ವಿವರಗಳು ಹೆಚ್ಚಿನದಾಗಿ ಮ್ಯಾಸಬೇಡರಲ್ಲಿ ಕಂಡು ಬರುವುದರಿಂದ ಇಲ್ಲಿನ ಅಧ್ಯಯನಕ್ಕೆ ಪ್ರಧಾನವಾಗಿ ಮ್ಯಾಸಬೇಡರನ್ನು ಆಯ್ಕೆ ಮಾಡಿಕೊಂಡು ಪೂರಕವಾಗಿ ವಿವಿಧ ರೀತಿಯಲ್ಲಿ ಗುರುತಿಸಿಕೊಂಡಿರುವ ಬೇಡ ಸಮುದಾಯವನ್ನು ತೆಗೆದುಕೊಳ್ಳಲಾಗಿದೆ. ಕರ್ನಾಟಕದ ಯಾವುದೇ ಮೂಲೆಯಲ್ಲಿ ವಾಸಿಸುವ ಬೇಡರು ಸಾಂಸ್ಕೃತಿಕವಾಗಿ ಏಕ ರೀತಿಯ ಸಂಸ್ಕೃತಿ ಹೊಂದಿದ್ದಾರೆ. ಇಂತಹ ಏಕರೀತಿ ಸಂಸ್ಕೃತಿಯ ವೈಶಿಷ್ಟತೆಯನ್ನು ಮ್ಯಾಸಬೇಡರಲ್ಲಿ ಕಾಣುತ್ತೇವೆ. ಹಾಗಾಗಿ ಇವರನ್ನು ಮುಖ್ಯವಾಹಿನಿಯಲ್ಲಿ ಇಟ್ಟುಕೊಂಡು ಅಲ್ಲಿನ ಸಾಂಸ್ಕೃತಿಕ ವಿವರಗಳನ್ನು ಕುರಿತು ಚರ್ಚೆ ಮಾಡಲಾಗುತ್ತದೆ. ನಾಯಕ ಜನಾಂಗವೆಂದೇ ಗುರುತಿಸಿಕೊಂಡಿರುವ ಮ್ಯಾಸಬೇಡರು ಹೆಚ್ಚಾಗಿ ಚಿತ್ರದುರ್ಗ ಜಿಲ್ಲೆಯಲ್ಲಿ ವಾಸವಾಗಿದ್ದಾರೆ. ಚಿತ್ರದುರ್ಗ ಜಿಲ್ಲೆ ಕರ್ನಾಟಕದ ಮಧ್ಯಭಾಗದಲ್ಲಿದೆ. ಈ ಜಿಲ್ಲೆ ಬರಗಾಲ ಪೀಡಿತ ಪ್ರದೇಶವೆಂದು ಗುರುತಿಸಿಕೊಂಡಿದ್ದರೂ ಸಾಂಸ್ಕೃತಿಕವಾಗಿ, ಚಾರಿತ್ರಿಕವಾಗಿ, ಐತಿಹಾಸಿಕವಾಗಿ, ಪರಂಪರೆಯ ಉದ್ದಕ್ಕೂ ಒಳ್ಳೆಯ ಹೆಸರನ್ನು ಪಡೆದುಕೊಂಡಿದೆ.
ಚಿತ್ರದುರ್ಗ ಜಿಲ್ಲೆಯಲ್ಲಿ ವಾಸಮಾಡುವ ಮುಖ್ಯ ಬುಡಕಟ್ಟು ಜನಾಂಗಗಳೆಂದರೆ ನಾಯಕರು ಮತ್ತು ಗೊಲ್ಲರು. ಇಲ್ಲಿನ ನಾಯಕರನ್ನು ಮ್ಯಾಸಬೇಡರು (ಮ್ಯಾಸನಾಯಕರು) ಮತ್ತು ಊರಬೇಡರು (ಊರನಾಯಕರು) ಎಂದು ಗುರುತಿಸಿದರೆ, ಗೊಲ್ಲರನ್ನು ಕಾಡುಗೊಲ್ಲರು ಮತ್ತು ಊರಗೊಲ್ಲರು ಎಂದು ಗುರುತಿಸಿರುತ್ತಾರೆ. ಮ್ಯಾಸಬೇಡರು ಮತ್ತು ಕಾಡುಗೊಲ್ಲರಿಗೆ ಸಹೋದರ ಸಂಬಂಧಗಳಿವೆ. ಎರಡು ಬುಡಕಟ್ಟುಗಳಲ್ಲಿ ಜೀವನ ಶೈಲಿ, ಆಹಾರ, ಉಡುಪು, ಕೃಷಿ, ಆಚರಣೆ, ಸಂಪ್ರದಾಯ, ನಂಬಿಕೆ, ಹಬ್ಬ-ಹರಿದಿನ, ಮದುವೆ ಇನ್ನೂ ಮುಂತಾದ ಸಂದರ್ಭಗಳಲ್ಲಿ ಸಾಕಷ್ಟು ಸಾಮ್ಯತೆ ಕಾಣುತ್ತೇವೆ. ಹೇಗೆಂದರೆ, “ಹಳೆಯ ತಲೆಮಾರಿನ ಮ್ಯಾಸನಾಯಕರ ಯಜಮಾನರು ಕಾಡುಗೊಲ್ಲರಂತೆ ತಲೆಕೂದಲನ್ನು ಕತ್ತರಿಸದೆ “ತುರುಬು” ಕಟ್ಟುವುದನ್ನು ಇಂದೂ ಕಾಣಬಹುದು (ಆದರೆ ಮುಂದಲೆಯ ಕೂದಲನ್ನು ಚಂದ್ರಾಕಾರವಾಗಿ ಕತ್ತರಿಸುತ್ತಾರೆ). ಕಾಡುಗೊಲ್ಲ ಹೆಂಗಸರು ಮೇಲುರವಿಕೆ (ಕುಪ್ಪಸ) ತೊಡದಿರುವಂತೆ, ಹಳೆಯ ಕಾಲದ ಮ್ಯಾಸಬೇಡರ ಹೆಂಗಸರೂ ರವಿಕೆ ತೋಡುವುದಿಲ್ಲ. ಕಾಡುಗೊಲ್ಲರ ಹೆಂಗಸರು ಮುಂಗೈಗೆ “ಗೊಲ್ಲಕಡಗ” ಧರಿಸಿದರೆ, ಅದನ್ನೇ ಹೋಲುವಂತಹ “ಬುದ್ದು” ಎಂಬ ಹಿತ್ತಾಳೆಯ ಆಭರಣವನ್ನು ಇವರು ಮುಂಗೈಗೆ ತೊಡುತ್ತಾರೆ.[13] ಹೀಗೆ ಮ್ಯಾಸಬೇಡರು ಮತ್ತು ಕಾಡುಗೊಲ್ಲರ ಸಂಸ್ಕೃತಿಯಲ್ಲಿ ಅನನ್ಯವಾದಂತಹ ಸಾಮ್ಯತೆ ಕಾಣುತ್ತೇವೆ. ಹಾಗಾಗಿ ಈ ಎರಡೂ ಬುಡಕಟ್ಟು ಸಂಸ್ಕೃತಿಯಲ್ಲಿ ಒಂದೇ ರೀತಿಯ ಜೀವನ ಕ್ರಮವಿದೆ.
ಕರ್ನಾಟಕವು ವಿವಿಧ ರೀತಿಯ ಕುಲ, ಜಾತಿ, ಮತ, ಧರ್ಮಗಳನ್ನು ಹೊಂದಿದೆ. ಇದರಲ್ಲಿ ನಾಯಕ ಜನಾಂಗವು ಒಂದು ಭಾಗವಾಗಿ ಉಸಿರಾಡುತ್ತಿದೆ. ಉತ್ತರ ಕರ್ನಾಟಕ, ಮಧ್ಯಕರ್ನಾಟಕ ಮತ್ತು ಮೈಸೂರು ಕರ್ನಾಟಕ ಹಾಗೂ ಮಂಗಳೂರು ಕರ್ನಾಟಕಗಳಲ್ಲಿ ನಾಯಕ ಜಾತಿಯವರು ತಮ್ಮದೇ ಆದ ರೀತಿಯಲ್ಲಿ ವೃತ್ತಿಗಳಲ್ಲಿ ಸೇರಿಕೊಂಡು ತಮ್ಮ ಅಸ್ತಿತ್ವವನ್ನು ಉಳಿಸಿಕೊಂಡಿದ್ದಾರೆ. ಉತ್ತರ ಕರ್ನಾಟಕದ ರಾಯಚೂರು, ಬೆಳಗಾವಿ, ಗುಲ್ಬರ್ಗಗಳಲ್ಲಿ ಬೇಡ, ವಾಲ್ಮೀಕಿ, ನಾಯಕ, ಪಾಳೆಗಾರ ಎಂದು ಗುರುತಿಸಿದರೆ, ಅದೇ ಮೈಸೂರು ಕರ್ನಾಟಕದಲ್ಲಿ ಪರಿವಾರದವರು, ನಾಯಕರು, ತಳವಾರ, ಪಾಳೆಯಗಾರರು ಎಂದು ಗುರುತಿಸಿದ್ದಾರೆ. ಹಾಗೆಯೇ ಮಧ್ಯ ಕರ್ನಾಟಕದಲ್ಲಿ ನಾಯಕ, ತಳವಾರ, ಪಾಳೆಯಗಾರ ಎಂದು ಕರೆಸಿಕೊಂಡಿದ್ದಾರೆ. ಮಂಗಳೂರು ಕರ್ನಾಟಕದಲ್ಲಿಯೂ ನಾಯಕರು ತುಂಬಾ ಕಡಿಮೆ ಪ್ರಮಾಣದಲ್ಲಿದ್ದಾರೆ. ಅಲ್ಲಿಯ ನಾಯಕರು “ಬೆಸ್ತರು” ಎಂದು ಗುರುತಿಸಿಕೊಂಡಿದ್ದಾರೆ. ಹೀಗೆ ಇರುವ ನಾಯಕರು ಚಿತ್ರದುರ್ಗ ಭಾಗದಲ್ಲಿ ಸಾಂಸ್ಕೃತಿಕವಾಗಿ ತುಂಬಾ ವಿಶಿಷ್ಟವಾಗಿ ಇದ್ದಾರೆ. ಈ ಚಿತ್ರದುರ್ಗ ಜಿಲ್ಲೆಯ ನಾಯಕರುಗಳು ತಮ್ಮನ್ನು ಊರುನಾಯಕರು (ಊರುಬೇಡ) ಮತ್ತು ಮ್ಯಾಸ ನಾಯಕರು (ಮ್ಯಾಸಬೇಡ) ಎಂದು ವಿಭಾಗ ಮಾಡಿಕೊಂಡಿದ್ದಾರೆ. ಆದರೆ ಬೇಡ, ವಾಲ್ಮೀಕಿ, ತಳವಾರ, ಪರಿವಾರದವರು ಪಾಳೆಯಗಾರರಲ್ಲಿ ಈ ರೀತಿಯ ವಿಭಜನೆ ಕಂಡು ಬರುವುದಿಲ್ಲ. ಇಲ್ಲಿನ ಪ್ರತಿಯೊಂದು ಭಾಗದ ನಾಯಕರುಗಳಲ್ಲಿ ಅಣ್ಣ-ತಮ್ಮಂದಿರಾಗಿ ಗುರುತಿಸಿಕೊಳ್ಳುವ ಕುಲಗಳು. ನೆಂಟರಿಷ್ಟರಾಗಿ ಗುರುತಿಸಿಕೊಳ್ಳುವ ಕುಲಗಳು ಮಾತ್ರ ಕಂಡುಬರುತ್ತವೆ. ಈ ರೀತಿಯ ಕುಲಗಳನ್ನು ಮ್ಯಾಸಬೇಡರು ಮತ್ತು ಊರ ಬೇಡರಲ್ಲಿಯೂ ನೋಡುತ್ತೇವೆ.
ಪ್ರಾಚೀನ ಕಾಲದಲ್ಲಿ ಮ್ಯಾಸಬೇಡರು ಅರಣ್ಯ (ಅಡವಿ) ಗಳಲ್ಲಿ ವಾಸವಾಗಿದ್ದಾರೆ. ಊರಬೇಡರು ಊರುಗಳಲ್ಲಿ ವಾಸವಾಗಿದ್ದರು. ಈ ಎರಡು ಪಂಗಡಗಳ ಕುಟುಂಬಗಳು ಚಿತ್ರದುರ್ಗ ಜಿಲ್ಲೆಯ ಎಲ್ಲಾ ಭಾಗದಲ್ಲಿ ಕಂಡು ಬರುತ್ತವೆ. ಅದರಲ್ಲೂ ಚಿತ್ರದುರ್ಗ ಜಿಲ್ಲೆಯ ಚಳ್ಳಕೆರೆ, ಮೊಳಕಾಲ್ಮೂರು ಮತ್ತು ಚಿತ್ರದುರ್ಗಗಳಲ್ಲಿ ಮ್ಯಾಸಬೇಡರು ಹೆಚ್ಚಿನದಾಗಿ ಇದ್ದಾರೆ. ಅದೇ ರೀತಿ ಹಿರಿಯೂರು, ಹೊಸದುರ್ಗ, ಹೊಳಲ್ಕೆರೆ ಭಾಗದಲ್ಲಿ ಊರನಾಯಕರು ಹೆಚ್ಚಾಗಿ ಸಿಗುತ್ತಾರೆ. ಮ್ಯಾಸ ಮಂಡಲಗಳಲ್ಲಿ ವಾಸಿಸುವ ನಾಯಕರನ್ನು ಎಂದು ಗುರುತಿಸಿದ್ದಾರೆ. ಆದರೆ ಎರಡೂ ಜನಾಂಗದವರು ಇಂದು ಹೆಚ್ಚಿನದಾಗಿ ಊರುಗಳಲ್ಲಿ ವಾಸವಾಗಿದ್ದಾರೆ. ಇವರು ವಾಸಮಾಡುವ ಕೇರಿಗಳನ್ನು ಮ್ಯಾಸ ಬೇಡರ ಕೇರಿ, ಊರ ಬೇಡರ ಕೇರಿ ಎಂದು ಇವತ್ತಿಗೂ ಕರೆಯುತ್ತಾರೆ. “೨೦೦೧ರ ಜನಗಣತಿ ಪ್ರಕಾರ ಸು. ೩,೪೬೩೯೮೬ ಜನ ಈ ಪರಿಶಿಷ್ಟ ವರ್ಗದ ಜನರಿದ್ದಾರೆ.” ಇದರಲ್ಲಿ ೧೭೫೬೨೩೮ ಪುರುಷರು, ೧೭೦೭೭೪೮ ಮಹಿಳೆಯರಿದ್ದಾರೆ. ಈ ಊರಬೇಡರಿಗಿಂತ ಮ್ಯಾಸಬೇಡರು ಸಾಂಸ್ಕೃತಿಕ ಜೀವನದ ಬಗ್ಗೆ ಇಲ್ಲಿಯವರೆಗೂ ಸಾಕಷ್ಟು ಸಂಶೋಧನೆಗಳು ನಡೆಯುತ್ತಾ ಬಂದಿವೆ. ಇಡಿಯಾಗಿ ಮ್ಯಾಸಬೇಡರ ಸಮಾಜ ಮತ್ತು ಸಂಸ್ಕೃತಿ ಕುರಿತು ಅಧ್ಯಯನಗಳು ನಡೆದಿವೆಯಾದರೂ ಬೇಡರ ಮಹಿಳಾ ಸಂಸ್ಕೃತಿ ಬಗ್ಗೆ ಪ್ರತ್ಯೇಕ ಸಂಶೋಧನೆಗಳು ಇದುವರೆಗೂ ನಡೆದಿಲ್ಲ. ಹಾಗಾಗಿ, ಈಗ ಕರ್ನಾಟಕ ಸಾಹಿತ್ಯ ಅಕಾಡೆಮಿಯವರು “ಸಂಸ್ಕೃತಿ ಮಹಿಳಾ ಮಾಲಿಕೆ” ಎಂಬ ಯೋಜನೆ ಕೈಗೆತ್ತಿಕೊಂಡು ಮಹಿಳೆಯರ ಸಾಂಸ್ಕೃತಿಕ ಪರಿಸರದ ಬಗ್ಗೆ ಹೆಚ್ಚಿನ ಅಧ್ಯಯನ ಕೈಗೊಳ್ಳಲು ಅವಕಾಶ ಮಾಡಿಕೊಟ್ಟಿರುವುದು ಸ್ವಾಗತಾರ್ಹವಾದುದು.
ಇಂದು ಮಹಿಳಾ ಅಧ್ಯಯನವೆಂಬುದು ಜಾಗತಿಕ ಮಟ್ಟದಲ್ಲಿ ಅಂತರ್ಶಾಸ್ತ್ರೀಯ ವಿಷಯವಾಗಿ ರೂಪಿತವಾಗಿದೆ.
ಸ್ವಾತಂತ್ರ್ಯದ ಸಂದರ್ಭದಲ್ಲಿ ಸಮಾಜದಲ್ಲಿನ ಕುಟುಂಬ ವಿವಾಹ, ಜಾತಿ ಮತ್ತು ಇನ್ನಿತರ ಅಂಶಗಳ ಮೇಲೆ ಅಧ್ಯಯನ ಮಾಡುವಾಗ ಮಹಿಳೆಯರ ಅಧ್ಯಯನವನ್ನು ಮಾಡಿದ್ದಾರೆ. ಅಲ್ಲಿನ ಅಧ್ಯಯನದಲ್ಲಿ ಮೇಲುವರ್ಗದ, ಮಧ್ಯಮ ವರ್ಗದ, ಗ್ರಾಮೀಣ ಮತ್ತು ನಗರ ಸಂಸ್ಕೃತಿಯ ಮಹಿಳಾ ಅಧ್ಯಯನಗಳು ನಡೆದಿದ್ದರೂ ಕೂಡ ಸ್ತ್ರೀಪರ ದೃಷ್ಟಿಕೋನಗಳು ಸರಿಯಾದ ರೀತಿಯಲ್ಲಿ ಇರಲಿಲ್ಲ. ಅದರಲ್ಲೂ ಬುಡಕಟ್ಟು ಜನಾಂಗಗಳ ಮಹಿಳಾ ಅಧ್ಯಯನಗಳು ಶಿಸ್ತುಬದ್ಧವಾಗಿ ನಡೆಯಲು ಸಾಧ್ಯವಾಗಿಲ್ಲ. ೧೯೬೦ರ ದಶಕದಲ್ಲಿ ಅಮೆರಿಕಾದಲ್ಲಿ ಮಹಿಳಾ ಅಧ್ಯಯನ ಶಿಸ್ತು ಬದ್ಧವಾಗಿ ಉಗಮವಾಯಿತು. ಆ ನಂತರ ಜಾಗತಿಕ ಮಟ್ಟದಲ್ಲಿ ಹೊಸ ಅಂದೋಲನ ಸೃಷ್ಟಿಯಾಯಿತು. ಇತ್ತೀಚಿನ ದಿನಗಳಲ್ಲಿ ಮಹಿಳಾ ಅಧ್ಯಯನವು ಹೊಸ ಹೊಸ ಆಯಾಮಗಳನ್ನು ಪಡೆದು ತನ್ನ ವಿಸ್ತಾರವನ್ನು ವ್ಯಾಪಕವಾಗಿ ಬೆಳೆಸಿಕೊಂಡಿದೆ.
ಈ ಹಿನ್ನಲೆಯಲ್ಲಿ ಬೇಡರ ಮಹಿಳೆಯನ್ನು ಕುರಿತು ನಿರ್ಧಿಷ್ಟವಾಗಿ ಅಧ್ಯಯನ ಮಾಡುವುದು ಒಂದು ರೀತಿಯ ಹೊ ಸವಿಷಯವಾಗಿದೆ. ಪಿತೃ ಪ್ರಧಾನ ಸಮಾಜದ ಪರಂಪರೆಯಲ್ಲಿ ಇಲ್ಲಿಯವರೆವಿಗೂ ಮಹಿಳೆಯನ್ನು ಕುರಿತು ಚಿಂತನೆ ನಡೆದಿಲ್ಲ ಅಂತ ಅಲ್ಲ. ಅಲ್ಲಿಯೂ ಒಟ್ಟು ಸಮಾಜದ ಅಧ್ಯಯನದ ಸಂದರ್ಭದಲ್ಲಿ ಮಹಿಳೆಯನ್ನು ಗುರುತಿಸಿದ್ದಾರೆ. ಬೇಡ ಜನಾಂಗದ ಸಂಸ್ಕೃತಿಯನ್ನು ಕುರಿತು ವಿಶ್ಲೇಷಣೆ ಮಾಡಿ ಚರ್ಚೆ ಮಾಡ್ತಾ ಇರುವಾಗ ಸಂಶೋಧಕರು ಪುರುಷಕೇಂದ್ರಿತ ನೆಲೆಯಲ್ಲಿ ನೋಡಿದ್ದಾರೆ. ಆದರೆ ಇಂದು ಮಹಿಳೆಯನ್ನೇ ಪ್ರಧಾನವಾಗಿಟ್ಟುಕೊಂಡು ಅಧ್ಯಯನಗಳು ನಡೆಯುತ್ತಿವೆ. ಮಹಿಳೆಯ ಬದುಕಿನ ವಿವಿಧ ಮುಖಗಳಾದ ಅವಳ ಜೀವನ, ವೃತ್ತಿ, ಕಷ್ಟ-ಸುಖ, ನೋವು-ನಲಿವು ವಿವಿಧ ಆಚರಣೆಗಳಲ್ಲಿ ಇವಳ ಸ್ಥಾನಮಾನ, ಹೀಗೆ ಇನ್ನೂ ಕೆಲವು ಕ್ಷೇತ್ರಗಳನ್ನು ಕೇಂದ್ರೀಕರಿಸಿಕೊಂಡು ಇಲ್ಲಿ ಅಧ್ಯಯನ ಮಾಡಲಾಗಿದೆ. ಸಮಾಜ ಸಂಸ್ಕೃತಿಯ ಕಾಲಗರ್ಭದಲ್ಲಿ ಸಿಲುಕಿ ನಿರಂತರವಾಗಿ ಬದಲಾವಣೆಗೊಳಪಟ್ಟಿರುತ್ತದೆ. ಇಂತ ವ್ಯವಸ್ಥೆಯಲ್ಲಿನ ಮಹಿಳೆಯ ಸ್ಥಾನಮಾನಗಳು ಹೇಗೆ ಇವೆ? ಅವಳು ಪುರುಷನಷ್ಟೇ ಪ್ರಧಾನಳಾಗಿ ಹೇಗೆ ನಿಲ್ಲುತ್ತಾಳೆ? ಎನ್ನುವ ಕಡೆ ಇಲ್ಲಿ ಯೋಚಿಸಲಾಗಿದೆ. ಹೆಣ್ಣು-ಗಂಡು ಜೈವಿಕ ಕ್ರಿಯೆಯಲ್ಲಿ ಪ್ರಕೃತಿದತ್ತವಾಗಿ ಬದಲಾವಣೆಹೊಂದಿರಬಹುದು. ಆದರೆ ಶಕ್ತಿ-ವ್ಯಕ್ತಿ ಚಿಂತನೆಯಲ್ಲಿ ಮಹಿಳೆಗೆ ಪುರುಷನನ್ನು ಮೀರಿ ನಿಲ್ಲುವ ಶಕ್ತಿ ಇದೆ. ಇಲ್ಲಿ ಮಹಿಳೆ ಸಾಮಾಜಿಕ ವ್ಯವಸ್ಥೆಯ ಬಂದಿಯಾಗಿ ಅವನು ಕೊಟ್ಟಂತಹ ಸ್ಥಾನಮಾನಗಳನ್ನು ಸ್ವೀಕರಿಸುತ್ತಾ ಬಂದಿದ್ದಾಳೆ. ಇಂದು ಈ ಎಲ್ಲಾ ಸ್ಥಿತಿಯನ್ನು ಮೀರಿ, ಗಂಡು-ಹೆಣ್ಣು ಇಬ್ಬರು ಸರಿಸಮಾನರು ಎಂಬುದನ್ನು ಚಾರಿತ್ರಿಕ ಹಿನ್ನೆಲೆಯಲ್ಲಿ ಗುರುತಿಸಬೇಕಾಗಿದೆ. ಈ ಮಾದರಿಯನ್ನು ಸಂಕ್ರಮಣ ಸ್ಥಿತಿಯಲ್ಲಿರುವ ಬೇಡ ಮಹಿಳೆಗೂ ಅನ್ವಯಿಸಬಹುದಾಗಿದೆ.
ಬೇಡರ ಹೆಣ್ಣು ಪುರುಷಕೇಂದ್ರಿತ ಸಮಾಜದಲ್ಲಿದ್ದರೂ ಅವಳಿಗೆ ಸ್ವತಂತ್ರಯ ಇದೆ. ಅವಳು ಆ ಸಮುದಾಯದಲ್ಲಿ ಜೀವನಪೂರ್ತಿ ದುಡಿಯುತ್ತಾಳೆ. ಅವಳಿಗೆ ಅಕ್ಷರ ಜ್ಞಾನ ಇಲ್ಲದಿದ್ದರೂ ತಿಳಿವಳಿಕೆ ಇದೆ. ಜೀವನ ಮೌಲ್ಯಗಳು ಅವಳ ರಕ್ತದ ಕಣಕಣಗಳಲ್ಲಿ ಭದ್ರವಾಗಿ ನೆಲೆಯೂರಿವೆ. ಇವಳಿಗೆ ಸ್ತ್ರೀವಾದ, ಸ್ತ್ರೀಶೋಷಣೆ, ಸ್ತ್ರೀಪರಚಿಂತನೆ ಇಂತಹ ಯಾವ ಸಿದ್ಧಾಂತಗಳ ಅರಿವು ಆಗಲಿ ಇಲ್ಲ. ಇವು ಶಿಷ್ಟ ಸಮಾಜದಲ್ಲಿ ಹುಟ್ಟಿಕೊಂಡ ಸಿದ್ಧಾಂತವಾಗಿವೆ. ಆದರೆ ಅನಕ್ಷರಸ್ಥ ಸಮುದಾಯದ ಹೆಣ್ಣು ಜಾನಪದ ಸಂಸ್ಕೃತಿಯಲ್ಲಿ ಇದ್ದರೂ ಅವಳು ನೈಜತೆಯನ್ನು ಬೆಳೆಸಿಕೊಂಡಿದ್ದಾಳೆ. ಬೇಡರ ಕೆಲವು ಹೆಣ್ಣು ಮಕ್ಕಳು ಪುರುಷನಷ್ಟೇ ಸಮರ್ಥವಾಗಿ ಕೌಟುಂಬಿಕ ಜವಾಬ್ದಾರಿಯನ್ನು ಹೊಂದಿದ್ದಾರೆ. ಪ್ರಸ್ತುತ ಸಾಮಾಜಿಕ ಸಂದರ್ಭದಲ್ಲಿ ಮಹಿಳೆ ಹೇಗೆ ಬದುಕುತ್ತಿದ್ದಾಳೆ ಮತ್ತು ಅವಳು ಸಾಮಾಜಿಕ ಸಂಸ್ಥೆಗಳಲ್ಲಿ ಹೇಗೆ ತನ್ನನ್ನು ತೊಡಗಿಸಿಕೊಂಡಿದ್ದಾಳೆ ಎನ್ನುವುದನ್ನು ಪ್ರಧಾನವಾಗಿ ಇಲ್ಲಿ ನೋಡಬೇಕಾಗಿದೆ.

* * *
ಜನಸಮುದಾಯ ಸಂಪುಟ: ಹಂದಿ ಜೋಗಿ
ಹಂದಿಜೋಗಿ, ಹಂದಿ ಸಾಕುವ ಒಂದು ಸಮುದಾಯ. ಇವರನ್ನು ಹಂದಿಗೊಲ್ಲ ಹಾಗೂ ಹಂದಿಚಿಕ್ಕ ಎಂದೂ ಕರೆಯುತ್ತಾರೆ. ಹಂದಿಜೋಗಿ ಅಥವಾ ಹಂದಿಚಿಕ್ಕರು ಮೊದಲು ಆಕಳು ಸಾಕುತ್ತಿದ್ದವರು ನಂತರ ಹಂದಿ ಸಾಕಾಣಿಕೆಯನ್ನು ಮಾಡುತ್ತಿದ್ದಾರೆ. ಹಂದಿ ಸಾಕಾಣಿಕೆ ಇವರ ಪಾರಂಪರಿಕ ವೃತ್ತಿ. ಹಂದಿಗಳನ್ನು ಮೇಯಿಸುತ್ತಾ ಒಂದು ಸ್ಥಳದಿಂದ ಮತ್ತೊಂದು ಸ್ಥಳಕ್ಕೆ ಜೋಗಿಗಳ ರೀತಿ ಹೋಗುತ್ತಿದ್ದರಿಂದ ಇವರಿಗೆ ಹಂದಿಜೋಗಿಗಳು ಎಂದು ಹೆಸರು ಬಂದಿರಬಹುದು. ಇವರು ಆಂಧ್ರಪ್ರದೇಶದಿಂದ  ಹಂದಿಗಳನ್ನು ಮೇಯಿಸಿಕೊಂಡು ವಲಸೆ ಬಂದು ಹಾಸನ, ಮಂಡ್ಯ, ಬೆಂಗಳೂರು, ತುಮಕೂರು, ಚಿಕ್ಕಮಗಳೂರು, ಜಿಲ್ಲೆಗಳಲ್ಲಿ ಹೆಚ್ಚಾಗಿ ವಾಸಿಸುತ್ತಿದ್ದಾರೆ. ಇದಕ್ಕೆ ಪೂರಕವಾಗುವಂತೆ ಇವರ ಮಾತೃಭಾಷೆ ತೆಲುಗು. ಇವರು ತಮ್ಮಲ್ಲಿ ತೆಲುಗು ಭಾಷೆ ಮಾತನಾಡಿಕೊಳ್ಳುತ್ತಾರೆ. ಆದರೆ ಬೇರೆಯವರೊಂದಿಗೆ ವ್ಯವಹರಿಸುವಾಗ ಕನ್ನಡವನ್ನು ಮಾತನಾಡುತ್ತಾರೆ.
ಇವರಲ್ಲಿ ಕೆಲವು ಹೊರಬಾಂಧವ್ಯ ಕುಲಗಳನ್ನು ಗುರುತಿಸಬಹುದು. ಬತಿಯಲು, ಸಿಂತಗುಂತಲು, ವಾರ್ಗುಂಡಲು, ವರಬಲ್ಲಲು, ವೇಲಮಗಲು ಇತ್ಯಾದಿ ಇವುಗಳು ಇವರ ಕುಲಗಳನ್ನು ಹಾಗೂ ವೃತ್ತಿಯನ್ನು ಸೂಚಿಸುತ್ತದೆ. ಸಮುದಾಯದ ಮಟ್ಟದಲ್ಲಿ ಒಳಬಾಂಧವ್ಯ ಹಾಗೂ ಕುಲದ ಮಟ್ಟದಲ್ಲಿ ಹೊರಬಾಂಧವ್ಯ ಇವರ ವಿವಾಹ ಪದ್ಧತಿಯಲ್ಲಿ ವಧುದಕ್ಷಿಣೆ ಕೊಡಬೇಕಾದದ್ದು ನಿಯಮ. ಮದುವೆಯ ಆಚರಣೆಗಳ ವಧುವಿನ ಮನೆಯಲ್ಲೆ ನಡೆಯುತ್ತದೆ. ಇವರು ಸತ್ತವರನ್ನು ಹೂಳಿ, ಹನ್ನೊಂದು ದಿನದ ಸೂತಕ ಕಳೆದ ಮೇಲೆ ‘ಪೆದ್ದದಿವಸಮು’ ಎಂಬ ಕಾರ್ಯವನ್ನು ಮಾಡುತ್ತಾರೆ. ಹಂದಿ ಸಾಕಾಣಿಕೆ ಹಾಗೂ ಭಿಕ್ಷೆ ಎತ್ತುವುದು ಇವರ ಸಾಂಪ್ರದಾಯಿಕ ಕಸುಬು. ಇವರಲ್ಲಿ ಕೆಲವರು ವ್ಯವಸಾಯದ ಕೂಲಿಗಳಾಗಿ ದುಡಿಯುತ್ತಿದ್ದಾರೆ. ‘ಕುಲ ಪಂಚಾಯಿತಿ’ಯು ಸಾಂಪ್ರದಾಯಿಕ ಯಜಮಾನನಿಂದ ನಡೆಯುತ್ತದೆ. ಇದು ಇವರನ್ನು ಸಾಮಾಜಿಕವಾಗಿ, ನಿಯಂತ್ರಿಸುತ್ತದೆ. ಯಲ್ಲಮ್ಮ, ಮರಿಯಮ್ಮ ಹಾಗೂ ನಂದೀಶ್ವರ ದೇವರುಗಳನ್ನು ಪೂಜಿಸುತ್ತಾರೆ. ಆಧುನಿಕ ಸಾಮಾಜಿಕ ಸಂಸ್ಥೆಗಳ ಸಂಪರ್ಕ ಇವರಲ್ಲಿ ಕಡಿಮೆ. ಇವರ ಆರ್ಥಿಕ, ಶೈಕ್ಷಣಿಕ, ಪರಿಸ್ಥಿತಿಯು ಶೋಚನೀಯವಾಗಿದ್ದು ಸುಧಾರಣೆಯಾಗಬೇಕಾದ ಅಗತ್ಯವಿದೆ.
ಜನಸಮುದಾಯ ಸಂಪುಟ: ಹೆಳವ
ಹೆಳವರನ್ನು ಪಿಚ್ಚಿಗುಂಟ ಎಂದು ಆಧ್ರಪ್ರದೇಶದಲ್ಲಿ, ಕರೆಯುತ್ತಾರೆ. ‘ಹೆಳವ’ ಎನ್ನುವ ಪದದ ಅರ್ಥ ‘ಊನ ದೇಹದವನು’ ಎಂದು. ಇವರನ್ನು ಕುರಿತು “ಒಬ್ಬ ಒಕ್ಕಲಿಗನಿಗೆ ಏಳು ಜನ ಮಕ್ಕಳಿದ್ದರಂತೆ, ಅದರಲ್ಲಿ ಕೊನೆಯವನು ಹುಟ್ಟುತ್ತಲೇ ಕುಂಟನಾಗಿ ಹುಟ್ಟಿದನಂತೆ. ಅವನ ತಾಯಿ ಇವರೆಲ್ಲರಿಗೆ ಕೆಲಸ ಹೇರಿ, ಅವನ ಕಡೆ ವಿಶೇಷ ಗಮನ ಕೊಡುವುದನ್ನು ನೋಡಿ ಹಿರಿಯವನಿಗೆ ಅಸೂಯೆಯಾಯಿತು. ಆ ಕುಂಟನನ್ನು ಹೇಗಾದರೂ ತೊಲಗಿಸಬೇಕೆಂದು ಏನೆಲ್ಲಾ ಮಾಡಿದರೂ ಸಾಧ್ಯವಾಗಲಿಲ್ಲ. ಕೊನೆಗೆ ಆಸ್ತಿಯಲ್ಲಿ ಒಂದಿಷ್ಟು ಪಾಲು ಕೊಟ್ಟು  ಅವನಷ್ಟಕ್ಕೆ ಅವನನ್ನು ಕಳಿಸಬೇಕೆಂದುಕೊಂಡರು. ಶಿವದೇವನು, ಅವನ ಅಸಹಾಯಕ ಸ್ಥಿತಿಯನ್ನು ನೋಡಿ ಅಣ್ಣಂದಿರಲ್ಲಿ ಪಶ್ಚಾತ್ತಾಪ ಬರಿಸಿದನು. ಕೊನೆಗೆ ಅವರು ಕುಂಟನಿಗೆ ಹಿರಿತನ ಕೊಟ್ಟುಬಿಟ್ಟರು. ಅವನು ಹೋರಿಯ ಮೇಲೆ ಕೂರಲು ಹೋದಾಗ ಇವರು ಸಹಾಯ ಮಾಡಬೇಕೆಂದಾಯಿತು. ಆ ಹೆಳವ ಕೂರಲು ಇಚ್ಚಿಸಿದಾಗ ಆ ಹೋರಿ ಗಂಟೆಯ ಸದ್ದುಮಾಡಿ ಉಳಿದವರನ್ನು  ಕರೆಯುತ್ತಿತ್ತು. ಅವನು ಬೇಡಿಕೊಳ್ಳುತ್ತಿದ್ದ ರೀತಿ ಈಗಲೂ ಆ ಜಾತಿಯವರಿಗೆ ಹಾಗೆಯೇ ಬಂದಿದೆ. ಆ ಕುಂಟನ ವಂಶದವರೇ ಹೆಳವರು” ಎಂದು ನಂಜುಂಡಯ್ಯ ಹಾಗೂ ಅಯ್ಯರ್ (೧೯೩೦) ಹೇಳಿದ್ದಾರೆ.
ಥರ್ಸ್ಟನ್ (೧೯೦೯) ಹೆಳವರ ಬಗ್ಗೆ ಹೀಗೆ ಹೇಳುತ್ತಾನೆ. “ಪಿಚ್ಚಿಗುಂಟರು ವೆಲ್ಲಾಲರ ವಂಶಸ್ಥರು. ಇವರಿಗೆ ಒಂದು ನೂರು ಜನ ಮಕ್ಕಳಿದ್ದು, ಅವರಲ್ಲಿ ಒಬ್ಬ ಹೆಳವನಾಗಿದ್ದ. ಅವನು ಸಹೋದರರು ಅವನಗೆ ಹಸಿರಿನ ಕೋಸುಗಡ್ಡಿ ಹಾಗೂ ಒಂದು ನಾಣ್ಯವನ್ನು ಪ್ರತಿ ವರ್ಷವು ಕೊಡುತ್ತಿದ್ದರು. ಈ ಹೆಳವನ ಮದುವೆ ತೆಲುಗಿನ ಹುಡುಗಿಯೊಬ್ಬಳೊಂದಿಗೆ ಆಯಿತು. ಅವಳು ಬೇರೆ ಜಾತಿಗೆ ಸೇರಿದವಳು. ಈ ಇಬ್ಬರ ಮಕ್ಕಳು ಯಾವುದೇ ಜಾತಿಯವರಾಗಿರದೇ ಇದ್ದುದರಿಂದ ಇವರನ್ನು ಪಿಚ್ಚಿ (ಭಿಕ್ಷುಕರು) ಎಂದು ಕರೆದರು. ಇವರು ಬಲ್ಲಾಳ ಮನೆಯ ಅಣ್ಣ ತಮ್ಮಂದಿರಿಂದ ಆಹಾರ ಧಾನ್ಯ, ಹಣ ಬೇಡುತ್ತಿದ್ದರು”. ಆಗಿನಿಂದ ಇವರು ವಂಶಾವಳಿಯ ಇತಿಹಾಸ ಹೇಳುತ್ತಾರೆ. ಇವರಲ್ಲಿ ಕೆಲವು ಕುಲಗಳನ್ನು ಹೆಸರಿಸಬಹುದು. ಅವೆಂದರೆ ಕಾಪುಸ್, ಗೊಲ್ಲ, ಕಮ್ಮ ಇತ್ಯಾದಿ.
ಹೆಳವರು ಬೆಂಗಳೂರು, ಬಿಜಾಪುರ, ಧಾರವಾಡ, ಗುಲ್ಬರ್ಗಾ, ತುಮಕೂರು, ಕೋಲಾರ, ಜಿಲ್ಲೆಗಳಲ್ಲಿ ಹೆಚ್ಚಾಗಿ ಕಂಡುಬಂದರೂ ಕರ್ನಾಟಕದ ಇತರೆ ಜಿಲ್ಲೆಗಳಲ್ಲಿ ಹೆಚ್ಚಾಗಿ ಕಂಡುಬಂದರೂ ಕರ್ನಾಟಕದ ಇತರೆ ಜಿಲ್ಲೆಗಳಲ್ಲಿಯೂ ಸಹ ಇವರನ್ನು ಗುರುತಿಸಬಹುದು. ಇವರು ಕನ್ನಡವನ್ನು ಮಾತನಾಡಿ, ಕನ್ನಡ ಲಿಪಿಯನ್ನು ಬಳಸುತ್ತಾರೆ. ಇವರನ್ನು ಕಾಯಕದ ಆಧಾರದ ಮೇಲೆ ಮೂರು ಉಪಗುಂಪುಗಳಾಗಿ ವಿಭಾಗಿಸಲಾಗಿದೆ. ಅವೆಂದರೆ ಘಂಟಿಹೆಳವ, ಕುಂಬೆಹೆಳವ ಮತ್ತು ಎತ್ತುಹೆಳವ. ಎತ್ತುಹೆಳವರು ವಂಶವೃಕ್ಷ ಹೇಳುವುದರಲ್ಲಿ ನಿಪುಣರು, ಘಂಟಿ ಮತ್ತು ಕುಂಚಿಹೆಳವರು ಭಿಕ್ಷುಕರು. ಇವರು ಊರಿನೊಂದಿಗೆ ತಿರುಗುತ್ತಾ ತಮ್ಮ ಎತ್ತನ್ನು ಕರೆದುಕೊಂಡು ಭಿಕ್ಷೆ ಬೇಡುತ್ತಾರೆ. ನಂಜುಂಡಯ್ಯ ಮತ್ತು ಐಯ್ಯರ್‌ರವರು (೧೯೩೦) ಇವರಲ್ಲಿ ಹೊರಬಾಂಧವ್ಯ ಕುಲಗಳ ಪಟ್ಟಿಮಾಡಿದ್ದಾರೆ : ಅವೆಂದರೆ ಅರಳಿಕುಲ, ಅವರಿಕೆ, ಬಳೆಗಾರಕುಲ, ಬಂಡಿ, ಬಂಗಾರ, ಬಸರಿ, ಬೆಳ್ಳಿ, ಬೊಟ್ಟು, ಗಡ್ಡಮು, ಹಂತ, ಹನೇಹಿ, ಹಾವು, ಹೂವರ, ತೋರಿ, ಕುಚ್ಚಿ, ಮಾರಿ, ಮುಮ್ಮಾಡಿ, ನೊರಲ, ಒರಳು, ಒನಿಕೆ, ಸಿಂಗರಾಜು, ಸಿಪರ, ಹಾಗೂ ಉದುರುಕಾಪು.
ಇತ್ತೀಚಿನ ಸಂಶೋಧನೆಗಳ ಪ್ರಕಾರ ಇವರಲ್ಲಿ ಕೆಲವು ಕುಲಗಳನ್ನು ಮಾತ್ರ ನೋಡಬಹುದು. ಅವೆಂದರೆ ಅರಳಿಕುಲ, ಬಂಡಿ, ಬಸರಿ, ಘಂಟ, ಹೂವು ಹಾಗೂ ಕುಂಚಿ. ಸಮುದಾಯದ ಮಟ್ಟದಲ್ಲಿ ಹೊರಬಾಂಧವ್ಯ ವಿವಾಹ ಪದ್ಧತಿ, ಕುಲಗಳ ಮಟ್ಟದಲ್ಲಿ ಹೊರಬಾಂಧವ್ಯ ವಿವಾಹ ಪದ್ಧತಿ ಇವರಲ್ಲಿ ಕಂಡುಬರುತ್ತದೆ. ತಂದೆಯ ಸಹೋದರಿಯ ಮಗಳ ಜೊತೆ ಅಥವಾ ತಾಯಿಯ ಸಹೋದರನ ಮಗಳ ಜೊತೆ ವಿವಾಹ ಸಾಧ್ಯವಿದೆ. ವಯಸ್ಕ ಮದುವೆಗಳು  ರೂಢಿಯಲ್ಲಿವೆ. ವಿಧವೆ, ವಿಧುರ ಹಾಗೂ ವಿಚ್ಛೇದಿತರಿಗೆ ವಿವಾಹ ಸಾಧ್ಯವಿದೆ. ಹೆಂಗಸರು  ಕೂಡ ವ್ಯವಸಾಯ ಹಾಗೂ ಪಶುಸಂಗೋಪನೆಯಲ್ಲಿ ಭಾಗವಹಿಸುತ್ತಾರೆ. ಮದುವೆಯ ಆಚರಣೆಗಳೆಂದರೆ ಅರಿಶಿಣಸ್ನಾನ, ಅ‌ಕ್ಷತೆ, ತಾಳಿಕಟ್ಟುವುದು ಹಾಗೂ ನಾಗವಲ್ಲಿ ಆಚರಣೆ ಮುಖ್ಯವಾದವು. ಶವಗಳನ್ನು ಸುಡುತ್ತಾರೆ ಅಥವಾ ಹೂಳುತ್ತಾರೆ. ಸಾವಿನ ಸೂತಕವನ್ನು ಹನ್ನೊಂದು ದಿನ ಆಚರಿಸುತ್ತಾರೆ. ಇವರ ಸಾಂಪ್ರದಾಯಿಕ ವೃತ್ತಿಗಳ ಜೊತೆಗೆ ಕೆಲವರು ವ್ಯವಸಾಯದಲ್ಲಿ ಕೂಲಿಗಳಾಗಿದ್ದಾರೆ. ಇವರು ಸವದತ್ತಿ ಯಲ್ಲಮ್ಮನನ್ನು ಮನೆ ದೇವತೆಯೆಂದು ಪೂಜಿಸುತ್ತಾರೆ. ಶಿಕ್ಷಣದಲ್ಲಿ ಇವರು ಹಿಂದುಳಿದಿದ್ದಾರೆ. ಇವರ ಮೇಲೆ ಆಧುನಿಕ ಸಾಮಾಜಿಕ ಸಂಸ್ಥೆಗಲ ಪ್ರಭಾವ ಹಾಗೂ ಪ್ರಯೋಜನಗಳು ಅಷ್ಟಾಗಿಲ್ಲವೆಂದು ಹೇಳಬಹುದು.
ನೋಡಿ:
ಹರಿಲಾಲ್, ಕೆ.ಪವಾರ್, ೧೯೯೦. ಕರ್ನಾಟಕದ ಹೆಳವರು ಒಂದು ಜಾನಪದೀಯ ಅಧ್ಯಯನ, ಅಪ್ರಕಟಿತ, ಪಿ.ಹೆಚ್‌ಡಿ ಮಹಾಪ್ರಬಂಧ ಕರ್ನಾಟಕ ವಿಶ್ವವಿದ್ಯಾಲಯ, ಧಾರವಾಡ.
ಹರಿಲಾಲ್, ಕೆ.ಪವಾರ್., ೧೯೯೩. ಹೆಳವರ ಸಂಸ್ಕೃತಿ,  ಕರ್ನಾಟಕ ಸಾಹಿತ್ಯ ಅಕಾಡೆಮಿ, ಬೆಂಗಳೂರು.
ಪರಮಶಿವಯ್ಯ ಜಿ.ಶಂ., ೧೯೭೪. ಹೆಳವರ ಕಾವ್ಯಗಳು, ಸಾಹಿತ್ಯ ಸದನ, ಮಾನಸ ಗಂಗೋತ್ರಿ, ಮೈಸೂರು.
ಜನಸಮುದಾಯ ಸಂಪುಟ: ಹೊಲೆಯ
ಹೊಲದ ಕೆಲಸಗಾರರನ್ನು ಆಳುಗಳನ್ನು ಕಾಲಾಂತರದಲ್ಲಿ ‘ಹೊಲೆಯರು’ ಎಂಬುದಾಗಿ ಕರೆಯಲಾಯಿತೆಂದು ಕೆಲವರ ಅಭಿ‌ಪ್ರಾಯ. ದಕ್ಷಿಣ ಕನ್ನಡ  ಜಿಲ್ಲೆಯಲ್ಲಿ ಮೂಲದ ಹೊಲೆಯ ಹಾಗೂ ಸಾಲದ ಹೊಲೆಯ ಎಂದು ಕಮಲಾಕ್ಷ (೧೯೯೪) ಗುರುತಿಸುತ್ತಿದ್ದಾರೆ. ಈ ಸಮುದಾಯಕ್ಕೆ ಹೊಂದಿಕೊಂಡಂತೆ ಹಲವಾರು ಸಮುದಾಯಗಳು ಉಪಪಂಡಗಳು ಇರುವುದು ಕಂಡುಬರುತ್ತದೆ. ಉದಾ:ಹೊಲೆಯ ದಾಸರಿ, ಛಲವಾದಿ ಮುಕರಿಗಳು, ಇತ್ಯಾದಿ. ಹೊಲೆಯ ಅಥವಾ ಹೊಲೇರ್ ಎಂದು ಕರೆಯಲ್ಪಡುವ ಇವರು ಮುಖ್ಯವಾಗಿ ಕರ್ನಾಟಕದ ಎಲ್ಲಾ ಜಿಲ್ಲೆಗಳಲ್ಲಿ ಕಂಡುಬರುತ್ತಾರೆ. ಇವರ ಸಾಂಪ್ರದಾಯಿಕ ವೃತ್ತಿ ಮೇಲುಜಾತಿಯ ಸಾಂಸ್ಕೃತಿಕ ಆಚರಣೆಗಳ ಹಾಗೂ ಶವಸಂಸ್ಕಾರಕ್ಕೆ ನೆರವಾಗುವುದಾಗಿತ್ತು. ನಂಜುಂಡಯ್ಯ ಹಾಗೂ ಐಯ್ಯರ್ (೧೯೩೦) ಇವರಲ್ಲಿ ಐದು ಒಳಬಾಂಧವ್ಯ ಕುಲಗಳನ್ನು ಗುರುತಿಸುತ್ತಾರೆ. ಅವೆಂದರೆ ಕುಲಸಾಲೆ, ಮೂರಿ, ದಾಸ, ಹಗ್ಗ, ಕಪ್ಪೆ. ಇವುಗಳ ಜೊತೆ ಸುಮಾರು ಎಪ್ಪತ್ತೈದು ಹೊರಬಾಂಧವ್ಯ ಬೆಡಗುಗಳನ್ನು ಗುರುತಿಸಿದ್ದರು. ಇವರ ಸಾಂಪ್ರದಾಯಿಕ ಕಸುಬೆಂದರೆ ಕೃಷಿಯಲ್ಲಿ ಕೂಲಿ ಆಳುಗಳಾಗಿ ದುಡಿಯುವುದು. ಊರಿನ ಹಿರಿಯ ಅಥವಾ ಪಟೇಲರ ಮನೆಯಲ್ಲಿ ವ್ಯವಸಾಯದ ಕೂಲಿಯಾಳುಗಳಾಗಿರುವುದು. ಈಗ ಇವರಲ್ಲಿ ಗಂಡಸರು, ಹೆಂಗಸರು ವ್ಯವಸಾಯದಲ್ಲಿ ಹಾಗೂ ಕಾರ್ಖಾನೆಗಳಲ್ಲಿ ಕೆಲಸ ಮಾಡುತ್ತಿದ್ದಾರೆ. ಇವರಲ್ಲಿ ಕೆಲವರು ಸರ್ಕಾರಿ ಕಛೇರಿಗಳಲ್ಲಿ ಉದ್ಯೋಗ ಮಾಡುತ್ತಿದ್ದಾರೆ. ಇವರಿಗೆ ಆಧುನಿಕ ವೈದ್ಯಕೀಯ ಹಾಗೂ ಕುಟುಂಬ ಕಲ್ಯಾಣ ಯೋಜನೆಯ ಬಗ್ಗೆ ಒಲವಿದೆ. ಆಧುನಿಕ ಶಿಕ್ಷಣ ವ್ಯವಸ್ಥೆ, ಸರ್ಕಾರದ ಅಭಿವೃದ್ಧಿ ಕಾರ್ಯಕ್ರಮಗಳು, ಸಂಪರ್ಕಸಾಧನಗಳ ಬಳಕೆ, ಇತ್ಯಾದಿ ಆಧುನಿಕ ವ್ಯವಸ್ಥೆಗಳ ಉಪಯೋಗವನ್ನು ಪಡೆದುಕೊಂಡು ನಿಧಾನಗತಿಯಲ್ಲಿ ಸಾಮಾಜಿಕ ಬದಲಾವಣೆಯನ್ನು ಈ ಸಮುದಾಯ ದ ಜನರು ಹೊಂದುತ್ತಿದ್ದಾರೆ. ಇವರಲ್ಲಿ ಕೆಲವು ಕುಟುಂಬಗಳನ್ನು ಬಿಟ್ಟರೆ, ಹೆಚ್ಚಿನ ಜನರ ಆರ್ಥಿಕ, ಸಾಮಾಜಿಕ, ಶೈಕ್ಷಣಿಕ ಹಿಂದುಳಿದಿದ್ದಾರೆ.
ನೋಡಿ:
ಕಮಲಾಕ್ಷ., ೧೯೯೪. ದಕ್ಷಿಣ ಕನ್ನಡ ಜಿಲ್ಲಾ ಪರಿಶಿಷ್ಟ ಜಾತಿ ಮತ್ತು ಪರಿಶಿಷ್ಟ ಪಂಗಡಗಳ ಇತಿಹಾಸ, ಕನ್ನಡ ಪುಸ್ತಕ ಪ್ರಾಧಿಕಾರ, ಬೆಂಗಳೂರು.
 
ಹೊಲೆಯ : ಕೆಂಬಟ್ಟಿ
ಕೊಡಗಿನ ಬೆಟ್ಟದ ತಪ್ಪಲು ಗದ್ದೆಗಳಲ್ಲಿ ಕೆಂಬಟ್ಟಿಗಳು ಭತ್ತ ಬೆಳೆಯುತ್ತಿದ್ದರು. ಈ ಭತ್ತ  ಕೆಂಪು ಬಣ್ಣದ ದಪ್ಪ ಭತ್ತ. ಇವರು ಬಿಳಿ ಭತ್ತದ ಜೊತೆಗೆ ರಾಜರ ಕೃಷಿ ಭೂಮಿಗಳಲ್ಲಿ ಬೆಳೆಯುತ್ತಿದ್ದರು. ಕೆಂಬಟ್ಟಿಗಳು ಕೃಷಿಯಾಳುಗಳಾಗಿದ್ದರೂ, ಈ ಭತ್ತದ ಕೃಷಿಯಲ್ಲಿ ಇವರು ಹೆಚ್ಚು ತೊಡಗಿಸಿಕೊಂಡಿದ್ದರು. ಇಲ್ಲಿ ಬಟ್ಟಿಯರ್ ಶಬ್ದ ಕೆಂಬಟ್ಟಿಗಳಿಗೆ ಅನ್ವಯವಾಗಿದ್ದು ಭತ್ತದ ಭೂಮಿಯವರು ಎಂಬ ಅರ್ಥ ಕಾಣುತ್ತದೆ. ಮೂಲನಿವಾಸಿ ಕೃಷಿಯಾಳುಗಳಾಗಿ, ಕೆಂಪು ಭತ್ತವನ್ನು ಬೆಳೆದುಕೊಡುವಲ್ಲಿ ವಿಶೇಷ ಪರಿಣತಿಯ ಕಾರಣ ಕೆಂಬಟ್ಟಿ ಕೆಂಪು ಭತ್ತದ ಭೂಮಿಯವರು ಎಂದು ಹೆಸರಾಗಿರಲೂಬಹುದು (ನಾಗರಾಜು ೧೯೯೩). ಕೆಂಬಟ್ಟಿಗಳ ಕುಲದೇವತೆ ಪನ್ನಂಗಾಲ ದೇವತೆಯ ಹಬ್ಬದಲ್ಲಿ ದೇವತೆಯ ಉತ್ಸವ ಮೂರ್ತಿ ಹೊರುವವರು, ಕಡ್ಡಾಯವಾಗಿ ಕೆಂಪು ಬಟ್ಟೆ ಧರಿಸುತ್ತಾರೆ. ಇದು ಹಿಂದಿನಿಂದಲೂ ಬಂದ ಸಂಪ್ರದಾಯ. ಬಹುಶಃ ಈ ಕೆಂಪು ಬಟ್ಟೆ ಕೆಂಬಟ್ಟಿಯ ಕುಲದೇವತೆಯ ಸಂಪ್ರದಾಯದ ಕಾರಣ ಕೆಂಬಟ್ಟಿ ಹೆಸರು ಈ ಸಮುದಾಯಕ್ಕೆ ಬಂದಿದ್ದಿರಬಹುದು (ಎಸ್.ಎನ್.ಕೇಶವ ಮೂರ್ತಿ, ೧೯೯೦). ಕೆಂಬಟ್ಟಿಗಳು  ಕೊಡಗಿನ ಮೂಲ ನಿವಾಸಿಗಳು ಎಂಬುದು ಕೆಲವರ ಅಭಿಪ್ರಾಯ.
ನಂಜುಂಡಯ್ಯ ಎಚ್.ವಿ.ಮತ್ತು ಐಯ್ಯರ್ ಎಲ್.ಕೆ.(೧೯೩೦) ತಮ್ಮ The Mysore Tribes and Castes  ಪುಸ್ತಕದಲ್ಲಿ ಹೊಲೆಯರಲ್ಲಿ ಬರುವ ಕುಲಗಳ ಆತ್ತಿಕುಲ, ಆನೆಕುಲ, ಜೇನುಕುಲ, ಹಾಲುಕುಲ, ಎಂದಿರುವಂತೆ ಕೆಂಬರ ಕುಲ ಮೈಸೂರು ಭಾಗದಲ್ಲಿತ್ತು ಎಂದು ತಿಳಿಸುತ್ತಾರೆ. ಕೃಷ್ಣ ಐಯ್ಯರ್‌ರವರು ೧೯೪೮ರಲ್ಲಿ ಕೆಂಬಟ್ಟಿಗಳಲ್ಲಿ ಹದಿನಾಲ್ಕು ಮನೆತನಗಳನ್ನು ಗುರುತಿಸಿದ್ದಾರೆ. ಅವುಗಳಲ್ಲಿ ಪಡುಕುಟ್ಟ, ಚೆಟ್ಟಿಕುಟ್ಟ, ಕಾಡುಕುಟ್ಟ, ಗಡ್ಡಕುಟ್ಟ, ಪೊಂದಕುಟ್ಟ, ಇನ್ನು ಕೆಲವು ಇಂದು ಕಂಡುಬರುವುದಿಲ್ಲ ಎಂದು ಇತ್ತೀಚೆಗೆ ಕೆಲವು ಸಂಶೋಧಕರು ಗುರುತಿಸಿದ್ದಾರೆ. ಮನೆತನದ ಹೆಸರುಗಳಲ್ಲಿ ಕುಟ್ಟ ಶಬ್ದ ಹಾಗೂ ಅದರ ಮೊದಲ ಪದಗಳನ್ನು ಗಮನಿಸಿದರೆ ಕುಲದ ಮೂಲ ಹಾಗೂ ಇದ್ದ ನೆಲೆಯ ಬಗ್ಗೆ ಸೂಚನೆ ದೊರೆಯುತ್ತದೆ ಎಂದು ನ ನಾಗರಾಜು ಎಂ.ಜಿ. (೧೯೧೩) ತಿಳಿಸುತ್ತಾರೆ. ಅವರೆ ಕುಟ್ಟಡ, ಕೆಂಬರೆಕುಟ್ಟಡ, ಬಾಳೆಕುಟ್ಟಡ, ಕುವಲೆ ಕುಟ್ಟಡ, ಕಾಡುಕುಟ್ಟ ಇತ್ಯಾದಿ ಸಸ್ಯಗಳ ಹಾಗೂ ವಸ್ತುಗಳ ಸಂಬಂಧದ ಕುಲಮೂಲವನ್ನು ಸೂಚಿಸುವಂತಿದೆ. ಎತ್ತು, ಕಾಳೆ, ಕೊಂಬು, ಭಂಗಿ, ಮೂಳೆ, ಇತ್ಯಾದಿಗಳು ಮನೆತನದ ಹೆಸರುಗಳು ಅವರ ಕಸುಬಿನ ಆಧಾರದ ಮೇಲೆ ರೂಪುಗೊಂಡಿವೆ. ಹೀಗೆ ಮನೆಯ ಹಿರಿಯನ ಹೆಸರಿನಲ್ಲಿ ಮನೆಯ ಮಕ್ಕಳ ಹೆಸರಿನಲ್ಲಿ ಮನೆತನದ ಹೆಸರುಗಳು ಇರುವುದು ಕಂಡುಬರುತ್ತದೆ.
ಕೆಂಬಟ್ಟಿಗಳು ಕೊಡಗಿನ ಎಲ್ಲ ಭಾಗಗಳಲ್ಲಿ ಹೆಚ್ಚಾಗಿ ಬೆಟ್ಟದ ತಪ್ಪಲು ಗ್ರಾಮಗಳಲ್ಲಿ ವಾಸಿಸುತ್ತಿದ್ದಾರೆ. ದ್ರಾವಿಡ ಭಾಷೆಯಾದ ಕೊಡಗನ್ನು  ಮಾತನಾಡುತ್ತಾರೆ. ಹೊರಬಾಂಧವ್ಯ ವಿವಾಹವನ್ನು ಕುಲದ ಮಟ್ಟದಲ್ಲಿ ಹಾಗೂ ಒಳಬಾಂಧವ್ಯ ವಿವಾಹವನ್ನು ಸಮುದಾಯದ ಮಟ್ಟದಲ್ಲಿ ಪಾಲಿಸುತ್ತಾರೆ. ತಂದೆಯ ಸಹೋದರಿಯ ಮಗಳು ಅಥವಾ ತಾಯಿಯ ಸಹೋದರನ ಮಗಳ ಜೊತೆ ಮದುವೆ ಸಾಧ್ಯವಿದೆ. ಹೆಂಗಸರು ಬೇರೆ ಬೇರೆ ಕೆಲಸಗಳಲ್ಲಿ ಪಾ‌ಲ್ಗೊಂಡು, ಮನೆಯ ಆದಾಯ ಹಾಗೂ ಮನೆಯನ್ನು ನಡೆಸುವುದರಲ್ಲಿ ಸಹಾಯ ಮಾಡುತ್ತಾರೆ. ಕೆಂಬಟ್ಟಿಯವರು ಕಾಫಿ ಎಸ್ಟೇಟ್‌ಗಳಲ್ಲಿ ಕೂಲಿಗಾರರಾಗಿ ದುಡಿಯುತ್ತಾರೆ. ಬುಟ್ಟಿ  ಹೆಣೆಯುವುದು ಇವರ ಸಾಂಪ್ರದಾಯಿಕ ಕಸುಬು. ಆಧುನಿಕ ಸಾಮಾಜಿಕ ಸಂಸ್ಥೆಗಳ ಸಂಪರ್ಕ ಹಾಗೂ ಪ್ರಯೋಜನಗಳನ್ನು ಪಡೆದುಕೊಳ್ಳುವಲ್ಲಿ ಹಿಂದುಳಿದ ಸಮುದಾಯವಾಗಿದೆ. ಇವರ ಸಾಮಾಜಿಕ, ಆರ್ಥಿಕ, ಶೈಕ್ಷಣಿಕ ಪರಿಸ್ಥಿತಿ ಅತ್ಯಂತ ಶೋಚನೀಯವಾಗಿದ್ದು, ಸುಧಾರಣೆಯಾಗಬೇಕಾದ ಅಗತ್ಯ ಇದೆ.
ನೋಡಿ:
ನಾಗರಾಜು, ೧೯೯೩. ಕೆಂಬಟ್ಟಿ ಹೊಲೆಯರ ಸಂಸ್ಕೃತಿ,  ಕರ್ನಾಟಕ ಸಾಹಿತ್ಯ ಅಕಾಡೆಮಿ, ಬೆಂಗಳೂರು.
Nanjundaih H.V., 1906. The Enthographical Surveyof Mysore-II,  Holeya Caste.
 
ಹೊಲೆಯ : ದಾಸರಿ
ಹೊಲೆಯ ದಾಸರಿ ಎಂಬ ಪದ ಬಂದಿರುವುದು ಕನ್ನಡ ಪದವಾದ ‘ಹೊಲ’ದಿಂದ. ಹೊಲ ಎಂದರೆ ‘ಒಣನೆಲ’. ದಾಸರಿ ಎಂದರೆ ಸೇವಕ ಎಂದರ್ಥ. ಹೊಲೆಯ ದಾಸರಿಗಳು ಆಂಧ್ರಪ್ರದೇಶದಿಂದ ಕರ್ನಾಟಕಕ್ಕೆ ವಲಸೆ ಬಂದವರು ಎಂದು ಕೆಲವರು ಗುರುತಿಸುತ್ತಾರೆ. ತೆಲುಗು, ಕನ್ನಡ ಭಾಷೆ ಮಾತನಾಡಿ ಕನ್ನಡ ಲಿಪಿಯನ್ನು ಇವರು ಬಳಸುತ್ತಾರೆ. ಇವರು ಹೆಚ್ಚಾಗಿ ರಾಯಚೂರು ಹಾಗೂ ಗುಲ್ಬರ್ಗಾ ಜಿಲ್ಲೆಗಳಲ್ಲಿದ್ದಾರೆ. ಹೊಲೆಯ ದಾಸರಿಯರನ್ನು ಕೆಲವು ಪುರುಷಪ್ರಧಾನ ಹೊರಬಾಂಧವ್ಯ ಕುಲಗಳಾಗಿ ವಿಭಾಗಿಸಲಾಗಿದೆ. ಅವೆಂದರೆ ಮುತ್ತೆನವರು ಅಥವಾ ಮುತ್ತಿನವರು, ಸಕ್ರಿಯವರು ಹಾಗೂ ಅಕ್ಕಿಕೋಣಿ ಇತ್ಯಾದಿ. ಸಮುದಾಯದ ಮಟ್ಟದಲ್ಲಿ ಒಳಬಾಂಧವ್ಯ ಹಾಗೂ ಕುಲದ ಮಟ್ಟದಲ್ಲಿ ಹೊರಬಾಂಧವ್ಯ ಇವರ ವಿವಾಹ ಪದ್ಧತಿಯಾಗಿದೆ. ವಧುದಕ್ಷಿಣೆಯಾಗಿ ಮದುವೆಗೆ ಮುನ್ನ ಇಪ್ಪತ್ತು ರೂಪಾಯಿಗಳನ್ನು ಕೊಡುತ್ತಾರೆ. ಹೆಂಗಸರು ವ್ಯವಸಾಯ, ಉರುವಲು ಸಂಗ್ರಹಣೆ, ಪಶುಸಂಗೋಪನೆ, ಮತ್ತಿತರ ಕೆಲಸಗಳಲ್ಲಿ ಸಕ್ರಿಯವಾಗಿ ಪಾಲ್ಗೊಳ್ಳುತ್ತಾರೆ. ಹೆರಿಗೆಯ ಮುಂಚಿನ ಆಚರಣೆ ‘ಕುಪ್ಪಸ’ ಗರ್ಭಿಣಿಯಾದ ಐದನೇ ತಿಂಗಳಲ್ಲಿ ಮಾಡುತ್ತಾರೆ. ಹುಡುಗಿಯರು ಋತುಮತಿಯಾದಾಗ ‘ಮೈನೆರೆಯುವುದು’ ಎಂದು ಆಚರಿಸಲಾಗುತ್ತದೆ. ಅದನ್ನು ಹನ್ನೊಂದು ದಿನಗಳ ಸೂತಕ ಕಳೆದ ನಂತರ ಮಾಡುತ್ತಾರೆ.
ಇವರು ಹೊಲೆಯ ಮತ್ತು ಮಾದಿಗರಿಗೆ ಧಾರ್ಮಿಕ ಕಾರ್ಯ ಮಾಡಲು ಇರುವು ಪೂಜಾರಿಗಳು ಎಂದು ತಿಳಿಯುತ್ತದೆ. ಕೆಲವರು ಈಗಳು ಅದರಲ್ಲೇ ಮುಂದುವರಿಯುತ್ತಿದ್ದಾರೆ. ಇವರಲ್ಲಿ ಬಹುಮಂದಿ ದಿನಗೂಲಿ ನೌಕರರು ಇದ್ದಾರೆ. ವೆಂಕಟರಮಣ, ವಿಷ್ಣು, ಹನುಮಂತ ಹಾಗೂ ಅಂಬಾಭವಾನಿ ದೇವತೆಗಳನ್ನು ಪೂಜಿಸುತ್ತಾರೆ. ಬ್ರಾಹ್ಮಣ ಅರ್ಚಕರು ಧಾರ್ಮಿಕ ವಿಧಿಗಳನ್ನು ನಡೆಸುವರು. ವಿದ್ಯಾಭ್ಯಾಸವನ್ನು ಹುಡುಗರಿಗೆ ಕೊಡುವುದನ್ನು ಒಪ್ಪುತ್ತಾರೆ. ಇವರು ಆರ್ಥಿಕವಾಗಿ, ಶೈಕ್ಷಣಿಕವಾಗಿ ಹಿಂದುಳಿದಿದ್ದಾರೆ.
ಜನಸಮುದಾಯ ಸಂಪುಟ: ಹಣಬ
ಹಣಬರನ್ನು ಕೃಷ್ಣಗೊಲ್ಲರೆಂದೂ ಕರೆಯುತ್ತಾರೆ. ಇವರು ಬೆಳಗಾವಿ, ಬಿಜಾಪುರ, ಹಾಗೂ ಧಾರವಾಡ ಜಿಲ್ಲೆಗಳಲ್ಲಿ ಹೆಚ್ಚಾಗಿ ವಾಸಿಸುತ್ತಿದ್ದಾರೆ. ಇಂಡೋ-ಆರ್ಯನ್ ಭಾಷಾ ಗುಂಪಿಗೆ ಸೇರಿರುವ  ಮರಾಠಿ ಹಾಗೂ ದ್ರಾವಿಡ ಭಾಷಾ ಗುಂಪಿಗೆ ಸೇರಿದ ಕನ್ನಡವನ್ನು ಕೋಮಿನ ಒಳಗೆ ಹಾಗೂ ಹೊರಗಿನವರೊಂದಿಗೆ ಮಾತನಾಡಲು ಬಳಸುತ್ತಾರೆ. ಈ ಸಮುದಾಯದಲ್ಲಿ ಪುರುಷಪ್ರಧಾನ ಹೊರಬಾಂಧವ್ಯದ ಬೆಡಗುಗಳಿವೆ- ತಂಬಿಟ್ಟ, ರಾವತ, ನಂದ, ಚಂದ, ಆಲೆ ಹಾಗೂ ಹಾಗೂ ದುಲೆ. ತಂದೆಯ ಸಹೋದರಿಯ ಮಗಳ ಜೊತೆ ಅಥವಾ ತಾಯಿಯ ಸಹೋದರನ ಮಗಳ ಜೊತೆ, ಮದುವೆಯಾಗಲು ಅವಕಾಶವಿದೆ. ತಾಳಿ ಕಾಲುಂಗುರುಗಳು ಮದುವೆಯಾದ  ಹೆಂಗಸಿನ ಗುರುತುಗಳು. ಇವರಲ್ಲಿ ಮೊದಲಿದ್ದ ವಧುದಕ್ಷಿಣೆ ಈಗ ವರದಕ್ಷಿಣೆಯಾಗಿ ಬದಲಾಗಿದೆ. ವಿಧುರ, ವಿಧವೆಯರು ಹಾಗೂ ವಿಚ್ಛೇದಿತರು ವಿವಾಹವಾಗಬಹುದು. ಪಿತ್ರಾರ್ಜಿತ ಆಸ್ತಿಯನ್ನು ಗಂಡು ಮತ್ತು ಹೆಣ್ಣು ಮಕ್ಕಳ ನಡುವೆ ಸಮವಾಗಿ ಹಂಚಲಾಗುತ್ತದೆ. ಹೆಂಗಸರು ವ್ಯವಸಾಯದ ವಿಷಯದಲ್ಲಿ ಸಹಾಯ ಮಾಡಿ, ಪಶುಸಂಗೋಪನೆ, ಉರುವಲು ಸಂಗ್ರಹಣೆ, ಸಾಮಾಜಿಕ, ಧಾರ್ಮಿಕ ಕಾರ್ಯಗಳಲ್ಲಿ ಸಕ್ರಿಯವಾಗಿ ಭಾಗವಹಿಸಿ, ಬೀಡಿಕಟ್ಟುವುದರ ಮೂಲಕ ಕುಟುಂಬದ ಆದಾಯಕ್ಕೂ ಸಹಾಯ ಮಾಡುತ್ತಾರೆ. ಹೆರಿಗೆಯ ಮುನ್ನ ನಡೆಯುವ ‘ಬಯಕೆ’ ಕಾರ್ಯಕ್ರಮವನ್ನು ಬಸಿರಿನ ಏಳನೆಯ ತಿಂಗಳಲ್ಲಿ ಮಾಡುತ್ತಾರೆ. ಜನನದ ಸೂತಕ ಹನ್ನೊಂದು ದಿನಗಳವರೆಗೆ ಇದ್ದು ಹನ್ನೆರಡನೇ ದಿನ ಮಗುವಿಗೆ ಹೆಸರಿಡುತ್ತಾರೆ. ಸತ್ತವರನ್ನು ಸುಟ್ಟು, ಪ್ರತಿವರ್ಷವು ಶಾಂತಿ ಮಾಡಿಸುತ್ತಾರೆ.
ಸಾಂಪ್ರದಾಯಿಕವಾಗಿ ಹಣಬರು ಆಕಳು, ಎಮ್ಮೆಯಂತಹ ಪ್ರಾಣಿಗಳನ್ನು ಸಾಕುವ ಒಂದು ಸಮುದಾಯ. ಇವರಲ್ಲಿ ಬಹುಸಂಖ್ಯಾತ ಜನರಿಗೆ ಕೃಷಿ ಭೂಮಿಯಿಲ್ಲ, ಕೆಲವರು ಬೇರೆ ಸಮುದಾಯದ ಭೂ ಒಡೆಯರ ಜೊತೆ ಬೆಳೆಯನ್ನು ಹಂಚಿಕೊಳ್ಳುತ್ತಾರೆ. ಈಗ ಇವರಲ್ಲಿ ಕೆಲವರು ಸರ್ಕಾರಿ ಹಾಗೂ ಖಾಸಗಿ ಸಂಸ್ಥೆಗಳ ನೌಕರಿಯ ಜೊತೆಗೆ ಸಣ್ಣ ಪುಟ್ಟ ವ್ಯಾಪಾರ ಮಾಡುತ್ತಿದ್ದಾರೆ. ಇವರ ಮನೆ ದೇವತೆಗಳು ಅಲ್ಲಮಪ್ರಭು, ಬಸವಣ್ಣ ಹಾಗೂ ರೇಣುಕ. ಜಂಗಮ ಧಾರ್ಮಿಕ ಧಾರ್ಮಿಕ ವಿಧಿಗಳನ್ನು ಪೂರೈಸುತ್ತಾರೆ. ಈ ಕೋಮಿನ ಜನಪದ ಪರಂಪರೆ ಶ್ರೀಮಂತವಾಗಿದೆ. ಇವರಲ್ಲಿ ವ್ಯಾಪಾರಿಗಳು, ಶಿಕ್ಷಕರು, ಉನ್ನತ ವೃತ್ತಿಗಳಲ್ಲಿರುವವರೂ ಇದ್ದಾರೆ. ಹಣಬರು ಆಧುನಿಕ ವಿದ್ಯಾಭ್ಯಾಸದ ವಿಷಯದಲ್ಲಿ ಹಿಂದುಳಿದಿದ್ದಾರೆ. ಆಧುನಿಕ ಸಂಸ್ಥೆಗಳ ಪರಿಣಾಮ ನಿಧಾನವಾಗಿ ಇವರ ಮೇಲೆ  ಉಂಟಾಗುತ್ತಿದೆ.
 
ಜನಸಮುದಾಯ ಸಂಪುಟ: ಹಲ್ಲೇರ
ಹಲ್ಲೇರರು, ಉತ್ತರ ಕನ್ನಡ ಜಿಲ್ಲೆಯಲ್ಲಿ ಹೆ‌ಚ್ಚಾಗಿ ಹಂಚಿಹೋಗಿದ್ದಾರೆ. ಇವರು  ತಿರುಪತಿಯಿಂದ ವಲಸೆ ಬಂದಿರಬಹುದೆಂದು ನಂಬಲಾಗಿದೆ. ಎಂಥೋವನ್ (೧೯೨೨). ಇವರು ಕನ್ನಡವನ್ನು ಮಾತನಾಡಿ, ಕನ್ನಡ ಲಿಪಿಯನ್ನು ಬಳಸುತ್ತಾರೆ. ಇವರಲ್ಲಿ ಹೆಂಗಸರು ವ್ಯವಸಾಯದ ಜೊತೆಗೆ ಪಶುಸಂಗೋಪನೆ, ಉರುವಲು ಸಂಗ್ರಹಣೆ, ಮುಂತಾದ ಕಾರ್ಯಮಾಡುತ್ತಾರೆ. ಮನೆಯ ಸಾಮಗ್ರಿಗಳನ್ನು ಸಂಗ್ರಹಿಸುವಲ್ಲಿ ಹೆಂಗಸರ ಪಾತ್ರವೇ ಪ್ರಮುಖ. ಹೆಂಗಸರು ಸಾಮಾಜಿಕ ಕಾರ್ಯಕ್ರಮಗಳಲ್ಲಿ, ಧಾರ್ಮಿಕ ಆಚರಣೆಗಳಲ್ಲಿ, ಹಬ್ಬಗಳಲ್ಲಿ, ತುಂಬ ಮುಖ್ಯ ಪಾತ್ರ ವಹಿಸುತ್ತಾರೆ.
ಸಂಗೀತ ನುಡಿಸುವುದು, ಬೇಟೆಯಾಡುವುದು, ಇವರ ಸಾಂಪ್ರದಾಯಿಕ ಕಸಬು. ಇವರು ಸಂಗೀತಗಾರರಾಗಿ, ವ್ಯವಸಾಯದ ಕೂಲಿಗಳಾಗಿ ದುಡಿಯುತ್ತಿದ್ದಾರೆ. ಬಿಡುವಿನ ವೇಳೆಯಲ್ಲಿ ಬುಟ್ಟಿ ಹೆಣೆಯುತ್ತಾರೆ ಹಾಗೂ ಕಾಡಿನಿಂದ ಜೇನು ಸಂಗ್ರಹಿಸುತ್ತಾರೆ. ಪರಂಪರಾಗತವಾಗಿ ಸಮುದಾಯದ ಒಡೆಯನನ್ನು ‘ಯಜಮಾನ’ ಕೊಲ್ಕಾರ ಅಥವಾ ಬುದ್ಧಿವಂತರೆಂದು ಕರೆಯುತ್ತಾರೆ. ಪ್ರತಿ  ಹುಣ್ಣಿಮೆಯ ದಿನ ಎಲ್ಲರೂ ಸೇರಿ ತಮ್ಮ ಕೋಮಿನ ಜಗಳಗಳನ್ನು ಬಗೆಹರಿಸಿಕೊಳ್ಳುತ್ತಾರೆ. ಇವರಿಗೆ ಶ್ರೀಮಂತ ಜಾನಪದ ಹಿನ್ನಲೆಯಿದೆ. ಕುಟುಂಬ ಯೋಜನೆಯನ್ನು ಒಪ್ಪಿಕೊಳ್ಳುವತ್ತ ಒಲವು ತೋರಿದ್ದಾರೆ. ಆಧುನಿಕ ಸಾಮಾಜಿಕ ವ್ಯವಸ್ಥೆಗಳ ಪ್ರಯೋಜನವನ್ನು ಪಡೆಯುವಲ್ಲಿ ವಿಫಲರಾಗಿದ್ದಾರೆ. ಇವರ ಸಾಮಾಜಿಕ ಮತ್ತು ಆರ್ಥಿಕ ಪರಿಸ್ಥಿತಿ ಅತ್ಯಂತ ಶೋಚನೀಯವಾಗಿದೆ.
ಜನಸಮುದಾಯ ಸಂಪುಟ: ಹಾಲಕ್ಕಿ ಒಕ್ಕಲು
ಹಾಲಕ್ಕಿ ಒಕ್ಕಲು, ಉತ್ತರ ಕನ್ನಡ ಜಿಲ್ಲೆಯಲ್ಲಿ ಹೆಚ್ಚಾಗಿ ಕಂಡುಬರುತ್ತಾರೆ. ಕನ್ನಡದಲ್ಲಿ ‘ಒಕ್ಕಲು’ ಎನ್ನುವುದು ಒಂದು ವೃತ್ತಿಯನ್ನು ಹೇಳುತ್ತದೆ. ಹಾಲಕ್ಕಿ ಎನ್ನುವುದರಲ್ಲಿ ಹಾಲು ಮತ್ತು ಅಕ್ಕಿ ಎಂಬ ಎರಡು ಪದಗಳಿವೆ. ಇವರು ತುಂಬಾ ಒಳ್ಳೆಯ ಅಕ್ಕಿ ಬೆಳೆಯುವುದರಲ್ಲಿ ಪ್ರಸಿದ್ಧರು (ಎಂಥೋವನ್, ೧೯೨೨). ವಾಸ್ತವವಾಗಿ ಉತ್ತರ ಕನ್ನಡದಲ್ಲಿ ಮೊದಲಿನಿಂದಲೂ ಕೃಷಿ ಮಾಡುತ್ತಿದ್ದ ಒಂದೇ ಬುಡಕಟ್ಟು ಕ್ರಮೇಣ ಹಾಲಕ್ಕಿ ಒಕ್ಕಲು, ಗಾಮೊಕ್ಕಲು, ಕೆರೆಒಕ್ಕಲು, ಕೊಟ್ಟೆ ಒಕ್ಕಲು ಎಂಬ ಪಂಗಡಗಳಾದಂತೆ ಕಾಣುತ್ತದೆ. ಅನೇಕ ಆಚಾರ, ವಿಚಾರ, ಭಾಷೆ ಸಂಪ್ರದಾಯಗಳಲ್ಲಿ ಈ ಒಕ್ಕಲುಗಳ ನಡುವೆ ಇಂದಿಗೂ ಸಾಮ್ಯತೆ ಇದೆ. ಉತ್ತರ ಕನ್ನಡ ಗೊಂಡರೂ ಇದಕ್ಕೆ ಹೊರತಲ್ಲ. ಈ ವಿಚಾರಗಳಿಂದ ಹಾಲಕ್ಕಿ ಒಕ್ಕಲಿಗರು ಬೇರೆ ನಾಡಿನಿಂದ ಬಂದವರಂತೂ ಅಲ್ಲಿ ಎಂಬುದು ಸ್ಪಷ್ಟ. ಕರಾವಳಿಯಲ್ಲಿ ಇದ್ದು ರಾಗಿ ಅಂಬಲಿಯನ್ನು ಹೆಚ್ಚು ಪ್ರೀತಿಸುವ ಮತ್ತು ಆ ಬಗ್ಗೆ ಹಾಡುಗಳನ್ನು ಕಟ್ಟಿಹಾಡುವ ಇವರ ‘ರಾಗಿಪ್ರೇಮ’ ನೋಡಿದರೆ ಇವರು ಕರ್ನಾಟಕದ ದಕ್ಷಿಣ ಒಳನಾಡಿನ ಒಕ್ಕಲಿಗರ ಒಂದು ಉಪಜಾತಿಯೇ ಎಂಬ ಅನುಮಾನವೂ ಬರುತ್ತದೆ. ದಕ್ಷಿಣದ ಬಯಲು ಸೀಮೆಯಿಂದ ಯಾವುದೋ ಒಂದು ಸಂದರ್ಭದಲ್ಲಿ ಇಲ್ಲಿಗೆ ವಲಸೆ ಬಂದಿರಬಹುದೆಂಬ ಊಹೆಯೂ ಇದೆ. ಹಾಲಕ್ಕಿ ಎಂಬ ಹೆಸರು ಹೇಗೆ ಬಂತು ಎಂಬುದು ಇನ್ನೂ ನಿರ್ಧಾರವಾಗಬೇಕಾದ ವಿಚಾರ. ಈ ಸಂಬಂಧವಾಗಿ ಅನೇಕ ಕತೆಗಳಿವೆ. ಆದರೆ ಈ ಎಲ್ಲ ಕಥೆಗಳು ಹಾಲಕ್ಕಿ ಒಕ್ಕಲಿಗರು ಅಪ್ಪಟ ಕೃಷಿಕರು ಎಂದೇ ಹೇಳುತ್ತದೆ. ಇವರು ಕನ್ನಡ ಭಾಷೆಯನ್ನು ಮಾತನಾಡಿ, ಕನ್ನಡದ ಲಿಪಿಯನ್ನೇ ಬಳಸುತ್ತಾರೆ. ಇವರ ಹೆಂಗಸರು ವಿಶಿಷ್ಟ ರೀತಿಯಲ್ಲಿ ಸೀರೆ ಉಡುತ್ತಾರೆ. ಕತ್ತಿಗೆ ಬಣ್ಣ ಬಣ್ಣದ ಮಣಿಗಳ ಸರ ತುಂಬಿರುತ್ತವೆ. ಹಿಂದೆ ಇವರಲ್ಲಿ ಹೊರ ಬಾಂಧವ್ಯದ ವಿವಾಹದ ಕುಲಗಳಿದ್ದವು, ಅವುಗಳನ್ನು ಬಳ್ಳಿ ಎಂದು ಕರೆಯುತ್ತಿದ್ದರು.
[image: ಹಾಲಕ್ಕಿ ಮಹಿಳೆಯರು]
ಹಾಲಕ್ಕಿ ಮಹಿಳೆಯರು
[image: ಹಾಲಕ್ಕಿಗಳ ಮನೆ]
ಹಾಲಕ್ಕಿಗಳ ಮನೆ
 
ಹಾಲಕ್ಕಿ ಒಕ್ಕಲಿಗರದು ಮಾತೃ ಪ್ರಧಾನ ಸಮಾಜ. ತಾಯಿಗೆ ಕುಟುಂಬದಲ್ಲಿ ಹೆಚ್ಚಿನ ಗೌರವ ಇದೆ. ಇವರ ಪರಂಪರಾಗತ ಆಚರಣಾ ಕ್ರಮಗಳು ಹಾಗೂ ಆರಾಧನಾ ಪದ್ಧತಿಗಳನ್ನು ಗಮನಿಸಿದಾಗ ಮಾತೃಪ್ರಾಧಾನ್ಯತೆ ಎದ್ದು ಕಾಣುತ್ತದೆ. ವಿವಿಧ ವಿದ್ವಾಂಸರು ಗುರುತಿಸಿರುವಂತೆ ಹಾಲಕ್ಕಿ ಒಕ್ಕಲಿಗರಲ್ಲಿ ಒಟ್ಟು ನಲವತ್ತೊಂದು ಬಳ್ಳಿಗಳಿವೆ. ಅವುಗಳ ವಿವಿರ ಹೀಗಿದೆ-ಮುಂಬಯಿ ಗೆಜೆಟಿ ಯರಿನಲ್ಲಿ ಹಾಲಕ್ಕಿ ಒಕ್ಕಲಿಗರ ಬಳ್ಳಿ ಸಂಖ್ಯೆ ಎಂಟು ಎಂದು ನಮೂದಾಗಿದೆ. ಮುಂಜಾಲ, ಕಡಿನ, ಮಾನಾಳ, (ದೇವರು) ಬಾಳೆ ಗುರುವಿನ (ಗುರಿನ ಗುರ್ನ), ಕೊಡಕಲ, (ಕೊಡಗಿಸ, ಕೊಡ್ಲಕ, ಕೊಡ್ಕ), ಮುಸ್ಕ್ಯಮ (ಮೂಸಗೆ). ಈ ಬಳ್ಳಿಗಳಲ್ಲಿ ಒಂದಾದ ಮಾನಾಳ ಬಳ್ಳಿಯಲ್ಲಿ ಮತ್ತೆ ಏಳು ಉಪ ವಿಭಾಗಗಳಿದ್ದು ಈ ಉಪ ವಿಭಾಗಗಳನ್ನು ಈ ಉಪವಿಭಾಗಗಳನ್ನು ಈಗ ಪ್ರತ್ಯೇಕ ಬಳ್ಳಿಯೆಂದೇ ಪರಿಗಣಿಸುತ್ತಾರೆ. ಈ ಎಳು ಬಳ್ಳಿಗಳನ್ನು ಪ್ರತ್ಯೇಕವಾಗಿ ತೆಗೆದುಕೊಂಡರೆ ಅಳ್ಳಿ, ಒರಗಲ, ದೇವಿ, ಕುಂತಿ, ಶಳೆ (ಲೆ), ಅರಗಸ (ಅರ್ಗಲ) ಇವುಗಳ ಜೊತೆಗೆ ಎಸ್.ಸಿಲ್ವಾರವರು ಮತ್ತೆ ಏಳು ಬಳ್ಳಿಗಳನ್ನು ಹೊಸದಾಗಿ ಗುರುತಿಸಿದ್ದಾರೆ. ಮಂಗಳ ಕುಂಟು (ಕುಂಟ), ಬಳ್ಳಿ, ಬರಕನ (ಬರ್ಕನ), ನೇಗಿ (ನೆಗ್ಗಿನ) ಶಿರಿನ ಕೆಂದಗೆ (ಕೇದಗೆ). ಎಲ್.ಆರ್.ನಾಯಕರು ಇನ್ನೂ ಎಂಟು ಹೊಸ ಬಳ್ಳಿಗಳನ್ನು ಹಾಲಕ್ಕಿಗಳಲ್ಲಿ ಗುರುತಿಸಿದ್ದಾರೆ. ಗುರಾಣೆ, ಬೆದ, ಆಲಿ, ದೇವಿ, ಗೂಡಕ, (ಗೊಟಕ), ಬೈರ(ಬೆರ್ನ), ದ್ಯಾವಳ. ಎಲ್.ಜಿ.ಭಟ್ಟರು, ಕಟಿಕನ (ಕಟಕ್ಕ), ಚಿರಕಲ (ಚಿರಕ್ಲ), ಹುಲಿ, ಬೆಳಿಕೊಡಸಗನ ಹೀಗೆ ಐದು ಬಳ್ಳಿಗಳನ್ನು ಗುರುತಿಸಿದ್ದಾರೆ. ಇವುಗಳ ಜೊತೆಗೆ ಹಿ.ಚಿ.ಬೋರಲಿಂಗ್ಯಯನವರು ನುಚ್ಕ್ಚುನ, ಮಡ್ಳೆನ, ನುಸಿನ, ದ್ಯಾವಣ್ಣ, ಮಡ್ಜ ಹೀಗೆ ಐದು ಬಳ್ಳಿಗಳನ್ನು ಗುರುತಿಸಿದ್ದಾರೆ. ಇವರಲ್ಲಿ ಒಟ್ಟು ನಲವತ್ತು ಬಳ್ಳಿಗಳು ಇರುವುದು ಕಂಡುಬರುತ್ತದೆ. ಇವರ ಸುತ್ತಮುತ್ತಲಿನ ವಸ್ತುವೈವಿಧ್ಯ, ಸಸ್ಯ ಮತ್ತು ಜೀವರಾಶಿಗಳನ್ನೇ ತಮ್ಮ ಕುಲದ ಚಿಹ್ನೆಯಾಗಿ ಬಳಸಿಕೊಂಡಿದ್ದಾರೆ.
ಇತ್ತೀಚಿಣ ದಿನಗಳಲ್ಲಿ ಈ ಎಲ್ಲ ಬಳ್ಳಿಗಳು ಅವುಗಳ ಪ್ರಾಮುಖ್ಯತೆಯನ್ನು ಕಳೆದುಕೊಳ್ಳುತ್ತಿವೆ. ರಕ್ತಸಂಬಂಧದ ಮದುವೆ ಹಾಗೂ ಕಿರಿಯ ಸೋದರಿ ಸಂಬಂಧಗಳು ಚಾಲ್ತಿಯಲ್ಲಿವೆ. ಏಕಪತ್ನಿತ್ವ/ಪತಿತ್ವ ವಿವಾಹದ ರೀತಿಯನ್ನು ಪಾಲಿಸಲಾಗುತ್ತಿದೆ. ಬಾಲ್ಯವಿವಾಹ ಪದ್ಧತಿಯಿಂದ ಈಚೆಗೆ ವಯಸ್ಕ ಮದುವೆಗಳ ಕಡೆಗೆ ತಿರುಗಿದ್ದಾರೆ. ವಧುದಕ್ಷಿಣೆಯನ್ನು ಮುಖ್ಯವಾಗಿ ಬಟ್ಟೆಗಳ ರೂಪದಲ್ಲಿ ಕೊಡುವ ಪದ್ಧತಿಯಿದೆ. ವಿಧವೆ, ವಿಧುರರ ವಿವಾಹಕ್ಕೆ ಯಾವುದೇ ನಿರ್ಬಂಧವಿಲ್ಲ. ವಿಚ್ಛೇದಿತರಿಗೆ, ಮದುವೆಯಾಗಲು ಅವಕಾಶವಿದೆ. ಸಾವು ಹಾಗೂ ಹುಟ್ಟಿನ ಸೂತಕವನ್ನು ಹನ್ನೊಂದು ದಿನಗಳವರೆಗೆ ಆಚರಿಸುತ್ತಾರೆ. ಹುಟ್ಟಿದ ಹನ್ನೆರಡನೇ ದಿನ ನಾಮಕರಣ ಮಾಡುತ್ತಾರೆ. ಕಿವಿ ಚುಚ್ಚುವುದು ಹೆಣ್ಣು ಹಾಗೂ ಗಂಡು ಮಕ್ಕಳಿಗೆ ಮಾಡಿಸಿದರೆ, ಒಂದು ವರ್ಷದ ನಂತರ ಹೆಣ್ಣು ಮಕ್ಕಳಿಗೆ ಮೂಗು ಚುಚ್ಚಿಸುತ್ತಾರೆ. ಇವರಲ್ಲಿ ಹುಡುಗಿ ಋತುಮತಿಯಾದರೆ ಅವಳನ್ನು ನಾಲ್ಕು ದಿನ ಬೇರೆಯಾಗಿಡುತ್ತಾರೆ. ನಂತರ ಐದನೇ ದಿನ ಅವಳಿಗೆ ಶುಭ್ರ ಕ್ರಿಯಾ ಸ್ನಾನ ಮಾಡಿಸುತ್ತಾರೆ. ಸತ್ತವರನ್ನು ಸುಡುತ್ತಾರೆ. ಸೂತಕದ ಅವಧಿ ಮುಗಿದ ನಂತರ ಶಾಂತಿ ಮಾಡಿಸಲು ಬ್ರಾಹ್ಮಣ ಪುರೋಹಿತರನ್ನು ಕರೆಸಿಕೊಳ್ಳುತ್ತಾರೆ.
ಪಶುಸಂಗೋಪನೆ, ಬೇಸಾಯ ಹಾಗೂ ತೋಟಗಾರಿಕೆ ಇವರ ಸಾಂಪ್ರದಾಯಿಕ ವೃತ್ತಿಗಳು, ಇವರಲ್ಲಿ ಕೆಲವರು ಕೂಲಿಗಳಾಗಿ ತಮ್ಮ ಜೀವನ ಸಾಗಿಸುತ್ತಾರೆ. ಇತ್ತೀಚಿಗೆ ಇವರಲ್ಲಿ ಕೆಲವು ಜನ ಸರ್ಕಾರಿ ಹಾಗೂ ಖಾಸಗಿ ಸಂಸ್ಥೆಯ ಕೆಲಸಗಳಲ್ಲಿ ತೊಡಗಿಸಿಕೊಂಡಿದ್ದಾರೆ. ಸಾಂಪ್ರದಾಯಿಕವಾಗಿ ಗುಂಪಿಗೆ ಹಿರಿಯರಿರುತ್ತಾರೆ. ಯಜಮಾನ, ಗೌಡ, ಹಾಗೂ ಬುದ್ಧಿವಂತ ಎಂದು ಆತನನ್ನು ಕರೆಯುತ್ತಾರೆ. ಇತರೆ ಪ್ರತಿನಿಧಿಗಳಾದ ಗೃಹಸ್ಥರ ಜೊತೆಗೆ ಕೂತು ತೊಂದರೆಗಳನ್ನು ಬಗೆಹರಿಸಿಕೊಳ್ಳಲಾಗುತ್ತಿದೆ. ಹಿರೇ ಸುಗ್ಗಿ, ಕಿರೇ ಸುಗ್ಗಿಗಳನ್ನು ಹಾಗೂ ಇತರೆ ಹಿಂದೂ ಹಬ್ಬಗಳ ಜೊತೆಗೆ ವಿಶೇಷವಾಗಿ ಆಚರಿಸುತ್ತಾರೆ. ಹಾಲಕ್ಕಿಗಳು ಪೂರ್ವದಲ್ಲಿ ತಿಮ್ಮಪ್ಪನ ಭಕ್ತರು. ಇವರ ಜನಪದ ಕುಣಿತ ಹಾಗೂ ಹಾಡುಗಳಿಗೆ ಗುಮಟೆ ಪದಗಳೆಂದು ಕರೆಯುತ್ತಾರೆ. ಸಾಂಪ್ರದಾಯಿಕ ಬಗ್ಗೆ  ಕುಣಿತದಲ್ಲಿ, ವಿಶೇಷವಾಗಿ ‘ತಾರ್ಲೆ ಕುಣಿತ’ದಲ್ಲಿ ಹೆಂಗಸರು ಮತ್ತು ಗಂಡಸರು ಭಾಗವಹಿಸುತ್ತಾರೆ. ಅಕ್ಕಸಾಲಿಗರು, ಕ್ಷೌರಿಕರು, ದೋಬಿಗಳು, ಬ್ರಾಹ್ಮಣರ ಕೋಮುಗಳ ಜೊತೆ ಇವರಿಗೆ ಸಾಂಪ್ರದಾಯಿಕ ಸಂಬಂಧಗಳು ಇವೆ. ಬ್ರಾಹ್ಮಣ, ಮರಾಠಿ, ಶೇರಿಗಾರ, ನಾಯ್ಕ, ಮತ್ತಿತರ ಕೋಮಿನವರ ಜೊತೆಯಲ್ಲಿ ಬೆಳೆಗಳನ್ನು ಹಂಚಿಕೊಳ್ಳಲು ಜೊತೆಗೇ ದುಡಿಯುತ್ತಾರೆ. ವಿದ್ಯಾಭ್ಯಾಸದ ಬಗ್ಗೆ ಇವರ ಆಸಕ್ತಿ ಇತ್ತೀಚೆಗೆ ಬೆಳೆಯುತ್ತಿದೆ. ಇವರು ಆಧುನಿಕ ಹಾಗು ಸಾಂಪ್ರದಾಯಿಕ ವೈದ್ಯಕೀಯ ಪದ್ಧತಿಗಳೆರಡನ್ನೂ ಬಳಸುತ್ತಾರೆ. ಇವರ ಸಾಮಾಜಿಕ, ಶೈಕ್ಷಣಿಕ ಮತ್ತು ಆರ್ಥಿಕ ಸ್ಥಿತಿ ಅತ್ಯಂತ ಶೋಚನೀಯ.
ನೋಡಿ:
ಭಟ್ ಎಲ್.ಜಿ., ೧೯೮೬. ‘ಹಾಲಕ್ಕಿ ಒಕ್ಕಲಿಗರು’, ವೈಜಯಂತಿ,  ಉತ್ತರಕನ್ನಡ ಜಿಲ್ಲಾ ಸಾಂಸ್ಕೃತಿಕ ಸಂಘ, ಮೈಸೂರು.

ಬೋರಲಿಂಗಯ್ಯ ಹಿ.ಚಿ., ೧೯೯೮. ‘ಹಾಲಕ್ಕಿ ಒಕ್ಕಲಿಗರು’, ಕರ್ನಾಟಕದ ಬುಡಕಟ್ಟುಗಳು  (ಸಂ), ಎಚ್.ಜಿ.ಲಕ್ಕಪ್ಪಗೌಡ, ಕರ್ನಾಟಕ ಜಾನಪದ ಮತ್ತು ಯಕ್ಷಗಾನ ಅಕಾಡೆಮಿ, ಬೆಂಗಳೂರು.
ನಾಯಕ ಎಸ್.ಆರ್., ೧೯೯೩. ಹಾಲಕ್ಕಿ ಒಕ್ಕಲಿಗರ ಸಂಸ್ಕೃತಿ, ಕರ್ನಾಟಕ ಸಾಹಿತ್ಯ ಅಕಾಡೆಮಿ, ಬೆಂಗಳೂರು.
ಜನಸಮುದಾಯ ಸಂಪುಟ: ಹೆಗ್ಗಡೆ
ಹೆಗ್ಗಡೆಗಳನ್ನು ಪೆರ್ಗಡೆ ಹಾಗು ಪೆಗ್ಗಡೆಗಳೆಂದು ಕರೆಯುತ್ತಾರೆ. ‘ಹೆಗ್ಗಡೆ’ ಎನ್ನುವ ಪದ ‘ಮುಖಂಡ’ ಎನ್ನುವ ಅರ್ಥ ಕೊಡುತ್ತದೆ. ಥರ್ಸ್ಟನ್ (೧೯೦೯) ಇವರನ್ನು ಉಳುಮೆದಾರರು ಹಾಗೂ ದನಕರು ಸಾಕುವವರು ಎಂದು ಗುರುತಿಸುತ್ತಾರೆ. ಹೆಗ್ಗಡೆ ಸಮುದಾಯದವರು ಕೊಡಗು ಜಿಲ್ಲೆಯಲ್ಲಿ ಹೆಚ್ಚಾಗಿ ಕಂಡುಬರುತ್ತಾರೆ. ದ್ರಾವಿಡ ಭಾಷೆಯಾದ ಕೊಡಗು ಭಾಷೆಯನ್ನು ಮಾತನಾಡುತ್ತಾರಲ್ಲದೆ, ಕನ್ನಡವನ್ನೂ ಮಾತನಾಡಿ ಕನ್ನಡದ ಲಿಪಿಯನ್ನು ಬಳಸುತ್ತಾರೆ. ಇವರಿಗೆ ಕೊಡಗಿನ ಇತರೆ ಮೂಲನಿವಾಸಿಗಳಿಗೆ ಇರುವಂತ ‘ಐನ್‌ಮನೆ’ಗಳಿವೆ. ಐನ್‌ಮನೆಗಳೆಂದರೆ ಅವಿಭಕ್ತ ಕುಟುಂಬದ ಶತಮಾನಗಳ ಹಳೆಯ ಮನೆ. ಇವರು ಕುಟುಂಬ ದ  ಮೂಲ ಪುರುಷನನ್ನು ‘ಕಾರಣ’ನನ್ನು ಪೂಜಿಸುತ್ತಾರೆ.  ಪ್ರತಿಯೊಂದು ಐನ್‌ಮನೆಗಳಿಗೆ ಒಬ್ಬಕಾರಣ (ಕಾರಣವೆಂದರೆ ಕುಟುಂಬದ ಮೂಲ ಪುರುಷ)ಇರುತ್ತಾನೆ. ಇವರು ಹೆಗ್ಗಡೆ ಎಂಬ ಪದವನ್ನು ಮನೆತನದ ಹೆಸರಾಗಿಯೂ ಬಳಸುತ್ತಾರೆ. ಮದುವೆ ತಂದೆಯ ಸಹೋದರಿಯ ಮಗಳು ಅಥವಾ ತಾಯಿಯ ಸಹೋದರಿಯ ಮಗಳ ಜೊತೆ ಸಾಧ್ಯವಿದೆ. ಮದುವೆಗಳು ಮಾತುಕತೆಯ ಮೂಲಕ ನಡೆಯುತ್ತದೆ. ಏಕಪತ್ನಿತ್ವ/ಏಕಪತಿತ್ವ ವಿವಾಹದ ಪದ್ಧತಿಯಿದೆ. ಇವರದು ಪುರುಷಪ್ರಧಾನ ಸಮಾಜ. ವಿವಾಹ ವಿಚ್ಛೇದನೆಗೆ ಅವಕಾಶವಿಲ್ಲ, ಆದರೆ ವಿದುರ, ವಿಧವೆಯರ ವಿವಾಹಕ್ಕೆ ಅವಕಾಶವಿದೆ. ಮಗು ಹುಟ್ಟಿದ ಐದು ದಿನಗಳವರೆಗೆ ಸೂತಕವಿರುತ್ತದೆ, ನಂತರ ನಾಮಕರಣ ಶಾಸ್ತ್ರವಿರುತ್ತದೆ. ಮದುವೆಯ ಆಚರಣೆಗಳೆಂದರೆ ಹಿರಿಯರ ಪೂಜೆ, ಹಾಲುಶಾಸ್ತ್ರ ಹಾಗೂ ಹಿರಿಯರಿಂದ ಆರ್ಶೀರ್ವಾದ ಪಡೆಯುವುದು. ಶವವನ್ನು ಸುಟ್ಟು, ಸಾವಿನ ಸೂತಕವನ್ನು ಹನ್ನೊಂದು ದಿನ ಆಚರಿಸುತ್ತಾರೆ.
ಇವರಲ್ಲಿ ಕೆಲವರು ಕಾಫಿ ಎಸ್ಟೇಟ್‌ಗಳ ಮಾಲೀಕರು, ಇನ್ನು ಕೆಲವರು ಸರ್ಕಾರಿ ಹಾಗೂ ಖಾಸಗಿ ಸಂಸ್ಥೆಗಳಲ್ಲಿ ನೌಕರಿಗಳಿಗೆ ಸೇರಿದ್ದಾರೆ. ಈ ಸಮುದಾಯದಲ್ಲಿ ದೊಡ್ಡ ಹಾಗೂ ಚಿಕ್ಕ ಪ್ರಮಾಣದ ವ್ಯಾಪಾರಿಗಳು, ಕೈಗಾರಿಕೋದ್ಯಮಿಗಳು ಕಂಡುಬಂದರೂ, ಕೊಡವ ಸಮುದಾಯಕ್ಕೆ ಇವರನ್ನು ಹೋಲಿಸಿದರೆ ಆರ್ಥಿಕವಾಗಿ, ರಾಜಕೀಯವಾಗಿ, ಶೈಕ್ಷಣಿಕವಾಗಿ ಹೆಗ್ಗಡೆ ಹಿಂದುಳಿದ್ದಿದ್ದಾರೆ. ಇವರು ದೇವತೆಗಳಾದ ಈಶ್ವರ ಹಾಗೂ ಭಗವತಿಯರನ್ನು ಆರಾಧಿಸುತ್ತಾರೆ. ಇವರ ಧಾರ್ಮಿಕ ಆಚರಣೆಗಳನ್ನು ಇವರ ಕೋಮಿನ ವಿಶ್ವಪ್ರಜ್ಞರು ಅಥವಾ ಬ್ರಾಹ್ಮಣರು ನೆರವೇರಿಸುತ್ತಾರೆ. ಕೈಲಮುಹೂರ್ತ, ಹುತ್ತರಿ ಹಾಗೂ ಕಾವೇರಿ ಸಂಕ್ರಮಣ ಇವರು ಆಚರಿಸುವ ಕೆಲವು ಹಬ್ಬಗಳು. ಗಂಡಸರು ಮತ್ತು ಹೆಂಗಸರು ಜನಪದ ಗೀತೆಗಳನ್ನು ಹಾಡುತ್ತಾರೆ. ಹೆಗ್ಗಡೆಗಳು ಕೊಡವ, ಬ್ರಾಹ್ಮನ, ಅಮ್ಮ ಕೊಡವ, ಕೊರವ ಹಾಗೂ ನಾಯ್ರಿ ಸಮುದಾಯದ ಜೊತೆ ಸಾಮಾಜಿಕ ಸಂಪರ್ಕ ಇಟ್ಟುಕೊಂಡಿದ್ದಾರೆ. ವಿದ್ಯಾಭ್ಯಾಸದ ಬಗ್ಗೆ ಇವರಿಗೆ ಒಲವಿದೆ. ಇವರು ಆಧುನಿಕ ವೈದ್ಯಕೀಯ ಪದ್ಧತಿಯನ್ನು ಉಪಯೋಗಿಸುತ್ತಾರೆ. ಆಧುನಿಕ ಸಾಮಾಜಿಕ ವ್ಯವಸ್ಥೆಯ ಸೌಲಭ್ಯಗಳನ್ನು ಈ ಸಮುದಾಯ ಜನರು ಪಡೆದುಕೊಳ್ಳುತ್ತಿದ್ದಾರೆ.
ಜನಸಮುದಾಯ ಸಂಪುಟ: ಹರಿಣಶಿಕಾರಿ
ಹರಿಣಶಿಕಾರಿಗಳನ್ನು ಚಿಗರಿಬೇಟೆಗಾರರು, ಹರಿಣಿಶಿಕಾರ, ನೀರಶಿಕಾರ, ಬಾಗ್ರಿ, ಬಾವರಿ, ಪಾಸಾಚಾರಿ ಹಾಗೂ ವಾಗ್ರಿ ಎಂದು ಕರೆಯುತ್ತಾರೆ. ಇವರು ಭಾರತದ ಉತ್ತರ-ಪಶ್ಚಿಮದಿಂದ ವಲಸೆ ಬಂದು ಹುಬ್ಬಳ್ಳಿ, ಬೆಳಗಾವಿ, ಬಿಜಾಪುರ, ಧಾರವಾಡ, ಉತ್ತರ ಕನ್ನಡ ಮುಂತಾದ ಜಿಲ್ಲೆಗಳಲ್ಲಿ ಹೆಚ್ಚಾಗಿ ವಾಸವಾಗಿದ್ದಾರೆ. ಇವರು ಬೇಟೆಯಾಡುವ ಸಮುದಾಯವೆಂದು ತಮ್ಮನ್ನು ಗುರುತಿಸಿಕೊಂಡಿದ್ದಾರೆ. ರಜಪೂತರಲ್ಲಿ ತಮ್ಮ ಮೂಲವನ್ನು ಹುಡುಕುತ್ತಾರೆ. ‘ಖಾಂಜ’ ಎಂಬವನನ್ನು ಮೂಲ ಪುರುಷ ಎಂದು ನಂಬಿಕೊಂಡಿದ್ದಾರೆ. ಇವನ ಮಕ್ಕಳು ಬೇರೆ ಬೇರೆ ಸಮಾಜಗಳಿಗೆ ಸೇರಿದ ಹೆಂಗಸರನ್ನು ಮದುವೆಯಾದರು. ಇವರುಗಳಿಗೆ ಹುಟ್ಟಿದ ಮಕ್ಕಳೇ ಹರಿಣಶಿಕಾರಿಯವರು ಎಂದು ಹೇಳಲಾಗುತ್ತದೆ. ಇವರಲ್ಲಿ ಹಲವು ಉಪಜಾತಿಗಳಿವೆ. ಇವರು ಇಂಡೋ-ಆರ್ಯನ್ ಭಾಷೆಯಾದ ಗುಜರಾತಿನ ಒಂದು ಉಪಭಾಷೆಯನ್ನು ಮನೆಯಲ್ಲಿ ಬಳಸುತ್ತಾರೆ. ಕನ್ನಡದಲ್ಲೂ ಮಾತನಾಡಿ, ಕನ್ನಡ ಲಿಪಿಯನ್ನು ಬಳಸುತ್ತಾರೆ. ಪುರುಷಕೇಂದ್ರಿತ ಹೊರಬಾಂಧವ್ಯ ಬಳ್ಳಿಗಳು ಇವರಲ್ಲಿವೆ. ಅವುಗಳಲ್ಲಿ ಏಳನ್ನು ಗುರುತಿಸಲಾಗಿದೆ : ಹರಕತ್ಯಾ, ಪಿಂಪಲಜ್ಜು, ಕೊಡಿಯಾರ, ಸೌಂದ್ಯ, ಕೊರಬ್ಯಾ, ಇಖೋತ್ಯಾ ಹಾಗೂ ಕಟ್ಟೀಮನಿ. ಸಮುದಾಯದಲ್ಲಿ ಒಳಬಾಂಧವ್ಯ ವಿವಾಹ ಪದ್ಧತಿ ಹಾಗೂ ಬಳ್ಳಿ ಮಟ್ಟದಲ್ಲಿ ಹೊರಬಾಂಧವ್ಯ ವಿವಾಹ ಇವರ ವಿವಾಹ  ಪದ್ಧತಿಗಳು. ಸೋದರಿ ಸಂಬಂಧಿ ಸಂಬಂಧಿ ಹಾಗೂ ಗಂಡ ಸತ್ತರೆ ಗಂಡನ ತಮ್ಮನ ಜೊತೆ ಮದುವೆಯಾಗುವ ಪದ್ಧತಿಯಿದೆ. ಮನೆಯ ವಾರಸುದಾರಿಕೆ ತಂದೆಯ ನಂತರ ಹಿರಿಯ ಗಂಡುಮಗನಿಗೆ ಹೋಗುತ್ತದೆ. ಮನೆಯ ಮೊದಲ ಮಗಳಿಗೆ ಮಾತ್ರ ಋತುಮತಿಯಾದಾಗ ‘ನದಿಯಾನಿ’ ಕಾರ್ಯವನ್ನು ಮಾಡುತ್ತಾರೆ. ಮದುವೆಯಲ್ಲಿ ಮದುವೆಯೂಟವನ್ನು ಗಂಡಿನ ಕಡೆಯವರು ಮಾಡಿಸುತ್ತಾರೆ. ಶವವನ್ನು ಸುಟ್ಟು, ಸೂತಕವು ಇಪ್ಪತ್ತು ದಿನಗಳ ತನಕ ಆಚರಿಸುತ್ತಾರೆ.
ಬೇಟೆಯಾಡುವುದು, ಆಹಾರ ಸಂಗ್ರಹಿಸುವುದು ಹಾಗೂ ಬಟ್ಟಿಸರಾಯಿ ತಯಾರಿಸುವುದು ಇವರ ಸಾಂಪ್ರದಾಯಿಕ ಕೆಲಸಗಳು. ಇತ್ತೀಚೆಗೆ ಇವರು ಕೃಷಿ ಕೂಲಿ ಕೆಲಸದಲ್ಲಿ ತೊಡಗಿದ್ದಾರೆ. ಚಿಲ್ಲರೆ ವ್ಯಾಪಾರ, ಖಾಸಗಿ ಹಾಗೂ ಸರ್ಕಾರಿ ಸಂಸ್ಥೆಯಲ್ಲಿ ನೌಕರಿಗಳಲ್ಲಿ ಇದ್ದಾರೆ. ಇವರಲ್ಲಿ ಜಾತಿ ಪಂಚಾಯಿತಿ ಮುಖ್ಯಸ್ಥರು ಜಾತಿಯ ಜಗಳಗಳನ್ನು ಬಗೆಹರಿಸುತ್ತಾನೆ, ಇವರು ಮುಖ್ಯವಾಗಿದೆ. ಲಕ್ಷ್ಮೀ ದೇವತೆಯನ್ನು ಆರಾಧಿಸುತ್ತಾರೆ. ಇವರಲ್ಲಿ ಆಧುನಿಕ ವಿದ್ಯಾಭ್ಯಾಸಕ್ಕೆ ಸ್ವಲ್ಪಮಟ್ಟಿನ ಆಸಕ್ತಿಯಿದೆ. ಆಧುನಿಕ ವೈದ್ಯಕೀಯ, ಆಧುನಿಕ ಸಂಸ್ಥೆಗಳ ಪ್ರಯೋಜನ ಪಡೆಯುವಲ್ಲಿ ಇವರು ಹಿಂದುಳಿದ್ದಿದ್ದಾರೆ
ಜನಸಮುದಾಯ ಸಂಪುಟ: ಹಸಲ
ಹಸಲರು ಎಂದು ಹೆಸರು ಬರಲು ಇವರು ಪೌರಾಣಿಕ ಕಥೆಯೊಂದನ್ನು ಹೇಳುತ್ತಾರೆ. ಅಗಸನ ಅಪವಾದಕ್ಕೊಳಗಾದ ಸೀತೆಯನ್ನು ಕಾಡಿನಲ್ಲಿ ಬಿಟ್ಟು ಬರುವಂತೆ ರಾಮ, ತಮ್ಮನಾದ ಲಕ್ಷ್ಮಣನಿಗೆ ಹೇಳುತ್ತಾರೆ. ಲಕ್ಷ್ಮಣ ತುಂಬುಗರ್ಭಿಣಿಯಾದ ಸೀತೆಯನ್ನು ಕಾಡಿನಲ್ಲಿ ಬಿಟ್ಟು ಹೋಗುತ್ತಾನೆ. ಸೀತೆ ವಾಲ್ಮೀಕಿ ಆಶ್ರಮವನ್ನು ಸೇರಿ ಆಶ್ರಯಪಡೆಯುತ್ತಾಳೆ. ಸ್ವಲ್ಪ ದಿನಗಳ ನಂತರ ಲವ ಜನಿಸುತ್ತಾನೆ. ಒಮ್ಮೆ ಮಗುವನ್ನು ತೊಟ್ಟಿಲಲ್ಲಿ ಹಾಕಿ ಬಟ್ಟೆ ಮಡಿಮಾಡಲು ನದಿಗೆ ಹೋಗುತ್ತಾಳೆ. ನದಿಯಲ್ಲಿ ಮಂಗಗಳು ನೀರು ಕುಡಿಯುವುದನ್ನು ನೋಡಿ ಮಗುವಿಗೆ ಏನೋ ಆಗಿದೆ ಎಂದು, ಅನುಮಾನಿ ತಿರುಗಿ ಆಶ್ರಮಕ್ಕೆ ಬಂದು ಲವನನ್ನು ಎತ್ತಿಕೊಂಡು ಪುನಃ ಬಟ್ಟೆ ಮಡಿಮಾಡಲು ಹೋಗುತ್ತಾಳೆ. ಇತ್ತ ವಾಲ್ಮೀಕಿಸ್ವಲ್ಪ ಹೊತ್ತಿನ ನಂತರ ಆಶ್ರಮಕ್ಕೆ ಬಂದು ನೋಡಿದಾಗ ಲವ ಇಲ್ಲದಿರುವುದನ್ನು ನೋಡಿ ಕಂಗಾಲಾಗುತ್ತಾನೆ. ಸೀತೆ ಬಂದ ಮೇಲೆ ಹೇಗೆ ಮುಖ ತೋರಿಸುವುದು ಎಂದು ದರ್ಭೆಯನ್ನು ಮಂತ್ರಿಸಿ ಶಿಸು ಮಾಡಿ ತೊಟ್ಟಿಲಲ್ಲಿ ಮಲಗಿಸುತ್ತಾನೆ. ಸಲ್ವ ಹೊತ್ತಿನಲ್ಲಿ ಸೀತೆ ಮಗುವಿನೊಂದಿಗೆ ನದಿಯಿಂದ ವಾಪಸಾಗುತ್ತಾಳೆ. ತೊಟ್ಟಿಲಲ್ಲಿರುವ ಮಗುವನ್ನು ನೋಡಿ ಆಶ್ಚರ್ಯಪಡುತ್ತಾಳೆ. ಆಗ ವಾಲ್ಮೀಕಿ “ಇದೆಲ್ಲಾ ನಿನ್ನಿಂದಲೇ ಆದದ್ದು ಈ ಮಗುವನ್ನು ನೀನೇ ಸಾಕು” ಎನ್ನುತ್ತಾನೆ. ಈ ಮಗುವಿಗೆ ಕುಶ ಎಂದು ನಾಮಕರಣ ಮಾಡುತ್ತಾನೆ. ರಾಮನೊಂದಿಗೆ ಲವ ಕುಶರಿಗೆ ಯುದ್ಧ ನಡೆದಾಗ ಕಾಡಿನಲ್ಲಿ ತಯಾರಿಸಿದ ತಮ್ಮದೇ ಬಿಲ್ಲು ಬಾಣಗಳಿಂದ ಲವಕುಶರು ಹೋರಾಡುತ್ತಾರೆ. ಹಸಲರು ತಾವು ಕುಶನ ಸಂತತಿಯವರು ಎಂದು ಭಾವಿಸುತ್ತಾರೆ. ಹಸ್ತರಿಂದ ಜನಿಸಿದ್ದರಿಂದ ತಾವು ಹಸ್ತರು ಎಂದುಕೊಳ್ಳುತ್ತಾರೆ. ಬಿಲ್ಲು ಬಾಣದ ಗುರಿಯಲ್ಲಿ ನುರಿತವರಾದ್ದರಿಂದ ನಾವು ಬಿಲ್ಲಕ್ಷತ್ರಿಯರಾದೆವೆಂದೂ ಹೇಳುತ್ತಾರೆ. ರಾಮರಾಜ್ಯದಲ್ಲಿ ಸಮಸ್ತ ಅಧಿಕಾರವೂ ತಮ್ಮ ಕೈಯಲ್ಲಿತ್ತು ಅನಂತರ ಎಲ್ಲ ಕಿತ್ತುಕೊಂಡರು ಎನ್ನುತ್ತಾರೆ.
ಹಸಲರ ಭಾಷೆ ಕನ್ನಡ. ಶಿವಮೊಗ್ಗ, ಉತ್ತರಕನ್ನಡ, ಜಿಲ್ಲೆಯಲ್ಲಿ ಹಸಲರು ಕನ್ನಡ ಮತ್ತು ಸ್ವಲ್ಪಮಟ್ಟಿಗೆ ಕೊಂಕಣಿ ಮಾತನಾಡಿದರೆ, ದಕ್ಷಿಣಕನ್ನಡ, ಚಿಕ್ಕಮಗಳೂರು ಜಿಲ್ಲೆಯಲ್ಲಿ ಹಸಲರು ಕನ್ನ ಡ ಮತ್ತು ತುಳು ಭಾಷೆಯನ್ನು ಮಾಡನಾಡುತ್ತಾರೆ. ೧೮೯೧ರ ಮೈಸೂರು ಜನಗಣತಿಯಲ್ಲಿ ಇವರು ಪಶ್ಚಿಮ ಮಲೆನಾಡಿನ ದಟ್ಟ ಅರಣ್ಯದಲ್ಲಿ ವಾಸವಾಗಿರುವ ಗುಡ್ಡಗಾಡು ಸಮುದಾಯ ಎಂದು ಗುರುತಿಸಲಾಗಿದೆ. ಹಸಲ ಪದವು-ಒಬ್ಬ ಭೂಮಾಲೀಕ ತನ್ನ ವ್ಯವಸಾಯದ ಆಳುಗಳನ್ನು ಕರೆಯುವ ರೀತಿಯಾಗಿದೆ. ಇವರನ್ನು ಹಸಲರು, ಹಸಲವರು, ಹಾಲಸ್ಪರ, ಹಸಲ ಹಾಗೂ ಎಂದೂ ಕರೆಯುತ್ತಾರೆ. ಇವರಲ್ಲಿ ಕೆಲವು ಉಪಪಂಗಡಗಳಿವೆ. ಅವೆಂದರೆ – ನಾಮಧಾರಿ ಹಸಲ, ಗೊಡ್ಡ ಹಸಲ, ಮುಗೇರ ಹಸಲ, ಉಪ್ಪಾರ ಹಸಲ, ಕರಿಮುರುಗ ಹಸಲ, ಬೆಳ್ಳಿಹಸಲ, ಅಂತರ್ಗಲುಹಸಲ ಹಾಗೂ ಬಗ್ಗಾಲಿನ ಹಸಲ. ೧೯೩೦ರಲ್ಲಿ ನಂಜುಂಡಯ್ಯ ಹಾಗೂ ಅಯ್ಯರ್ ಇವರಲ್ಲಿ ಕೆಲವು ಹೊರಬಾಂಧವ್ಯದ ಬಳ್ಳಿಗಳನ್ನು ಗುರುತಿಸಿದ್ದಾರೆ. ಅವೆಂದರೆ ಆನೆ, ಬೆತ್ತ, ಕನ್ನೆ, ಶೇಂದಿ, ಶೆಟ್ಟಿ, ಬಾಲೆ, ಗಂಗಾರ, ಕೂಳಗ, ದಂಡಿಗ, ಹುದಲಿ, ಕುಂದಲಿ, ಕುಳ್ಳಿಗೆ, ತೋಳನ, ಶಿವ, ಕುಮುದೇ ಇತ್ಯಾದಿ.
ಇವರಲ್ಲಿ ಹತ್ತು ಸ್ತ್ರೀ ಮೂಲದ ಹೊರಬಾಂಧವ್ಯ ಬಳ್ಳಿಗಳಿವೆ – ದುಡಿಗಾಣ, ಗಂಗಾರ, ಹದಳಿಗೆ, ಕಂಡಲಿ, ಕೌಡಚಿ, ಕುಳ್ಳಿಗೆ, ಮಲ್ಲಿಗೆ ಸೆಟ್ಟಿಬಳೆ, ಬಳೆ ಹಾಗೂ ಕೊಳ್ಳಿ. ಇವರಲ್ಲಿ ಒಟ್ಟು ಇಪ್ಪತ್ತಾರು ಬಳ್ಳಿಗಳು ಇವೆಯೆಂದು  ಕೆಲವು ವಿದ್ವಾಂಸರು ಗುರುತಿಸಿದ್ದಾರೆ. ಕನ್ನಡ ಮಾಡನಾಡುವ ಹಸಲರಲ್ಲಿ ಮಾತೃ ಪ್ರಧಾನ ವಾರಸುದಾರಿಕೆಯನ್ನು ಸ್ತ್ರೀ ಮೂಲದಿಂದ ಗುರುತಿಸುತ್ತಾರೆ ಅಂದರೆ ಅಳಿಯ ಸಂತಾನ ರೀತಿ ಪಾಲಿಸುತ್ತಾರೆ. ಆದರೆ ಈಗ ಅದು ಪುರುಷ ಪ್ರಾಧಾನ್ಯತೆಯ ಕಡೆಗೆ ಬದಲಾಗುತ್ತಿದೆ. ತುಳು ಮಾತನಾಡುವ ಹಸಲರಲ್ಲಿ ‘ಮಕ್ಕಳಕಟ್ಟು’ ಎನ್ನುವ ವಾರಸುದಾರಿಕೆಯ ಕಾನೂನು ಪದ್ಧತಿಯಿದೆ. ಇವರ ಪ್ರಕಾರ ಪೂರ್ವಜರ ಆಸ್ತಿಗೆ ಕುಟುಂಬದ ಗಂಡು ಮಕ್ಕಳು ಮಾತ್ರ ವಾರಸುದಾರರಾಗಬಹುದು. ಕುಟುಂಬದ ಯಜಮಾನಿಕೆಯ ತಂದೆಯ ನಂತರ ಹಿರಿಯ ಮಗನಿಗೆ ಮಾತ್ರ ಸಲ್ಲುತ್ತದೆ.
ಹಸಲರು ಸಾಂಪ್ರದಾಯಿಕವಾಗಿ ಮನೆಯಾಳುಗಳಾಗಿದ್ದವರು. ಇವರು ಬೇಟೆಯಾಡುವುದರಲ್ಲಿ ಹಾಗೂ ಆಹಾರ ಸಂಗ್ರಹಣೆಯಲ್ಲಿ ನಿಪುಣರು. ಈಗ ಇವರಲ್ಲಿ ಬಹಳಷ್ಟು ಜನ, ವ್ಯವಸಾಯ ಹಾಗೂ ಕೂಲಿ ಆಳುಗಳಾಗಿರುವವರು. ಇವರ ಹೆಂಗಸರು ಕೂಲಿ ಕೆಲಸದ ಮೂಲಕ ಮನೆಯ ಆದಾಯಕ್ಕೆ ಸಹಾಯಮಾಡುತ್ತಾರೆ. ಇವರ ಸಮುದಾಯದ ನಾಯಕನಿಗೆ ‘ಗುರಿಕಾರ’ ನೆನ್ನುವರು. ಅವನನ್ನು ‘ಬುದ್ಧಿವಂತ’ನೆಂದೂ ಕರೆಯುತ್ತಾರೆ. ಇವರು ಹೆಚ್ಚಾಗಿ ಹವ್ಯಕ  ಬ್ರಾಹ್ಮಣರ ಸಂಪರ್ಕದಲ್ಲಿ ಇರುವುದರಿಂದ ಈ ಸಮುದಾಯದ ಪ್ರಭಾವ ಇವರ ಮೇಲೆ ಆಗಿದೆ. ಮುಖ್ಯವಾಗಿ ಇವರು ಪೂಜಿಸುವ ದೈವಗಳು ಪ್ರಭಾವ ಇವರ ಮೇಲೆ ಆಗಿದೆ. ಮುಖ್ಯವಾಗಿ ಇವರು ಪೂಜಿಸುವ ದೈವಗಳು ಚೌಡಿ, ಭೂತ, ಯಕ್ಷಿ, ಮಾಸ್ತಿಕಲ್ಲು, ಕಾರ್ಗಡಿ, ಗಣಪತಿ, ಇತ್ಯಾದಿ. ಹೀಗೆ ಪೂಜಿಸುತ್ತಾರೆ. ಹಸಲರು ಬುಡಕಟ್ಟು ಲಕ್ಷಣಗಳನ್ನು ಕಳೆದುಕೊಂಡಿದ್ದು, ಮೂಲ ಆಚಾರ, ಸಂಪ್ರದಾಯ, ನಂಬಿಕೆಗಳನ್ನು ಮರೆತಿದ್ದಾರೆ. ಪ್ರಾದೇಶಿಕ ಸಮುದಾಯಗಳ ಪ್ರಭಾವಕ್ಕೆ ಒಳಗಾಗಿ ತಮ್ಮ ಪರಿಸರದಲ್ಲಿರುವ ಜನರ ಸಂಪ್ರದಾಯ, ಆಚಾರ, ನಂಬಿಕೆಗಳನ್ನು ತಮ್ಮದಾಗಿ  ಮಾಡಿಕೊಂಡಿದ್ದಾರೆ. “ಹಸಲ” ಎಂಬ ಶಬ್ದ ಅವಮಾನಕರವಾದುದು. ಅದರಿಂದ ಈ ಹೆಸರನ್ನು ತೆಗೆದುಹಾಕಬೇಕೆಂದು ಓದಿದವರ ಸೇರಿ ‘ಬಿಲ್ಲು ಕ್ಷತ್ರಿಯ ಸಂಘ’ ವನ್ನು ಮಾಡಿಕೊಂಡು ‘ಹಸಲ’ ಹೆಸರಿನ ಬದಲಾಗಿ ‘ಬಿಲ್ಲುಕ್ಷತ್ರಿಯ’ ಎಂಬ ಹೆಸರನ್ನು ಪಡೆಯಲು ಪ್ರಯತ್ನಿಸುತ್ತಿದ್ದಾರೆ. ಇವರ ಆರ್ಥಿಕ, ಶೈಕ್ಷಣಿಕ ಮಟ್ಟ ಸುಧಾರಣೆಯಾಗಬೇಕಾಗಿದೆ.
ನೋಡಿ:
ಕಂಬಾರ ಚಂದ್ರಶೇಖರ., ೧೯೮೫. ಕನ್ನಡ ಜಾನಪದ ವಿಶ್ವಕೋಶ,  ಕನ್ನಡ ಸಾಹಿತ್ಯ ಪರಿಷತ್ತು, ಸಂಪುಟ ೨, ಬೆಂಗಳೂರು
ಬೋರಲಿಂಗಯ್ಯ ಹಿ.ಚಿ., ೧೯೯೯. ಗಿರಿಜನನಾಡಿಗೆ ಪಯಣ,  ರಾಗಿರೊಟ್ಟಿ ಪ್ರಕಾಶನ, ಬೆಂಗಳೂರು.
ಹುಚ್ಚಪ್ಪ ಮಾಸ್ತರ., ೧೯೯೮. ‘ಹಸಲರು’, ಕರ್ನಾಟಕ ಬುಡಕಟ್ಟುಗಳು  (ಸಂ), ಎಚ್.ಜಿ.ಲಕ್ಕಪ್ಪಗೌಡ, ಕರ್ನಾಟಕ ಜಾನಪದ ಮತ್ತು ಯಕ್ಷಗಾನ ಅಕಾಡೆಮಿ.
ಭಟ್ಟ ಜಿ.ಎಸ್., ೧೯೯೮. ಹಸಲರ ಸಂಸ್ಕೃತಿ,  ಕರ್ನಾಟಕ ಸಾಹಿತ್ಯ ಅಕಾಡೆಮಿ; ಬೆಂಗಳೂರು.
ಜನಸಮುದಾಯ ಸಂಪುಟ: ಸೋಲಿಗ
‘ಸೋಲಿಗ’ರಿಗೆ ಸೋಲಿಗ ಎಂಬ ಹೆಸರು ಹೇಗೆ ಬಂದಿತು ಎಂದು ಹೇಳುವುದು ತುಂಬಾ ಕಷ್ಟದ ಕೆಲಸ. ಈ ಪದಕ್ಕೆ ಸೋಲಿಗರಲ್ಲಿ ಕೆಲವು ಕಾರ್ಯಕಾರಣ ಸಂಬಂಧವುಳ್ಳ ಐತಿಹ್ಯಗಳೂ ತಮ್ಮದೇ ಆದ ವ್ಯಾಖ್ಯಾನಗಳನ್ನು ಮಾಡುತ್ತದೆ. ವಿದ್ವಾಂಸರೊಬ್ಬರ ಪ್ರಕಾರ, ಸೋಲಿಗ ಶಬ್ದವು ಸ್ವಾಮಿಗ ಹಾಗೂ ಸೋಯಿಗ ಪದಗಳ ಅಪಬ್ರಂಶವಾಗಿದೆ.
ಸೋಲಿಗರು ಹೆಚ್ಚಾಗಿ ಚಾಮರಾಜನಗರ ಮತ್ತು ಮೈಸೂರು ಜಿಲ್ಲೆಯ ಅರಣ್ಯ ಪ್ರದೇಶಗಳ ಅಂಚಿನಲ್ಲಿ ಕಂಡುಬರುತ್ತಾರೆ. ಸೋಲಿಗರಲ್ಲಿ ಐದು ಕುಲದವರು ಹಾಗೂ ಏಳು ಕುಲದವರು ಎಂಬ ಎರಡು ಗುಂಪು ಇವೆ. ಐದು ಕುಲದವರಲ್ಲಿ ಆಲುರು, ಬೆಲ್ಲರ, ಸೂರ್ಯ, ತೆನೇರು, ಜೇನು ಎಂಬ ಬೆಡಗುಗಳಿವೆ. ಬೆಡಗು ಪದ್ಧತಿಯು ಇವರಲ್ಲಿ ವಿವಾಹ ಸಂಬಂಧವನ್ನು ಬೆಳೆಸುವ ಸಂದರ್ಭದಲ್ಲಿ ಮುಖ್ಯ ಪಾತ್ರ ವಹಿಸುತ್ತದೆ. ಒಂದು ಬಳ್ಳಿಯಿಂದ ಇನ್ನೊಂದು ಬಳ್ಳಿಗೆ ಹೆಣ್ಣನ್ನು ತಂದುಕೊಳ್ಳುವುದು ಸರ್ವೇಸಾಮಾನ್ಯ. ಆದರೆ ಒಂದೆ ಬಳ್ಳಿಯೊಳೆ ಸಂಬಂಧ ಬೆಳೆಸುವುದು ನಿಷಿದ್ಧವಾದುದು. ಸೋಲಿಗರ ಏಳು ಕುಲದವರಲ್ಲಿ ಉರಾಲಿ, ಕಾಡು, ಮಲೆ, ಊರುಬತ್ತಿ, ಬರುಡೆ, ದೇವರಸೋಲಿ, ಮತ್ತು ಪೂಜಾರಿಗಳು ಎಂಬ ಬೆಡಗುಗಳಿವೆ. ವಿವಿಧ ಬಗೆಯ ವಿವಾಹ ಪದ್ಧತಿಗಳನ್ನು ನಾವು ಗುರುತಿಸಬಹುದು. ಅಪಹರಣ ವಿವಾಹ, ಸೇವಾವಿವಾಹ, ಅಕ್ರಮಪ್ರವೇಶ  ವಿವಾಹ, ಬಹುಪತ್ನಿತ್ವವಿವಾಹ, ಮೈದುನವಿವಾಹ, ಏಕಸಂಗಾತಿ ವಿವಾಹ ಹಾಗೂ ವಿಧವಾ ವಿವಾಹ ಪದ್ಧತಿಗಳು ಹೆಚ್ಚು ಬಳಕೆಯಲ್ಲಿವೆ. ಅಪಹರಣ ವಿವಾಹ ಸೋಲಿಗರಲ್ಲಿ ಹೆಚ್ಚಾಗಿ ಬಳಕೆಯಲ್ಲಿರುವುದನ್ನು ಗುರುತಿಸಬಹುದು. ಇವರ ಆರ್ಥಿಕ ಚಟುವಟಿಕೆಯು ಕೆಲವು ಮಟ್ಟಿಗೆ ಬದಲಾವಣೆಯನ್ನು ಹೊಂದಿದೆ. ಮಹಿಳೆಯರು ಗೆಡ್ಡೆ ಗೆಣಸು ಸಂಗ್ರಹಿಸುವುದರೊಂದಿಗೆ, ಕುಟುಂಬದ ಆದಾಯಕ್ಕೆ ತಮ್ಮದೆ ಕೊಡುಗೆಯನ್ನು ಸಲ್ಲಿಸುತ್ತಾರೆ. ಸೋಲಿಗರ ಪಾರಂಪರಿಕ ವೃತ್ತಿ ಸಾಗುವಳಿ ವ್ಯವಸಾಯ ಮತ್ತು ಚಿಕ್ಕಪುಟ್ಟ ಅರಣ್ಯೋತ್ಪಾದನೆಗಳ ಸಂಗ್ರಹಣೆ. ಈಗ ಇವರು ಕಾಡು ಮತ್ತು ಹೊಲಗಳಲ್ಲಿ ಶ್ರಮಿಕರಾಗಿ ದುಡಿಯುತ್ತಿದ್ದಾರೆ. ಇತ್ತೀಚೆಗೆ ಬಿಳಿಗಿರಿರಂಗನ ಬೆಟ್ಟದಲ್ಲಿರುವ ಸ್ವಾಮಿ ವಿವೇಕಾನಂದ ಗಿರಿಜಾಕಲ್ಯಾಣ ಕೇಂದ್ರ ಹಾಗೂ ಇತರೆ ಸ್ವಯಂ ಸೇವಾ ಸಂಘಟನೆಗಳು ಇವರಲ್ಲಿ ಶೈಕ್ಷಣಿಕ, ಆರ್ಥಿಕ, ವೈದ್ಯಕೀಯ ಸುಧಾರಣೆಯನ್ನು ತರಲು ಹಲವಾರು ಯೋಜನೆಗಳ ಮೂಲಕ ಪ್ರಯತ್ನಿಸುತ್ತಿವೆ. ಹೀಗಾಗಿ ಇವರಲ್ಲಿ ಬಹಳ ನಿಧಾನವಾಗಿ ಸಾಮಾಜಿಕ ಬದಲಾವಣೆ ಕಂಡುಬರುತ್ತಿದೆ. ಆದರೂ ಇವರೂ ಆರ್ಥಿಕವಾಗಿ, ಶೈಕ್ಷಣಿಕವಾಗಿ ಅತ್ಯಂತ ಹಿಂದುಳಿದ್ದಿದ್ದಾರೆ.

ಜನಸಮುದಾಯ ಸಂಪುಟ: ಹರಿಕಾಂತ
ಹರಿಕಾಂತ, ಕರ್ನಾಟಕದ ಒಂದು ಮೀನುಗಾರರ ಸಮುದಾಯ. ಕಾರವಾರ ತಾಲ್ಲೂಕಿನಲ್ಲಿ ಇವರನ್ನು ಕನ್ನಡ ಖರ್ವಿ ಎಂದು ಕರೆಯುತ್ತಾರೆ. ಖರ್ವಿ ಇದು ತುಳುವ ಪ್ರದೇಶದ ಮೋಗವೀರ ಜಾತಿಯ ಉಪಪಂಗಡ. ಇವರು ಕನ್ನಡವನ್ನು ಮಾತನಾಡಿದರೂ ಇವರ ಮಾತೃಭಾಷೆ ತುಳು. ಇವರು ತಮ್ಮ ಜಾತಿಗೆ ಹರಿಕಾಂತ ಎಂಬ ಹೊಸ ಹೆಸರನ್ನು ಇಟ್ಟುಕೊಂಡರು. ಇವರ ಧಾರ್ಮಿಕ ಗುರುಗಳಾದ ಶೃಂಗೇರಿ ಮಠದ ಸ್ವಾಮಿಗಳಾದ ಇವರಿಗೆ ಹರಿಕಾಂತ ಹೆಸರನ್ನು ನೀಡಿದ್ದಾರೆ ಎಂದು ತಿಳಿದುಬರುತ್ತದೆ. ಒಂದೇ ವೃತ್ತಿ ಸಮುದಾಯವನ್ನು ವಿವಿಧ ಹೆಸರುಗಳಿಂದ ಕರೆಯಲ್ಪಡುವುದರಿಂದ ಆಗುವ ಗೊಂದಲವನ್ನು ನಿವಾರಿಸುವ ಉದ್ದೇಶದಿಂದ ಇವರಿಗೆ ‘ಹರಿಕಾಂತ’ ಎಂದು ನಾಮಕರಣ ಮಾಡಲಾಗಿದೆ. ಹರಿಗೋಲಿನ ಒಡೆಯ ಎಂಬ ಅರ್ಥದಲ್ಲಿ ಹರಿಕಾಂತ ಪದ ಪ್ರಯೋಗವಾಗಿದೆ. ತಾಂಡೇಲರು ಸಂದೇಹಿಸುವಂತೆ ಹರಿಕಾಂತ್ರ ಪದ ಅಪಭ್ರಂಶವಾಗಿ ಹರಿಕಾಂತ ಆಗಲೂ ಸಾಧ್ಯವಿಲ್ಲ. ನಾಯಕ ವಿ.ಗ. (೧೯೯೩). ಥರ್ಸ್ಟನ್ ಪ್ರಕಾರ ಮೊಗೇರರು ಮರಕಲರು, ಮುಕ್ಕುವರು ಎಂದೂ ಕರೆಯಿಸಿಕೊಳ್ಳುತ್ತಾರೆ. ಮರಕಲರು ತೆಲುಗು ಭಾಷೆಯವರು. ಅಲ್ಲಿನ ‘ಪಲ್ಲಿ’ ಎಂಬ ಮೀನುಗಾರ ಜಾತಿಗೆ ಸೇರಿದವರಾಗಿದ್ದಾರೆ. ಬಹಳ ವ್ಯಾಪಕ ವ್ಯಾಪ್ತಿಯುಳ್ಳ, ಪ್ರಾಚೀನತೆಯುಳ್ಳ ಮೊಗೇರರ ಒಂದು ಗುಂಪು ಹರಿಕಾಂತರು ಎಂಬುದು ಇಲ್ಲಿ ಸ್ಪಷ್ಟ. ಇವರು ಉತ್ತರ ಕನ್ನಡ ಹಾಗೂ ದಕ್ಷಿಣ ಕನ್ನಡ ಜಿಲ್ಲೆಯ ಕಡಲ ತೀರಗಳಲ್ಲಿ ವಾಸಿಸುತ್ತಾರೆ. ಮಹಾರಾಷ್ಟ್ರ ಹಾಗೂ ಗೋವಾದ ಕಡಲ ತೀರಗಳಿಂದ ಉತ್ತರ ಕನ್ನಡ ಜಿಲ್ಲೆಗೆ ಇವರು ವಲಸೆ ಬಂದಿದ್ದಾರೆ ಎಂದು ತಿಳಿದುಬರುತ್ತದೆ. ಇವರು ತಮ್ಮಲ್ಲಿ ಕನ್ನಡ ಮಾತನಾಡಿ ಇತರರೊಂದಿಗೆ ತುಳು ಹಾಗೂ ಕೊಂಕಣಿಯಲ್ಲಿ ಮಾತನಾಡಿ, ಕನ್ನಡ ಲಿಪಿಯನ್ನು ಬಳಸುತ್ತಾರೆ.
ಇವರು ತಂದೆಯ ಸಹೋದರಿಯ ಮಗಳನ್ನು ಅಥವಾ ತಾಯಿಯ ಸಹೋದರನ ಮಗಳನ್ನು ಮದುವೆಯಾಗುವುದನ್ನು ಇಚ್ಚಿಸುತ್ತಾರೆ. ಮದುವೆಗಳು ಸಾಮಾನ್ಯವಾಗಿ ಮಾತುಕತೆಯ ಮೂಲಕವೇ ನಡೆಯುತ್ತದೆ. ವರದಕ್ಷಿಣೆ ಮತ್ತು ವಧುದಕ್ಷಿಣೆ ಎರಡೂ ಇವರಲ್ಲಿದೆ. ವರದಕ್ಷಿಣೆಯು ಇತ್ತೀಚಿನ ಪದ್ಧತಿಯಾಗಿದೆ. ವಿವಾಹ ವಿಚ್ಛೇದನಕೆ ಪತಿಪತ್ನಿ ಇಬ್ಬರು ಪ್ರಯತ್ನಿಸಬಹುದು. ವಿಧುರ, ವಿಧವೆ ಹಾಗೂ ವಿಚ್ಛೇದಿತರಿಗೆ ವಿವಾಹಕ್ಕೆ ಅವಕಾಶವಿದೆ. ಚಿಕ್ಕ ಕುಟುಂಬಗಳು ಸಂಖ್ಯೆ ದಿನೇ ದಿನೇ ಹೆಚ್ಚುತ್ತಿದೆ. ಮನೆಯ ವಾರಸುದಾರಿಕೆಗೆ ತಂದೆಯ ನಂತರ ಮನೆಯ ಹಿರಿಯ ಮಗನಿಗೆ ಬರುತ್ತದೆ. ಹೆಂಗಸರು ಮೀನು ಮಾರಾಟ  ಮಾಡುವುದರಲ್ಲಿ, ವ್ಯವಸಾಯ ಹಾಗೂ ಇತರೆ ಆರ್ಥಿಕ ವಿಷಯಗಳಲ್ಲಿ ಭಾಗಿಯಾಗುತ್ತಾರೆ. ಹೆರಿಗೆಯ ಮುಂಚಿನ ಕೆಲವು ಕಟ್ಟುಪಾಡುಗಳು, ಹೆರಿಗೆಯ ಸೂತಕಗಳನ್ನು ಆಚರಿಸುತ್ತಾರೆ. ನಾಮಕರಣವನ್ನು ಮಗು ಹುಟ್ಟಿದ ಹನ್ನೆರಡನೇ ಅಥವಾ ಹದಿನೈದನೇ ದಿನ ಮಾಡುತ್ತಾರೆ. ಮದುವೆಯ ಕಾರ್ಯಗಳು ವದುವಿನ ಮನೆಯಲ್ಲಿಯೇ ನಡೆಯುತ್ತವೆ. ಶವವನ್ನು ಸುಟ್ಟು, ಸೂತಕವನ್ನು ಹನ್ನೊಂದು ದಿನಗಳವರೆಗೆ ಆಚರಿಸುತ್ತಾರೆ.
ಮೀನುಗಾರಿಕೆ ಇವರ ಸಾಂಪ್ರದಾಯಿಕ ಕಸುಬು. ಇವರಲ್ಲಿ ಕೆಲವರು ವ್ಯವಸಾಯದಲ್ಲಿ ತೊಡಗಿ ಇನ್ನು ಕೆಲವರು ವ್ಯಾಪಾರ, ಸರ್ಕಾರಿ ಸೇವೆ, ಖಾಸಗಿ ಉದ್ಯೋಗದಲ್ಲಿ ದಿನಕೂಲಿಗಳಾಗಿ ಹಾಗೂ ಸ್ವಯಂ-ಉದ್ಯೋಗಸ್ಥರಾಗಿದ್ದಾರೆ. ಈಗ ಇವರಲ್ಲಿ ಕಾರ್ಖಾನೆಗಳಲ್ಲಿ ಹಾಗೂ ಮೀನುಗಾರಿಕೆಯಲ್ಲಿ ಕೂಲಿ ಮಾಡುವವರ ಸಂಖ್ಯೆ ಹೆಚ್ಚಾಗಿದೆ. ಸಾಂಪ್ರದಾಯಿಕ ಜಾತಿ ಪಂಚಾಯಿತಿಗಳು ಜಗಳಗಳನ್ನು ಬಗೆಹರಿಸುತ್ತವೆ. ಜಾತಿ ಪಂಚಾಯಿತಿಯ ಮುಖ್ಯಸ್ಥನನ್ನು ಬುದ್ಧಿವಂತ ಎಂದು ಕರೆಯುತ್ತಾರೆ ಅವನ ನಿರ್ಧಾರಗಳೇ ಅಂತಿಮ. “ಹರಿಕಾಂತ ಆಂತರಿಕ ಕರ್ವಿ ಮೀನುಗಾರರ ಸಂಘ” ಎನ್ನುವ ಜಾತಿಯ ಸಂಘವಿದೆ. ಅದು ಈ ಜಾತಿಯವರ ಅಭಿವೃದ್ಧಿಗಾಗಿ ಶ್ರಮಿಸುತ್ತದೆ. ಮನೆದೇವರಾಗಿ ಆರ್ಯದುರ್ಗ, ಜಗದಂಬಾ, ಶಾಂತದುರ್ಗ ಹಾಗೂ ವೆಂಕಟರಮಣರನ್ನು ಪೂಜಿಸುತ್ತಾರೆ. ಹವ್ಯಕ ಬ್ರಾಹ್ಮಣರು ಇವರ ಧಾರ್ಮಿಕ ಆಚರಣೆಗಳನ್ನು ನಡೆಸಿಕೊಡುತ್ತಾರೆ. ಗಂಡಸರು ಹಾಗೂ ಹೆಂಗಸರಿಬ್ಬರೂ ಜನಪದ ಗೀತೆಗಳನ್ನು ಹಾಡುತ್ತಾರೆ. ಗಂಡಸರು ಮಾತ್ರ ಜನಪದ ಕುಣಿತಗಳಲ್ಲಿ ಭಾಗವಹಿಸುತ್ತಾರೆ. ಬಂಡಿಹಬ್ಬ ಹಾಗೂ ಇತರೆ ಹಬ್ಬಗಳಲ್ಲಿ ತಮ್ಮ ನೆರೆಹೊರೆಯವರ ಜೊತೆ ಭಾಗವಹಿಸುತ್ತಾರೆ. ಅದರಲ್ಲಿ ಇವರಿಗೆ ಕೆಲವೊಂದು ನಿರ್ದಿಷ್ಟವಾದ ಪಾತ್ರಗಳಿರುತ್ತವೆ ತೋರಣ ಕಟ್ಟುವುದು, ಸಿಂಗಾರ ಮಾಡುವುದು. ಇವರು ತಮ್ಮ ಮೀನುಗಾರಿಕೆಯ ಜೊತೆಗೆ ಇತರೆ ಚಿಲ್ಲರೆ ವ್ಯಾಪಾರಗಳಲ್ಲಿ ಇತ್ತೀಚೆಗೆ ತೊಡಗಿಸಿಕೊಂಡಿದ್ದಾರೆ. ಇವರ ಆರ್ಥಿಕ ಹಾಗೂ ಶೈಕ್ಷಣಿಕ ಪರಿಸ್ಥಿತಿಗಳು ಸುಧಾರಣೆಯಾಗಬೇಕಾಗಿದೆ.
ನೋಡಿ:
ತಾಂಡೆಲ ಟಿ.ಟಿ., ೧೯೮೬. ‘ಹರಿಕಾಂತ’, ವೈಜಯಂತಿ, ಉತ್ತರ ಕನ್ನಡ ಜಿಲ್ಲಾ ಸಾಂಸ್ಕೃತಿಕ ಸಂಘ, ಮೈಸೂರು, ಪು. ೧೨೨-೧೨೫
ನಾಯಕ ವಿ.ಗ. ೧೯೯೩. ಹರಿಕಾಂತರ ಸಂಸ್ಕೃತಿ, ಕರ್ನಾಟಕ ಸಾಹಿತ್ಯ ಅಕಾಡೆಮಿ. ಬೆಂಗಳೂರು.
ಜನಸಮುದಾಯ ಸಂಪುಟ: ಸ್ವಕುಳ ಸಾಳಿ
ಸ್ವಕುಳ ಸಾಳಿಗರು ಕರ್ನಾಟಕದಲ್ಲಿರುವ ನೇಯ್ಗೆ ಕೋಮಿನ ಉಪಪಂಗಡಗಳಲ್ಲಿ ಒಂದಾಗಿದ್ದಾರೆ. ಇವರು ಕಾಶಿಯಿಂದ ಕರ್ನಾಟಕ್ಕೆ ವಲಸೆ ಬಂದವರೆಂದು ಹೇಳಿಕೊಳ್ಳುತ್ತಾರೆ. ಇವರು ಬೆಳಗವಿ, ಧಾರವಾಡ, ಗದಗ, ಬಾಗಲಕೋಟೆ, ಬಳ್ಳಾರಿ, ಚಿತ್ರದುರ್ಗ, ಬೆಂಗಳೂರು ಮತ್ತು ಮೈಸೂರು ಜಿಲ್ಲೆಗಳಲ್ಲಿ ಹೆಚ್ಚಾಗಿ ಕಂಡುಬರುತ್ತಾರೆ. ಇವರು ಮರಾಠಿ ಮತ್ತು ಕನ್ನಡವನ್ನು ಮಾತನಾಡಿ, ಕನ್ನಡ ಲಿಪಿ ಬಳಸುತ್ತಾರೆ. ಇವರಲ್ಲಿ ಒಳಬಾಂಧವ್ಯ ವಿವಾಹಗಳಿರುವ ಉಪಪಂಡಗಳಿವೆ. ಅವುಗಳೆಂದರೆ ಅರ್ಚಕರು ಅಥವಾ ಅಹೇರ, ಸಂತಾನ, ಶುದ್ಧ, ಗುರ್ಜಾರ, ಚಿಕ್ಲೆ, ಪದ್ಮ, ಪಟ್ಟ ಇತ್ಯಾದಿ. ಈ ಪಂಡಗಳನ್ನು ಪ್ರಾಂತ ಹಾಗೂ ಭಾಷ ಆಧಾರದ ಮೇಲೆ ಮಾಡಲಾಗಿದೆ.
ಇವರು ಸಮುದಾಯದ ಮಟ್ಟದಲ್ಲಿ ಒಳಬಾಂಧವ್ಯ ವಿವಾಹವನ್ನು ಮತ್ತು ಕುಲದ ಮಟ್ಟದಲ್ಲಿ ಹೊರಬಾಂಧವ್ಯ ವಿವಾಹ ಪದ್ಧತಿಯನ್ನು ಅನುಸರಿಸುತ್ತಾರೆ. ಸೋದರ ಮಾವ ಮತ್ತು ಅಕ್ಕನ ಮಗಳ ಜೊತೆ ವಿವಾಹಗಳು ಇವರಲ್ಲಿ ಅಸ್ತಿತ್ವದಲ್ಲಿವೆ. ವಿದುರ, ವಿಧವೆಯರು, ವಿಚ್ಛೇದಿತರು ವಿವಾಹವಾಗಬಹುದು. ಪುರುಷ ಉತ್ತರಾಧಿಕಾರದ ನಿಯಮವನ್ನು ಇವರು ಅನುಸರಿಸುತ್ತಾರೆ. ಸ್ತ್ರೀಯರು ಆರ್ಥಿಕ, ಧಾರ್ಮಿಕ ಕ್ಷೇತ್ರಗಳಲ್ಲಿ ಗಂಡಸರಿಗೆ ಸಮಾನವಾಗಿ ಭಾಗವಹಿಸುತ್ತಾರೆ. ವಿವಾಹ ಸಂದರ್ಭದಲ್ಲಿ ವರನ ಕಡೆಯವರ ಸಾರಿಗೆ ವೆಚ್ಚದ ಅರ್ಧದಷ್ಟನ್ನು ವಧುವಿನ ಕಡೆಯವರು ಭರಿಸುವ ಪದ್ಧತಿಗೆ ಹಾಸಲು-ಮಸಲು ಎನ್ನುತ್ತಾರೆ.
ಹತ್ತಿ ಮತ್ತು ರೇಷ್ಮೆಯನ್ನು ನೇಯುವುದು ಮತ್ತು ಬಟ್ಟೆ  ವ್ಯಾಪಾರ ಇವರ ಪಾರಂಪರಿಕ ವೃತ್ತಿಗಳಾಗಿವೆ. ಇಂದಿನ ದಿನಗಳಲ್ಲಿ ಆಧುನಿಕ ಶಿಕ್ಷಣ, ವೃತ್ತಿ ಕೌಶಲ್ಯಗಳಿಂದ, ಇವರಲ್ಲಿ ಹಲವರು ಉನ್ನತ ಹುದ್ದೆಗಳಲ್ಲಿ, ಸ್ವಯಂ-ಗ್ರಾಮೀಣ ಪ್ರದೇಶದಲ್ಲಿ ಕೆಲವು ಕುಟುಂಬಗಳಿವೆ ಕೃಷಿ ಭೂಮಿ ಇದೆ. ಇದರಿಂದ ವ್ಯವಸಾಯವನ್ನು ಮಾಡುತ್ತಾರೆ. ಆಧುನಿಕ ಸಾಮಾಜಿಕ ಸಂಸ್ಥೆಗಳ ಬಗ್ಗೆ ಆಸಕ್ತಿ ಇದೆ. ನೂಲುವ ಉದ್ಯಮದ ಆಧುನೀಕರಣವು ಈ ಸಮುದಾಯದ ಸಾಮಾಜಿಕ, ಆರ್ಥಿಕ ಜೀವನದ ಹಲವಾರು ಬದಲಾವಣೆಗೆ ಕಾರಣವಾಗಿದೆ. ಇವರ ಆರ್ಥಿಕ, ಶೈಕ್ಷಣಿಕ ಹಾಗೂ ರಾಜಕೀಯ ಪರಿಸ್ಥಿತಿಯು ಕೆಳಮಟ್ಟದಲ್ಲಿದೆ.
ಜನಸಮುದಾಯ ಸಂಪುಟ: ಹಕ್ಕಿಪಿಕ್ಕಿ
ಹಕ್ಕಿಪಿಕ್ಕಿಗಳು ಇವರು ಗುಜರಾತ, ರಾಜಸ್ಥಾನದ ಗಡಿಯಿಂದ ಆಂಧ್ರದ ಮೂಲಕ ಕರ್ನಾಟಕಕ್ಕೆ ಬಂದವರು. ಇವರು ಹೆಚ್ಚಾಗಿ ಬೆಂಗಳೂರು, ಮೈಸೂರು, ಕೋಲಾರ, ಶಿವಮೊಗ್ಗ, ಚಿತ್ರದುರ್ಗ, ಹಾಸನ, ಬಳ್ಳಾರಿ ಜಿಲ್ಲೆಗಳಲ್ಲಿ ವಾಸವಾಗಿದ್ದರೂ, ಇವರನ್ನು ಕರ್ನಾಟಕದ ಎಲ್ಲಾ ಜಿಲ್ಲೆಯಲ್ಲಿ ಸಾಮಾನ್ಯವಾಗಿ ಕಾಣಬಹುದು. ಪಿಕ್ಕಿ ಇವರ ಸಾಂಪ್ರದಾಯಿಕ ವೃತ್ತಿಯಾದ ಹಕ್ಕಿ ಹಿಡಿಯುವುದರಿಂದ ಹಕ್ಕಿಪಿಕ್ಕಿ ಎಂಬ ಹೆಸರು ಬಂದಿದೆ ಎಂದು ಹೇಳಲಾಗುತ್ತದೆ. ಕನ್ನಡದಲ್ಲಿ ‘ಹಕ್ಕಿ’ ಎಂದರೆ ಪಕ್ಷಿ ಎಂದರ್ಥ. ಹಕ್ಕಿಗೆ ‘ಪಿಕ್ಕಿ’ ಎನ್ನುವ ಜೋಡಿಶಬ್ದ ಪ್ರಯೋಗವಾಗಿದೆ. ಇವರು ಮೂಲತಃ ಗುಜರಾತಿನ ಗಡಿಯವರೆಂದೇ ಹೇಳುತ್ತಾರೆ. ಇವರು ಇಂಡೋ-ಆರ್ಯನ್ ಭಾಷೆಯಾದ ವಾಘ್ರಿಯನ್ನು ಮಾತನಾಡುತ್ತಾರೆ. ಹಕ್ಕಿಪಿಕ್ಕಿಯವರಲ್ಲಿ ಮುಖ್ಯವಾಗಿ ಎರಡು ಉಪಜಾತಿಗಳಿವೆ.  ಅವುಗಳು ಮೊಹೊತೊ ಹಾಗೂ ನಾಹ್ನೋ. ಮೊದಲನೆಯದರಲ್ಲಿ ಗುಜರಾತಿ, ಪನವಾರ್, ಕಾಲಿವಾಲ ಹಾಗೂ ಮೇವಾರ ಎಂಬ ನಾಲ್ಕು ಬೆಡಗುಗಳಿವೆ. ಇವುಗಳನ್ನು ಸಾಮಾಜಿಕ ಹಾಗೂ ಧಾರ್ಮಿಕ ಆಚರಣೆಯ ಆಧಾರಗಳ ಮೇಲೆ ವಿಭಾಗಿಸಲಾಗಿದೆ. ತಂದೆಯ ಸಹೋದರಿಯ ಮಗಳ  ಜೊತೆ ಅಥವಾ ತಾಯಿಯ ಸಹೋದರನ ಮಗಳ ಜೊತೆ ಮದುವೆ ಸಾಧ್ಯವಿದೆ. ವಿಧುರ, ವಿಧವೆಯರ ಮರುವಿವಾಹ ಹಾಗೂ ವಿವಾಹ ವಿಚ್ಛೇದನೆಗಳು ನಡೆಯುತ್ತವೆ. ಹಕ್ಕಿಗಳನ್ನು ಹಿಡಿಯುವುದು, ಕಾಡಿನ ಉತ್ಪನ್ನಗಳನ್ನು ಸಂಗ್ರಹಿಸುವದು. ಇವರ ವೃತ್ತಿಯಾಗಿದೆ. ಅಲಂಕಾರಿಕ ಸಾಮಗ್ರಿಗಳನ್ನು ಮಾರುತ್ತಾ ಬಹಳಷ್ಟು ಜನ ಅಲೆಮಾರಿ ಬದುಕನ್ನೇ ಬದುಕುತ್ತಾರೆ. ಇತ್ತೀಚೆಗೆ ಕೆಲವರು ಕೃಷಿ ಕೂಲಿಗಳಾಗಿಯೂ ದುಡಿಯುತ್ತಾರೆ. ಇವರು ಚಾಮುಂಡಿ, ದುರ್ಗಮ್ಮ, ಕಲ್ಲಮ್ಮ ಮತ್ತು ಎಲ್ಲಮ್ಮ ದೇವತೆಗಳನ್ನು ಆರಾಧಿಸುತ್ತಾರೆ. ಆಧುನಿಕ ಶಿಕ್ಷಣದ ಬಗ್ಗೆ ಹೆಚ್ಚಿನ ಆಸಕ್ತಿ ಕಂಡು ಬರುವುದಿಲ್ಲ. ಕುಟುಂಬ ಯೋಜನೆಯ ಬಗ್ಗೆ ಇವರಿಗೆ ಅಷ್ಟೇನೂ ಕಾಳಜಿಯಿಲ್ಲ. ಇವರನ್ನು ಹಲವಾರು ಅಭಿವೃದ್ಧಿ ಯೋಜನೆಗಳಲ್ಲಿ ಸೇರಿಸಿಕೊಳ್ಳಲಾಗಿದೆ. ಇವರ ಸಾಮಾಜಿಕ, ಆರ್ಥಿಕ ಪರಿಸ್ಥಿತಿ ಅತ್ಯಂತ ಶೋಚನೀಯವಾಗಿದೆ. ಈ ಸಮುದಾಯದ ಪುನರ್‌ವಸತಿ ಕಾರ್ಯವನ್ನು ಸರ್ಕರ ಹಾಗೂ ಖಾಸಗಿ ಸಂಸ್ಥೆಗಳು ಮಾಡುವುದು ಅವಶ್ಯಕ ವಾಗಿದೆ.

ಹಕ್ಕಿಪಿಕ್ಕಿ ಪುರುಷ

ಬನ್ನೇರುಘಟ್ಟದಲ್ಲಿರುವ ಹಕ್ಕಿಪಿಕ್ಕಿ ಗುಡಿಸಲು

ಜನಸಮುದಾಯ ಸಂಪುಟ: ಸಿದ್ದಿ
ಸಿದ್ದಿಗಳು, ಉತ್ತರಕನ್ನಡದ ಕಾಡುಗಳಲ್ಲಿ ಬೀಡುಬಿಟ್ಟ ಆಫ್ರಿಕನ್ ಮೂಲದ ಜನಾಂಗ ಎಂದು ಹೇಳಲಾಗುತ್ತದೆ. ಆದರೆ ಆಫ್ರಿಕಾದ ಯಾವ ಬುಡಕಟ್ಟಿಗೆ ಸೇರಿದವರು ಮತ್ತು ಇವರನ್ನು ಸಿದ್ದಿಗಳು ಎಂದು ಕರೆಯಲು ಕಾರಣವೇನು, ಎಂಬುದು ಇನ್ನೂ ಸ್ಪಷ್ಟವಾಗಿಲ್ಲ. ಪೋರ್ಚುಗೀಸರು ಸಾಗಿಸಿದ ಬಹುಸಂಖ್ಯೆಯ ಗುಲಾಮರು ಈಗಿನ ತಾಂಜಾನಿಯಾಕ್ಕೆ ಸೇರಿದ ಪುಟ್ಟ ದ್ವೀಪವಾದ ಜಾಂಜಿಬಾರಿ ಪ್ರದೇಶದವರು ಆಗಿದ್ದಾರೆ. ಹೀಗೆ ಸಾಗಿಸಿದ ಹಲವು ಬುಡಕಟ್ಟುಗಳಲ್ಲಿ ಬನ್ಯಾಯ್‌ಅಥವಾ ಬನಾಬಿಯಾ ಎಂಬುದು ಒಂದು. ಜಾಂಬೇಸಿ ನದಿಯ ದಂಡೆಯಲ್ಲಿರುವ ಟೆಟೆ ಎಂಬ ಪ್ರದೇಶದಲ್ಲಿ ಶಿದಿಮಾಗಳು ಎಂದು ಕರೆಯಲ್ಪಡುತ್ತಿದ್ದ ಜನರು ಇದೇ ಬನ್ಯಾಯ್ ಪಂಗಡದವರು ಎಂದು ತಿಳಿದುಬರುತ್ತದೆ. ಈ ಬನ್ಯಾಯ್ ಅಥವಾ ಶಿದಿಮಾಗಳೆ ಸಿದ್ದಿಯರು ಎಂಬುದನ್ನು ಇನ್ನು ಹೆಚ್ಚಿನ ಅಧ್ಯಯನಗಳ ಮೂಲಕ ಖಚಿತಪಡಿಸಿಕೊಳ್ಳಬೇಕಾಗಿದೆ. ಈ ಸಂದರ್ಭದಲ್ಲಿ ಸಿದ್ದಿಯರ ಮೂಲ ಕುರಿತಂತೆ ಅಲ್ಲಲ್ಲಿ ಪ್ರಸ್ತಾಪಿಸಲಾಗಿರುವುದನ್ನು ನೋಡಬಹುದು.
ಸಯೀದ್ ಎಂಬ ಪದ ಕ್ರಮೇಣ ಸಿದ್ದಿಯೆಂದು ಬಳಕೆಯಲ್ಲಿ ಬಂದಿರಬೇಕು ಎಂದು ಕೆಲವರ ಅಭಿಪ್ರಾಯ. ಸಿದ್ದಿ ಜನರು ಆಫ್ರಿಕಾದ ನೀಗ್ರೊ ಬುಡಕಟ್ಟು ಜನಾಂಗದವರು. ಇವರನ್ನು ಸಿದ್ದಿ ಜನರು ಎಂದೇ ಐರೋಪ್ಯ ಲೇಖಕರು ಕರೆದಿದ್ದಾರೆ. ಸಿದ್ದಿ ಅಥವಾ ಕಾಫಿರ್ ಎಂದರೆ ಕೂಲಿಕಾರರು ಎಂದು ಸರ್ ಹರ್ಬಟ್ ರಿಸ್ಲೇ ಎಂಬ ವಿದ್ವಾಂಸರು ಅರ್ಥೈಸಿದ್ದಾರೆ. ಗುಲಾಮರೆಂದುಕೊಂಡು ಅರಬ್ಬರು, ಡಚ್ಚರು, ಪೋರ್ಚುಗೀಸರೂ ಹಿಂದಿನ ಕಾಲದಲ್ಲಿ ಸಿದ್ದಿ ಜನರನ್ನು ಭಾರತ ದೇಶಕ್ಕೆ ತಂದರು ಎಂದು ತಿಳಿದುಬರುತ್ತದೆ. ಇವರು ಉತ್ತರ ಕನ್ನಡ ಜಿಲ್ಲೆಯಲ್ಲಿ ಕಂಡುಬರುತ್ತಾರೆ.
[image: ಸಿದ್ದಿ ಮಹಿಳೆ]
ಸಿದ್ದಿ ಮಹಿಳೆ
ಸಿದ್ದಿಯರ ಸಾಮಾಜಿಕ ಜೀವನದ ಒಂದು ವೈಶಿಷ್ಟ್ಯ ಎಂದರೆ ಈ ಬುಡಕಟ್ಟಿನ ಜನರು ಮೂರು ಧರ್ಮಗಳಲ್ಲಿ ಹಂಚಿಹೋಗಿರುವುದು. ಹಿಂದೂ, ಮುಸ್ಲಿಂ ಮತ್ತು ಕ್ರಿಶ್ಚಿಯನ್ ಧರ್ಮಗಳನ್ನು ಅನುಸರಿಸುತ್ತಿರುವ ಇವರು ಒಂದು ವಿಧದಲ್ಲಿ ವೈಶಿಷ್ಟ್ಯಪೂರ್ಣವಾದ ಸಾಮರಸ್ಯದ ಬದುಕು ಸಾಗಿಸುತ್ತಿದ್ದಾರೆ. ಆಶ್ಚರ್ಯದ ಸಂಗತಿ ಎಂದರೆ ಮೂರೂ ಧರ್ಮಗಳು ಒಂದೇ ಕುಟುಂಬದಲ್ಲಿ ಕಾಣಬಹುದು. ಇವರಲ್ಲಿ ಸಮುದಾಯದ ಮಟ್ಟದಲ್ಲಿ ಒಳಬಾಂಧವ್ಯ ವಿವಾಹ ಪದ್ಧತಿ ಇದ್ದರೂ, ಮುಸ್ಲಿಂ ಸಿದ್ದಿಯರು ಹಿಂದೂ ಸಿದ್ಧಿಯರನ್ನು ಕ್ರಿಶ್ಚಿಯನ್ ಸಿದ್ಧಿಯರು ಹಿಂದೂ ಮುಸ್ಲಿಂಮರನ್ನು ಪರಸ್ಪರ ವಿವಾಹ ಮಾಡಿಕೊಳ್ಳುತ್ತಾರೆ. ಸೋದರಮಾವ, ಸೋದರತ್ತೆ ಅಕ್ಕನ ಮಗಳ ವಿವಾಹಗಳು ಹಿಂದೂ ಗುಂಪಿನಲ್ಲಿ ನಡೆಯುತ್ತದೆ. ವಧು ಮೌಲ್ಯವನ್ನು ಹಿಂದು ಮತ್ತು ಕ್ರಿಶ್ಚಿಯನರಲ್ಲಿ ನಗದು  ಹಾಗೂ ವಸ್ತುಗಳ ರೂಪದಲ್ಲಿ ನೀಡಿದರೆ, ಮುಸ್ಲಿಮರಲ್ಲಿ ಮೆಹರ್ ನೀಡುತ್ತಾರೆ. ವಿಧವೆ, ವಿಧುರ ಹಾಗೂ ವಿಚ್ಛೇದಿತರ ಪುನರ್ವಿವಾಹಗಳಿಗೆ ಅವಕಾಶವಿದೆ. ಆಸ್ತಿಯ ಹಕ್ಕನ್ನು ಎಲ್ಲಾ ಗಂಡು ಮಕ್ಕಳು ಸಮನಾಗಿ ಪಡೆಯುತ್ತಾರೆ.
ಈ ಸಮುದಾಯವು ಭೂಮಿರಹಿತವಾಗಿದೆ. ಕೆಲವರಿಗೆ ಮಾತ್ರ ಕೃಷಿ ಜಮೀನಿದೆ. ಬೇಟೆ, ಆಹಾರ ಸಂಗ್ರಹಣೆ, ಮೀನುಗಾರಿಕೆ, ಪಕ್ಷಿಗಳನ್ನು ಹಿಡಿಯುವುದು, ಪ್ರಾಣಿಸಾಗಾಣಿಕೆ, ಜೇನುಸಾಕಣೆ ಮತ್ತು ಶ್ರಮಗೂಲಿ ಇವರ ಇತರ ವೃತ್ತಿಗಳಾಗಿವೆ. ತಮ್ಮ ಜೀವನದ ಧಾರ್ಮಿಕ ವಿಧಿಗಳನ್ನು ನಡೆಸಲು ಹಿಂದೂ, ಮುಸ್ಲಿಂ ಮತ್ತು ಕ್ರೈಸ್ತರು  ಕ್ರಮವಾಗಿ ಹವ್ಯಕ ಬ್ರಾಹ್ಮಣ, ಖಾಜಿ ಹಾಗೂ ಪಾದ್ರಿಯನ್ನು ಆಹ್ವಾನಿಸುತ್ತಾರೆ. ಹಿಂದೂ ಸಿದ್ದಿಗಳು ವೈಷ್ಣವ ತತ್ವದಿಂದ ಪ್ರಭಾವಿತರಾಗಿ ಅದನ್ನೇ ಅನುಸರಿಸಿದರೆ, ಮುಸ್ಲಿಂ ಸಿದ್ಧಿಗಳು ಸುನ್ನಿಯಿಂದ ಮತ್ತು ಕ್ರಿಶ್ಚಿಯನರು ಕ್ಯಾಥೋಲಿಕ್ ತತ್ವಗಳಿಂದ ಪ್ರಭಾವಿತರಾಗಿದ್ದಾರೆ. ತಮ್ಮ ತಮ್ಮ ಧರ್ಮದ ಹಬ್ಬಗಳನ್ನು ಆಚರಿಸುವುದರೊಂದಿಗೆ, ಇವರೆಲ್ಲ ತೆಂಗಿನ ಮರ ಮತ್ತು ಸಿದ್ಧಿ ಅಥವಾ ಕಾಫ್ರಿ ಎಂಬ ಭೂತಗಳನ್ನು ಪೂಜಿಸುತ್ತಾರೆ. ಆಧುನಿಕ ಶಿಕ್ಷಣದ ಬಗ್ಗೆ ಆಸಕ್ತಿ ತೋರಿಸುತ್ತಿದ್ದಾರೆ. ಬಾಲಕರು ಪ್ರಾಥಮಿಕ ಮಟ್ಟದವರೆಗೆ ಓದಿದರೂ ಆರ್ಥಿಕ ಕಾರಣದಿಂದ ಮಧ್ಯದಲ್ಲೇ ನಿಲ್ಲಿಸಿ ಬಿಡುತ್ತಾರೆ. ಬಾಲಕಿಯರು ಶಾಲೆಗಳಿಗೆ ಹೋಗುವುದೇ ಇಲ್ಲ. ಸರ್ಕಾರದ ಅಭಿವೃದ್ಧಿ ಕಾರ್ಯಕ್ರಮಗಳು ಸ್ವಲ್ಪಮಟ್ಟಿಗೆ ಇವರನ್ನು ತಲುಪುತ್ತಿವೆ. ಇವರ ಆರ್ಥಿಕ, ಸಾಮಾಜಿಕ, ಶೈಕ್ಷಣಿಕ ಸ್ಥಿತಿ ಅತ್ಯಂತ ಶೋಚನೀಯವಾಗಿದೆ.

ಜನಸಮುದಾಯ ಸಂಪುಟ: ಸುಡುಗಾಡು ಸಿದ್ಧ
ಸುಡುಗಾಡು ಸಿದ್ಧರನ್ನು ತೆಲುಗು, ಜಂಗಮ, ಬೇಡ ಜಂಗಮ, ಗೊಂಬೆಯಾಟದವರು, ಕಾಡುಪಾಪ, ಆದಿಕ ಸಿದ್ಧ ಮತ್ತು ಸಿದ್ಧರು ಎಂದು ಹಲವು ಹೆಸರುಗಳಿಂದ ಕರೆಯುತ್ತಾರೆ. ‘ಸುಡುಗಾಡು’ ಎಂದರೆ ಸ್ಮಶಾನ. ‘ಸಿದ್ಧ’ ಎಂದರೆ ರಹಸ್ಯ ಮಾಂತ್ರಿಕ ಶಕ್ತಿ ಪಡೆದುಕೊಂಡವರು ಎಂದೂ ಅರ್ಥ ಇದೆ. ಜೋಗಿಗಳಂತೆ ಇವರು ಸಂಚಾರಿ ಭಿಕ್ಷುಕರು. ಒಂದು ಕಾಲದಲ್ಲಿ ಸ್ಮಶಾನಗಳ ಮಾಲೀಕರಾದ ಇವರಿಗೆ, ಸತ್ತವರ ಬಟ್ಟೆಗಳನ್ನು ತೆಗೆದುಕೊಂಡು, ಹೂಳುವ ಪ್ರತಯೊಂದು ಶವಕ್ಕೂ ಶುಲ್ಕವನ್ನು ಪಡೆಯುತ್ತಿದ್ದ ಕುಳವಾಡಿಗಳು. ಥರ್ಸ್ಟನ್ (೧೯೦೯) ಅವರು ಅಲೆಮಾರಿ ಸಮುದಾಯಕ್ಕೆ ಸೇರಿದ ಇವರ ಜೋಳಿಗೆ ಕೇವಲ ಭಿಕ್ಷೆಗಾಗಿ ಅಲ್ಲ. ಅದು ಜಾದು ವಿದ್ಯೆಯ ಅಕ್ಷಯ ಭಂಡಾರ. ಅದರಲ್ಲಿ ಕವಡೆ, ಬೆನಕ, ಲಿಂಗ, ಕಲ್ಲು, ಮುಳ್ಳು, ಬಟ್ಟೆತುಂಡು, ಗಜುಗದಂತಹ ವಸ್ತುಗಳನ್ನು ಇರುವುದರೊಂದಿಗೆ ಕೈಯಲ್ಲಿ ಬೆತ್ತವಿರುತ್ತದೆ. ಹೆಸರೇ ಸೂಚಿಸುವಂತೆ ಇವರು ಸ್ಮಶಾನದಲ್ಲಿ ವಾಸಿಸುತ್ತಾ ಅಲ್ಲಿ ಅರವತ್ತನಾಲ್ಕು ವಿದ್ಯೆಗಳಲ್ಲಿ ಒಂದಾದ ಜಾದೂ ವಿದ್ಯೆಯನ್ನು ಕರಗತ ಮಾಡಿಕೊಂಡು ಅದನ್ನು ಮನರಂಜನೆಗಾಗಿ ಪ್ರತಿ ಮನೆ ಮುಂದೆ ಪ್ರದರ್ಶಿಸುತ್ತಾ ಹೊಟ್ಟೆ ಹೊರೆಯುತ್ತಾರೆ. ಎಂದು ಗುರಿತಿಸುತ್ತಾರೆ.
ಆದರೆ ಒಂದು ಐತಿಹ್ಯದ ಪ್ರಕಾರ “ಶಿವನು ತಪಸ್ಸು ಮಾಡುತ್ತಿರುವಾಗ ಆತನ ಸೇವೆಗಾಗಿ ಪಾರ್ವತಿಯು ನವಕೋಟಿ ಸಿದ್ಧರನ್ನು ಸೃಷ್ಟಿಸಿದಳಂತೆ. ಇನ್ನೊಂದು ಕಥೆ ಪ್ರಕಾರ “ಪ್ರಾಚೀನ ಕಾಲದಲ್ಲಿ ‘ಘೋರಕ್ಷ’ ನೆಂಬ ರಾಕ್ಷಸನು ಮಾಯಾವಿಯಾಗಿದ್ದನು. ಅನೇಕ ಸಿದ್ಧರನ್ನು ತನ್ನ ಮನೆಯ ಕಾವಲಿಗೆ ಇರಿಸಿಕೊಂಡಿದ್ದನಂತೆ. ಇವರ ಉಪಟಳದಿಂದ ಬೇಸತ್ತ ದೇವತೆಗಳು ಶಿವನಲ್ಲಿ ದೂರಿದಾಗ ಇವರ ಸಂಹಾರಕ್ಕಾಗಿ ರೇವಣಸಿದ್ಧಯ್ಯ ಶಿವ ಕಳುಹಿಸುತ್ತಾನೆ. ರೇವಣಸಿದ್ಧರು ಅವರನ್ನು ತಮ್ಮ ನೇತ್ರದಿಂದ ಸುಟ್ಟು ಭಸ್ಮ ಮಾಡಿ ಹಿಂದುರುಗಿ, ಹೋಗುವಾಗ, ಸ್ಮಶಾನದಲ್ಲಿ ಬೂದಿಯಾಗಿ ಬಿದ್ದ ಇವರನ್ನು ನೋಡಿ ಕರುಣೆ ಬಂದು, ಮರು ಜೀವದಾನ ಮಾಡಿ ‘ಸತ್ಯ ನೀತಿಯಿಂದ ನಡೆದು, ಧರ್ಮ, ಬೋಧಿಸಿ’ ಎಂದು ಹೇಳಿ ಹೋದರಂತೆ”. ಈ ಕಾರಣದಿಂದ ಸುಡುಗಾಡಿನಲ್ಲಿ ಜನಿಸಿದ್ದರಿಂದ ಸುಡುಗಾಡು ಸಿದ್ಧರೆಂದೂ ತಾವು ಶಿವಸಂಜಾತರೆಂದು ಕರೆದುಕೊಳ್ಳುತ್ತಾರೆ. ಇವರು ಆಂಧ್ರಪ್ರದೇಶದಿಂದ ಕರ್ನಾಟಕಕ್ಕೆ ವಲಸೆ ಬಂದವರೆಂದು ಹೇಳಿಕೊಳ್ಳುತ್ತಾರೆ.

ಸಾಂಪ್ರದಾಯಿಕ ವೇಷದಲ್ಲಿ ಸುಡುಗಾಡು ಸಿದ್ಧ

ಮಾಂತ್ರಿಕ ವಿದ್ಯೆಯಲ್ಲಿ ತೊಡಗಿರುವ ಸುಡುಗಾಡು ಸಿದ್ಧರು
ಅಲೆ ಅಲೆಮಾರಿಗಳಾದ ಸಿದ್ಧರ ಮೂಲ (ಸ್ಥಳ) ಗ್ರಾಮಗಳು ಹಾಸನ, ಚಿಕ್ಕಮಗಳೂರು, ಧಾರವಾಡ, ಮೈಸೂರು, ರಾಯಚೂರು, ಗುಲ್ಬರ್ಗ ಜಿಲ್ಲೆಗಳಲ್ಲಿವೆ. ತೆಲುಗನ್ನು ಮನೆಯಲ್ಲಿ ಮತ್ತು ಸಂಬಂಧಿಗಳೊಡನೆ ಮಾತನಾಡಿದರೆ, ಕನ್ನಡವನ್ನು ಇತರರೊಡನೆ ಬಳಸುತ್ತಾರೆ. ಸುಡುಗಾಡು ಸಿದ್ಧರು ‘ಮಾರೆಪ್ಪನವರ’, ‘ಅಡಿಕೆ’, ‘ಪತ್ರದಾರಿ’, ‘ಪರದೇಶಿ’, ‘ಸಾಲಿ’, ‘ವಿಭೂತಿ’, ‘ಪೂಜಾರ’ , ಇತ್ಯಾದಿ ಸ್ಥಳ ಅಥವಾ ಉದ್ಯೋಗಸೂಚಕ ಉಪನಾಮಗಳನ್ನು ಬಳಸುತ್ತಾರೆ. ಸೋದರತ್ತೆ, ಸೋದರಮಾವ ಮತ್ತು ಅಕ್ಕನ ಮಗಳೊಡನೆ ವಿವಾಹಕ್ಕೆ ಸಮ್ಮತಿಯಿದೆ. ಇವರಲ್ಲಿ ಸ್ತ್ರೀಯರು ಆರ್ಥಿಕ ಚಟುವಟಿಕೆಯಲ್ಲಿ ಭಾಗವಹಿಸಿ ಕುಟುಂಬದ ಆದಾಯಕ್ಕೆ ಸಹಾಯ ಮಾಡುತ್ತಾರೆ. ಸುಡುಗಾಡು ಸಿದ್ಧರು ಹಳ್ಳಿಗಳಲ್ಲಿ ಸುತ್ತಾಡಿ ತಮ್ಮ ದೇವರಾದ ಸಿದ್ಧಪ್ಪಾಜಿ ಹೆಸರಿನಲ್ಲಿ ಭಿಕ್ಷೆ  ಬೇಡುತ್ತಾರೆ. ವಿಶೇಷವಾಗಿ ಸುಗ್ಗಿಯ ಕಾಲದಲ್ಲಿ ಇವರು ಭಿಕ್ಷೆಗಾಗಿ ಹೆಚ್ಚು ಅಲೆದಾಡುತ್ತಾರೆ. ಕೆಲವೊಮ್ಮೆ ಭಿಕ್ಷೆಗಾಗಿ ಇವರು ಮುಳ್ಳು ಆವಿಗೆ ಮೇಲೆ ಜಾತ್ರೆ ಅಥವಾ ಮಾರುಕಟ್ಟೆ ಸ್ಥಳಗಳಲ್ಲಿ ನಿಂತು ಮುಂಬರುವ ಘಟನೆಗಳ ಬಗ್ಗೆ ಭವಿಷ್ಯ ನುಡಿಯುತ್ತಾರೆ. ಇವರಲ್ಲಿ ಕೆಲವು ಜನ ತಮ್ಮ ಹಿಂದಿನ ವೃತ್ತಿಯನ್ನು ಬಿಟ್ಟು ಕೃಷಿಯಲ್ಲಿ ಕೂಲಿ ಕೆಲಸ ಮಾಡುತ್ತಿದ್ದಾರೆ. ಇವರ ಕುಲ ದೈವಗಳು ಸಿದ್ಧಪ್ಪ, ವೀರಭದ್ರ, ರಾಚಪ್ಪ, ದಾಸಪ್ಪ,ಮೈಲಾರ ದುರ್ಗವ್ವ, ಮಾರಿಯಮ್ಮ, ಗಂಗವ್ವ ಇತ್ಯಾದಿ. ಆಧುನಿಕ ಸಾಮಾಜಿಕ ವ್ಯವಸ್ಥೆಗಳ ಉಪಯೋಗವನ್ನು ಪಡೆದುಕೊಳ್ಳುವಲ್ಲಿ ಈ ಸಮುದಾಯದ ಜನರು ಹಿಂದೆ ಇದ್ದಾರೆ. ಇವರು ಶೈಕ್ಷಣಿಕ, ಆರ್ಥಿಕ ಹಾಗೂ ರಾಜಕೀಯವಾಗಿ ಅತ್ಯಂತ ಹಿಂದುಳಿದ್ದಿದ್ದಾರೆ.

ಜನಸಮುದಾಯ ಸಂಪುಟ: ಮುಗೇರ
ಮುಗೇರ ಎಂಬ ಜಾತಿ ಸೂಚಕ ಪದ ಇತ್ತೀಚೆಗೆ ಹೆಚ್ಚು ಬಳಕೆಯಲ್ಲಿ ಬಂದಿದೆಯಾದರೂ ಇದಕ್ಕೆ ಪರ್ಯಾಯ ‘ಮೇರ’ ಎಂಬುದೇ ಸಾರ್ವತ್ರಿಕ ಬಳಕೆಯ ಪದವಾಗಿದೆ. ಮುಗೇರರನ್ನು ಪುತ್ತೂರು, ಬೆಳ್ತಂಗಡಿ ಮತ್ತು ಸುಳ್ಯ ಪ್ರದೇಶಗಳಲ್ಲಿ ‘ಮೇರರು’ ಎಂದು ಕರೆದರೆ, ತುಳುನಾಡಿನ ಇತರ ಪ್ರದೇಶಗಳಲ್ಲಿ ಮುಗೇರ, ಮುಗ್ಗೇರ, ಮೋಗೇರ, ಇತ್ಯಾದಿಯಾಗಿ ಕರೆಯುತ್ತಾರೆ. ಮೊಲಕ್ಕೆ ತುಳುವಿನಲ್ಲಿ ಮೇರ್, ಮೆಯ್ಯೆರ್, ಮುಗೇರ್, ಎಂಬುದು ಸಂವಾದಿ ಪದವಾಗಿದೆ. ಓಟಕ್ಕೆ ಪ್ರಸಿದ್ಧಿಯಾದ ಮೊಲವನ್ನು ಅಟ್ಟಿಸಿ ಬೇಟೆಯಾಡುವುದರಲ್ಲಿ ಪ್ರಸಿದ್ಧರಾದುದರಿಂದ ‘ಮುಗೇರರು’, ‘ಮೇರರು’, ಎಂದು ಹೆಸರು ಬಂದಿದೆ. ಮುಗೇರರನ್ನು ಜಾತಿಸೂಚಕವಾಗಿ ‘ಮೇರರು’ಎಂದು ಕರೆಯುತ್ತಿದ್ದರು. ಇವರ ಸಾಂಸ್ಕೃತಿಕ ಹಿನ್ನೆಲೆಯಲ್ಲಿ ಗುರುತಿಸಿದಾಗ ‘ಮೇರ’ ಎಂಬ ಪದದ ಬಳಕೆ ಕಂಡುಬರುವುದಿಲ್ಲ. ತುಳುನಾಡಿನಲ್ಲಿ ದಲಿತರಲ್ಲಿಯೇ ಅತೀ ಹೆಚ್ಚಿನ ಜನಸಂಖ್ಯೆಯನ್ನು ಮುಗೇರರು ಹೊಂದಿದ್ದಾರೆ. ಯಾವುದೇ ಒಂದು ನಿರ್ದಿಷ್ಟ ಸ್ಥಳಗಳಲ್ಲಿ ಇವರು ವಾಸಿಸದೆ ತುಳುನಾಡಿನ ಪ್ರತಿಯೊಂದು ಗ್ರಾಮಗಳಲ್ಲಿಯೂ ಮುಗೇರರು ಕಂಡುಬರುತ್ತಾರೆ. ಇವರು ತುಳು ಮತ್ತು ಕನ್ನಡವನ್ನು ಮಾತನಾಡಿ ಕನ್ನಡ ಲಿಪಿಯನ್ನು ಬಳಸುತ್ತಾರೆ.
ಮುಗೇರರಲ್ಲಿ ಕೊರ್ಮೆರ್, ಬಂಗೇರ, ಸಾಲಿಯಾನ, ಕುಂಡದಣ್ಣ, ಮಂಜದಣ್ಣ, ಎರದಣ್ಣ, ಬೀಮದಣ್ಣ, ಕುರ್ಮೇದಣ್ಣ, ಮಟ್ಟೆದಣ್ಣ, ಪೂವದನ್ನ, ಅರ್ಪುದನ್ನ, ಉಪ್ಪೆನ್ನ, ಮಾರದಣ್ಣ, ಮಂಜದಣ್ಣ, ಭದ್ರದನ್ನ, ಕನಪ್ಪನ್ನ, ಪುಲ್ಲೇಟ್ಟನ್ನ, ಮರ್ದೆರ್ ಮುಂತಾದ ಬಳ್ಳಿಗಳು ಕಂಡುಬರುತ್ತವೆ. ಮುಗೇರರಲ್ಲಿ ಸಮಾನ ಬಳ್ಳಿಗಳಲ್ಲಿ ಮದುವೆ ನಡೆಯುವುದಿಲ್ಲ. ಕೂರ್ಮರ್ ಬಳ್ಳಿಯೇ ಅತೀ ಶ್ರೇಷ್ಠವೆಂದು, ಈ ಬಳ್ಳಿಯ ಹೆಣ್ಣುಗಳನ್ನೇ ಮದುವೆಯಾಗಲು ಹೆಚ್ಚಾಗಿ ಎಲ್ಲರೂ ಇಷ್ಟಪಡುತ್ತಾರೆ. ಬಳ್ಳಿಗಳು ತಂದೆಯಿಂದ ಮಕ್ಕಳಿಗೆ ಬರದೆ, ತಾಯಿಯ ಬಳ್ಳಿಯಿಂದ ಮಕ್ಕಳನ್ನು ಗುರುತಿಸುತ್ತಾರೆ. ಇವರ ಕುಟುಂಬದಲ್ಲಿ ಯಾವುದೇ ಧಾರ್ಮಿಕ ಸಾಂಪ್ರದಾಯಿಕ ಕಾರ್ಯಕ್ರಮಗಳಲ್ಲಿ ಸೋದರ ಮಾವನಿಗೆ ಪ್ರಮುಖ ಸ್ಥಾನ ಇದೆ. ಈ ಅಂಶದಿಂದ ಮುಗೇರರಲ್ಲಿ ಮಾತೃಪ್ರಧಾನ ಕುಟುಂಬ ಪದ್ಧತಿಯಿತ್ತು ಎಂದು ಕಂಡುಬರುತ್ತದೆ. ಆದರೆ ಈಗ ಪುರುಷ ಸಂತತಿಗೆ ಮಾನ್ಯತೆ ಬರತೊಡಗಿದೆ. ಕುಟುಂಬದಲ್ಲಿ ಗಂಡು ಹೆಣ್ಣಿಗೆ ಸಮಾನ ಅವಕಾಶ ಹಾಗೂ ಸ್ಥಾನಮಾನಗಳಿವೆ. ಇದಕ್ಕೆ ಮುಖ್ಯ ಕಾರಣ ಹೆಣ್ಣು, ಗಂಡಿನಷ್ಟೇ ದುಡಿಮೆಯಲ್ಲಿ ಪಾಲ್ಗೊಳ್ಳುವುದು. ಯಾವುದೇ ಸ್ಥಿರವಾದ ಆರ್ಥಿಕ ಆಧಾರಗಳಿಲ್ಲದಿರುವುದರಿಂದ ಇಬ್ಬರ ದುಡಿಮೆಯನ್ನು ಇವರು ಅವಲಂಬಿಸಿರಬೇಕಾಗುತ್ತದೆ.
ಮೂಲದಲ್ಲಿ ಬೇಟೆಯಾಡುವುದು ಮತ್ತು ಮೀನು ಹಿಡಿಯುವುದು ಇವರ ಕಸುಬಾಗಿತ್ತು. ಇದಕ್ಕೆ ಈಗಲೂ ಈ ಸಮುದಾಯದಲ್ಲಿ ಹಲವಾರು ಆಧಾರಗಳು ಸಿಗುತ್ತವೆ. ಇತ್ತೀಚೆಗೆ ಕೃಷಿಯಲ್ಲಿ, ಅಡಿಕೆ ತೋಟದ ಕೆಲಸ, ಕಲ್ಲು ಒಡೆಯುವುದು, ಇತ್ಯಾದಿ ಕೆಲಸಗಳಲ್ಲಿ ತಮ್ಮನ್ನು ತೊಡಗಿಸಿಕೊಂಡಿದ್ದಾರೆ. ಈ ವೃತ್ತಿಯ ಜೊತೆಗೆ ಇವರಿಗೆ ಬಂದಿರುವ ಇನ್ನೊಂದು ವೃತ್ತಿ ಕಳ್ಳು ಇಳಿಸುವುದು. ಭೂ ಒಡೆತನವನ್ನು ಪಡೆದಿರುವ ಮುಗೇರರು ಬಹಳ ಕಡಿಮೆ. ಇತ್ತೀಚೆಗೆ ಕೃಷಿ ಯೋಗ್ಯವಲ್ಲದ ಭೂಮಿಯನ್ನು ತಮ್ಮದಾಗಿಸಿಕೊಂಡು ಅಲ್ಪಸ್ವಲ್ಪ ಕೃಷಿಯಲ್ಲಿ ತೊಡಗಿದ್ದಾರೆ. ದೈಹಿಕ ಶ್ರಮವನ್ನು ಅವಲಂಬಿಸಿ ಬದುಕುತ್ತಿದ್ದಾರೆ. ಇತ್ತೀಚೆಗೆ ಸ್ವಲ್ಪ ವಿದ್ಯಾಭ್ಯಾಸವನ್ನು ಪಡೆದು ಸರಕಾರಿ ನೌಕರಿಯನ್ನು ಪಡೆದುಕೊಂಡಿದ್ದಾರೆ. ಆಧುನಿಕ ಸಾಮಾಜಿಕ ಸಂಸ್ಥೆಗಳ ಜೊತೆ ಇವರ ಸಂಬಂಧ ಸ್ವಲ್ಪಮಟ್ಟಿಗೆ ಕಡಿಮೆ ಎಂದು ಹೇಳಬಹುದು. ಇವರ ಆರ್ಥಿಕ, ಸಾಮಾಜಿಕ, ಶೈಕ್ಷಣಿಕ ಜೀವನ ಸುಧಾರಣೆಯಾಗುವ ಅವಶ್ಯಕತೆ ಇದೆ.
ನೋಡಿ:
ಅಭಯ ಕುಮಾರ್, ಕೌಕ್ರಾಡಿ, ೧೯೯೭. ಮುಗೇರ, ಜನಾಂಗ ಜಾನಪದ ಅಧ್ಯಯನ,  ತುಳು ಸಾಹಿತ್ಯ ಅಕಾಡೆಮಿ, ಮಂಗಳೂರು
ಜನಸಮುದಾಯ ಸಂಪುಟ: ಸಿಕ್ಕಲಿಗ
ಸಿಕ್ಕಲಿಗರನ್ನು ಸಿಕ್ಕಲಿಗಾರ ಅಥವಾ ಚಿಕ್ಕಲಿಗರು ಎಂದು ವಿವಿಧ ರೀತಿಯಲ್ಲಿ ಕರೆಯುತ್ತಾರೆ. ಇವರು ಗುಜರಾತಿನಿಂದ ಈಗ ಇರುವ ಸ್ಥಳಕ್ಕೆ ವಲಸೆ ಬಂದವರೆಂಬುದು ಅವರ ಮೌಖಿಕ ಪರಂಪರೆಯಿಂದ ತಿಳಿಯಬಹುದು. ಎಂಥೋವನ್(೧೯೨೨)ಪ್ರಕಾರ ಸಿಕ್ಕಲಿಗರು, ದಖ್ಖನ್ ಮತ್ತು ಕರ್ನಾಟಕದ ಎಲ್ಲೆಡೆಗಳಲ್ಲೂ ಅಲ್ಪ ಸಂಖ್ಯೆಯಲ್ಲಿ ಕಂಡುಬರುತ್ತಾರೆ. ಇವರು ಮತ್ತು ಲೋಹಾರರು ಔರಂಗಜೇಬನ ಕಾಲದಲ್ಲಿ ಮತಾಂತರಗೊಂಡವರ ಪ್ರತಿನಿಧಿಗಳೆಂದು ಹೇಳಲಾಗಿದೆ. ಇವರು ಧಾರವಾಡ, ಬೆಳಗಾವಿ, ಬಿಜಾಪುರ, ಬಾಗಲಕೊಟ, ಬಳ್ಳಾರಿ ಮತ್ತು ಚಿತ್ರದುರ್ಗ ಜಿಲ್ಲೆಗಳಲ್ಲಿ ಹೆ‌‌ಚ್ಚಾಗಿ ಕಂಡುಬರುತ್ತಾರೆ. ಇವರು ಗುಜರಾತಿನ ಒಂದು ಪ್ರಾಂತ್ಯ ಭಾಷೆಯನ್ನು ಮನೆಯಲ್ಲಿ ಬಳಸುತ್ತಾರೆ ಹಾಗೂ ಕನ್ನಡವನ್ನು ಮಾತನಾಡಿ ಕನ್ನಡ ಲಿಪಿಯನ್ನು ಬಳಸುತ್ತಾರೆ. ಈ ಸಮುದಾಯವು ಸಂಗಳರು, ವಜ್ಜಳರು, ಬಿಳಾಲರು, ಪಂಚಾಳರು ಮತ್ತು ಕನಾನರೆಂಬ ಐದು ಪಿತೃ ನಡವಳಿಯ ಹೊರಬಾಂಧವ್ಯದ ವಿವಾಹ ಬೆಡಗುಗಳನ್ನು ಹೊಂದಿದೆ. ಸೋದರತ್ತೆ, ಸೋದರಮಾವ ಮತ್ತು ಅಕ್ಕನ ಮಗಳೊಂದಿಗೆ ವಿವಾಹಕ್ಕೆ ಅನುಮತಿ ಇದೆ. ಸಾಂಪ್ರದಾಯಿಕ ವಧುದಕ್ಷಣೆ ವಿವಾಹದಲ್ಲಿ ಕೊಡಲಾಗುತ್ತದೆ. ತಂದೆಯ ನಂತರ ಹಿರಿಯ ಮಗನು ಕುಟುಂಬದ ಉತ್ತರಾಧಿಕಾರಿಯಾಗುತ್ತಾನೆ. ಸ್ತ್ರೀಯರು ಸಾಂಪ್ರದಾಯಿಕ, ಧಾರ್ಮಿಕ ಹಾಗೂ ಆರ್ಥಿಕ ಚಟುವಟಿಕೆಗಳಲ್ಲಿಯೂ ಭಾಗವಹಿಸುತ್ತಾರೆ.
ಇವರು ಪಾರಂಪರಿಕವಾಗಿ ಖಡ್ಗಗಳನ್ನು ತಯಾರಿಸಿ ಹರಿತಗೊಳಿಸುತ್ತಿದ್ದರು. ಆದರೆ ಖಡ್ಗಗಳು ಅದೃಶ್ಯವಾದ ನಂತರ ಇವರು ಭಿಕ್ಷೆ ಬೇಡುವುದು ಮತ್ತು ಇಚಲು ಗರಿಗಳ ಚಾಪೆಗಳನ್ನು ಮಾಡಲು ಪ್ರಾರಂಭಿಸಿದರು. ಇವರಲ್ಲಿ ಹೆಚ್ಚಿನವರು ಶ್ರಮಗೂಲಿಗಳು. ಈ ಸಮುದಾಯವು ತನ್ನ ಅಭಿವೃದ್ಧಿಗಾಗಿ ಶ್ರಮಿಸಲು ‘ಸಿಕ್ಕಲಿಗರ ಸಂಘವನ್ನು’ ಹೊಂದಿವೆ. ಇವರು ಕಾರೆವ್ವ, ದುರ್ಗಮ್ಮ, ಎಲ್ಲಮ್ಮ, ಮೈಲಾರ ಇತ್ಯಾದಿ ದೇವರುಗಳನ್ನು ಪೂಜಿಸುತ್ತಾರೆ. ಹಿರಿಯರು ಜ್ಞಾನವೃದ್ಧರು ಎಂದು ಭಾವಿಸಿ ಅವರು ಜೀವನದ ಧಾರ್ಮಿಕ ವಿಧಿವಿಧಾನಗಳನ್ನು ಆಚರಿಸುತ್ತಾರೆ. ಈ ಸಮುದಾಯದಲ್ಲಿ ಕೆಲವರು ಉನ್ನತ ಹುದ್ದೆಗಳಲ್ಲಿರುವ ಸದಸ್ಯರು ಇದ್ದಾರೆ. ಇವರು ಆರ್ಥಿಕವಾಗಿ, ಶೈಕ್ಷಣಿಕವಾಗಿ ಹಾಗೂ ರಾಜಕೀಯವಾಗಿ ಹಿಂದುಳಿದ್ದಿದ್ದಾರೆ.
ಜನಸಮುದಾಯ ಸಂಪುಟ: ಮುಕರಿ
ಮುಕರಿ ಎಂಬ ಸಮುದಾಯದ ಜನರು ಉತ್ತರ ಕನ್ನಡ ಜಿಲ್ಲೆಯ ಕುಮಟ, ಹೊನ್ನಾವರ, ಶಿರಸಿ ತಾಲ್ಲೂಕುಗಳಲ್ಲಿ ಕೇಂದ್ರೀಕೃತವಾಗಿ ವಾಸಿಸುತ್ತಿರುವುದನ್ನು ಕಾಣಬಹುದು. ಮೇಲ್ನೋಟಕ್ಕೆ ಇವರು ಆದಿವಾಸಿಗಳಂತೆ  ಕಂಡು ಬಂದರೂ, ನಾಗರಿಕ ಸಮಾಜವು ಇವರನ್ನು ಅಸ್ಪೃಶ್ಯರು ಎಂದು ಪರಿಗಣಿಸುತ್ತಿತ್ತು. ಆದರೆ ಇತ್ತೀಚಿನ ದಿನಗಳಲ್ಲಿ ಇಂಥ ಭಾವನೆಗೆ ಹೆಚ್ಚು ಮಹತ್ವವಿಲ್ಲ. ‘ಮುಕರಿ’ಗಳು ‘ಗಂಜಿಗೌಡರು’ ಎಂದು ಪರಿಚಿತರಾಗಿದ್ದಾರೆ. ಆರ್ಥಿಕವಾಗಿ ಬಹಳ ಹಿಂದುಳಿದಿರುವ ಇವರಿಗೆ ಮೂರು ಹೊತ್ತು ಗಂಜಿ ಊಟಮಾಡುವುದೂ ಕಷ್ಟವಾಗುತ್ತಿತ್ತು. ಗಂಜಿಯೇ ಇವರ ಮುಖ್ಯ ಆಹಾರವಾದುದರಿಂದ ಇವರನ್ನು ‘ಗಂಜಿಗೌಡರು’  ಎಂದು ಕರೆದಿರಬಹುದು. ಇವರಿಗೆ ‘ಹಳೆಯಗೌಡರು’ ಎಂಬ ಹೆಸರು ಇತ್ತು ಎಂದು ಕೆಲವರು ಹೇಳುತ್ತಾರೆ. ಮುಕರಿಗಳು ಹಾಲಕ್ಕಿಗೌಡರ ಗುಂಪಿಗೆ ಸೇರಿದವರೆಂದು ಕೆಲವರ ಅಭಿಪ್ರಾಯ.
‘ಮುಕರಿ’ ಎಂಬ ಹೆಸರು ಬಂದ ಬಗ್ಗೆ ಸರಿಯಾಗಿ ತಿಳಿದುಬಂದಿಲ್ಲ. ರೂಢಿಯಲ್ಲಿರುವ ಒಂದು ಐತಿಹ್ಯವನ್ನು ನಾವು ಗಮನಿಸಬಹುದು. ಮೂಲದಲ್ಲಿ ಇವರು ಹಾಲಕ್ಕಿ ಗೌಡರ ಗುಂಪಿನವರೆಂದು ಹೇಳಲಾಗಿದೆಯಷ್ಟೆ. ಹಾಲಕ್ಕಿಗಳು ಸಂಪ್ರದಾಯಪ್ರಿಯರು ಇವರ ಸಂಪ್ರದಾಯದ ಪ್ರಕಾರ ಕಳ್ಳು ಕುಡಿಯುವುದು, ಸಾರಾಯಿ ಸೇವನೆ ನಿಷಿದ್ಧ ಆದರೆ ಕೆಲವರು ಸಮಾಜದ ಕಟ್ಟಳೆಗಳನ್ನು ಮುರಿದು ಕಳ್ಳು ಕುಡಿಯಲು ಪ್ರಾರಂಭಿಸಿದರಂತೆ. ಹಾಲಕ್ಕಿ ಪಂಚಾಯತಿಯಲ್ಲಿ ಹಿರಿಯರು ಈ ಪ್ರಶ್ನೆಯನ್ನು ಚರ್ಚಿಸಲು ‘ಕೂಟ’ವನ್ನು ಕರೆದರಂತೆ. ಕಳ್ಳು ಕುಡಿಯುವವರು ಕೂಟಕ್ಕೆ ಬಂದರು. ಇವರನ್ನು ಪಂಚಾಯತಿಯ ಪ್ರಮುಖರು ಮತ್ತು ಕೂಟದ ಸದಸ್ಯರು ವಿಚಾರಿಸಿದರು ಯಾವ ಪ್ರಶ್ನೆಗೂ ಉತ್ತರ ಹೇಳಲು ಸಮರ್ಥರಾಗಲಿಲ್ಲವಂತೆ ಚಪ್ಪರ ಕೂಟದಲ್ಲಿ ಭಯದಿಂದ ಮೂಕರಾಗಿ ನಿಂತದರಿಂದ ‘ಮೂಕರು’ ಎಂಬ ಹೆಸರು ಇವರಿಗೆ ಬಂದಿತು. ಅದೇ ಕ್ರಮೇಣ ‘ಮುಕರಿ’ ಎಂದಾಯಿತು ಎಂದು ಹೇಳುತ್ತಾರೆ.
ಮುಕರಿಗಳಲ್ಲಿ ‘ಬಳ್ಳಿ’ ಪದ್ಧತಿ ರೂಢಿಯಲ್ಲಿದೆ. ಮುಖ್ಯವಾಗಿ ಇವರಲ್ಲಿ ಅನೇಕ ‘ಬಳ್ಳಿ’ಗಳು ಕಂಡುಬರುತ್ತವೆ. ಅವುಗಳಲ್ಲಿ ಕೆಲವು ಪ್ರಾಣಿಗಳಿಗೆ ಮತ್ತು ಇನ್ನು ಕೆಲವು ವನಸ್ಪತಿಗಳಿಗೆ ಸಂಬಂಧಿಸಿವೆ. ಅಂದರೆ,ಇವರ ಮೂಲದಲ್ಲಿ ಆಯಾ ಪ್ರಾಣಿಗಳಿಗೆ ಮತ್ತು ಇನ್ನು ಕೆಲವು ವನಸ್ಪತಿಗಳಿಗೆ ಸಂಬಂಧಿಸಿವೆ. ಅಂದರೆ, ಇವರ ಮೂಲದಲ್ಲಿ ಆಯಾ ಪ್ರಾಣಿಗಳಿಗೆ ಅಥವಾ ವನಸ್ಪತಿಗಳಿಗೆ ಸಂಬಂಧಿಸಿವೆ. ಅಂದರೆ, ಇವರ ಮೂಲದಲ್ಲಿ ಆಯಾ ಪ್ರಾಣಿಗಳಿಗೆ ಅಥವಾ ವನಸ್ಪತಿಗಳಿಗೆ ತಾವು ಸೇರಿದವರೆಂದು ನಂಬುತ್ತಾರೆ. ಇವರಲ್ಲಿ ರೂಢಿಯಲ್ಲಿರುವ ಬಳ್ಳಿಗಳು-‘ಕನ್ನೆಬಳ್ಳಿ’, ‘ತೋಳನಬಳ್ಳಿ’, ‘ಶೆಂಡಿಬಳ್ಳಿ’, ‘ಕೌಡ್ಚಿಬಳ್ಳಿ’, ‘ಆನೆಬಳ್ಳಿ’, ‘ಶಿರಿನಬಳ್ಳಿ’, ‘ದ್ಯಾವನಬಳ್ಳಿ’, ‘ಹಂದಿಬಳ್ಳಿ’, ‘ಹೆಬ್ಬಳಬಳ್ಳಿ’ ಇತ್ಯಾದಿ ಇವರಲ್ಲಿ ಒಂದೇ ಬಳ್ಳಿಯ ವಿವಾಹ ನಿಷಿದ್ಧ. ಉತ್ತರ ಕನ್ನಡದಲ್ಲಿ ಕೆಲವು ಬುಡಕಟ್ಟು ಸಮುದಾಯಗಳಲ್ಲಿ ಬಳ್ಳಿ ಪದ್ಧತಿ ಇದ್ದರೂ ಕೌಡ್ಚಿಬಳ್ಳಿ, ಹೆಬ್ಬಳಬಳ್ಳಿಗಳು ಮುಕರಿಗಳಲ್ಲಿ ಮಾತ್ರ ಕಂಡುಬರುತ್ತದೆ.
ಇವರಲ್ಲಿ ವಧುದಕ್ಷಿಣೆಗೆ ‘ತೆರ’ ಎಂದು ಹೇಳುತ್ತಾರೆ. ವಧುದಕ್ಷಿಣೆಯ ಮೊತ್ತ ಇನ್ನೂರು ರೂಪಾಯಿಗಳಿಂದ ಐದು ನೂರು ರೂಪಾಯಿಗಳವರೆಗೂ ಇರುತ್ತದೆ. ಇವರಲ್ಲಿ ನಾಲ್ಕು ಅಥವಾ ಐದು ದಿನಗಳ ಮದುವೆ ಇಂದು ಕೂಡ ರೂಢಿಯಲ್ಲಿದೆ. ಮುಕರಿಗಳಲ್ಲಿ ವಿಧವಾ ವಿವಾಹಕ್ಕೆ ಮನ್ನಣೆಯಿದೆ. ಹೀಗೆ ಮದುವೆಯಾಗುವ ಗಂಡು-ಹೆಣ್ಣು ಮದುವೆಗೆ ಮುಂಚೆಯೇ ಕೂಟದ ಅಧಿಕಾರಿಗಳ ಅನುಮತಿ ಪಡೆಯಬೇಕು. ಗಂಡನಿಂದ ದೂರಾದವಳು, ಗಂಡನು ಜೀವಿಸುವವರೆಗೆ ಬೇರೆ ಮದುವೆಯಾಗುವಂತಿಲ್ಲ. ಆದರೆ ಗಂಡನು ಮದುವೆಯಾಗಬಹುದು. ಗಂಡನಿಂದ ತ್ಯಜಿಸಲ್ಪಟ್ಟವಳಿಗೆ ಸಹಪಂಕ್ತಿ ಭೋಜನ ನಿಷಿದ್ಧ. ಇವರು ವೀರಭದ್ರ, ಜಟಗ, ಮಾಸ್ತಅಮ್ಮ, ವೆಂಕಟರಮಣ, ಹನುಮಂತ, ತುಳಸಿ, ನಾಗನಕಲ್ಲನ್ನು ಪೂಜಿಸುತ್ತಾರೆ. ಇವರಲ್ಲಿ ಜಮೀನನ್ನು ಹೊಂದಿರುವವರು ಬಹಳ ಕಡಿಮೆ. ಪರಂಪರಾಗತವಾದ ಕೂಲಿ ಕೆಲಸವೇ ಇವರ ಮುಖ್ಯವಾದ ಉದ್ಯೋಗ. ದಿನಗೂಲಿಯ ಮೇಲೆ ಜೀವಿಸುವ ಇವರಲ್ಲಿ ಸ್ತ್ರೀಯರೂ, ಮಕ್ಕಳೂ ಕೂಲಿಕೆಲಸಕ್ಕೆ ಹೋಗುತ್ತಾರೆ. ಇತ್ತೀಚೆಗೆ ಕೆಲವರು ಸಣ್ಣಪುಟ್ಟ ವ್ಯಾಪಾರಗಳಲ್ಲಿ ತೊಡಗಿದವರು ಇದ್ದಾರೆ. ಕೆಲವರು ಸರ್ಕಾರಿ ಹಾಗೂ  ಖಾಸಗಿ ಸಂಸ್ಥೆಗಳಲ್ಲಿ ಸಣ್ಣಪುಟ್ಟ ನೌಕರಿಗೆ ಸೇರಿದವರು ಇದ್ದಾರೆ. ಇವರ ಆರ್ಥಿಕ, ಸಾಮಾಜಿಕ, ಶೈಕ್ಷಣಿಕ, ಜೀವನ ಸುಧಾರಣೆಯಾಗುವ ಅಗತ್ಯ ಮತ್ತು ಅವಶ್ಯಕತೆ ಇದೆ.
ನೋಡಿ:
ಭಟ್, ಎಲ್.ಜಿ. ೧೯೮೫, ಉತ್ತರ ಕನ್ನಡ ಮುಕರಿಗಳು,  ಐ.ಬಿ.ಎಚ್. ಪಬ್ಲಿಕೇಷನ್ಸ್, ಬೆಂಗಳೂರು
ಶೆಟ್ಟಿ, ಶ್ರೀಪಾದ, ೧೯೯೮, ಮುಕರಿಯರು,  (ಸಂ.) ಎಚ್.ಜೆ.ಲಕ್ಕಪ್ಪಗೌಡ, ಕರ್ನಾಟಕದ ಬುಡಕಟ್ಟುಗಳು, ಕರ್ನಾಟಕ ಜಾನಪದ ಮತ್ತು ಯಕ್ಷಗಾನ ಅಕಾಡೆಮಿ.
ಜನಸಮುದಾಯ ಸಂಪುಟ: ಮುಸ್ಲಿಮ್
ಮುಸ್ಲಿಮ್‌ರು ಕರ್ನಾಟಕಕ್ಕೆ ಮೂರು ಹಂತಗಳಲ್ಲಿ ಬಂದಿದ್ದಾರೆ. ಎಂದು ಇತಿಹಾಸಕಾರರು ಗುರುತಿಸಿದ್ದಾರೆ. ಮೊದಲನೇಯ ಹಂತ ಅರಬ್ಬರು ಬಹಳ ಹಿಂದಿನಿಂದಲೂ ಕರ್ನಾಟಕದ ಕರಾವಳಿ ಪ್ರದೇಶಕ್ಕೆ ವ್ಯಾಪರಕ್ಕಾಗಿ ಬಂದು ಹೋಗುತ್ತಿದ್ದರು. ದಕ್ಷಿಣ ಕನ್ನಡ, ಉಡುಪಿ, ಉತ್ತರ ಕನ್ನಡ ಜಿಲ್ಲೆಗಳಲ್ಲಿ ಕಂಡುಬರುವ ಮಾಪಿಳ್ಳೆಗಳು, ಬ್ಯಾರಿಗಳು ಹಾಗೂ ನವಾಯತರು ಭಾರತಕ್ಕೆ ಅರೇಬಿಯದಿಂದ ವ್ಯಾಪಾರಕ್ಕಾಗಿ ಬಂದ ಸಂತತಿಯವರು. ಇವರ ಜೊತೆ ಬಂದ ಮುಸ್ಲಿಮ್ ಧರ್ಮವು ಕರ್ನಾಟಕದ ಕರಾವಳಿಯುದ್ದಕ್ಕೂ ಹರಡಿತು. ನಂತರ ದಿನಗಳಲ್ಲಿ ಮುಸ್ಲಿಮ್‌ರು ನಿಧಾನವಾಗಿ ಕರ್ನಾಟಕದ ಒಳನಾಡುಗಳಿಗೆ ಪಸರಿಸಿದ್ದರು.
ಎರಡನೆಯ ಹಂತದಲ್ಲಿ ಮುಸ್ಲಿಮ್ ಧರ್ಮವು ಕರ್ನಾಟಕದಲ್ಲಿ ಹರಡಿದ್ದು ಉತ್ತರದಿಂದ ಬಂದ ಧರ್ಮ ಪ್ರಚಾರಕರಿಂದ, ಮೂರನೇ ಹಂತ ಕರ್ನಾಟಕವನ್ನು ಆಳಿದ ಬಹುಮನಿ ಮತ್ತು ಆದಿಲ್‌ಶಾಹಿ ಸಂತತಿಗಳ ಆಳ್ವಿಕೆಯ ಕಾಲದಲ್ಲಿ. ಇವರ ಆಡಳಿತಕಾಲದಲ್ಲಿ ಕರ್ನಾಟಕಕ್ಕೆ ಹಲವಾರು ಸೂಫಿಸಂತರು ಕರ್ನಾಟಕಕ್ಕೆ ಬರುತ್ತಾರೆ. ಅವರಲ್ಲಿ ಅತ್ಯಂತ ಮುಖ್ಯವಾದ ಬಂದೆನವಾಜ್ ಎಂಬ ಸೂಫಿಯು ದೆಹಲಿಯಿಂದ ಕರ್ನಾಟಕಕ್ಕೆ ಬರುತ್ತಾನೆ. ಸೂಫಿಗಳ ಮುಖ್ಯ ಉದ್ದೇಶ ಸಮಾನತೆಯನ್ನು ಸಾರುವುದೇ ಹೊರತು ಮತಾಂತರವಲ್ಲ. ಆದರೆ ಸೂಫಿಗಳಿಂದ ಪ್ರಭಾವಿತರಾಗಿ ಕರ್ನಾಟಕದಲ್ಲಿ ಹಲವಾರು ತಳಜಾತಿಯ ಜನರು ಮುಸ್ಲಿಮ್‌ಧರ್ಮವನ್ನು ಸ್ವೀಕರಿಸುತ್ತಾರೆ. ಮುಸ್ಲೀಮ್‌ರಲ್ಲಿ ಶಿಯಾ, ಸುನ್ನಿ, ಮಹಮದೀಯ  ಇತ್ಯಾದಿ ಪಂಗಡಗಳಿವೆ. ಇವು ಕರ್ನಾಟಕದ ಎಲ್ಲ ಪ್ರದೇಶಗಳಲ್ಲಿ ಕಂಡು ಬರುತ್ತವೆ. ಈ ಪಂಗಡಗಳು ಇಸ್ಲಾಂ ಧಾರ್ಮಿಕ ತತ್ವಗಳ ಹಿನ್ನೆಲೆಯಲ್ಲಿ ಹುಟ್ಟಿಕೊಂಡವು. ಆದರೆ ಹಿಂದು ಸಾಮಾಜಿಕ ರಚನೆಯಲ್ಲಿ ವೃತ್ತಿ ಮತ್ತು ಕಸುಬು ಆಧಾರಿತ ಸಮುದಾಯಗಳು ಇರುವಂತೆ ಮುಸ್ಲಿಮ್‌ರಲ್ಲಿಯು ಕಂಡುಬರುತ್ತದೆ.
ಈ ರೀತಿಯ ಸಮುದಾಯಗಳು ಬಹಮನಿ ಮತ್ತು ಆದಿಲ್‌ಶಾಹಿಗಳು ಅತ್ಯಂತ ಪ್ರಬಲವಾಗಿ ಆಡಳಿತ ನಡೆಸಿದ ಕರ್ನಾಟಕದ ಉತ್ತರ ಒಳನಾಡುಗಳಲ್ಲಿ ಕಂಡುಬರುತ್ತದೆ. ಈ ಸಮುದಾಯಗಳು ಹೇಗೆ ಹುಟ್ಟಿಕೊಂಡವು ಎಂಬುದು ಚರ್ಚಾಸ್ಪದ ವಿಷಯ. ಆದರೆ ನಮ್ಮ ಗ್ರಹಿಕೆಯ ಹಿನ್ನೆಲೆಯಲ್ಲಿ ಬಹಮನಿ ಆದಿಲ್‌ಶಾಹಿ ಆಳ್ವಿಕೆಯ ಕಾಲದಲ್ಲಿ ಅನೇಕ ಚಾರಿತ್ರಿಕ ಕಾರಣಗಳು ಹಾಗೂ ಒತ್ತಡಗಳಿಂದ ಸಾಮಾಜಿಕ ಸಮಾನತೆಗಾಗಿ ಕೆಲವು ತಳಜಾತಿಯ ಜನರು ಮತಾಂತರವಾಗಿರಬಹುದು. ಇತ್ತೀಚಿನ ಕರ್ನಾಟಕದ ರಾಜಕೀಯ ಪರಿಸ್ಥಿತಿಯನ್ನು ಅತ್ಯಂತ ಸೂಕ್ಷ್ಮವಾಗಿ ಗಮನಿಸಿ ವಿಶ್ಲೇಷಿಸಿದರೆ, ಮುಸ್ಲಿಮ್‌ರು ಕರ್ನಾಟಕದ ರಾಜಕೀಯದಲ್ಲಿ ತಮ್ಮದೇ ಆದ ಪ್ರಾಬಲ್ಯವನ್ನು ಪಡೆದುಕೊಳ್ಳುತ್ತಿದ್ದಾರೆ. ಹೀಗೆ ಮುಸ್ಲಿಮ್ ಧರ್ಮವನ್ನು ಪಾಲಿಸುವ ಜನರು ಕರ್ನಾಟಕದಲ್ಲಿ ಹಲವಾರು ರೂಪಾಂತರಗಳಲ್ಲಿ ಕಂಡುಬರುತ್ತಾರೆ.
 
ಮುಸ್ಲಿಮ್ : ಕಸಾಯಿ
ಕಸಾಯಿ ಮುಸ್ಲಿಮ್, ಸಾಮಾನ್ಯವಾಗಿ ಗೋ-ಕಸಾಯಿಗಳು ಎಂದೇ ಕರೆಯುತ್ತಾರೆ. ದನ-ಕಟುಕರು, ಕಟುಕ ಅಥವಾ ಕಟುಕರ್ ಹಾಗೂ ಖುರೇಷಿ ಇವರ ಇತರೆ ಹೆಸರುಗಳು. ಇವರು ಸಾಂಪ್ರದಾಯಿಕ ಕಟುಕ ವೃತ್ತಿಯವರು ಇವರನ್ನು ರಾಜ್ಯಾದ್ಯಂತ ಕಾಣಬಹುದು. ಇವರು ಹಳ್ಳಿಗಿಂತ ಪಟ್ಟಣಗಳಲ್ಲಿ ಹೆಚ್ಚಾಗಿದ್ದಾರೆ. ಉರ್ದು ಇವರ ಮಾತೃಭಾಷೆಯಾದರೂ, ಕನ್ನಡದಲ್ಲಿ ಮಾತನಾಡಿ, ಕನ್ನಡ ಲಿಪಿಯನ್ನು ಬಳಸುತ್ತಾರೆ. ಈ ಸಮುದಾಯದ ಜನರು ತಾವು ಶೇಖರೆಂದು ಪ್ರತಿಪಾದಿಸುತ್ತಾರೆ. ರಕ್ತ ಸಂಬಂಧ ಹಾಗೂ ದೂರ ಸಂಬಂಧಗಳೆರಡರಲ್ಲೂ ಮದುವೆಗಳೂ ಸಾಧ್ಯವಿದೆ. ಬಹುಪತ್ನಿತ್ವಕ್ಕೆ ಅವಕಾಶವಿದ್ದರೂ ಅಂತಹ ಉದಾಹರಣೆಗಳು ಕಡಿಮೆ. ವಿವಾಹ ವಿಚ್ಛೇದನ, ಮರುವಿವಾಹ ಹಾಗೂ ಆಸ್ತಿ ಹಂಚಿಕೆಯ ವಿಚಾರಗಳಲ್ಲೂ ಇಸ್ಲಾಂ ಕಟ್ಟಳೆಗಳನ್ನೇ ಪಾಲಿಸುತ್ತಾರೆ. ಹೆರಿಗೆಗೆ ಮುನ್ನ ‘ಗೋದ್ ಭರನಾ’ ಎಂಬ ಸಾಂಪ್ರದಾಯಿಕ ಕಾರ್ಯಗಳನ್ನು ಹಾಗೂ ಹೆರಿಗೆಯ ನಂತರ ನಾಮಕರಣ, ‘ಸುನ್ನತಿ’ ಕಾರ್ಯಗಳನ್ನು ಮಾಡುತ್ತಾರೆ. ಮದುವೆಯ ಆಚರಣೆಗಳಲ್ಲಿ ನಿಶ್ಚಿತಾರ್ಥ, ಕಬೂಲ್‌ಕಿಯಾ, ಲಚ್ಚಾಕಟ್ಟುವುದು ಹಾಗೂ ಜಲ್ಪಗಳು ಸೇರಿವೆ. ಶವವನ್ನು ಹೂಳಿ, ತಿಥಿ ಕಾರ್ಯವನ್ನು ಇಪ್ಪತ್ತನೇ ಹಾಗೂ ನಲವತ್ತನೇ ದಿನ ಮಾಡುತ್ತಾರೆ.
ಸಾಂಪ್ರದಾಯಿಕವಾಗಿ ಮುಸ್ಲಿಮ್ ಕಸಾಯಿಗಳು ದನದ ಮಾಂಸ ಮಾರುವವರು. ದನ ಹಾಗೂ ಎಮ್ಮೆಗಳನ್ನು ಕಡಿಯಲಿಕ್ಕೆಂದು, ಅದನ್ನು ಡೋರ ಕೋಮಿನವರಿಗೆ (ಎಮ್ಮೆಗೆ ಸಂಬಂಧಪಟ್ಟಾಗಲಂತೂ ನಿರ್ದಿಷ್ಟವಾಗಿ ಮಾರುತ್ತಾರೆ. ಇವರಲ್ಲಿ ತುಂಬಾ ಕಡಿಮೆ ಜನರು ಸರ್ಕಾರಿ ಹಾಗೂ ಖಾಸಗಿ  ನೌಕರಿಯಲ್ಲಿದ್ದಾರೆ. ಕಸಾಯಿಯವರು ತಮ್ಮ ಕೋಮಿನ ಸಂಘಟನೆಯನ್ನು ಹೊಂದಿದ್ದಾರೆ. ಅದಕ್ಕೆ ‘ಜಮಾತ್’ ಎಂದು ಕರೆಯುತ್ತಾರೆ. ಅದರಲ್ಲಿ ಆಯ್ದ ಐದು ಜನರಿರುತ್ತಾರೆ. ಎಲ್ಲಾ ರೀತಿಯ ಜಗಳಗಳನ್ನು “ಜಮಾತ್‌”ಗೆ ಕಳಿಸಲಾಗುತ್ತದೆ. ಧಾರ್ಮಿಕ ವ್ಯಕ್ತಿಯನ್ನು ‘ಖಾಜಿ’ ಎಂದು ಕರೆಯುತ್ತಾರೆ. ಖಾಜಿಯು ಎಲ್ಲ ಧಾರ್ಮಿಕ ಆಚರಣೆಗಳನ್ನು ನಡೆಸಿಕೊಡುತ್ತಾನೆ. ಆಧುನಿಕ ಶಿಕ್ಷಣ, ಆಧುನಿಕ ವೈದ್ಯಕೀಯ ಹಾಗೂ ಸಂಪರ್ಕ ಸಾಧನಗಳನ್ನು ಈ ಕೋಮಿನವರು ಬಳಸಿಕೊಳ್ಳುತ್ತಿದ್ದಾರೆ.
 
ಮುಸ್ಲಿಮ್ : ಖಾಕರ
ಖಾಕರ್ ಮುಸ್ಲಿಮ್ ಕೋಮುಗಳಲ್ಲಿ ಒಂದು. ಇವರಲ್ಲಿ ಎರಡು ಉಪಗುಂಪುಗಳಿವೆ, ಕಂಕಡ್‌ಜಿ ಹಾಗೂ ಉಮರ್‌ಜಿ ಎಂದು. ಇವರು ಸಹೋದರನಾಗಿ ಬೇರೆ ಬೇರೆ ಕಡೆ ವಾಸಿಸುತ್ತಿದ್ದರು. ಕಾಲಾಂತರದಲ್ಲಿ ಇವೇ ಎರಡು ಗುಂಪುಗಳಾದವು. ಆದರೆ ಇವರನ್ನು ಪ್ರಾಂತ್ಯದ ಆಧಾರದ ಮೇಲೆ ಬೇರೆ ಮಾಡಲಾಗಿದೆ. ಹದಿನೆಂಟನೇ ಶತಮಾನದ ಮಧ್ಯಭಾಗದಲ್ಲಿ ಇವರು ಅಫ್‌ಘಾನಿಸ್ತಾನದಿಂದ ವಲಸೆ ಬಂದವರು ಹಾಗೂ ಹೈದರಾಲಿ ಹಾಗೂ ಟಿಪ್ಪುವಿನ ಸೈನ್ಯದಲ್ಲಿ ಸೇವೆ ಸಲ್ಲಿಸಿದರು ಎಂದು ಹೇಳಿಕೊಳ್ಳುತ್ತಾರೆ. ಈ ಕೋಮಿನ ಹೆಸರು ಮೂಲತಃ ಇವರ ಮೂಲ ಪುರುಷನಾದ ‘ಕಂಕಡ್‌ಜಿ’ಯಿಂದ ಬಂದದ್ದು. ಇವರು ಉರ್ದು ಹಾಗೂ ಕನ್ನಡದಲ್ಲಿ ಮಾತನಾಡಬಲ್ಲರು.
ಇವರಲ್ಲಿ ರಕ್ತ ಸಂಬಂಧಿಗಳು ಹಾಗೂ ಸೋದರ ಸಂಬಂಧಿಗಳ ಜೊತೆ ಮದುವೆಗೆ ಅವಕಾಶವಿದೆ. ಆಸ್ತಿಯಲ್ಲಿ ಮನೆಯ ಹೆಣ್ಣುಮಕ್ಕಳಿಗೆ ಮೂರನೇ ಒಂದು ಭಾಗ ಸಿಗುತ್ತದೆ. ಉಳಿದ ಆಸ್ತಿಯನ್ನು ಗಂಡು ಮಕ್ಕಳಲ್ಲಿ ಸಮನಾಗಿ ಹಂಚಲಾಗುತ್ತದೆ. ತಂದೆ ನಂತರ ಕುಟುಂಬದ ಹಿರಿಯ ಮಗ ಉತ್ತರಾಧಿಕಾರಿಯಾಗುತ್ತಾನೆ. ಹೆರಿಗೆಗೆ ಮುನ್ನ ‘ಗೋಧ್ ಭರನಾ’ ಎನ್ನುವ ಕಾರ್ಯ ಮಾಡುತ್ತಾರೆ. ಇವರ ಮದುವೆಯ ಆಚರಣೆಗಳಲ್ಲಿ ‘ಮಂಗನಿ’, ‘ಮೆಹರ’, ‘ನಿಕಾಹ’, ‘ವಾಲಿಮ’ ಮುಖ್ಯವಾದವು. ಶವವನ್ನು ಹೂಳುತ್ತಾರೆ ಹಾಗೂ ಪ್ರಾರ್ಥನೆ ಮಾಡುತ್ತಾರೆ. ಜಿಯಾರತ್ ಹಾಗೂ ಚಾಲಿಕಹಾಮ್ ಆಚರಣೆಗಳನ್ನು ಹದಿನಾಲ್ಕನೇ ದಿನ ಮಾಡುತ್ತಾರೆ. ಇವರು ಆಧುನಿಕ ಶಿಕ್ಷಣ, ಆರೋಗ್ಯ, ಅಭಿವೃದ್ಧಿ ಯೋಜನೆಗಳ ಇತ್ಯಾದಿ ಆಧುನಿಕ ವಿಷಯಗಳ ಬಗ್ಗೆ ಹೆಚ್ಚಿನ ಆಸಕ್ತಿಯನ್ನು ಹೊಂದಿದ್ದಾರೆ. ಇವರ ಶೈಕ್ಷಣಿಕ, ಆರ್ಥಿಕ ಪರಿಸ್ಥಿತಿ ಸುಧಾರಣೆಯಾಗಬೇಕಾಗಿದೆ.
 
ಮುಸ್ಲಿಮ್ : ಛಪ್ಪರ ಬಂದ
ಛಪ್ಪರ ಬಂದ ಹೆಸರು “ಛಾಪಾ” ಎಂದರೆ “ಮುದ್ರೆ” ಎನ್ನುವ ಪದದಿಂದ ಬಂದಿದೆ. ಇವರು ಖೋಟಾನೋಟಗಳನ್ನು ತಯಾರಿಸುವವರಾಗಿದ್ದರು ಥರ್ಸ್ಟನ್ (೧೯೦೯) ಅವರು ‘ಛಪ್ಪರ’ ಎಂದರೆ ‘ಛಾವಣಿ’ ‘ಬಂದ’ ಎಂದರೆ ಹೊದೆಸುವವ. ಈ ಸಮುದಾಯದವರ ಸಾಂಪ್ರದಾಯಿಕ ವೃತ್ತಿ ಛಾವಣಿಗೆ ಹುಲ್ಲು ಹೊದೆಸುವುದು. ಮೌಖಿಕ ಪರಂಪರೆ ಪ್ರಕಾರ ಬಿಹಾರದಿಂದ ವಲಸೆ ಬಂದವರು ಎಂದು ಹೇಳಲಾಗುತ್ತದೆ. ಬೆಳಗಾವಿ, ಬಿಜಾಪುರ ಹಾಗೂ ಧಾರವಾಡ ಜಿಲ್ಲೆಗಳಲ್ಲಿ ಹೆಚ್ಚಾಗಿ ಕಂಡುಬರುತ್ತಾರೆ. ಮರಾಠಿಯ ಒಂದು ಉಪಭಾಷೆಯನ್ನು ಮಾತನಾಡುತ್ತಾರೆ. ಉರ್ದು ಹಾಗೂ ಕನ್ನಡವನ್ನು ಇತರರೊಂದಿಗೆ ಮಾತನಾಡಲು ಬಳಸುತ್ತಾರೆ. ತಮ್ಮ ಖಾಸಗಿ ಗುಟ್ಟುಗಳಿಗೆ ಒಂದು ಥರದ ಒರಟು ಭಾಷೆಯನ್ನು ಬಳಸುತ್ತಾರೆ.
ಛಪ್ಪರ ಬಂದರಲ್ಲಿ ನಾಲ್ಕು ಉಪ ಪಂಗಡಗಳಿವೆ, ಅವೆಂದರೆ ಬಡೇಭಾಯಿ, ನನ್ಹೆಭಾಯಿ, ಚೆಗಾಂದೆ ಹಾಗೂ ಬರಗಾಂದೆ. ಬಡೇಭಾಯಿ ಉಪಗುಪಂಉ, ನನ್ಹೆಭಾಯಿ ಉಪಗುಂಪಿಗಿಂತಲೂ ಸಾಮಾಜಿಕ ಸ್ಥಾನಮಾನಗಳಲ್ಲಿ ಉನ್ನತವಾದುದೆಂದು ಭಾವಿಸಲಾಗಿದೆ. ರಕ್ತಸಂಬಂಧಿ ಮದುವೆಗಳು ನಡೆಯಲು ಅವಕಾಶ ಇದೆ. ಹಿರಿಯ ಮಗನಿಗೆ ತಂದೆಯ ನಂತರ ಮನೆಯ ವಾರಸುದಾರಿಕೆ ಲಭಿಸುತ್ತದೆ. ಹೆರಿಗೆಗೆ ಮುನ್ನ ‘ಸತ್ಪಸ’ ಅಥವಾ ‘ಗೋಧ್‌ಭರನ’ ಕಾರ್ಯವನ್ನು ಮಗು ಹುಟ್ಟಿದ ದಿನವೆ ಮಾಡುತ್ತಾರೆ. ಜನನ ಸೂತಕವು ನಲವತ್ತು ದಿನಗಳವರೆಗೆ ಇದ್ದು, ನಂತರ ಶುದ್ಧೀಕರಣ ಕಾರ್ಯವನ್ನು ಮಾಡುತ್ತಾರೆ. ಋತುಮತಿಯಾದ ‘ಫೂಲ ಚಡನಾ’ ಕಾರ್ಯ ಮಾಡಿಸುತ್ತಾರೆ. ಮದುವೆಯ ಕಾರ್ಯಗಳಲ್ಲಿ ಮಾಂಗನಿ (ನಿಶ್ಚಿತಾರ್ಥ), ಗೋಧ್‌ಭರನಾ, ಅರಿಶಿಣ ಹಚ್ಚುವುದು, ನಿಕಾಹ್ಮ, ಕಬೂಲ್‌ಕಿಯಾ, ಜಿಲ್ವ, ಲಚ್ಚಾ ಹಾಗೂ ಮೆಹರ ಮುಖ್ಯವಾದವು.
ಇತ್ತೀಚಿನ ದಿನಗಳಲ್ಲಿ ಇವರು ವ್ಯವಸಾಯ ಹಾಗೂ ಕಾರ್ಖಾನೆಗಳಲ್ಲಿ ಕೂಲಿಗಳಾಗಿ ದುಡಿಯುತ್ತಿದ್ದಾರೆ. ಜೊತೆಗೆ ಹೆಣ್ಣು ಮಾರುವುದು, ಚಿಲ್ಲರೆ ವ್ಯಾಪಾರ, ಬಡಗಿಗಳು, ಚಾಲಕರು, ಕಲ್ಲು ಒಡೆಯುವ, ಇತ್ಯಾದಿ ವೃತ್ತಿ ಮಾಡುತ್ತಿದ್ದಾರೆ. ಇವರು ಇಸ್ಲಾಂ ಧರ್ಮವನ್ನು ಪಾಲಿಸುತ್ತಾರೆ. ಇವರು ಲಿಂಗಾಯತ, ಮತ್ತು ಇತರೆ ಮುಸ್ಲಿಂ ಸಮುದಾಯಗಳ ಜೊತೆ  ಸಾಮಾಜಿಕ ಸಂಪರ್ಕವನ್ನು ಹೊಂದಿದ್ದಾರೆ. ಆಧುನಿಕ ಸಾಮಾಜಿಕ ವ್ಯವಸ್ಥೆಗಳ, ಅಭಿವೃದ್ಧಿ ಕಾರ್ಯಕ್ರಮಗಳ ಎಲ್ಲ ಸೌಲಭ್ಯಗಳನ್ನು ಪಡೆಯಲು ಪ್ರಯತ್ನಿಸುತ್ತಿದ್ದಾರೆ. ಇವರ ಆರ್ಥಿಕ, ಸಾಮಾಜಿಕ, ಶೈಕ್ಷಣಿಕ ಮತ್ತು ರಾಜಕೀಯ ಪರಿಸ್ಥಿತಿ ಸುಧಾರಿಸಬೇಕಾಗಿದೆ.
 
ಮುಸ್ಲಿಮ್ : ಜಾತಿಗಾರ
ಜಾತಿಗಾರ, ಒಂದು ಅಲೆಮಾರಿ ಸಮುದಾಯ. ಬಿಜಾಪುರ, ಬಾಗಲಕೋಟೆ, ಹಾವೇರಿ, ಗದಗ ಹಾಗೂ ಧಾರವಾಡ ಜಿಲ್ಲೆಗಳಲ್ಲಿ ಹೆಚ್ಚಾಗಿ ಕಂಡುಬರುತ್ತಾರೆ. ಇವರು ಸುನ್ನಿ ಮುಸ್ಲಿಂ ಗುಂಪಿಗೆ ಸೇರುತ್ತಾರೆ. ಮನೆಯಲ್ಲಿ ಉರ್ದು ಬಳಸುತ್ತಾರೆ. ಸಾರ್ವಜನಿಕ ಬದುಕಿನಲ್ಲಿ ಕನ್ನಡವನ್ನು ಮಾತನಾಡಿ, ಕನ್ನಡ ಲಿಪಿ ಬಳಸುತ್ತಾರೆ. ಇವರದು ಒಂದೇ ಗೋತ್ರದ ಕೋಮು ಆದ್ದರಿಂದ ಇವರು ರಕ್ತ ಸಂಬಂಧಿಗಳಲ್ಲಿ ಹಾಗೂ ನೇರ ಸಂಬಂಧಿಗಳ ಮದುವೆ ರೂಢಿಯಲ್ಲಿದೆ. ಸೋದರ ಸಂಬಂಧಿ ವಿವಾಹ ಇವರಲ್ಲಿ ಕಂಡುಬರುತ್ತದೆ. ಮದುವೆಯಲ್ಲಿ ಮೆಹರ್ ಹಣವನ್ನು ಸೂಚಿಸುತ್ತಾರೆ. ಇವರ ಮದುವೆಯ ಮುಖ್ಯ ಆಚರಣೆಗಳೆಂದರೆ ‘ನಿಕಾಹ್’ ಹಾಗೂ ‘ಜಲ್ವ’.
ಇವರ ಸಾಂಪ್ರದಾಯಿಕ ವೃತ್ತಿಯೆಂದರೆ ಎತ್ತಿನ ಕೋಡುಗಳನ್ನು ಕೆತ್ತುವುದು, ಕುದುರೆ ಹಾಗೂ ಎತ್ತಿಗೆ ಲಾಳ ಹೊಡೆಯುತ್ತಾರೆ. ಇತ್ತೀಚಿನ ದಿನಗಳಲ್ಲಿ ಈ ವೃತ್ತಿಗಳು ಹೆಚ್ಚು ಲಾಭದಾಯಕವಾಗಿಲ್ಲ. ಆದ್ದರಿಂದ ಕೆಲವರು ಕೃಷಿ ಕೂಲಿಗಳಾಗಿ ಕೆಲಸ ಮಾಡುತ್ತಾರೆ. ಭೂಮಿಯಿಲ್ಲದವರು ಬಟ್ಟೆ ಹೊಲಿಯುವುದು ಹಾಗೂ ಚಿಲ್ಲರೆ ವ್ಯಾಪಾರದ ಅಂಗಡಿಗಳನ್ನು ನಡೆಸುತ್ತಾರೆ. ಇವರಿಗೆ ಧಾರ್ಮಿಕ ಕ್ರಿಯಾಚರಣೆ ನಡೆಸಲು ‘ಕಾಜೀ’ ಹಾಗೂ ‘ಮುಲ್ಲಾ’ ಇದ್ದಾರೆ. ಧಾರ್ಮಿಕ ಆಚರಣೆಗಳಲ್ಲಿ ಇವರ ಸಹಾಯ ಬೇಕು. ಮೊಹರಂ, ಬ್ರಕೀದ್, ರಂಜಾನ್ ಹಾಗೂ ಈದ್ ಮಿಲಾದ್-ಹಬ್ಬಗಳನ್ನು ಆಚರಿಸುತ್ತಾರೆ. ಇವರ ಸಾಮಾಜಿಕ, ಆರ್ಥಿಕ, ಶೈಕ್ಷಣಿಕ ಪರಿಸ್ಥಿತಿ ಸುಧಾರಣೆಯಾಗಬೇಕಾಗಿದೆ.
 
ಮುಸ್ಲಿಮ್ : ಧೋಬಿ
ಮುಸ್ಲಿಮ್ ಧೋಬಿ ಮುಸ್ಲಿಮ್ ಉಪಪಂಗಡಗಳಲ್ಲಿ ಒಂದು. ಇವರು ಕರ್ನಾಟಕದಲ್ಲಿ ಧಾರವಾಡ, ಬಿಜಾಪುರ ಮುಂತಾದ ಜಿಲ್ಲೆಗಳಲ್ಲಿ ಹಂಚಿಹೋಗಿದ್ದಾರೆ. ಇವರು ಕುಟುಂಬದೊಳಗೆ ಉರ್ದು ಮತ್ತು ಇತರರೊಂದಿಗೆ ಕನ್ನಡದಲ್ಲಿ ಮಾತನಾಡುತ್ತಾರೆ. ಉರ್ದು ಮತ್ತು ಕನ್ನಡ ಲಿಪಿಗಳನ್ನು ಉಪಯೋಗಿಸುವರು. ಮುಸ್ಲಿಮ್ ಧೋಬಿಗಳಲ್ಲಿ ಒಳಬಾಂಧವ್ಯ ಮದುವೆಗಳು ಮತ್ತು ಸೋದರ ಸಂಬಂಧಿಗಳಲ್ಲಿ ಮದುವೆಗಳಿಗೆ ಅನುಮತಿ ಇದೆ. ಬಹುಪತ್ನಿತ್ವಕ್ಕೆ ಅನುಮತಿಯಿದ್ದರೂ ಏಕಪತ್ನಿತ್ವ/ಏಕಪತಿತ್ವವು ಸಾಮಾನ್ಯವಾಗಿ ಕಂಡುಬರುತ್ತವೆ. ತಪ್ಪು ವ್ಯವಸ್ಥೆಯಿದ್ದಲ್ಲಿ/ಹೊಂದಾಣಿಕೆಯಿಲ್ಲದಿದ್ದಲ್ಲಿ ವಿಚ್ಛೇದನೆಗೆ ಅನುಮತಿಯಿದೆ. ವಿಧವೆ, ವಿಧುರ ಹಾಗೂ ವಿಚ್ಛೇದಿತರಿಗೆ ಮದುವೆಯ ಅನುಮತಿಯಿದೆ. ಅವಿಭಕ್ತ ಕುಟುಂಬಗಳು ಮುಸ್ಲಿಮ್ ಧೋಬಿಗಳಲ್ಲಿ ಹೆಚ್ಚಾಗಿ ಕಂಡುಬರುತ್ತವೆ. ತಂದೆ ನಂತರ ಹಿರಿಯ ಮಗನು ಕುಟುಂಬದ ಉತ್ತರಾಧಿಕಾರಿಯಾಗುವನು. ಗೃಹಕೃತ್ಯ, ಆರ್ಥಿಕ ಚಟುವಟಿಕೆಯ ಜೊತೆಗೆ ಮಹಿಳೆಯರು ಸಾಮಾಜಿಕ ಚಟುವಟಿಕೆಯಲ್ಲಿ ಭಾಗವಹಿಸುವರು. ಇಸ್ಲಾಂ ತತ್ವದ ಪ್ರಕಾರ ಶವವನ್ನು ಹೂಳಲಾಗುತ್ತದೆ. ಆಧುನಿಕ ಸಾಮಾಜಿಕ ಸಂಸ್ಥೆಗಳನ್ನು ಹೆಚ್ಚಾಗಿ ಬಳಸಿಕೊಳ್ಳುವಲ್ಲಿ ಇವರು ಹಿಂದುಳಿದಿದ್ದಾರೆ.
 
ಮುಸ್ಲಿಮ್ : ನವಾಯತ
ನವಾಯುತರು ಎಂಬ ಪದವನ್ನು ಬಿಡಿಸಿದಾಗ ‘ನವ’ ‘ಆಯಿತ’ ಎಂದಾಗುತ್ತದೆ. ಇದನ್ನೇ ‘ನವಆಬಾದಿ’, ಎಂದೂ ಸಹ ಉರ್ದುವಿನಲ್ಲಿ ವಿಂಗಡಿಸಲಾಗುತ್ತದೆ. ಇವೆರಡು ಪದಗಳ ಅರ್ಥವು ‘ಹೊಸಜನರು’ ಎಂದಾಗುತ್ತದೆ. ಇವರು ಕ್ರಿ.ಶ. ಏಳನೆಯ ಶತಮಾನದಲ್ಲಿ ಭಾರತಕ್ಕೆ ಬಂದದ್ದಾಗಿ ತಿಳಿಯುತ್ತದೆ. ಅರಬ್ಬಿ ಪ್ರದೇಶದಿಂದ ಬಂದ ನವಾಯಿತರು ಭಟ್ಕಳ ಪ್ರದೇಶವನ್ನು ವಾಸಿಸಲು ಆಯ್ಕೆ ಮಾಡಿಕೊಂಡು, ಕಾಲಕಳೆದಂತೆ ವ್ಯಾಪಾರ ಚೆನ್ನಾಗಿ ನಡೆಯುವ ಸ್ಥಳಗಳ ಕಡೆಗೆ ಚದುರಿದರು. ಹೆಚ್ಚಿನ ನವಾಯಿತ ಕುಟುಂಬಗಳು ಭಟ್ಕಳ, ಶಿರೂರು, ಮಂಕಿ, ಮುರರ್ಡೇಶ್ವರ, ಬಸ್ತಿಕೇರಿ ಮುಂತಾದೆಡೆಗಳಲ್ಲಿ ನೆಲೆಸಿರುವುದು ಕಂಡುಬರುತ್ತದೆ. ಇವರು ಬೆಂಗಳೂರು, ಮೈಸೂರು, ತುಮಕೂರು, ಹುಬ್ಬಳ್ಳಿ ಮುಂತಾದ ಪಟ್ಟಣ ಪ್ರದೇಶಗಳಲ್ಲಿ ವ್ಯಾಪಾರ ಹಾಗೂ ಉದ್ದಿಮೆಗಳಲ್ಲಿ ತೊಡಗಿರುತ್ತಾರೆ. ಮುಂಬಯಿ, ಮಂಗಳೂರು ಮುಂತಾದ ಕರಾವಳಿ ತೀರದ ನಗರಗಳಲ್ಲಿ ಹೆಚ್ಚಾಗಿ ಕಂಡುಬರುತ್ತಾರೆ. ನವಾಯಿತರು ತಮ್ಮದೆ ಆದ ಭಾಷೆಯನ್ನು ರೂಪಿಸಿಕೊಂಡಿದ್ದಾರೆ. ಇವರಾಡುವ ಭಾಷೆಗೆ ‘ನವಾಯಿತ ಭಾಷೆ’ ಎಂದು ಕರೆಯುತ್ತಾರೆ. ಅದರಲ್ಲಿ ಉರ್ದು, ಅರಬ್ಬಿ,ಮರಾಠಿ, ಹಿಂದಿ ಹಾಗೂ ಕೊಂಕಣಿ ಭಾಷೆಗಳು ಮಿಶ್ರಣಗೊಂಡಿರುತ್ತವೆ. ಈ ಭಾಷೆಗೆ ಲಿಪಿಯಿಲ್ಲದ ಕಾರಣ ಉರ್ದು ಲಿಪಿಯನ್ನು ಬರವಣಿಗೆಗಾಗಿ ಬಳಸಲಾಗುತ್ತದೆ. ಉರ್ದು ಲಿಪಿಯಲ್ಲಿನ ನವಾಯಿತ ಭಾಷೆಯ ‘ಅಲ್ ನವಾಯಿತ್’ ಎಂಬ ವಾರಪತ್ರಿಕೆಯೂ ಪ್ರಕಟವಾಗುತ್ತಿದೆ. ಇವರು ಪ್ರಾಂತೀಯ ಭಾಷೆಯಾದ ಕೊಂಕಣಿಯನ್ನು ಮಾತನಾಡುವರಾದರೂ, ಕನ್ನಡವನ್ನು ಮಾತನಾಡಿ ಕನ್ನಡ ಲಿಪಿಯನ್ನು ಬಳಸುತ್ತಾರೆ.
ಇವರು ಸಿದ್ದೀಕ್, ದಾಮ್ಡ, ಸೈಯದ್ – ಕಾಕು, ಬ್ರಹ್ಮಾವರ, ಕಾಜಿಯ, ಆಕ್ರಮಿ, ಜುತಾಪು, ಇತ್ಯಾದಿ ಉಪನಾಮಗಳನ್ನು ಹೊಂದಿದ್ದಾರೆ. ಸೋದರ ಸಂಬಂಧಿ ವಿವಾಹಗಳಿಗೆ ಅವಕಾಶವಿದೆ. ಇವರಲ್ಲಿ ಬಹುಪತ್ನಿತ್ವಕ್ಕೆ ಅವಕಾಶವಿದ್ದರೂ, ಏಕಪತ್ನಿತ್ವ ವಿವಾಹದ ಸಾಮಾನ್ಯ ರೀತಿಯಾಗಿದೆ. ಇತ್ತೀಚಿಗೆ ನವಾಯಿತರ ಸಾಂಪ್ರದಾಯಕ ವಿವಾಹ ಪದ್ಧತಿಯಲ್ಲಿ ಬಹಳ ವ್ಯತ್ಯಾಸಗಳು ಕಂಡುಬರುತ್ತದೆ. ವಧುವರರ ಕಡೆಯವರು ತಾವು ಆ ಸಂಬಧಕ್ಕೆ ಒಪ್ಪಿಗೆ ಕೊಟ್ಟ ಸಂಕೇತವಾಗಿ ‘ತೋಡ್‌-ಘೋಡ್’ ಎಂಬ ಬಾಯಿ ಸಿಹಿಮಾಡುವ ಸರಳ ಸಮಾರಂಭ ಮಾಡುತ್ತಾರೆ. ನವಾಯಿತರಲ್ಲಿ ಬಹಳ ಹಿಂದೆ ಎಂಟು ದಿನಗಳ ಮದುವೆ ನಡೆಯುತ್ತಿತ್ತು. ಈಗ ಬಹಳ ಸರಳವಾಗಿ ಎರಡು ಅಥವಾ ಮೂರು ದಿನಗಳು ಮಾತ್ರ ನಡೆಯುತ್ತದೆ. ಇವರಲ್ಲಿ ವಿಚ್ಛೇದನಕ್ಕೆ ಅವಕಾಶವಿದೆ. ಪಿತ್ರಾರ್ಜಿತ ಆಸ್ತಿಯನ್ನು ಮೂರು ಸಮಭಾಗಗಳಾಗಿ ವಿಂಗಡಿಸಿ ಗಂಡು ಮಕ್ಕಳಿಗೆ ಎರಡು ಭಾಗಗಳನ್ನು ಮತ್ತು ವಿವಾಹಿತ ಹೆಣ್ಣು ಮಕ್ಕಳಿಗೆ ಒಂದು ಭಾಗ ಕೊಡಲಾಗುತ್ತದೆ.
ನವಾಯಿತರು ಮೊದಲು ಒಳ್ಳೆಯ ಈಜುಗಾರರಾಗಿದ್ದು ಹಡಗು ನಡೆಸುವುದರಲ್ಲಿ ಚತುರರಾಗಿದ್ದರೆಂದು ತಿಳಿದುಬರುತ್ತದೆ. ಈ ಕಾರಣದಿಂದ ವ್ಯಾಪಾರವನ್ನು ಮುಖ್ಯ ಉದ್ಯೋಗವನ್ನಾಗಿ ಆಯ್ಕೆ ಮಾಡಿಕೊಂಡು ಜೀವನ ಸಾಗಿಸಲು ಪ್ರಾರಂಭಿಸಿದರು. ಇಂದಿಗೂ ಅದೇ ಕಸುಬು ಮುಂದುವರಿಸಿಕೊಂಡು ಹೋಗುತ್ತಿದ್ದಾರೆ. ಕೊಲ್ಲಿ ರಾಷ್ಟ್ರಗಳಲ್ಲಿ ದುಡಿಯಲು ಹೋಗಿರುವ ನವಾಯಿತರ ಸಂಖ್ಯೆ ಶೇಕಡ ನಲವತ್ತರಷ್ಟಾಗಿದೆ. ಪ್ರತಿ ಮನೆಯಲ್ಲೂ ಒಬ್ಬರು ಅಥವಾ ಇಬ್ಬರು ಪುರುಷರು ಮಸ್ಕತ್, ಸೌದಿ, ದುಬಾಯಿ ಮುಂತಾದ ಕೊಲ್ಲಿ ರಾಷ್ಟ್ರಗಳಲ್ಲಿ ಉದ್ಯೋಗ ನಡೆಸುತ್ತಿರುವುದು ತಿಳಿದುಬರುತ್ತದೆ. ಸರ್ಕಾರಿ ನೌಕರಿಗೆ ಹೋಗುವ ನವಾಯಿತ ಪುರುಷರ ಸಂಖ್ಯೆ ಅತ್ಯಂತ ಕಡಿಮೆ ಎಂದು ಹೇಳಬಹುದು. ಒಟ್ಟಿನಲ್ಲಿ ನವಾಯಿತರು ಆಧುನಿಕ ಸಾಮಾಜಿಕ ವ್ಯವಸ್ಥೆ ಬಗ್ಗೆ ಹೆಚ್ಚಿನ ಒಲವು ಹೊಂದಿದ್ದರೂ ಸಹ, ಹೆಚ್ಚಿನ ಮಟ್ಟಿಗೆ ಸಂಪ್ರದಾಯವಾದಿಗಳ ರೀತಿ ಕಂಡುಬರುತ್ತಾರೆ.
 
ಮುಸ್ಲಿಮ್ : ಪಿಂಜಾರ (ನದಾಫ)
ಪಿಂಜಾರರು ಎಂದು ಕರೆಸಿಕೊಳ್ಳುವ ಈ ಸಮುದಾಯದ ಮೂಲ ಮತ್ತು ಅರ್ಥದ ಬಗ್ಗೆ ಗೊಂದಲವಿದೆ. ಹತ್ತಿ ಹಿಂಜುವ ಕಸುಬಿನಲ್ಲಿ ತೊಡಗಿಕೊಂಡ ಈ ಸಮುದಾಯದ ಜನರನ್ನು ‘ಪಿಂಜಾರರು’ ಎಂದು ಗುರುತಿಸಿಕೊಂಡಿದ್ದು ಸರಿ. ಆದರೆ ಮುಸ್ಲಿಂ ದೊರೆಗಳ ಆಡಳಿತದಲ್ಲಿ ನಡೆದ ಮತಾಂತರಕ್ಕಿಂತ ಮೊದಲೇ ‘ಪಿಂಜಾರ’ ಎಂಬ ಹೆಸರಿನ ಸಮುದಾಯವೊಂದಿತ್ತೆ ಎನ್ನುವುದರ ಬಗ್ಗೆ ಪಿಂಜಾರರಲ್ಲಿ ಸ್ಪಷ್ಟ ಐತಿಹಾಸಿಕ ಮಾಹಿತಿಗಳು ಸಿಗುವುದಿಲ್ಲ. ಕರ್ನಾಟಕದ ಪಿಂಜಾರರ ಮಟ್ಟಿಗೆ ಹೇಳುವುದಾದರೆ ಇವರ‍ಲ್ಲಿ ಕೆಲವರು ಆಂಧ್ರದಿಂದ ಬಂದವರು ಮತ್ತೆ ಕೆಲವರು  ಟಿಪ್ಪುವಿನ ಆಡಳಿತದ ಸಂದರ್ಭದಲ್ಲಿ ಮತಾಂತರ ಅದವರು ಎಂದು ಕೆಲವರು ಅಭಿಪ್ರಾಯ. ಅಂದರೆ ಎರಡರಿಂದ ಮೂರು ಶತಮಾನಗಳಷ್ಟು ಹಿಂದಕ್ಕೆ ಮಾತ್ರ ಪಿಂಜಾರ ಪ್ರಾಚೀನತೆಯನ್ನು ಸ್ಪಷ್ಟವಾಗಿ ಗುರುತಿಸಬಹುದಾಗಿದೆ.
ಇವರು ಕರ್ನಾಟಕದಲ್ಲಿ ಧಾರವಾಡ, ಬಿಜಾಪುರ, ಬಾಗಲಕೋಟೆ, ಗುಲ್ಬರ್ಗಾ, ಶಿವಮೊಗ್ಗ, ಬೆಂಗಳೂರು, ಮೈಸೂರು, ಗದಗ ಮುಂತಾದ ಜಿಲ್ಲೆಗಳಲ್ಲಿ ಹೆಚ್ಚಾಗಿ ಕಂಡುಬರುತ್ತಾರೆ. ಉರ್ದು ಇವರ ಮಾತೃಭಾಷೆ, ಕನ್ನಡ ಹಾಗೂ ತೆಲುಗನ್ನು ಮಾತನಾಡುವ ಇವರು ಬಳಸುವ ಲಿಪಿ ಕನ್ನಡ. ಅತ್ಯಂತ ಮುಖ್ಯ ಸಂಗತಿ  ಎಂದರೆ ಸ್ವತಃ ಪಿಂಜಾರರು ತಾವು ಆಂಧ್ರದಿಂದ ಬಂದವರು ಎಂದು ನಂಬುವುದು. ಥರ್ಸ್ಟನ್ ಗುರುತಿಸಿರುವ ‘ದೂದೆಕುಲ’ ಸಮುದಾಯವೇ ಇಲ್ಲಿ ಪಿಂಜಾರ ಎಂದಾಗಿದೆಯಷ್ಟೇ. ಥರ್ಸ್ಟನ್ ದೂದೆ ಕುಲದವರ ಬಗ್ಗೆ ಅತ್ಯಂತ ಅಧಿಕೃತ ಮಾಹಿತಿಗಳನ್ನು ಕೊಡುತ್ತಾರಾದರೂ ಅವರ ಮತಾಂತರದ ಬಗ್ಗೆ ಚರ್ಚಿಸುವುದಿಲ್ಲ. ಇವರಲ್ಲಿ ಸೋದರ ಸಂಬಂಧಿ ವಿವಾಹಗಳಿಗೆ ಅನುಮತಿ ಇದೆ. ವಿಧವೆ, ವಿಧುರ, ವಿಚ್ಛೇದಿತರ ವಿವಾಹಕ್ಕೆ ಅವಕಾಶವಿದೆ. ತಂದೆಯ ನಂತರ ಹಿರಿಯ ಮಗನು ಮನೆಯ ಯಜಮಾನನಾಗುತ್ತಾನೆ.
ಇವರ ಪಾರಂಪರಿಕ ವೃತ್ತಿ ಹತ್ತಿಯನ್ನು ಹಿಂಜುವುದು ಹತ್ತಿ ವಸ್ತುಗಳ ಮೇಲೆ ವರ್ಣ ಬಿಡಿಸಲು ಹುಲ್ಲು ಹೆಣಿಗೆ ನಾರಿನ ತಂತಿ  ಆಸನ, ಮೇಲುಹೊದಿಕೆ ಹಾಗೂ ದಿಂಬುಗಳನ್ನು ಮಾಡುತ್ತಿದ್ದರು. ಕೆಲವರು ವ್ಯವಸಾಯದ ಶ್ರಮಿಕರಾಗಿ, ಸಣ್ಣ ಪುಟ್ಟ ವ್ಯಾಪಾರ, ಸರ್ಕಾರಿ ಹಾಗೂ ಖಾಸಗಿ ಸಂಸ್ಥೆ ಉದ್ಯೋಗವನ್ನು ಮಾಡುತ್ತಿದ್ದಾರೆ. ಇವರ ಸಾಂಪ್ರದಾಯಿಕ ಪಂಚಾಯತಿಯು ಸಮುದಾಯದ ಎಲ್ಲಾ ಚಟುವಟಿಕೆ ಹಾಗೂ ಅಭಿವೃದ್ಧಿಗಳನ್ನು ನೋಡಿಕೊಳ್ಳುತ್ತದೆ. ಶಿಕ್ಷಣವು ಸೇರಿದಂತೆ ಹೊಸ ಆಧುನಿಕ ಸಾಮಾಜಿಕ ವ್ಯವಸ್ಥೆ ಬಗ್ಗೆ ಹೆಚ್ಚಿನ ಆಸಕ್ತಿಯನ್ನು ತೋರಿಸುತ್ತಿದ್ದಾರೆ. ಪಿಂಜಾರರ ಸಾಮಾಜಿಕ, ಆರ್ಥಿಕ, ಸ್ಥಿತಿಗತಿಗಳು ಸುಧಾರಣೆಯಾಗಬೇಕಾಗಿದೆ.
ನೋಡಿ:
ದಾದಾಪೀರ್ ಬಿ.ಸಿ., ೧೯೯೩. ಪಿಂಜಾರರ ಸಂಸ್ಕೃತಿ, ಕರ್ನಾಟಕ ಸಾಹಿತ್ಯ ಅಕಾಡೆಮಿ, ಬೆಂಗಳೂರು
 
ಮುಸ್ಲಿಮ್ : ಪೆಂಡಾರ
ಪೆಂಡಾರರು ಉತ್ತರ ಭಾರತದಿಂದ ಕರ್ನಾಟಕಕ್ಕೆ ವಲಸೆ ಬಂದ ಸಮುದಾಯವಾಗಿದೆ. ಇವರು ಮರಾಠರ ಸೈನ್ಯವನ್ನು ಹಿಂಬಾಲಿಸಿ ಬಂದ ಕಡಲ್ಗಳ್ಳರ  ಗುಂಪಿಗೆ ಸೇರಿದವರೆಂದು ಇವರ ಮೌಖಿಕ ಪರಂಪರೆಯಿಂದ ತಿಳಿಯುತ್ತದೆ. ಇವರು  ಜಾಟರು ಹಾಗೂ ಮರಾಠರ ಮೂಲಗಳಿಂದ ಬಂದಿರಬಹುದು. ಇವರು ಕರ್ನಾಟಕದಲ್ಲಿ ಬೆಳಗಾವಿ, ಬಳ್ಳಾರಿ, ಬೀದರ, ಬಿಜಾಪುರ, ಬಾಗಲಕೋಟೆ, ಗುಲ್ಬರ್ಗಾ,ಧಾರವಾಡ ಹಾಗೂ ಮುಂತಾದ ಜಿಲ್ಲೆಗಳಲ್ಲಿ ಹಂಚಿಹೋಗಿದ್ದಾರೆ. ಉರ್ದು ಇವರ ಮಾತೃಭಾಷೆಯಾದರೂ ಕನ್ನಡದಲ್ಲಿ ಮಾತನಾಡಿ, ಕನ್ನಡ ಬಳಸುತ್ತಾರೆ.
ಮೊದಲು ತಮ್ಮ ಹೆಸರಿನ ಜೊತೆ ‘ಪೆಂಡಾರ್’ ಎಂಬ ಉಪನಾಮವನ್ನು ಸೇರಿಸಿಕೊಳ್ಳುತ್ತಿದ್ದರು. ಆದರೆ ಇತ್ತೀಚೆಗೆ ಉಪನಾಮವು ಸ್ಥಳ ಹಾಗೂ ಉದ್ಯೋಗಗಳಿಂದ ಕೂಡಿದೆ. ಸಂಬಂಧಿ ವಿವಾಹಗಳಿಗೆ ಇವರಲ್ಲಿ ಅವಕಾಶವಿದೆ. ವಿಧವೆ, ವಿಧುರ, ವಿಚ್ಛೇದಿತರ, ವಿವಾಹಕ್ಕೆ ಅವಕಾಶವಿದೆ. ಗಂಡು ಮಕ್ಕಳು ಪಡೆಯುವ ಆಸ್ತಿಯ ಅರ್ಧಪಾಲನ್ನು ಹೆಣ್ಣು ಮಕ್ಕಳು ಪಡೆಯುತ್ತಾರೆ. ಆದರೆ ತಂದೆ ಸತ್ತ ನಂತರ ಹಿರಿಯ ಮಗನು ಮನೆಯ ಉತ್ತರಾಧಿಕಾರಿಯಾಗುತ್ತಾನೆ. ಬಾಲಕರಿಗೆ ಐದರಿಂದ ಏಳು ವರ್ಷಗಳೊಳಗೆ ಸುನತಿ ಕಾರ್ಯವು ಮುಸ್ಲಿಂ ‘ಖಲಿಫ್’ ನಿಂದ ನಡೆಯುತ್ತದೆ.
ಪೆಂಡಾರರು ಹಿಂದೆ ಅಶ್ವಾರೋಹಿ ಸೈನಿಕರಾಗಿದ್ದರು. ಆದರೆ ಈಗ ಹೆಚ್ಚಿನ ಸಂಖ್ಯೆಯ ಪೆಂಡಾರರ ಬಡಗಿ, ಬಣ್ಣ ಬಳೆಯುವ, ಮನೆ ಕಟ್ಟುವ ವೃತ್ತಿಗಳಲ್ಲಿ ತೊಡಗಿದ್ದಾರೆ. ಮೆಕ್ಯಾನಿಕ್ ಶಾಪ್‌ಗಳಲ್ಲಿ ಹಲವಾರು ಮಕ್ಕಳು ಸಹಾಯಕರಾಗಿ ದುಡಿಯುತ್ತಿದ್ದಾರೆ. ಸ್ತ್ರೀಯರು ಶ್ರಮಗೂಲಿಗಳಾಗಿ, ದುಡಿಯುತ್ತಿದ್ದರೆ. ಸಮುದಾಯದ ಒಳಗಿನ ವಿವಾದಗಳನ್ನು ಬಗೆಹರಿಸಲು ಜಾತಿ ಪಂಚಾಯತಿಯನ್ನು ಹೊಂದಿದ್ದಾರೆ. ಅದನ್ನು ‘ಜಮಾತ್’ ಎಂದು ಕರೆಯುತ್ತಾರೆ. ಪೆಂಡಾರರು ಇಸ್ಲಾಂ ಧರ್ಮ ಅನುಯಾಯಿಗಳು. ‘ಖಾಜಿ’ಯು ಇವರ ಧಾರ್ಮಿಕ ವಿಶೇಷಜ್ಞನಾಗಿ, ಧಾರ್ಮಿಕ ವಿಧಿ ವಿಧಾನಗಳನ್ನು ನಡೆಸಿಕೊಡುತ್ತಾನೆ. ಇವರ ಶೈಕ್ಷಣಿ, ಆರ್ಥಿಕ, ಸಾಮಾಜಿಕ, ಪರಿಸ್ಥಿತಿ ಅತ್ಯಂತ ಶೋಚನೀಯವಾಗಿದೆ.
 
ಮುಸ್ಲಿಮ್ : ಫಕೀರ
ಫಕೀರರನ್ನು, ಕರ್ನಾಟಕದಲ್ಲಿ ದರ್ವೇಶ, ಬಾಬಾ, ಸಾಯಿ ಮತ್ತು ಪೀರರೆಂದೂ ಕರೆಯುತ್ತಾರೆ. ಫಕೀರರಲ್ಲಿ ನಾಲ್ಕು ಪಂಗಡಗಳಿವೆ. ಅವುಗಳು ರಫಾಯಿ, ಬಿನ್ವಾ, ಜಲಾಲಿ ಮತ್ತು ಮಾಲಂಗ. ರಫಾಯಿ ಪಂಗಡಕ್ಕೆ ಸೇರಿದ ಫಕೀರರು ಮಾತ್ರ ಭಿಕ್ಷೆ ಪಡೆಯುವುದಕ್ಕೋಸ್ಕರ ತಾವೇ ಕ್ರೂರ ಕ್ರಮಗಳಿಂದ ಸ್ವಂತ ಗಾಯ ಮಾಡಿಕೊಳ್ಳುತ್ತಾರೆ. ಬಾಬಾ ಫಕೀರರನ್ನು ಮಾಮುಗಳೆಂದು ಕರೆಯುತ್ತಾರೆ. ಸಾಧಾರಣವಾಗಿ ಫಕೀರರಲ್ಲಿ ಎರಡು ವಿಧಗಳಿವೆ, ದೀಕ್ಷೆಯ ಮೂಲಕ ಒಳಗಾದವರಿಗೆ ‘ತಾರಿಕ್ ಬಂದ್’ ಫಕೀರ್ (ಮುರ್ಷಿದ್) ಎಂದು ಕರೆಯುತ್ತಾರೆ. ಇನ್ನೊಂದು ದಾನಕ್ಕೋಸ್ಕರ ಫಕೀರರ ಸಮುದಾಯಕ್ಕೆ ಸೇರಿದವರು. ಫಕೀರರಲ್ಲಿ ಸಾಮಾನ್ಯವಾದ ಶಿರೋನಾಮೆಯೆಂದರೆ ಶಾಹ, ಬಾಬಾ ಶಬ್ದವು ಹೆಸರುಗಳ ಹಿಂದೆ ಅಥವಾ ಮುಂದೆ ಇರುತ್ತದೆ. ಇವರು ಮುಖ್ಯವಾಗಿ ಹುಬ್ಬಳ್ಳಿ, ಸವಣೂರ, ಹಿರೇಬಾಗೇವಾಡಿ, ಬಾಬಾ ಬುಡನ್‌ಗಿರಿ, ಬೆಳಗಾವಿ ಮುಂತಾದ ಸ್ಥಳಗಳಲ್ಲಿ ವಾಸಿಸುವರು. ಉರ್ದು ಹಾಗೂ ಕನ್ನಡದಲ್ಲಿ ಮಾತನಾಡುವರು.
ಸಾಂಕೇತಿಕ ಫಕೀರರು ಲುಂಗಿ, ಕುರ್ತ, ಹಸಿರು ಪಗಡಿ, ಅದರ ಜೊತೆ ಒಂದು ಖಲಾಫ್ ಎಂದು ಕರೆಯುವ ಹಸಿರು ಬಣ್ಣದ ರುಮಾಲನ್ನು ಹೆಗಲಿನ ಮೇಲೆ ಹಾಕಿಕೊಳ್ಳುವರು. ಕಾಂತ ಎಂದು ಕರೆಯುವ ಒಂದು ಕೆಂಪುಬಣ್ಣದ ಮಣಿಗಳ ಹಾರ ಮತ್ತು ತಸ್ವೀಹ್ ಎಂದು ಕರೆಯುವ ಇನ್ನೊಂದು ಬಿಳಿಯ ಬಣ್ಣದ ಮಣಿಗಳ ಹಾರ ಹಾಕಿಕೊಳ್ಳುತ್ತಾರೆ. ದೀಕ್ಷೆಯ ಸಮಯದಲ್ಲಿ ಇವನಿಗೆ ಮುರ್ಷಿದನಿಂದ ಸೋಕಿ ಬುರುಡೆಯ ಚಿಪ್ಪು ಮತ್ತು ಜೋಲಿಯನ್ನು ಕೊಡಲಾಗುತ್ತದೆ. ಜನನಶಾಸ್ತ್ರ ವಿಧಿಗಳ ಆಚರಣೆಗಳೆಂದರೆ ನಲವತ್ತು ದಿನಗಳ ಸೂತಕ ಚೊಚ್ಚಲ ನಾಮಕರಣ, ಎರಡನೇ/ದ್ವಿತೀಯ ನಾಮಕರಣ ಚಿಲ್ಲಾ, ತೊಟ್ಟಿಲು ಕಾರ್ಯ, ಜವಳ/ಚೌಲ ತೆಗೆಯುವುದು ಮತ್ತು ಮುಂಡಿ/ಸುಂತಿ. ವಿವಾಹ ಶಾಸ್ತ್ರವಿಧಿಗಳ ನಿರ್ವಹಣೆಗಳೆಂದರೆ ಬನಿರು, ನಿಖಾಃ, ಮೆಹರು. ಬಹುಸಂಖ್ಯೆಯ ಫಕೀರರು ದಾನದ ಮೇಲೆ ಜೀವಿಸುವರು. ಕೇವಲ ಕೆಲವೇ ಮುರ್ಷಿದ ಮುಖಂಡರು ಕೃಷಿ ಭೂಮಿಯನ್ನು ಹೊಂದಿರುವವರು. ಇವರು ಆರ್ಥಿಕವಾಗಿ ಶೈಕ್ಷಣಿಕವಾಗಿ ಅತ್ಯಂತ ಶೋಚನೀಯ ಪರಿಸ್ಥಿತಿಯಲ್ಲಿದ್ದಾರೆ.
 
ಮುಸ್ಲಿಮ್ : ಬಾಗವಾನ
ಬಾಗವಾನರು ಕರ್ನಾಟಕದಲ್ಲಿ ಬೆಳಗಾವಿ, ಬಳ್ಳಾರಿ, ಬೀದರ, ಬಿಜಾಪುರ, ಬಾಗಲಕೋಟೆ, ಧಾರವಾಡ, ಗುಲ್ಬರ್ಗಾ, ರಾಯಚೂರು, ಶಿವಮೊಗ್ಗ ಮುಂತಾದ ಜಿಲ್ಲೆಗಳಲ್ಲಿ ವಾಸವಾಗಿದ್ದಾರೆ. ಉರ್ದು ಇವರ ಮಾತೃಭಾಷೆ. ಇ ವರು ಬಳಸುವ ಲಿಪಿ-ಪರ್ಸೊ ಅರೇಬಿಕ್. ಇವರು ಕನ್ನಡದಲ್ಲಿ ಚೆನ್ನಾಗಿ ವ್ಯವಹರಿಸುವುದಲ್ಲದೆ, ಕನ್ನಡ ಲಿಪಿಯನ್ನು ಬಳಸುತ್ತಾರೆ. ಈ ಸಮುದಾಯದಲ್ಲಿ ಒಳಬಾಂಧವ್ಯ ವಿವಾಹ ಪದ್ಧತಿ ಕಂಡುಬರುತ್ತದೆ. ಹೆಣ್ಣುಮಕ್ಕಳಿಗೆ ಹಿರಿಯರಿಂದ ಬರುವ ಆಸ್ತಿಯಲ್ಲಿ ಅರ್ಧದಷ್ಟು ಪಡೆಯಲು ಹಕ್ಕಿರುತ್ತದೆ. ಆದರೂ ಹಿರಿಯ ಮಗನೇ ತಂದೆಯ ನಂತರ ಉತ್ತರಾಧಿಕಾರಿ. ಗರ್ಭಿಣಿಯರಿಗೆ ಏಳನೇ ತಿಂಗಳಿನಲ್ಲಿ ‘ಪಾಡಿ-ಚೋಲಿ’ ಅಥವಾ ‘ಗೋಧ್-ಭರನಾ’ ಕಾರ್ಯಮಾಡುತ್ತಾರೆ. ನಾಮಕರಣವನ್ನು ಮಗು ಹುಟ್ಟಿದ ದಿನವೆ ಮಾಡಿ, ಎರಡನೆಯ ನಾಮಕರಣವನ್ನು ನಲವತ್ತನೇ ದಿನದಂದು ಮಾಡುತ್ತಾರೆ. ಜನನ ಸೂತಕವನ್ನು ನಲವತ್ತು ದಿನಗಳವರೆಗೆ ಮಾಡುತ್ತಾರೆ. ‘ಹಾಕಿಕ’ ಕಾರ್ಯವು ಗಂಡು ಮತ್ತು ಹೆಣ್ಣು ಮಕ್ಕಳಿಗೂ ಆಚರಿಸುತ್ತಾರೆ. ‘ಸುನತಿ’ ಎಂಬ ಧಾರ್ಮಿಕ ಕಾರ್ಯವು ಗಂಡು ಮಕ್ಕಳಿಗಾಗಿ ಇರುತ್ತದೆ. ‘ಜಿಯಾರತ್’ ಎನ್ನುವ ‘ಮರಣಾನಂತರದ’ ಆಚರಣೆಯನ್ನು ಮೂರನೇ ದಿನಕ್ಕೆ ಹಾಗೂ ನಲವತ್ತನೇ ದಿನಕ್ಕೆ ನಡೆಸುತ್ತಾರೆ.
ಸಾಂಪ್ರದಾಯಿಕವಾಗಿ ಬಾಗವಾನರು ತೋಟಕಾಯುವವರು. ಇವರಲ್ಲಿ ಬಹಳಷ್ಟು ಜನ ಈಗ ಹಣ್ಣು, ತರಕಾರಿ ಮಾರುವವರಾಗಿ, ಸ್ವಯಂ-ಉದ್ಯೋಗದಲ್ಲಿದ್ದಾರೆ. ಈ ಸಮುದಾಯದಲ್ಲಿ ಸಾಂಪ್ರದಾಯಿಕವಾದ ಜಾತಿ ಪಂಚಾಯತಿ ಇದೆ. ಇದನ್ನು ‘ಬಾಗವಾನ ಜಮಾತ್’ ಎಂದು ಕರೆಯಲಾಗುತ್ತದೆ. ಅದು ಸಮುದಾಯದ ಜಗಳಗಳನ್ನು ಹಾಗೂ ಸಮುದಾಯದ ಅಭಿವೃದ್ಧಿಗೆ ತೆಗೆದುಕೊಳ್ಳುವ ನಿರ್ಧಾರಗಳನ್ನು ನಿರ್ಣಯಿಸುತ್ತದೆ. ಇವರು ಮುಸ್ಲಿಮ್ ಸಂತರುಗಳಿಗೆ ಗೌರವ ಕೊಡುತ್ತಾರೆ. ‘ಖಾಜಿ’ ಧಾರ್ಮಿಕ ಸಮಾರಂಭಗಳನ್ನು ಹಾಗೂ ಇತರೆ ಧಾರ್ಮಿಕ ಕಾರ್ಯ ನಡೆಸಿಕೊಡುತ್ತಾರೆ. ರಂಜಾನ್, ಬಕ್ರೀದ್ ಹಾಗೂ ಮೊಹರಂ ಇವರು ಆಚರಿಸುವ ಕೆಲವು ಮುಖ್ಯ ಹಬ್ಬಗಳು. ಇವರು ಇತರ ಮುಸ್ಲಿಮ್ ಪಂಗಡಗಳಿಗಿಂತ ಆರ್ಥಿಕವಾಗಿ, ಶೈಕ್ಷಣಿಕವಾಗಿ ಹಿಂದುಳಿದಿದ್ದಾರೆ.
 
ಮುಸ್ಲಿಮ್ : ಬೇಹಸ್ತಿಃ
ಬೇಹಸ್ತಿಃ ಎನ್ನುವ ಪದವು ಬಂದಿರುವುದು ಪರ್ಶಿಯಾದ ‘ಬೇಹಸ್ತಿಃ’ ಎನ್ನುವ ಪದದಿಂದ. ಅದರ ಅರ್ಥ ‘ಸ್ವರ್ಗ’ ಎಂದು. ನೀರಡಿಕೆಯಿಂದ ಆಯಾಸಗೊಂಡ ಸೈನಕರಿಗೆ ನೀರು ಕೊಡುತ್ತಿದ್ದರಿಂದ ಇವರನನು ಹಾಗೆ ಕರೆಯಲಾಗುತಿತ್ತು. ಪೂರ್ವಜರನ್ನು ಇವರು ಹಜರತ್ ಅಬ್ಬಾಸ ಅಲಾಂದಾರರಿಂದ ಗುರುತಿಸುತ್ತಾರೆ. ಚರ್ಮದ ಚೀಲದಲ್ಲಿ, ಇಮಾಮ್ ಹುಸೇನರು ಡೆಮಾಸ್ಕಸ್‌ಗೆ ಬರುವಾಗ ಹಿಂಬಾಲಕರಿಗೆ, ನೀರನ್ನು ತಂದು ಕೊಟ್ಟವರಲ್ಲಿ ಮೊದಲಿಗರು. ಆದರೆ ಇವರು ನೀರು ಕುಡಿಯದಂತೆ ನಿರ್ಬಂಧ ಹೇರಲಾಗಿತ್ತು. ಇವರು ಸಾಂಪ್ರದಾಯಿಕವಾಗಿ ನೀರು ಹೊರುವವರು. ಇವರ ಈಗಿನ ವೃತ್ತಿಗಳೆಂದರೆ ಕೂಲಿ ಮಾಡುವುದು ಹಾಗೂ ಸರ್ಕಾರಿ ಸೇವೆಗಳಲ್ಲಿರುವುದು ಇತ್ಯಾದಿ. ರಿಸ್ಲೆ (೧೮೯೧) ಮತ್ತು ರೊಸ (೧೯೧೯ : ೧೦೬) ಕೂಡ ಇವರನ್ನು ನೀರು ಹೊರುವವರೆಂದೇ ಗುರುತಿಸುತ್ತಾರೆ. ಜೊತೆಗೆ ಇವರನ್ನು ‘ಸಕ್ಕ’ ಎಂಬ ಹೆಸರಿನಿಂದಲೂ ಕರೆಯುತ್ತಿದ್ದರೆಂದು ಹೇಳುತ್ತಾರೆ. ಇವರು ಕರ್ನಾಟಕ, ಹಿಮಾಚಲ ಪ್ರದೇಶ, ಗುಜರಾತ್, ಮಧ್ಯಪ್ರದೇಶ ಮತ್ತು ಮಹಾರಾಷ್ಟ್ರಗಳಲ್ಲಿ ಕಾಣಸಿಗುತ್ತಾರೆ. ಬೇಹಸ್ತಿಃಯರು ಕರ್ನಾಟಕದಲ್ಲಿ ಧಾರವಾಡ, ಬೆಳಗಾವಿ, ಬಿಜಾಪುರ, ಬಾಗಲಕೋಟೆ, ಗುಲ್ಬರ್ಗಾ, ರಾಯಚೂರು ಹಾಗೂ ಬೀದರ ಜಿಲ್ಲೆಗಳಲ್ಲಿ ಹೆಚ್ಚಾಗಿ ಕಂಡುಬರುತ್ತಾರೆ. ಇವರು ಉರ್ದು ಮಾತನಾಡುತ್ತಾರೆ. ಪ್ರಾಂತೀಯ ಭಾಷೆಯಾದ ಕನ್ನಡವನ್ನು ಮಾತನಾಡಿ, ಕನ್ನಡ ಹಾಗು ಪರ್ಸೋ – ಅರೇಬಿಕ್ ಲಿಪಿಗಳನ್ನು ಬಳಸುತ್ತಾರೆ. ಇವರಲ್ಲಿ ಬಹುಮಂದಿಯ ಮನೆತನದ ಹೆಸರು ‘ಬೇಹಸ್ತಿಃ’ ಅಥವಾ ‘ಶೇಕ್’ ಎಂದಿರುತ್ತದೆ. ಕೆಲವೊಮ್ಮೆ ಸ್ಥಳನಾಮಗಳೂ ಮನೆತನದ ಹೆಸರು ಆಗಿರುತ್ತವೆ. ಆದರೆ ಕುಟುಂಬ ಒಂದು ಸ್ಥಳದಿಂದ ಇನ್ನೊಂದು ಸ್ಥಳಕ್ಕೆ ಹೋದಂತೆ ಬದಲಾಗುತ್ತಿರುತ್ತದೆ. ಸಮುದಾಯದ ಹಂತದಲ್ಲಿ ಒಳಬಾಂಧವ್ಯ ವಿವಾಹಗಳು ಜರುಗುವುದು ಪದ್ಧತಿ. ರಕ್ತಸಂಬಧಿಗಳ ನಡುವೆ ಮದುವೆ ಸಾಧ್ಯವಿದೆ. ನಂತರ ಕೊಡುವುದಾಗಿ ‘ಮೆಹರ್’ ಅನ್ನು ಒಪ್ಪಿಕೊಳ್ಳಲಾಗುತ್ತದೆ. ವಿಚ್ಛೇದಿತರಿಗೂ ವಿವಾಹ ಸಾಧ್ಯವಿದೆ. ಆಸ್ತಿಯನ್ನು ಎಲ್ಲ ಮಕ್ಕಳಲ್ಲಿಯೂ ಸಮಾನವಾಗಿ ಹಂಚಲಾಗುತ್ತದೆ. ಆದರೆ ಗಂಡುಮಕ್ಕಳಿಗೆ ಕೊಡುವ ಅರ್ಧದಷ್ಟು ಮಾತ್ರ ಹೆಣ್ಣು ಮಕ್ಕಳಿಗೆ ಸಿಗುತ್ತದೆ. ಹಿರಿಯ ಮಗ ತಂದೆಯ ನಂತರ ಮನೆಯ ವಾರಸುದಾರನಾಗುತ್ತಾನೆ. ಹೆಂಗಸರು ಕೂಲಿ ಮಾಡಿ ಅಥವಾ ಚಿಲ್ಲರೆ ವ್ಯಾಪಾರಮಾಡಿ ಮನೆಯ ಆದಾಯಕ್ಕೆ ಸಹಾಯಮಾಡುತ್ತಾರೆ. ಹೆರಿಗೆಗೆ ಮುನ್ನಿನ  ಕಾರ್ಯಗಳನ್ನು ಗರ್ಭಿಣಿಯಾದ ಏಳನೇ ತಿಂಗಳಿನಲ್ಲಿ ‘ಸತ್ವಸ’ ಅಥವಾ ‘ಗೋದ್ ಭರನ’ ಎಂಬ ಆಚರಣೆ ಮಾಡುತ್ತಾರೆ. ಹೆಣ್ಣುಮಕ್ಕಳು ದೊಡ್ಡವರಾದಾಗ ‘ಫೊಲ್ ಪಡನಾ’ ಆಚರಿಸುತ್ತಾರೆ. ಮದುವೆಯ ಕಾರ್ಯಗಳಲ್ಲಿ ‘ಗೋದ ಭರನ’, ಮಾಂಗನಿ, ಮೆಹರ್ ಒಪ್ಪಿಕೊಳುವುದು ನಿಕಾಹ್ ಹಾಗೂ ವಲೀಮ ಸೇರಿವೆ. ಶವವನ್ನು ಹೂಳುತ್ತಾರೆ ಹಾಗೂ ಜಿಯಾರತ್ ಎನ್ನುವ ಮರಣ ಕಾರ್ಯವನ್ನು ಮೂರನೇ ದಿನ, ಚೆಹ್ಲುಮ್ ನಲವತ್ತನೆ ದಿನ ಮಾಡುತ್ತಾರೆ.
ಸಾಂಪ್ರದಾಯಿಕವಾಗಿ ಇವರು ನೀರು ಹೊರುವವರಾದರೂ, ಈಗ ಇವರಲ್ಲಿ ಹಲವಾರು ಖಾಸಗಿ ಹಾಗೂ ಸರ್ಕಾರಿ ಸಂಸ್ಥೆಗಳಲ್ಲಿ ನೌಕರಿಗಳಲ್ಲಿದ್ದಾರೆ. ಕೆಲವರು ಜಟಕಾ ಬಂಡಿ, ಎತ್ತಿನಗಾಡಿ ಹೊಡೆಯುವುದು, ಬಡಗಿ, ಚಿಲ್ಲರೆ ವ್ಯಾಪಾರ,ದಿನಗೂಲಿ ಇತ್ಯದಿಗಳಲ್ಲಿ ತೊಡಗಿದ್ದಾರೆ. ಈ ಕೋಮಿನವರಿಗೆ ‘ಜಮಾತ’ ಎನ್ನುವ ಸಮುದಾಯ ಸಂಘಟನೆ ಇದೆ. ಇಸ್ಲಾಂ ಧರ್ಮದ ಸಂತರ ದರ್ಗಾಗಳಾದ ಕ್ವಾಜಾ ಬಂದೆನವಾಜ್, ಬಾಬಾಬುಡನ್‌ಗಿರಿ, ಕ್ವಾಜಾ ಫಾರಿಬಾನವಾಜ್ ಮುಂತಾದವು ಇವರ ಪವಿತ್ರ ಧಾರ್ಮಿಕ ಸ್ಥಳಗಳಾಗಿವೆ. ಇವರ ಧಾರ್ಮಿಕ ಕಾರ್ಯಗಳನ್ನು ಖಾಜಿ ನಡೆಸಿಕೊಡುತ್ತಾನೆ. ವಿದ್ಯಾಭ್ಯಾಸದ ಬಗ್ಗೆ ಇವರಿಗೆ ಒಲವು ಸ್ವಲ್ಪ ಕಡಿಮೆ. ಇವರ ಶೈಕ್ಷಣಿಕ, ಆರ್ಥಿಕ, ಪರಿಸ್ಥಿತಿ ಸುಧಾರಣೆಯಾಗಬೇಕಾಗಿದೆ.
 
ಮುಸ್ಲಿಮ್ : ಬ್ಯಾರಿ
ಬ್ಯಾರಿ ಪದಕ್ಕೆ ‘ಬೇಪಾರಿ’ ಅಥವಾ ‘ವ್ಯಾಪಾರಿ’ ಅಂದರೆ ವ್ಯಾಪಾರ ಅಥವಾ ವ್ಯವಹಾರವೆಂದರ್ಥ ಕೂಡುವುದರ ಸಂಕ್ಷಿಪ್ತ ರೂಪವಾಗಿದೆ. ಇವರು ಮಲಯಾಳ, ಕನ್ನಡ,ತುಳು ಮತ್ತು ಕೊಡವ ಭಾಷೆಗಳ ಸಮ್ಮಿಶ್ರಣವಾದ ಬ್ಯಾರಿ ಪ್ರಾಂತೀಯ ಭಾಷೆಯನ್ನು ಮಾತನಾಡುತ್ತಾರೆ. ಇವರು ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಹೆಚ್ಚಾಗಿ ಕಂಡುಬಂದರೂ, ಇತರೆ ಜಿಲ್ಲೆಗಳಲ್ಲೂ ಕಾಣಸಿಗುತ್ತಾರೆ. ಕನ್ನಡ ಹಾಗೂ ತುಳು ಭಾಷೆಗಳೆರಡನ್ನು ಮಾತನಾಡುವ ಇವರು ಪ್ರತ್ಯೇಕ ಬ್ಯಾರಿ ಭಾಷೆಯ ಜೊತೆಗೆ ಕನ್ನಡ ಲಿಪಿಯನ್ನು ಬಳಸುತ್ತಾರೆ. ಬ್ಯಾರಿಗಳು ಸುನ್ನಿ ಉಪಪಂಗಡವಾದ ಶಫಿಗೆ ಸೇರಿದವರಾಗಿದ್ದಾರೆ. ಇವರು ಶಫಿ ಮತ್ತು ಹನ್ಘಿಗಳಿಗಿಂತ ಭಿನ್ನವಾಗಿದ್ದಾರೆ. ಬಹುಪತ್ನಿತ್ವ ವಿವಾಹ ಪದ್ಧತಿ ಅಸ್ತಿತ್ವದಲ್ಲಿದೆ. ಸಾಮಾನ್ಯವಾಗಿ ಹನ್ಪಿಗಳು ಶಫಿ ಪಂಗಡಕ್ಕೆ ಹೆಣ್ಣು  ಮಕ್ಕಳನ್ನು ವಿವಾಹ   ಮಾಡಿ ಕೊಡುವುದಿಲ್ಲ. ಸೋದರ ಸಂಬಂಧಿಗಳೊಡನೆ ವಿವಾಹಕ್ಕೆ ಸಮ್ಮತಿಯಿದ್ದರೂ, ಸಾಮಾನ್ಯವಾಗಿ ಅಂತಹ ವಿವಾಹಗಳು ನಡೆಯುವುದಿಲ್ಲ. ಆಸ್ತಿಯ ಉತ್ತರಾಧಿಕಾರದಲ್ಲಿ ಗಂಡು ಮಕ್ಕಳಿಗೆ ದೊರೆಯುವ ಅರ್ಧಪಾಲನ್ನು ಹೆಣ್ಣು ಮಕ್ಕಳು ಪಡೆಯುತ್ತಾರೆ. ಇವರ ಪರಂಪರಾಗತ ವೃತ್ತಿ ವ್ಯಾಪಾರ. ಆದರೆ ವ್ಯವಸಾಯ, ಮೀನು ಹಿಡಿಯುವುದು, ಬೀಡಿಕಟ್ಟುವುದು ಇಂದಿನ ಉದ್ಯೋಗಗಳಾಗಿವೆ. ಇವರಲ್ಲಿ ಕೆಲವರು ಖಾಸಗಿ ಹಾಗೂ ಸರ್ಕಾರಿ ಸಂಸ್ಥೆಗಳಲ್ಲಿ ನೌಕರರಾಗಿ ದುಡಿಯುತ್ತಿದ್ದಾರೆ. ಈ ಸಮುದಾಯದಲ್ಲಿ ಪ್ರಾಂತೀಯ ಮಟ್ಟದ ರಾಜಕೀಯ ನಾಯಕರು ಕಂಡುಬರುತ್ತಾರೆ. ಆಧುನಿಕ ಶಿಕ್ಷಣದ ಬಗ್ಗೆ ಹೆಚ್ಚಿನ ಆಸಕ್ತಿಹೊಂದಿದ್ದಾರೆ. ಬೇರೆ ಮುಸ್ಲಮ್ ಸಮುದಾಯಕ್ಕೆ ಹೋಲಿಸಿದರು ಇವರು ಆಧುನಿಕ ಸಾಮಾಜಿಕ ಸೌಲಭ್ಯಗಳ ಉಪಯೋಗಗಳನ್ನು ಪಡೆದುಕೊಂಡಿದ್ದಾರೆ.
 
ಮುಸ್ಲಿಮ್ : ಮಾಪಿಳ್ಳೆ
ಮಾಪಿಳ್ಳರು, ಅರಬ್ ದೇಶದ ಪುರುಷರು ಹಾಗೂ ದೇಶೀಯ ಸ್ತ್ರೀಯರಿಗೆ ಹುಟ್ಟಿದ ಮಕ್ಕಳು ಎಂದು ಕೆಲವರು ಹೇಳುತ್ತಾರೆ. ಇವರು ಕೊಡಗು, ದಕ್ಷಿಣ ಕನ್ನಡ, ಉಡುಪಿ ಜಿಲ್ಲೆಗಳಲ್ಲಿ ಕಂಡುಬರುತ್ತಾರೆ. ಜಮ್ಮಾ ಮಾಪಿಳ್ಳರು ಟೀಪುಸುಲ್ತಾನನ ಕಾಲದಲ್ಲಿ ಇಸ್ಲಾಂಗೆ ಮತಾಂತರ ಹೊಂದಿದ ಕೊಡವರಾಗಿದ್ದಾರೆ. ಜಮ್ಮಾ ಮಾಪಿಳ್ಳರಿಗೆ ಯಾರಿಗೂ ಪರಭಾರೆ ಮಾಡಲಾಗದ ಜಮ್ಮಾ ಭೂಮಿ ಇರುವುದರಿಂದ ಇವರನ್ನು ‘ಜಮ್ಮಾ’ ಮಾಪಿಳ್ಳರೆಂದು ಕೊಡಗಿನಲ್ಲಿ ಕರೆಯುತ್ತಾರೆ. ಇವರಿಗೂ ಸಹ ಕೊಡಗಿನ ಇತರ ಸಮುದಾಯಗಳಿಗಿರುವಂತೆ ‘ಐನ್‌ಮನೆ’ ಗಳಿವೆ. ‘ಐನ್‌ಮನೆಗಳೆಂದರೆ ಶತಮಾನಗಳಿಂದ ಇರುವ ಅವಿಭಕ್ತ ಕುಟುಂಬ’. ಇವರಲ್ಲಿ ‘ಕಾರಣ’ನನ್ನು ಪೂಜಿಸುವ ಪದ್ಧತಿ ಇಂದಿಗೂ ಕಂಡುಬರುತ್ತದೆ.
‘ಶಫಿ’ ಉಪಪಂಗಡಕ್ಕೆ ಸೇರಿದ ಕೊಡವ ಮಾಪಿಳ್ಳರು, ಕೇರಳದ ಮುಸ್ಲಿಂ ಮಾಪಿಳ್ಳರೊಂದಿಗೆ ಮತ್ತು ದಕ್ಷಿಣ ಕನ್ನಡ ಜಿಲ್ಲೆಯ ಬ್ಯಾರಿಗಳೊಂದಿಗೆ ವಿವಾಹ ಸಂಬಂಧಗಳನ್ನು ಬೆಳೆಸುತ್ತಾರೆ. ಇವರ ಮನೆತನದ ಹೆಸರುಗಳು ಇವರ ಮೂಲ ವಾಸಸ್ಥಳವನ್ನು ಸೂಚಿಸುತ್ತದೆ. ಗಂಡು ಮತ್ತು ಹೆಣ್ಣು ಮಕ್ಕಳಿಬ್ಬರಿಗೂ ಆಸ್ತಿಯಲ್ಲಿ ಪಾಲುಕೊಡುತ್ತಾರೆ. ಇಸ್ಲಾಮಿಕ್ ಉತ್ತರಾಧಿಕಾರ ನಿಯಮವನ್ನು ಇವರು ಪಾಲಿಸುತ್ತಾರೆ. ವಿವಾಹವಾಗಬೇಕಾದ ವಧು ವರರು ಪ್ರಾರ್ಥನೆ ಸಲ್ಲಿಸಲು ಮಸೀದಿಗಳಿಗೆ ಭೇಟಿ ಕೊಡುತ್ತಾರೆ. ಎರಡು ಗುಂಪುಗಳ ಸಮ್ಮತಿಯ ಮೇರೆಗೆ ವಿವಾಹ ವಿಧಿಗಳನ್ನು ಮುಖ್ಯವಾಗಿ ‘ನಿಖಾ’ವನ್ನು ನಡೆಸುತ್ತಾರೆ. ಮೆಹರನ್ನು ನಗದು ಅಥವಾ ಒಡವೆಗಳ ರೂಪದಲ್ಲಿ ಕೊಡಲಾಗುತ್ತದೆ.
ಮಾಪಿಳ್ಳೆಗಳ ಸಾಂಪ್ರದಾಯಿಕ ಹಾಗೂ ಪ್ರಸ್ತುತ ಉದ್ಯೋಗವು ವ್ಯವಸಾಯ. ಸರ್ಕಾರಿ ಹಾಗೂ ಖಾಸಗಿ ಸಂಸ್ಥೆಗಳ ಉದ್ಯೋಗಗಳಲ್ಲೂ ಕೆಲವರಿದ್ದಾರೆ. ಹಲವರು ಸಣ್ಣ ಪ್ರಮಾಣದ ವ್ಯಾಪಾರಗಳಲ್ಲಿ ತೊಡಗಿದ್ದಾರೆ. ‘ತಾಜುಲ್ಲಾ ಮುಸ್ಲಿಂ ಜಮಾತ್’ ಎಂಬ ಒಂದು ಸಂಘಟನೆಯ ಇವರ ಸಾಮಾಜಿಕ ಮತ್ತು ಧಾರ್ಮಿಕ ಚಟುವಟಿಕೆಗಳ ನಿಯಂತ್ರಣವನ್ನು ಮಾಡುತ್ತದೆ. ಕೆಲವು ಹಳ್ಳಿಗಳಲ್ಲಿ ಕಾವೇರಿ ಸಂಕ್ರಮಣ ಮತ್ತು ಹುತ್ತರಿಗಳಂತಹ ಕೆಲವು ಹಬ್ಬಗಳ ಆಚರಣೆಯನ್ನು ಇವರು ಮಾಡುತ್ತಾರೆ. ಆಧುನಿಕ ಶಿಕ್ಷಣದ ಬಗ್ಗೆ ಹೆಚ್ಚಿನ ಆಸಕ್ತಿ ಇಲ್ಲಿದಿದ್ದರು, ಆಧುನಿಕ ಸಾಮಾಜಿಕ ಸಂಸ್ಥೆಗಳ ಬಗ್ಗೆ ಹೆಚ್ಚಿನ ಒಲವನ್ನು ಇವರು ಹೊಂದಿದ್ದಾರೆ. ಇವರ ಸಾಮಾಜಿಕ, ಶೈಕ್ಷಣಿಕ, ಆರ್ಥಿಕ ಪರಿಸ್ಥಿತಿಗಳು ಸುಧಾರಣೆಯಾಗಬೇಕಾಗಿದೆ.
 
ಮುಸ್ಲಿಮ್ : ಮೆಮನ
ಮೆಮನರು ಕರ್ನಾಟಕದಲ್ಲಿ ವಲಸೆ ಬಂದ ಕೋಮಿನವರಾಗಿದ್ದಾರೆ. ಕಚ್ಛೇ ಮೆಮನ್ ಮತ್ತು ಹಲಾಯ್ ಮೆಮನ್‌ಗಳೆಂಬ ಎರಡು ಉಪಪಂಗಡಗಳನ್ನು ಹೊಂದಿರುವ ಇವರು ಮೈಸೂರು, ಬೆಂಗಳೂರು ಮುಂತಾದ ಜಿಲ್ಲೆಗಳಲ್ಲಿ ಹೆಚ್ಚಾಗಿ ವಾಸಿಸುತ್ತಾರೆ. ನಂಜುಂಡಯ್ಯ ಹಾಗೂ ಐಯ್ಯರ್ (೧೯೩೦) ಹೇಳುವಂತೆ ಇವರು ಮಂತ್ರಶಾಸ್ತ್ರ, ಜ್ಯೋತಿಷ್ಯಶಾಸ್ತ್ರ, ಜ್ಞಾನವಿರುವ ಒಂದು ಮುಸಲ್ಮಾನ ವರ್ತಕ ಸಮುದಾಯವಾಗಿದೆ. ಇವರು ಉರ್ದು ಹಾಗೂ ಕನ್ನಡ ಭಾಷೆಗಳನ್ನು ಮಾತನಾಡುತ್ತಾರೆ. ಸೋದರ ಸಂಬಂಧಿ ವಿವಾಹಗಳು. ಬಹುಪತ್ನಿತ್ವ ಮತ್ತು ಪತ್ನಿಯ ಮರಣಾನಂತರ ಆಕೆಯ ತಂಗಿಯೊಂದಿಗೆ ವಿವಾಹಕ್ಕೆ ಅನುಮತಿ ಇದೆ. ವಿಚ್ಛೇದನ, ವಿವಾಹ ಮತ್ತು ಆಸ್ತಿಯ ಉತ್ತರಾಧಿಕಾರಿಗಳಿಗೆ ಸಂಬಂಧಿಸಿದಂತೆ ಷರೀಯತ್ ಕಾನೂನುಗಳಿಗೆ ಅಂಟಿಕೊಂಡಿದ್ದಾರೆ. ನಾಲ್ಕರಿಂದ ಏಳನೆಯ ವರ್ಷದವರೆಗಿನ ಮಕ್ಕಳಿಗೆ ‘ಸುನತಿ’ ಕಾರ್ಯ ನಡೆಯುತ್ತದೆ. ವಧು ಗೃಹದಲ್ಲಿ ನಡೆಯುವ ಇಸ್ಲಾಂ ಮಾದರಿಯ ವಿವಾಹ ಮುಕ್ಯ ವಿಧಿ ನಿಖಾಹ್ ಆಗಿದೆ. ನಿಖಾಹ್ ಮರುದಿನ ವರನ ಮನೆಯಲ್ಲಿ ‘ವಲೀಮಾ’ ಇರುತ್ತದೆ. ಮೆಮನ್‌ರು ವ್ಯಾಪಾರಿಗಳಾಗಿದ್ದಾರೆ. ‘ಜಮಾತ್’ ಎಂದು ಕರೆಯಲ್ಪಡುವ ಸಂಘಟನೆಯನ್ನು ಹೊಂದಿದ್ದಾರೆ. ಇದು ಈ ಸಮುದಾಯದ ಏಳ್ಗೆಗಾಗಿ ಶ್ರಮಿಸುತ್ತದೆ. ಇವರ ಆರ್ಥಿಕ, ಶೈಕ್ಷಣಿಕ ಹಾಗೂ ಸಾಮಾಜಿಕ ಪರಿಸ್ಥಿತಿಯು ಅಗತ್ಯವಾಗಿ ಸುಧಾರಣೆಯಾಗಬೇಕಾಗಿದೆ.
 
ಮುಸ್ಲಿಮ್ : ಮೆಹ್ತರ್
ಮೆಹ್ತರ್‌ರು ಕರ್ನಾಟಕದಲ್ಲಿ ಹಲಾಲ್‌ಖೋರ ಮತ್ತು ಲಾಲ್ ಬೇಗಿಗಳೆಂದು ಪರಿಚಿತರಾಗಿದ್ದಾರೆ. ಇವರ ಮೌಖಿಕ ಪರಂಪರೆಯಲ್ಲಿ ಉತ್ತರ ಭಾರತದಿಂದ ಮಹಾರಾಷ್ಟ್ರದ ಮೂಲಕ ವಲಸೆ ಬಂದವರೆಂದು ತಿಳಿದುಬರುತ್ತದೆ. ಪ್ರಮುಖವಾಗಿ ಧಾರವಾಡ, ಬೆಳಗಾವಿ ಹಾಗೂ ಕೆಲವು ಉತ್ತರ ಕರ್ನಾಟಕ ಜಿಲ್ಲೆಗಳಲ್ಲಿ ವಾಸಿಸುವ ಇವರು ಇತರೆ ಮುಸ್ಲಿಮ್ ಗುಂಪಿನೊಡನೆ ಸೇರಿ ಹೋಗಿರುವುದರಿಂದ ಇವರ ಪ್ರತ್ಯೇಕ ಸಂಖ್ಯೆಯು ದೊರೆಯುವುದಿಲ್ಲ. ಕರ್ನಾಟಕದಲ್ಲಿ ಭಂಗಿ, ಮೆಹ್ತರ್, ಓಲ್ಲಂಗಾ, ರುಖೀ, ಮಾಲ್ಕಣ, ಹಲಾಲ್‌ಖೋರ್, ಲಾಲ್‌ಬೇಗಿ, ಕೋರಾರ್, ಇತ್ಯಾದಿ ಹೆಸರುಗಳಿಂದ ಗುರುತಿಸಲ್ಪಡುತ್ತಾರೆ. ಮನೆಗಳಲ್ಲಿ ಹಿಂದಿ ಹಾಗೂ ಉರ್ದು ಮಾತನಾಡುವ ಇವರು ಕನ್ನಡವನ್ನು ಮಾತನಾಡಬಲ್ಲರು. ಮುಸ್ಲಿಂ ವಿವಾಹ ಪರಂಪರೆಗಳನ್ನು ಇವರು ಹೊಂದಿದ್ದಾರೆ. ಸೋದರ ಸಂಬಂಧಿ ವಿವಾಹಗಳು ಇವರಲ್ಲಿ  ಹೆಚ್ಚಾಗಿ ಕಂಡುಬರುತ್ತದೆ. ಇವರ ಸಾಂಪ್ರದಾಯಿಕ ಮತ್ತು ಇಂದಿನ ಉದ್ಯೋಗ ಕಸಗುಡಿಸುವುದು ಮತ್ತು ಹೊಲಸನ್ನು ತೆಗೆಯುವುದು, ಇವರು ತಮ್ಮ ಸಾಂಸ್ಕೃತಿಕ, ಸಾಮಾಜಿಕ ಆಚರಣೆಗೆ ಇಸ್ಲಾಂನ್ನು ಅನುಸರಿಸುತ್ತಾರೆ. ಇವರಲ್ಲಿ ಶಿಕ್ಷಣದ ಮಟ್ಟ ಕಡಿಮೆಯಾದರೂ, ಆಧುನಿಕ ಸಾಮಾಜಿಕ ಸಂಸ್ಥೆಗಳ ಹಾಗೂ ಅಭಿವೃದ್ಧಿ ಕಾರ್ಯಕ್ರಮಗಳ ಉಪಯೋಗಗಳನ್ನು ಸ್ವಲ್ಪಮಟ್ಟಿಗೆ ಪಡೆದುಕೊಳ್ಳುತ್ತಿದ್ದಾರೆ. ಇವರ ಸಾಮಾಜಿಕ, ಆರ್ಥಿಕ ಹಾಗೂ ಶೈಕ್ಷಣಿಕ ಪರಿಸ್ಥಿತಿಯು ಸುಧಾರಣೆಯಾಬೇಕಾಗಿದೆ.
 
ಮುಸ್ಲಿಮ್ : ಮೆಹ್ಥಾವಿಯ
ಮೆಹ್ಥಾವಿಯರನ್ನು ದಾಯಿಯ ಎಂದು ಕರ್ನಾಟಕದಲ್ಲಿ ಕರೆಯಲಾಗುತ್ತದೆ. ದಾಯರಾ, ದಾಯಾ ಮುಸ್ಲಿಮ್‌ರೆಂಬ ಹೆಸರನ್ನು ಹೊಂದಿರುವ ಇವರು ರೇಷ್ಮೆ ವ್ಯಾಪಾರ ಮಾಡುತ್ತಾ ಉಳಿದ ಮುಸ್ಲಿಂ ಕೋಮುಗಳಿಂದ ಭಿನ್ನವಾದ ಸಮುದಾಯ ನಿರ್ಮಿಸಿಕೊಂಡವರೆಂದು ಥರ್ಸ್ಟನ್ (೧೯೦೯) ಗುರುತಿಸಿದ್ದಾರೆ. ಈಗ ಇವರು ಬೆಂಗಳೂರು, ಮೈಸೂರು ಹಾಗೂ ಮುಂತಾದ ನಗರ ಪ್ರದೇಶಗಳಲ್ಲಿ ವಾಸಿಸುತ್ತಿದ್ದಾರೆ. ಉರ್ದು ಇವರ ಮಾತೃಭಾಷೆಯಾದರೂ ಕನ್ನಡ ಮಾತನಾಡಿ, ಕನ್ನಡ ಲಿಪಿ ಬಳಸುತ್ತಾರೆ. ಸೋದರ ಸಂಬಂಧಿಗಳ ವಿವಾಹಕ್ಕೆ ಸಮ್ಮತಿ ಇದೆ ಹಾಗೂ ಬಹುಪತ್ನಿತ್ವಕ್ಕೆ ಅವಕಾಶವಿದೆ. ಸ್ತ್ರೀ ಪುರುಷರಿಬ್ಬರಿಗೂ ಆಸ್ತಿಯ ಹಕ್ಕು ಇದೆ. ಸ್ತ್ರೀಯರಿಗೆ ಆಸ್ತಿಯಲ್ಲಿ ಚಿಕ್ಕಪಾಲು ದೊರೆಯುತ್ತದೆ. ಹೆಣ್ಣು-ಗಂಡು ಮಕ್ಕಳಿಬ್ಬರಿಗೂ ‘ಆಕಿಕಾ’ ಹಾಗೂ ನಾಲ್ಕುವರ್ಷ, ನಾಲ್ಕುತಿಂಗಳು ಮತ್ತು ನಾಲ್ಕನೇ ಮೆಕ್ತಾಬ್ ವಿಧಿಗಳು ನಡೆಯುತ್ತವೆ. ಐದರಿಂದ ಏಳು ವರ್ಷಗಳೊಳಗೆ ಗಂಡು ಮಕ್ಕಳಿಗೆ ‘ಸುನತಿ’ ಕಾರ್ಯ ನಡೆಯುತ್ತದೆ. ವಿವಾಹವು ಸಾಮಾನ್ಯವಾಗಿ ವಧುವಿನ ಮನೆಯಲ್ಲಿ ನಡೆಯುತ್ತದೆ. ವಿವಾಹದ ಪ್ರಮುಖ ವಿಧಿಯಾದ ‘ನಿಖಾಹ’ವನ್ನು ಅದೇ ಪಂಗಡದ ‘ಖಾಜಿ’ ವಧುವಿನ ಗೃಹದಲ್ಲಿ ಅಥವಾ ಮಸೀದಿಯಲ್ಲಿ ಶಾಸ್ತ್ರೋಕ್ತವಾಗಿ ನೆರವೇರಿಸುತ್ತಾರೆ. ‘ಜೆಯಾರತ್’ ಮತ್ತು ‘ಜೆಹ್ಲಮ್’ ಅನುಕ್ರಮಾಗಿ ಮರಣದ ಮೂರು ಮತ್ತು ನಲವತ್ತನೇ ದಿನ ನಡೆಸುತ್ತಾರೆ. ಇವರಲ್ಲಿ ಕೆಲವು ಜನರು ಸಾಮಾನ್ಯ ವರ್ತಕರಾಗಿದ್ದಾರೆ. ಇವರು ಕೋಮಿನ ಸಂಘಟನೆಯನ್ನು ‘ದಾಯ್ರಾತುಲ್ ಇಸ್ಲಾಂ’ ಎಂದು ಕರೆಯುತ್ತಾರೆ. ಇದು ಈ ಸಮುದಾಯದ ಶೈಕ್ಷಣಿಕ, ಆರ್ಥಿಕ ಪ್ರಗತಿಗೆ ಶ್ರಮಿಸುತ್ತಿದೆ. ಆಧುನಿಕ ಶಿಕ್ಷಣಕ್ಕೆ ಹೆಚ್ಚಿನ ಆಸಕ್ತಿ ಇಲ್ಲದಿದ್ದರೂ, ಆಧುನಿಕ ಸಾಮಾಜಿಕ ಸಂಸ್ಥೆಗಳ ಪ್ರಯೋಜನವನ್ನು ಪಡೆಯುತ್ತಿದ್ದಾರೆ.

ಜನಸಮುದಾಯ ಸಂಪುಟ: ಮಾಸ್ಟೀಕ
ಮಾಸ್ಟಿಗರನ್ನು ಆಂಧ್ರಪ್ರದೇಶದಲ್ಲಿ ಮಾಸ್ಟೀನ್, ಮಾಲಮಾಸ್ಟಿ, ಮಾಸ್ಟಿ ಎಂದು ಗುರುತಿಸುತ್ತಾರೆ. ಕರ್ನಾಟಕದ ದಕ್ಷಿಣ ಭಾಗದಲ್ಲಿ ಮಾಸ್ಟೀಕ, ಮಾಲಮಾಸ್ಟೀಕ, ಮಾದಿಗ ಮಾಸ್ಟೀಕ ಎಂದು, ಗುಲ್ಬರ್ಗಾ ಬೀದರ, ರಾಯಚೂರು ಮತ್ತು ಬಳ್ಳಾರಿ ಪ್ರದೇಶಗಳಲ್ಲಿ ಮಾಲ ಮಾಸ್ಟೀ ಎಂದೂ ಕರೆಯುತ್ತಾರೆ.
ಮಾಸ್ಟೀಕರು ತಮ್ಮ ಸಮುದಾಯದ ಮೂಲದಬಗ್ಗೆ ಹೇಳುವ ದಂತ ಕಥೆಪ್ರಕಾರ – ಹನುಮಂತರಾವ್ ಎಂಬ ಮಾದಿಗ ಕುಲದಾತ ಕಂಚಿಯ ಕಾಮಾಕ್ಷಿ ತೇರನ್ನೆತ್ತಿ ಎಳೆದು ರಾಜನ ಅಂಬಾರಿ ಆನೆಯ ಮೇಲೆ ಮೆರವಣಿಗೆಯ ಗೌರವ ಪಡೆದು, ರಾಜರಿಂದ ಆನೆಯ ಮೇಲೆ ಮಹಾಠೀಕ್ ಎಂದು ಹೊಗಳಿಸಿಕೊಂಡನಂತೆ. ಈ ಮಹಾಠೀಕ್ ಎಂಬ ಬಿರುದು, ಹೊಗಳಿಕೆಯೇ ಕ್ರಮೇಣ ಬಳಕೆಯಲ್ಲಿ ಮಾಸ್ಟೀಕ್ ಎಂದಾಗಿದೆ. ಹೊಲೆಯ ಮಾಸ್ಟೀಕರಲ್ಲೂ ಇಂತಹುದೇ ಐತಿಹ್ಯವಿದೆ. ಹೊಲೆಯ ಕುಲದ ಚೆನ್ನಯದಾಸ ಎಂಬಾತ ಹೊಲೆಯ ಕುಲದ ಹೆಣ್ಣುಗಳ ಮಾನಹರಣ ಮಾಡುತ್ತಿದ್ದ ಮಾದಿಗ ಕುಲದ ಆದಿಜಾಂಬವಂತನನ್ನು ಕುಸ್ತಿಯಲ್ಲಿ ಸೋಲಿಸಿ ಸಾಯಿಸುತ್ತಾನೆ. ಆಗ ರಾಜರು ಚೆನ್ನಯ ದಾಸನನ್ನು ಅಂಬಾರಿ ಆನೆಯ ಮೇಲೆ ಮೆರವಣಿಗೆ ತೆಗೆಸಿ ಆನೆ ಮೇಲೆ ಮಾನು (ಹೊಲೆಯ) ಮಹಾಠೀಕ್ ಎಂದು ಹೊಗಳಿದರಂತೆ. ಈ ಎರಡೂ ಒಳಪಂಗಡಗಳ ವಿಷಯದಲ್ಲಿಯೂ ಮಹಾಠೀಕ್ ಎಂಬ ಸಾಮಾನ್ಯ ಹೊಗಳಿಕೆಯ ಪದವೇ ಅವರ ಸಮುದಾಯದ ಹೆಸರಿನ ಮೂಲವಾಗಿರುವುದು ಕೂಡ ಕುತೂಹಲಕರವಾಗಿದೆ. “ಹೊಲೆಯ ಮಾಸ್ಟೀಕರ ಪುರಾಣ ಕಥೆಯೊಂದರಲ್ಲಿ ಕೂಡ ಆದಿಜಾಂಬವಂತನು ಹೊಲೆಯ ಮಾಸ್ಟೀಕರನ್ನು ನಿನ್ನಕ್ಕನ್‌ಮಾಲ್ ಠೀಕ್ ಎಂದು ಬೈಯ್ಯುವ ಪ್ರಸಂಗ ಕೂಡಾ ಮಾಸ್ಟೀಕರ ಸಮುದಾಯದ ಹೆಸರಿನ ಪದ…..ಪ್ರೀತಿಯನ್ನೇ ಹೆಚ್ಚು ಸಮರ್ಥಿಸುತ್ತಿರುವಂತಿದೆ” (ಲಕ್ಷ್ಮೀಪತಿ ಕೋಲಾರ ೧೯೯೩).
ಮಾಸ್ಟೀಕರು ಕರ್ನಾಟಕದಲ್ಲಿ ಬೀದರ, ಗುಲ್ಬರ್ಗಾ, ರಾಯಚೂರು, ಬಳ್ಳಾರಿ, ಚಿತ್ರದುರ್ಗ ಹಾಗೂ ಮುಂತಾದ ಜಿಲ್ಲೆಗಳಲ್ಲಿ ಚೆದುರಿದಂತೆ ಕಂಡುಬರುತ್ತಾರೆ. ತಮಿಳು, ತೆಲುಗು ಮತ್ತು ಕನ್ನಡ ಭಾಷೆ ಗಳ ಜೊತೆಗೆ ತಮ್ಮದೇ ಭಾಷೆಯೊಂದನ್ನು ಇಂದಿಗೂ ಉಳಿಸಿಕೊಂಡಿದ್ದಾರೆ. ಇವರು ಆಂಧ್ರದ ರಾಯಲಸೀಮೆ ಮತ್ತು ತಮಿಳುನಾಡಿನ ಕಂಚಿ ಪ್ರದೇಶಗಳನ್ನೊಳಗೊಂಡ ಚೆಂಗಲ್ ಪೇಟೆಯ ಅಕ್ಕಪಕ್ಕದ ಜಿಲ್ಲೆಗಳಲ್ಲಿ ಹೆಚ್ಚಾಗಿ  ಕಂಡುಬರುತ್ತಾರೆ. ಅಲೆಮಾರಿಗಳಾಗಿಯೇ ಇದ್ದ ಮಾಸ್ಟೀಕರು ಇತ್ತೀಚಿನ ದಶಕಗಳಲ್ಲಷ್ಟೇ ನೆಲೆಗೊಳ್ಳುತ್ತಿದ್ದಾರೆ. ಹೀಗಾಗಿ ಮಾಸ್ಟೀಕರ ಭೌಗೋಳಿಕ ಗಡಿಗಳನ್ನು ಕರಾರುವಾಕ್ಕಾಗಿ ನಿರ್ಧರಿಸಿ ಹೇಳಲಾಗುವುದೇ ಇಲ್ಲ ಎಂದು ಲಕ್ಷ್ಮೀಪತಿಯವರು ಅಭಿಪ್ರಾಯಪಡುತ್ತಾರೆ. ಇವರು ಕಂಚಿಯಿಂದ ಕೋಲ್ಲಾಪುರದವರೆಗೂ ತಮ್ಮ ಸಾಂಸ್ಕೃತಿಕ ನಕ್ಷೆಯನ್ನೇ ವಿಸ್ತರಿಸಿಕೊಂಡಿರುವಂತೆ ಕಂಚಿಯ ಮಾಸ್ಟೀಕರು ಕೂಡ ಕೊಲ್ಲಾಪುರದವರೆಗೂ ತಮ್ಮ ಅಲೆಮಾರಿ ಮಾರ್ಗಗಳನ್ನು ಶೋಧಿಸಿಕೊಂಡಿರಬಹುದು.
ಮಾಸ್ಟೀಕರಿಗೆ ಮೂಲ ಹಾಗೂ ಪ್ರಧಾನ ಎನ್ನುವಂತಹ ಕಸಬೊಂದಿಲ್ಲ. ಅನೇಕ ಸಮುದಾಯಗಳಲ್ಲಿ ಸಂದರ್ಭದಲ್ಲಿ ಆ ಸಮುದಾಯಗಳ ಹೆಸರೇ ವೃತ್ತಿ ಸೂಚಕವಾಗಿರುವಂತೆ ಮಾಸ್ಟೀಕ ಸಮುದಾಯದಲ್ಲಿ ಇಂತಹುದೇ ವೃತ್ತಿ ಎಂದು ನಿಖರವಾಗಿ ಹೇಳಲು ಬರುವುದಿಲ್ಲ. ಆದರೂ ಮಾಸ್ಟೀಕರಲ್ಲಿ ಮೂರು ಪ್ರಧಾನ ಕಸುಬುಗಳನ್ನು ಅನೇಕ ಉಪಕಸುಬುಗಳನ್ನು ನಾವು ಗುರುತಿಸಬಹುದು. ಪೂರ್ವಕಾಲದ ಮಾಸ್ಟೀಕರ ಪ್ರಧಾನ ವೃತ್ತಿ  ಪೈಲ್ವಾನರಾಗಿ, ಮಾವುತರಾಗಿ, ಸರ್ಕಸ್ಸಿನ ಕಲಾವಿದರಾಗಿದ್ದರು. ಈಗ ಕೇವಲ ನೆನಪಾಗಿ ಮಾತ್ರ ಉಳಿದಿರುವಂತದ್ದು. ಮಾಸ್ಟೀಕರ ಬದುಕಿನಲ್ಲಿ ಜನನ, ಮದುವೆ, ಮತ್ತು ಸಾವುಗಳಂತ ಧಾರ್ಮಿಕ ಆಚರಣೆಗಳಲ್ಲಿ ಸಮುದಾಯದ ಗುರುಗಳು ನಡೆಸುತ್ತಾರೆ. ಎಲ್ಲಾ ಆಚರಣೆಗಳಿಗೂ ಗುರುಗಳು ಇರಬೇಕು. ಕೋಲಾರ ಜಿಲ್ಲೆಯ ಕಾಗತಿ, ಹೊದಲಿ ಮತ್ತು ಗುಮ್ಮರೆಡ್ಡಿಪುರಗಳಲ್ಲಿ ಮಾದಿಗ ಮಾಸ್ಟೀಕರ ಮಠಗಳು ಹಿಂದೆ ಇದ್ದವಂತೆ. ಮಾಸ್ಟೀಕರಲ್ಲಿ ಶೈಕ್ಷಣಿಕ ಮಟ್ಟ ಅತ್ಯಂತ ಕನಿಷ್ಟದಾಗಿದೆ. ಆರ್ಥಿಕವಾಗಿ ಸ್ವಾವಲಂಬಿಗಳಾದಾಗ, ದೈಹಿಕ ದುಡಿಮೆಯಿಂದಲೇ ಬದುಕುವಂತಾದಾಗ ತಮಗೂ ಸಾಮಾಜಿಕ ಸ್ಥಾನ ಮತ್ತು ಗೌರವಗಳು ಸಿಗಬಲ್ಲವು ಎಂಬ ಸ್ವಾಭಿಮಾನದ ಅರಿವು ಇವರಲ್ಲಿದೆ. ಒಟ್ಟಾರೆ ಮಾಸ್ಟೀಕರು ಇನ್ನು ಸಾಮಾಜಿಕವಾಗಿ, ಆರ್ಥಿಕವಾಗಿ, ಶೈಕ್ಷಣಿಕವಾಗಿ ಅತ್ಯಂತ ಶೋಚನೀಯ ಸ್ಥಿತಿಯಲ್ಲಿಯೇ ಇದ್ದಾರೆ.
ನೋಡಿ:
ಲಕ್ಷ್ಮೀಪತಿ ಕೋಲಾರ., ೧೯೯೩. ಮಾಸ್ಟೀಕರ ಸಂಸ್ಕೃತಿ, ಕರ್ನಾಟಕ ಸಾಹಿತ್ಯ ಅಕಾಡೆಮಿ; ಬೆಂಗಳೂರು.
ಜನಸಮುದಾಯ ಸಂಪುಟ: ಮ್ಯಾಲ
ಮ್ಯಾಲರು ದಕ್ಷಿಣ ಕನ್ನಡ ಜಿಲ್ಲೆಯ ಬೆಳ್ತಂಗಡಿ, ಪುತ್ತೂರು ಮತ್ತು ಸುಳ್ಯ ತಾಲೂಕಿನ ಕೆಲವು ಗ್ರಾಮಗಳಲ್ಲಿ ವಾಸಿಸುತ್ತಿದ್ದಾರೆ. ಶ್ರೇಣೀಕೃತ ಭಾರತೀಯ ಜಾತಿಸಮಾಜದಲ್ಲಿ ಇವರನ್ನು ಅತ್ಯಂತ ಕೆಳಗಿನವರೆಂದು ಭಾವಿಸಲಾಗಿದೆ. ಈ ಕಾರಣಕ್ಕೆ ಮ್ಯಾಲರನ್ನು ಇತರರು ಪೂರ್ತಿ ‘ಮೈಲಿಗೆ’ ಎಂದು ಪರಿಗಣಿಸಿ ನಡೆಸಿಕೊಳ್ಳುತ್ತಾರೆ. ಸರಕಾರವು ಇವರನ್ನು ಪರಿಶಿಷ್ಟ ಜಾತಿ ಎಂದು ಗುರುತಿಸಿದೆ. ಇವರನ್ನು ಪಂಚಮರೆಂದೂ, ಚಾಂಡಾಲರೆಂದು ಸ್ಥೂಲವಾಗಿ ಕರೆಯುತ್ತಾರೆ. ‘ಹೊಲೆಯ’ ಎಂದು ಸ್ಥಳೀಯ ಇತರ ಸಮುದಾಯದವರು ಹೇಳುತ್ತಾರೆ. ಈ ಸಮುದಾಯದ ಹೆಂಗಸರನ್ನು ‘ಮೈಲ್ತಿ’ಯರೆಂದು ಹೇಳುತ್ತಾರೆ. ‘ಮ್ಯಾಲ’ ಮತ್ತು ‘ಮೈಲ್ತಿ’ – ಈ ಎರಡು ಪದಗಳ ನಿಷ್ಪತ್ತಿ ಏನೆಂದು ತರ್ಕಿಸುವುದು ಕಷ್ಟದ ಕೆಲಸ. ಕೆಲವು ಬಾರಿ ಮ್ಯಾಲರನ್ನೇ ‘ದಿಕ್ಕುನಕುಲು’ ಎಂದು ಹೇಳುತ್ತಾರೆ. ಆದರೆ ‘ದಿಕ್ಕ’ ಎಂಬುದು ಹರಿಜನ ವರ್ಗಕ್ಕೆ ಸಾಮಾನ್ಯವಾಗಿ ಬಳಕೆಯಾಗುವ ತುಳು ಪದ. ಅದರಲ್ಲಿ ಮೇರರು, ಮನ್ಸರು ಮೊದಲಾದವರೆಲ್ಲ ಸೇರ್ಪಡೆಗೊಳ್ಳುತ್ತಾರೆ.
ಮ್ಯಾಲರಲ್ಲಿ ಮೂರು ಉಪಪಂಗಡಗಳಿವೆ – ಮಲೆಯಾಳಿ ಮ್ಯಾಲರು, ತುಳು ಮ್ಯಾಲರು, ಕೆಜೆ ಮ್ಯಾಲರು, ಈ ಉಪಪಂಗಡಗಳು ಭಾಷೆ ಮತ್ತು ಪ್ರಾದೇಶಿಕ ವಾಸಸ್ಥಾನದಿಂದ ಉಂಟಾಗಿದೆ. ಕೇರಳದ ಕಾಸರಗೋಡು ಸಂಬಂಧವನ್ನು ಹೊಂದಿದವರು ಮಲೆಯಾಳಂ ಮಾತನಾಡಿದರೆ, ಪುತ್ತೂರು ಮತ್ತು ಸುಳ್ಯ ತಾಲೂಕಿನಲ್ಲಿರುವವರು ತುಳುವನ್ನೇ ಮಾತೃಭಾಷೆಯಾಗಿ ಬಳಸುತ್ತಾರೆ. ಈ ಮೂರು ಗುಂಪುಗಳು ಮತ್ತೆ ಶ್ರೇಣೀಕರಣಕ್ಕೆ ಒಳಗಾಗಿ, ಮಲೆಯಾಳ ಮ್ಯಾಲರು ಉಚ್ಚರೆಂದೂ, ಕಜೆಮ್ಯಾಲರು ಕನಿಷ್ಠರೆಂದು ಭಾವಿಸಲಾಗಿದೆ. ‘ತುಳುನಾಡಿನ ಇನ್ನೊಂದು ಹರಿಜನ ಪಂಗಡವಾದ ಮೇರರಿಗೂ ತಮಗೂ ಆಚಾರ ವಿಚಾರದಲ್ಲಿ ಸಾಮ್ಯತೆ ಇದೆ’ ಎಂದು ಮ್ಯಾಲರು ಹೇಳಿದರೂ ಮೇರರು ಅದನ್ನು ಒಪ್ಪುವುದಿಲ್ಲ.  ಮೇರರ ಪ್ರಕಾರ ಮ್ಯಾಲರು ಅವರಿಗಿಂತ ಕನಿಷ್ಠರು. ಮ್ಯಾಲರ ಒಂದು ಪಂಗಡಕ್ಕೆ ‘ಕೋಟೆಮ್ಯಾಲರು’ ಎಂಬ ಹೆಸರು ಇದೆ. ಇದನ್ನು ಗಮನಿಸಿದರೆ ಮ್ಯಾಲರಿಗೆ ಕೋಟೆಯೊಡನೆ ಸಂಬಂಧ ಇದೆಯೆಂದು ಊಹಿಸಬಹುದು. ಅದರ ಇದಕ್ಕೆ ಚಾರಿತ್ರಿಕ ದಾಖಲೆಗಳಿಲ್ಲ.
ಮ್ಯಾಲರು ದಟ್ಟವಾದ ಕಾಡಿನ ತಪ್ಪಲು ‌ಪ್ರದೇಶಗಳಲ್ಲಿ ವಾಸಿಸುತ್ತಿದ್ದಾರೆ. ಊರಿನ ಜಮೀನ್ದಾರರ ಮನೆಯಲ್ಲಿ ಇವರು ದಿನಗೂಲಿಗಳಾಗಿ ದುಡಿಯುತ್ತಿದ್ದಾರೆ. ಇವರಾರಿಗೂ ಸ್ವಂತ ಕೃಷಿ ಭೂಮಿ ಇಲ್ಲ. ಸರಕಾರ ಒದಗಿಸಿರುವ ಮನೆಗಳಲ್ಲಿ ಕೆಲವರು ಬದುಕುತ್ತಿದ್ದಾರೆ. ಹಲವರು ಪರಂಪರಾಗತವಾಗಿ ಬಂದಿರುವ ಹಳೆ ಮನೆಗಳಲ್ಲಿಯೇ ವಾಸಿಸುತ್ತಾರೆ. ಮ್ಯಾಲರ ಮನೆಗಳನ್ನು ‘ಪಡಂಪೆ’ಗಳೆಂದೂ, ‘ದಟ್ಟಿಗ’ಗಳೆಂದೂ ‘ದಟ್ಟಗ’ಗಳೆಂದೂ ‘ಪಟ್ಟ’ಗಳೆಂದೂ ಕರೆಯುತ್ತಾರೆ.
ಮ್ಯಾಲರಲ್ಲಿ ಒಳ ಪಂಗಡಗಳಿವೆ. ಅವರು ಅದನ್ನು ‘ಬರಿ’ ಎಂದು ಕರೆಯುತ್ತಾರೆ. ಇದು ತಾಯಿಂದ ಮಕ್ಕಳಿಗೆ ಬರುತ್ತದೆ. ಈ ಬರಿಯು ಇತರೆ ಸಮುದಾಯದವರಲ್ಲಿ ‘ಬಳ್ಳಿ’ ಎಂದೇ ಬಳಕೆಯಲ್ಲಿದೆ. ಇದನ್ನು ಕುಲಗಳಿಗೆ ಸಂವಾದಿಯಾಗಿ ಪರಿಶೀಲಿಸಬಹುದು. ಮ್ಯಾಲರಲ್ಲಿ ಒಟ್ಟು ಎಷ್ಟು ‘ಬರಿ’ ಗಳಿವೆಯೆಂದು ತಿಳಿಯದು. ಅದರ ಒಟ್ಟು ಸಂಖ್ಯೆಯ ಬಗೆಗೆ ಮ್ಯಾಲರಲ್ಲಿ ಸಹಮತ ಇಲ್ಲ. ಹೆಚ್ಚಿನವರ ಪ್ರಕಾರ ಇವರಲ್ಲಿ ಏಂಟು ‘ಬರಿ’ಗಳಿವೆ. ಆದರೆ ಇವರಲ್ಲಿ ಇರುವ ಬರಿಗಳನ್ನು ಗುರುತಿಸಲು ಬಿಳಿಮಲೆಯವರು ಪ್ರಯತ್ನಿಸಿದ್ದಾರೆ. ಬಂಗರೆ ಬರಿ, ಎಲಿಕಣ್ಣೆ ಬರಿ, ನಾಯೆರ ಬರಿ, ನಂದೆರೆ ಬರಿ, ಕಾಡಾರಣ್ಣೆ ಬರಿ, ಕೂಡಾರಣ್ಣೆ ಬರಿ, ಪೆರ್ಬಣ್ಣೆ ಬರಿ, ಗುಂಡರೆಣ್ಣೆ ಬರಿ. (ಬಿಳಿಮಲೆ ೧೯೯೦).
ಮ್ಯಾಲರ ಮದುವೆಯ ಸಾಂಪ್ರದಾಯಿಕವಾದ ಆಚರಣೆಗಳಿಂದ ನಿಯಂತ್ರಿತವಾಗಿದೆ. ಸೋದರ ಸಂಬಂಧಿ ವಿವಾಹಗಳ ಇವರಲ್ಲಿ ಸಾಮಾನ್ಯವಾಗಿ ಕಂಡುಬರುತ್ತವೆ. ಮದುವೆಯ ಸಂಕೇತವಾಗಿ ತಾಳಿಯನ್ನು ಸೋದರ ಮಾವನೆ ವಧುವಿಗೆ ಕಟ್ಟುತ್ತಾನೆ. ಕೆಲವೆಡೆ ವರನೇ ಕಟ್ಟುತ್ತಾನೆ. ಮದುವೆಯ ಊಟದ ಖರ್ಚನ್ನು ವರನ ಕಡೆಯವರೇ ನೋಡಿಕೊಳ್ಳಬೇಕೆಂದಿದ್ದರೂ ಈಚೆಗೆ ಅದನ್ನು ಎರಡೂ ಕಡೆಯವರು ಸಮವಾಗಿ ಹಂಚಿಕೊಳ್ಳುತ್ತಾರೆ.
ಎಷ್ಟೋ ಬಾರಿ ಇವರಲ್ಲಿ ಸಾಂಪ್ರದಾಯಿಕ ರೀತಿಯಲ್ಲಿ ಮದುವೆಯಾಗುವುದಿಲ್ಲ. ಮ್ಯಾಲ ತರುಣರು ತಮಗೆ ಇಷ್ಟವಾದ ತರುಣಿಯೊಡನೆ ಪರಾರಿಯಾಗುತ್ತಾರೆ. ಕೆವಲು ದಿನಗಳ ನಂತರ ಮತ್ತೆ ತಮ್ಮ ವಾಸಸ್ಥಳಕ್ಕೆ ಹಿಂದಿರುಗುತ್ತಾರೆ. ಆಗ ಮ್ಯಾಲರ ಹಿರಿಯರೆಲ್ಲ ಸೇರಿ ಅವರನ್ನು ವಿಚಾರಿಸಿಕೊಳ್ಳುತ್ತಾರೆ. ಆಗ ತರುಣ-ತರುಣಿಯರು ಜಾತಿ ಬಾಂಧವರಿಗೆ ಒಂದು ಮುಡಿ ಅಕ್ಕಿ ಮತ್ತು ಹಂದಿಯನ್ನು ತಪ್ಪುಗಾಣಿಕೆಯಾಗಿ ಕೊಡಬೇಕಾಗುತ್ತದೆ. ಇದಾದ ನಂತರ ಹಿರಿಯರು ಅವರ ತಪ್ಪನ್ನು ಕ್ಷಮಿಸಿ, ಅವರಿಬ್ಬರಿಗೆ ‘ಕೂಡಾವಳಿ’ ಮಾಡಿಕೊಡುತ್ತಾರೆ. (ಕೂಡಾವಳಿಯಲ್ಲಿ ಧಾರೆ ಇಲ್ಲ) ಹುಡುಗ – ಹುಡುಗಿಯನ್ನು ಕೈಸೇರಿಸಿ ಬಿಟ್ಟು ಬಿಡುತ್ತಾರೆ. ಇಲ್ಲಿ ಹುಡುಗನ ಕಡೆಯವರು, ಹುಡುಗಿಗೆ ಒಂದು ಹೊಸ ಸೀರೆಯನ್ನು ಕೊಡಬೇಕು.
ಸಾಮಾನ್ಯವಾಗಿ ಮ್ಯಾಲರದ್ದು ಅವಿಭಕ್ತ ಕುಟುಂಬವಾಗಿರುತ್ತದೆ. ಒಂದೇ ಸೂರಿನಡಿಯಲ್ಲಿ ಹಲವಾರು ಕುಟುಂಬಗಳು ವಾಸಿಸುತ್ತವೆ. ಆದರೆ ಆಸ್ತಿಯ ಒಡೆತನ ಇಲ್ಲದಿದ್ದುದರಿಂದ, ಕುಟುಂಬದಿಂದ ಹೊರಗೆ ಹೋಗುವ ಕೆಲಸವೂ ಬೇಗನೇ ನಡೆದುಬಿಡುತ್ತದೆ. ವಿವಾಹನಂತರ  ಹೆಂಡತಿಯೊಡನೆ ಮಗನು ಪ್ರತ್ಯೇಕ  ಮನೆ ಕಟ್ಟಿಕೊಂಡು ವಾಸ ಮಾಡಿದರೆ ಅದಕ್ಕೆ ಹಿರಿಯರು ಯಾವುದೇ ಅಡ್ಡಿ ಉಂಟುಮಾಡುವುದಿಲ್ಲ. ವಿಶೇಷವಾದ ಸಾಮಾಜಿಕ, ಧಾರ್ಮಿಕ, ಸಾಂಸ್ಕೃತಿಕ ಆಚರಣೆಗಳಲ್ಲಿ ಎಲ್ಲರೂ ಒಟ್ಟಾಗುತ್ತಾರೆ. ತಂದೆ-ತಾಯಿ ಮತ್ತು ವಿವಾಹವಾಗದ ಮಕ್ಕಳು, ಮ್ಯಾಲರ ಕುಟುಂಬ ವ್ಯವಸ್ಥೆಯ ಮೂಲ ಘಟಕಗಳು. ಮನೆಯ ಹಕ್ಕು ತಂದೆಯಿಂದ ಹಿರಿಯ ಮಗನಿಗೆ ಬರುತ್ತದೆ. ಮಕ್ಕಳು ಚಿಕ್ಕವರಾಗಿದ್ದರೆ ಚಿಕ್ಕಪ್ಪನ ಕೈಗೆ ಹೋಗುತ್ತದೆ. ಹೆಣ್ಣು ಮಕ್ಕಳು ಮದುವೆಯಾಗಿ ಹೋದ ಮೇಲೆ ಮನೆಯ ಹಕ್ಕನ್ನು ಕಳೆದುಕೊಳ್ಳುತ್ತಾರೆ.
ಮ್ಯಾಲರು ತಮ್ಮ ಕುಲದೈವಗಳನ್ನೆಲ್ಲ ಇಟ್ಟುಕೊಂಡು ಆರಾಧಿಸುವ ಮನೆಯನ್ನು ‘ಐನ್‌ಮನೆ’ ಎಂದು ಕರೆಯುತ್ತಾರೆ. ಈ ಐನ್‌ಮನೆಯು ಕೇರಳದ ನಾಯರ್ ಸಮುದಾಯದ ತರವಾಡು ಮನೆಯನ್ನೇ ಹೋಲುತ್ತದೆ. ಐನ್ ಮನೆಯ ಅಧಿಕಾರವು ಪ್ರಾಯಕ್ಕೆ ಅನುಸಾರವಾಗಿ ಲಭ್ಯವಾಗುತ್ತದೆ. ಐನ್‌ಮನೆ ಎಂದರೆ ಶತಮಾನಗಳ ಹಳೆಯ ಕುಟುಂಬ. ಇವು ಕೊಡಗಿನ ಕೆಲವು ಸಮುದಾಯಗಳಲ್ಲೂ ಕಂಡುಬರುತ್ತವೆ. ಅತ್ಯಂತ ಹಿರಿಯರೇ ಈ ಮನೆಯ ಮುಖಂಡ ಅವನನ್ನು ‘ಮುರ್ಕಾವೆ’ ಅಥವಾ ‘ಮುಕಾರಿ’ ಎಂದು ಕರೆಯುತ್ತಾರೆ.
ಮ್ಯಾಲರಲ್ಲಿ ಹೆಣವನ್ನು ಸುಡುತ್ತಾರೆ. ಹೆಣ ಸುಟ್ಟ ಮೂರನೇ ದಿನಕ್ಕೆ ಕೆಲವರೆಲ್ಲ ಹೆಣ ಸುಟ್ಟ ಜಾಗಕ್ಕೆ ಬರುವರು. ಈಗ ಆ ಜಾಗಕ್ಕೆ ‘ಸುಡ್ಕುಳಿ’ ಎಂದು ಹೆಸರು. ಸುಡ್ಕುಳಿಯಲ್ಲಿ ಉರಿಯದೇ ಉಳಿದ ದೇಹದ ಭಾಗಗಳನ್ನು ಒಟ್ಟು ಸೇರಿಸಿ, ಇನ್ನೊಮ್ಮೆ ಸುಡುವರು. ಸತ್ತ ಐದನೇ ದಿನಕ್ಕೆ ಸುಟ್ಟ ಜಾಗದಲ್ಲಿರುವ ಬೂದಿಯನ್ನು ಒಟ್ಟು ಸೇರಿಸಿ ಗುಪ್ಪೆ ಮಾಡಿಡುವರು. ಇದಕ್ಕೆ ‘ಬೂದಿ ಮುಚ್ಚುವುದು’ ಎಂದು ಹೆಸರು. ಸತ್ತ ಹದಿನೈದನೇ ದಿವಸದಂದು ‘ಬೊಜ್ಜ’ ಆಚರಿಸುವರು.
ಇವರಲ್ಲಿ ಪ್ರತ್ಯೇಕ ಧಾರ್ಮಿಕ ವ್ಯವಸ್ಥೆ ಇದೆ. ಈ ಧಾರ್ಮಿಕ ವ್ಯವಸ್ಥೆಯು ಒಂದು ಕುಟುಂಬಕ್ಕೆ ಮಾತ್ರ ಸೀಮಿತವಾಗಿದೆ. ಇದನ್ನು ‘ಕುಲದೈವ’ ಎಂದು ಕರೆಯುತ್ತಾರೆ. ಮ್ಯಾಲರ ಕುಲದೈವಕ್ಕೆ ‘ಮಂಜ’ ಎಂದು ಹೆಸರು. ಮ್ಯಾಲರು ಆರ್ಥಿಕವಾಗಿ ಹಿಂದುಳಿದಿದ್ದಾರೆ. ಇವರಲ್ಲಿ ಸರಕಾರಿ ಅಥವಾ ಖಾಸಗಿ ಸಂಸ್ಥೆಗಳಲ್ಲಿ ದುಡಿಯುವವರಿಲ್ಲ. ತಮ್ಮ ಊರಿನ ಶ್ರೀಮಂತರ ಮನೆಯಲ್ಲಿ ಇವರು ದಿನಗೂಲಿ ಮಾಡುತ್ತಾರೆ. ಮ್ಯಾಲರಲ್ಲಿ ಯಾವುದೇ ಸಂಘಟನೆಗಳಿಲ್ಲ. ಅವರಿಗೆ ನಿರ್ದಿಷ್ಟ ರಾಜಕೀಯ ದೃಷ್ಟಿಕೋನವಿಲ್ಲ. ಇವರ ಆರ್ಥಿಕ, ಶೈಕ್ಷಣಿಕ ಹಾಗೂ ಸಾಮಾಜಿಕ ಸ್ಥಿತಿ ಅತ್ಯಂತ ಶೋಚನೀಯ ಪರಿಸ್ಥಿತಿಯಲ್ಲಿ ಇದ್ದು, ಸುಧಾರಣೆ ಅಗತ್ಯವಾಗಿ ಆಗಬೇಕಾಗಿದೆ.
ನೋಡಿ:
ಪುರುಷೋತ್ತಮ ಬಿಳಿಮಲೆ, ೧೯೯೦. ಕರಾವಳಿ ಜಾನಪದ, ಶಾರದ ಪ್ರೆಸ್, ಮಂಗಳೂರು.
ಜನಸಮುದಾಯ ಸಂಪುಟ: ಮಾಲ
ಮಾಲರು, ರಾಯಚೂರು, ಬೀದರ, ಬಳ್ಳಾರಿ ಮತ್ತು ಗುಲಬರ್ಗಾ ಜಿಲ್ಲೆಗಳಲ್ಲಿ ಹೆಚ್ಚಾಗಿ ವಾಸವಾಗಿದ್ದಾರೆ. ಇವರು ತಮ್ಮ ಜಾತಿಯವರೊಂದಿಗೆ ತೆಲುಗಿನಲ್ಲಿ ಉಳಿದವರ ಜೊತೆ, ಕನ್ನಡ ಮತ್ತು ಉರ್ದುವಿನಲ್ಲಿ ಮಾತನಾಡಿ, ಕನ್ನಡ ಲಿಪಿಯನ್ನು ಬಳಸುತ್ತಾರೆ. ಮಾಲರು ಹಲವಾರು ಹೊರಬಾಂಧವ್ಯ ಬಳ್ಳಿಗಳಲ್ಲಿ ವಿಭಾಗಿತಗೊಂಡಿದ್ದಾರೆ – ರೆಡ್ಡಿ, ಬಂದರ, ದೊರಸ, ಸುಂಕದ, ಕುಪ್ಪೆಯ, ಮದಸಲ, ದಾದಸಲ, ಬಂಡಾರಿ, ಕೆಸರಲು, ಓಲೆಯ, ಮಿನುಗ, ಕುಂಕುಮ ವಲ್ಲು, ಬೆಂಡೆ ಗಮ್ಮುಲು ಇತ್ಯಾದಿ. ತಮ್ಮ ಜಾತಿಯ ಒಳಗೆ ಹಾಗೂ ಬಳ್ಳಿಗಳ ಹೊರಗೆ ಮದುವೆಯ ಸಂಬಂಧಗಳು ನಡೆಯುತ್ತವೆ. ಏಕಪತ್ನಿತ್ವ/ಏಕಪತಿತ್ವ ಪದ್ಧತಿಯ ಮದುವೆಗಳು ಮಾತುಕತೆಯಿಂದ ನಡೆಯುತ್ತವೆ. ಸೋದರ ಸಂಬಂಧಿ ವಿವಾಹಗಳು ಇವರಲ್ಲಿ ಹೆಚ್ಚಾಗಿ ಕಂಡುಬರುತ್ತವೆ. ವಧುದಕ್ಷಿಣೆ ಜೊತೆಗೆ ವರದಕ್ಷಿಣೆಯನ್ನು ಹಣ ಹಾಗೂ ಇನ್ನಿತರೆ ರೂಪಗಳಲ್ಲಿ ಕೊಡುತ್ತಾರೆ. ವಿಧವೆ, ವಿಧುರ ಹಾಗೂ ವಿಚ್ಛೇದಿತರ ವಿವಾಹಕ್ಕೆ ಅವಕಾಶವಿದೆ. ಆಸ್ತಿಯನ್ನು ಎಲ್ಲ ಮಕ್ಕಳೂ ಸಮನಾಗಿ ಹಂಚಿಕೊಳ್ಳುತ್ತಾರೆ. ತಂದೆಯ ನಂತರ ಹಿರಿಯ ಮಗ ಮನೆಯ ವಾರಸುದಾರನಾಗುತ್ತಾನೆ. ಮನೆಯ ಕೆಲಸಗಳ ಜೊತೆಗೆ ಹೆಂಗಸರು ವ್ಯವಸಾಯ ಉರುವಲು ಸಂಗ್ರಹಣೆ ಇತ್ಯಾದಿ. ಮನೆ ಕೆಲಸಗಳನ್ನು ಮಾಡುತ್ತಾರೆ. ಹೆರಿಗೆಗೆ ಮುನ್ನಿನ ಆಚರಣೆಯಾದ ‘ಉಡಿ ತುಂಬಿಸುವ’ ಕಾರ್ಯವನ್ನು ಐದನೆ ಅಥವಾ ಏಳನೇ ತಿಂಗಳಲ್ಲಿ ಮಾಡುತ್ತಾರೆ. ಮೂರು ದಿನಗಳು ಜನನ ಸೂತಕವಿರುತ್ತದೆ. ಆದರೆ ಈ ಋತುಮತಿಯಾದ ಹೆಣ್ಣು ಮಗುವಿಗೆ ‘ನೆರ್ತಲ’ ಎನ್ನುವ ಧಾರ್ಮಿಕ ಕಾರ್ಯವನ್ನು ಮಾಡುತ್ತಾರೆ. ಶವವನ್ನು ಹೂಳುತ್ತಾರೆ ಹಾಗೂ ಸಾವಿನ ಸೂತಕವು ಹತ್ತು ದಿನಗಳವರೆಗೆ ಇರುತ್ತವೆ. ‘ದಿವಸ’ ಎಂಬ ಧಾರ್ಮಿಕ ಕಾರ್ಯವನ್ನು ಒಂಭತ್ತನೆಯ ದಿನ ಮಾಡುತ್ತಾರೆ.
ವ್ಯವಸಾಯ ಕೂಲಿ ಇವರ ಮುಖ್ಯ ವೃತ್ತಿ. ಕೆಲವರಿಗೆ ಉಳುಮೆ ಮಾಡುವ ಭೂಮಿಯಿದೆ. ಸರ್ಕಾರಿ ಸೇವೆ ಹಾಗೂ ಖಾಸಗಿ ನೌಕರಿ, ಬ್ಯಾಂಕು, ಹತ್ತಿ ಮತ್ತು ಎಣ್ಣೆ ಗಿರಣಿಗಳಲ್ಲಿ ಇತ್ತೀಚೆಗೆ ಕೆಲವರು ಕೆಲಸ ಮಾಡುತ್ತಿದ್ದಾರೆ. ಕೆಲವರು ಸ್ವಯಂಉದ್ಯೋಗವನ್ನು ಮಾಡಿಕೊಂಡು ಚಿಲ್ಲರೆ ವ್ಯಾಪಾರ ಹಾಗೂ ತರಕಾರಿ ಮಾರುವವರೂ ಆಗಿದ್ದಾರೆ. ಇವರ ಸಾಂಪ್ರದಾಯಿಕ ಜಾತಿ ಪಂಚಾಯತಿ ಪ್ರಾಮುಖ್ಯತೆಯನ್ನು ಕಳೆದು ಕೊಂಡಿದೆ. ಆದರೆ ಅವಶ್ಯಕವಿದ್ದಾಗ ಹಿರಿಯರು ಮಧ್ಯ ಪ್ರವೇಶಿಸಿ, ಸಮುದಾಯದ ಸಮಸ್ಯೆಗಳನ್ನು ಬಗೆಹರಿಸುತ್ತಾರೆ. ರಂಗಸ್ವಾಮಿ, ವೆಂಕಟರಮಣ, ಸೂಗೂರೇಶ್ವರ, ಎಲ್ಲಮ್ಮ ಇತ್ಯಾದಿ ದೇವರುಗಳನ್ನು ಇವರು ಪೂಜಿಸುತ್ತಾರೆ. ದಾಸರಿಯವರು ಇವರ ಪುರೋಹಿತರು. ಇವರು ಪ್ರಾಂತೀಯ ಹಿಂದೂ ಹಬ್ಬಗಳನ್ನು ಆಚರಿಸುತ್ತಾರೆ. ಇತ್ತೀಚಿನ ದಿನಗಳಲ್ಲಿ ಇವರು ಹಲವಾರು ಸಾಂಸ್ಕೃತಿಕ ಆಚರಣೆಗಳ ಜೊತೆ ಅಂಬೇಡ್ಕರ್ ಜಯಂತಿಯನ್ನು ಆಚರಿಸುತ್ತಾರೆ. ಇವರು ಭಾರತೀಯ ಮೂಲದ (ದೇಶಿ) ಮತ್ತು ಆಧುನಿಕ ವೈದ್ಯಕೀಯ ಪದ್ಧತಿಗಳೆರಡನ್ನೂ ಬಳಸುತ್ತಾರೆ. ಆಧುನಿಕ ಸಾಮಾಜಿಕ ವ್ಯವಸ್ಥೆಗಳ ಸೌಲಭ್ಯಗಳನ್ನು ಉಪಯೋಗಿಸಿಕೊಂಡು ಅಭಿವೃದ್ಧಿಯನ್ನು ಸಾಧಿಸಲು ಪ್ರಯತ್ನಿಸುತ್ತಿದ್ದಾರೆ. ಇವರು ಶೈಕ್ಷಣಿಕವಾಗಿ, ಆರ್ಥಿಕವಾಗಿ ಹಾಗೂ ರಾಜಕೀಯವಾಗಿ ಹಿಂದುಳಿದಿದ್ದಾರೆ.
ಜನಸಮುದಾಯ ಸಂಪುಟ: ಮಾದಿಗ
ಮಾದಿಗ ಸಮುದಾಯದವರು ಮೂಲತಃ ಆಂಧ್ರ ಪ್ರದೇಶದವರಾದರೂ, ಕನ್ನಡ ಮಾತನಾಡುವವರೂ ಇದ್ದಾರೆ. ಕರ್ನಾಟಕದಲ್ಲಿ ಎಲ್ಲ ಜಿಲ್ಲೆಗಳಲ್ಲಿ ಇವರು ಕಂಡು ಬರುತ್ತಾರೆ. ಕರ್ನಾಟಕದಲ್ಲಿ ಮಾದಿಗರು ತಾವು ಮಾತಂಗಿಯ ಮಕ್ಕಳು, ಕೆಲವು ಪ್ರದೇಶಗಳಲ್ಲಿ ಆದಿಜಾಂಬರು ಎಂದು ಕರೆಸಿಕೊಳ್ಳುವರು. ಮಹಾಭಾರತದ ಜಾಂಬವ ಎಂಬ ಮಹಾಮುನಿ ಹಾಗೂ ಅಂದಿನ ಕಾಡುಗುಡ್ಡ ಜನರ ಸಂತತಿಯವರು ಎಂಬುದಾಗಿ ಇವರ ನಂಬಿಕೆ. ಭಾರತದ ಜನಗಣತಿ ವರದಿಯಲ್ಲಿ ಮಾದಿಗರನ್ನು ಮಾತಂಗ ಬ್ರಾಹ್ಮಣ ಎಂದು ಹೆಸರಿಸಲಾಗಿದೆ. ಇವರು ಕೆಲವು ಪ್ರದೇಶದಲ್ಲಿ ವಿಷ್ಣುವಿನ ಆರಾಧಕರು, ಕೆಲವು ಪ್ರದೇಶದಲ್ಲಿ ಶಿವನ ಭಕ್ತರು ಹಾಗೂ ಶಕ್ತ್ಯಾ ಎಂಬ ದೈವವನ್ನು ಪೂಜಿಸುತ್ತಾರೆ. ಇವರನ್ನು ಎಡಗೈಯವರು ಎಂದು ಸಾಮಾನ್ಯವಾಗಿ ಕರೆಯಲಾಗುತ್ತದೆ. ಇವರನ್ನು ಆದಿ ಜಾಂಬವರು ಮತ್ತು ಮಾತಂಗಿ ಮಕ್ಕಳು ಎಂದೂ ಕರೆಯುವರು. ಇವರಲ್ಲಿ ದೇಶಭಾಗದವರು ಮತ್ತು ಮಾತಂಗದವರು ಎಂಬ ಎರಡು ಪ್ರಭೇದಗಳಿವೆ. ಇವರ ಮಾತೃಭಾಷೆ ತೆಲುಗಿನ ಜೊತೆಗೆ ಕನ್ನಡದಲ್ಲೂ ಇವರು ವ್ಯವಹರಿಸಬಲ್ಲರು.
ಇವರನ್ನು ಹಲವಾರು ಕುಲಗಳಲ್ಲಿ ವಿಭಾಗಿಸಲಾಗಿದೆ – ಮಾತಂಗಿ, ಮಾರೀಚ, ಜಾಂಬವ, ಕಸೆ, ಮಲ್ಲಿ ಇತ್ಯಾದಿ. ಇವರು ತಮ್ಮ ಹೆಸರಿನ ಜೊತೆ ಅಯ್ಯ, ಅಪ್ಪ, ದೇಸು ಎಂದೆಲ್ಲ ಸೇರಿಸಿಕೊಳ್ಳುತ್ತಾರೆ. ಕುಲದ ಮಟ್ಟದಲ್ಲಿ ಹೊರಬಾಂಧವ್ಯ ಹಾಗೂ ಸಮುದಾಯದ ಮಟ್ಟದಲ್ಲಿ ಒಳಬಾಂಧವ್ಯ ವಿವಾಹ ಪದ್ಧತಿಯನ್ನು ಅನುಸರಿಸುತ್ತಾರೆ. ಸೊದರ ಅತ್ತೆಯ ಮಗಳು, ಸೋದರ ಮಾವನ ಮಗಳು ಹಾಗೂ ಅಕ್ಕಂದಿರ ಮಕ್ಕಳನ್ನು ವಿವಾಹವಾಗುತ್ತಾರೆ. ಇವರ ಸಾಂಪ್ರದಾಯಿಕ ವೃತ್ತಿಗಳೆಂದರೆ ಚರ್ಮದ ಕೆಲಸ, ಚರ್ಮ ಹದಮಾಡುವುದು, ಚಪ್ಪಲಿ ಹೊಲೆಯುವುದು ಹಾಗೂ ವ್ಯವಸಾಯದ ಕೂಲಿಗಳಾಗಿ ದುಡಿಯುವುದು. ಇತ್ತೀಚೆಗೆ ಕೆಲವರು ಸರ್ಕಾರಿ ಹಾಗೂ ಖಾಸಗಿ ಸಂಸ್ಥೆಗಳಲ್ಲಿ ನೌಕರಿಗಳಲ್ಲಿ ಇದ್ದಾರೆ.
ಉತ್ತರ ಕರ್ನಾಟಕದಲ್ಲಿ ಇವರು ವೀರಶೈವ ಪ್ರಭಾವಕ್ಕೆ ಒಳಗಾಗಿದ್ದಾರೆ. ಕೆಲವರು ಕ್ರೈಸ್ತಧರ್ಮಕ್ಕೂ ಮತಾಂತರವಾಗಿದ್ದಾರೆ. ಇವರಲ್ಲಿ ಸತ್ತರೆ ಸುಡುವ ಅಥವಾ ಹೂಳುವ ಎರಡೂ ಕ್ರಮಗಳನ್ನು ಅನುಸರಿಸುವರು. ಸತ್ತ ಮೂರನೆ ದಿನದಂದು ಉತ್ತರಾದಿಕ್ರಿಯೆ ಆಚರಿಸುವರು. ಇವರು ಐ.ಆರ್.ಡಿ.ಪಿ., ಎನ್.ಆರ್.ಇ.ಪಿ. ರೋಜ್‌ಗಾರ ಇತ್ಯಾದಿ ಸ್ವಯಂ ಉದ್ಯೋಗ ಕಲ್ಪಿಸುವ ಯೋಜನೆಗಳು, ಸಂಪರ್ಕ ಸಾಧನಗಳ ಉಪಯೋಗ ಮತ್ತು ಪಡಿತರ ಹಂಚಿಕೆಯ ಸೌಲಭ್ಯಗಳನ್ನು ಪಡೆದುಕೊಳ್ಳಲು ಪ್ರಯತ್ನಿಸುತ್ತಿದ್ದಾರೆ. ಇವರು ಕರ್ನಾಟಕದ ಮಟ್ಟಿಗೆ ಹೇಳುವುದಾದರೆ ಸಾಮಾಜಿಕವಾಗಿ, ಆರ್ಥಿಕವಾಗಿ, ರಾಜಕೀಯವಾಗಿ ಹಿಂದುಳಿದ ಸಮುದಾಯ.

ಜನಸಮುದಾಯ ಸಂಪುಟ: ಭೈರಾಗಿ
ಭೈರಾಗಿಗಳನ್ನು ಐಯ್ಯರ್ ಅವರು ಧಾರ್ಮಿಕ ಭಿಕ್ಷುಕರು, ಔಷಧೀಯ ಸಸ್ಯಗಳ ಜ್ಞಾನವುಳ್ಳವರು, ವೈದ್ಯರು ಎಂದು ವರ್ಣಿಸಿದ್ದಾರೆ. ಅಷ್ಟೇ ಅಲ್ಲದೆ ಇವರಲ್ಲಿ ಕೆಲವೊಂದು ಗುಂಪುಗಳನ್ನು ಗುರುತಿಸಿದ್ದಾರೆ. ಅವೆಂದರೆ ರಾಮಾನುಜರು (ಶ್ರೀ ವೈಷ್ಣವರು) ನಿಮನಂದಿ,  ನಿಮತ/ನಿಮಡಿತ್ಯಾ, ವಿಷ್ಣುಸ್ವಾಮಿ/ವಲ್ಲಭಾಚಾರ್ಯರು, ಮಧ್ವಾಚಾರ್ಯರು ಮುಂತಾದವುಗಳು. ಇವರು ಮನೆಯಲ್ಲಿ ತೆಲುಗು ಮಾತನಾಡುತ್ತಾರೆ. ಭೈರಾಗಿಗಳು ಹೆಚ್ಚಾಗಿ ಕೋಲಾರ ಹಾಗೂ ಬೆಂಗಳೂರು ಜಿಲ್ಲೆಗಳಲ್ಲಿದ್ದಾರೆ. ಇವರಿಗೆ ಕನ್ನಡದಲ್ಲಿ ಮಾತನಾಡಲು ಹಾಗೂ ಕನ್ನಡ ಲಿಪಿಯನ್ನು ಬಳಸಲೂ ಬರುತ್ತದೆ. ಈ ಬುಡಕಟ್ಟು ಸಮುದಾಯದ ಕೆಲವು ಪರಂಪರಾಗತ ಉಪಜಾತಿಗಳನ್ನು ಹೊಂದಿದೆ. ಅವೆಂದರೆ, ಬೈಲಪಟ್ಟಿ, ಕರಾಂಚಿ, ಅಂದೂಲರ, ಭಾರಧಾನಮೋತಿ, ಪಡಿಗಲ್ಲು, ಉಪ್ತಲ್ಲು ಹಾಗೂ ಪೆಗೊಲ್ಲರ. ಇವುಗಳಲ್ಲಿ ಹೊರಬಾಂಧವ್ಯದ ಮದುವೆಗಳೂ ನಡೆಯುತ್ತವೆ. ತಂದೆಯ ಸಹೋದರಿಯ ಮಗಳ ಜೊತೆ ಅಥವಾ ತಾಯಿಯ ಸಹೋದರನ ಮಗಳ ಜೊತೆ ಮದುವೆ ಸಾಮಾನ್ಯ. ವಿಧುರ, ವಿಧವೆಗೆ ಹಾಗೂ ವಿಚ್ಛೇದಿತರಿಗೆ ಮದುವೆಯಾಗಲು ಅವಕಾಶವಿದೆ. ಆಸ್ತಿಯನ್ನು ಎಲ್ಲಾ ಮಕ್ಕಳಿಗೂ ಸಮವಾಗಿ ಹಂಚಲಾಗುತ್ತದೆ. ಮನೆಯ ಹಿರಿಯಮಗ ತಂದೆಯ ನಂತರ ಮನೆಯ ಮುಖ್ಯಸ್ಥನಾಗುತ್ತಾನೆ. ಹೆಂಗಸರು ವ್ಯವಸಾಯದ ಕೆಲಸಗಳಲ್ಲಿ ಭಾಗವಹಿಸಿ, ಸಾಮಾಜಿಕ, ಧಾರ್ಮಿಕ ಆಚರಣೆಗಳ ಕಾರ್ಯಕ್ರಮಗಳಲ್ಲಿಯೂ ಭಾಗವಹಿಸುತ್ತಾರೆ. ಮಗು ಹುಟ್ಟಿದ ಮೂರನೇ ದಿನ ನಾಮಕರಣ ಮಾಡಿ, ಸೂತಕವನ್ನು ಇಪ್ಪತ್ತು ದಿನಗಳವರೆಗೆ ಆಚರಿಸುತ್ತಾರೆ. ಮದುವೆಯ ಆಚರಣೆಗಳಲ್ಲಿ ವೀಳ್ಯಶಾಸ್ತ್ರ, ಧಾರೆ ಮುಖ್ಯವಾದವು. ಶವವನ್ನು ಸುಟ್ಟು, ಸೂತಕವನ್ನು ಹದಿನೈದು ದಿನಗಳವರೆಗೆ ಆಚರಿಸುತ್ತಾರೆ. ಇವರ ಸಾಂಪ್ರದಾಯಿಕ ಕಸಬು ಕಣಿ ಹೇಳುವುದು ಹಾಗೂ ಭವಿಷ್ಯ ನುಡಿಯುವುದು. ಈಗಿನ ಇವರ ಕೆಲವು ವೃತ್ತಿಗಳೆಂದರೆ ವ್ಯವಸಾಯದಲ್ಲಿ ಕೂಲಿಯಾಳುಗಳಾಗಿ, ದಿನಗೂಲಿ ನೌಕರರಾಗಿ, ಇಲ್ಲವೆ ಸಣ್ಣ ಪುಟ್ಟ ವ್ಯಾಪಾರ ಮಾಡಿಕೊಂಡಿರುವುದು. ಇವರಿಗೆ ಸಾಂಪ್ರದಾಯಕವಾದ ಜಾತಿಯ “ನ್ಯಾಯ ಪಂಚಾಯಿತಿ”ಯಿದೆ, ಇವರ ಸಮುದಾಯದ ನಾಯಕನನ್ನು ಯಜಮಾನರೆಂದು ಕರೆಯುತ್ತಾರೆ. ರಾಮ, ಲಕ್ಷ್ಮಿ, ಮಾರಿಯಮ್ಮ, ಆಂಜನೇಯ, ಇತ್ಯಾದಿ ದೇವರುಗಳನ್ನು ಪೂಜಿಸುತ್ತಾರೆ. ಯುಗಾದಿ, ಶಿವರಾತ್ರಿ, ಸಂಕ್ರಾಂತಿ, ದೀಪಾವಳಿ, ಇವು ಇವರು ಆಚರಿಸುವ ಕೆಲವು ಮುಖ್ಯ ಹಬ್ಬಗಳು. ಆಧುನಿಕ ವಿದ್ಯಾಭ್ಯಾಸದ ಕಡೆಗೆ ಬೈರಾಗಿಗಳ ಗಮನ ಹೆಚ್ಚಾಗಿಲ್ಲ. ಆಧುನಿಕ ಸಂಸ್ಥೆಗಳ ಸೌಲಭ್ಯ ಪಡೆದುಕೊಳ್ಳುವಲ್ಲಿ ಇವರು ವಿಫಲರಾಗಿದ್ದಾರೆ. ಇವರ ಸಾಮಾಜಿಕ, ಆರ್ಥಿಕ, ಶೈಕ್ಷಣಿಕ, ಪರಿಸ್ಥಿತಿಗಳು ಸುಧಾರಣೆಯಾಗಬೇಕಾದ ಅಗತ್ಯವಿದೆ.

